
Mateopa Jesú chi chõarãenapemarã k'orea bɨdaLuca 3:23-3811 Nãɨ k'art'a Jesucristo k'orea jara bɨpɨ. Jesucristo tachi chõarãenapemarã Abrahanepa
         mãɨnepa Davidepa nãɨya unusima.-2 Abrahán Isá ak'õre pasima.Isá Jacó ak'õre pasima.Jacó Judá ak'õre pasima mãɨnepa ichi ũpẽarã sida.3 Judá P'are mãɨnepa Zara ak'õre pasima. Ãchi nae Tamar pasima.P'are Jesrón ak'õre pasima.Jesrón Arán ak'õre pasima.4 Arán Aminadá ak'õre pasima.Aminadá Naasón ak'õre pasima.Naasón Salmón ak'õre pasima.5 Salmón Boa ak'õre pasima mãɨnepa Rajab Boa nae pasima.Boa Obed ak'õre pasima mãɨnepa Ru Obed nae pasima.Obed Jesé ak'õre pasima.6 Jesé Israeldepema poro jũra jɨ̃parí jɨ̃ bɨ Daví ak'õre pasima.Chi poro jũra jɨ̃parí jɨ̃ bɨ Daví Salomón ak'õre pasima mãɨnepa Uría k'ima pada Salomón
         nae pasima.-7 Salomón Roboam ak'õre pasima.Roboam Abía ak'õre pasima.Abía Asá ak'õre pasima.8 Asá Josap'át ak'õre pasima.Josap'át Jorán ak'õre pasima.Jorán Uzía ak'õre pasima.9 Uzía Jotán ak'õre pasima.Jotán Acaz ak'õre pasima.Acaz Ezequía ak'õre pasima.10 Ezequía Manasé ak'õre pasima.Manasé Amón ak'õre pasima.Amón Josía ak'õre pasima.11 Jeconía, chi ũpẽarã ome Josía ãchi ak'õre pasima.+ Mãɨ ewaride Babilonianepemarãpa israel ĩjũanepemarã p'uedak'ari ãchi tuadea jita
         enemeesidama.-12 Mãɨ Babilonia p'uurudea wãnak'ari,Jeconíapa warra unusima Salatiel.Salatiel Zorobabel ak'õre pasima.13 Zorobabel Abiú ak'õre pasima.Abiú Eliakín ak'õre pasima.Eliakín Azor ak'õre pasima.14 Azor Sadó ak'õre pasima.Sadó Aquín ak'õre pasima.Aquín Eliú ak'õre pasima.15 Eliú Eleazar ak'õre pasima.Eleazar Matán ak'õre pasima.Matán Jacó ak'õre pasima.16 Jacó José ak'õre pasima.José María k'ima pasima.María Jesú nae pasima. Ara mãɨ Jesú Tachi Ak'õrepa Tachi K'aripaparí teai jaradaade
         apataɨpɨ.17 Abrahanepa chedada catorce p'anasidama waa poro jũra jɨ̃parí jɨ̃ bɨ Daví unuutamá.
         Davidepa chedada ichiaba catorce p'anasidama Israel ĩjũanepemarã pɨrɨɨk'adak'ari ateeutamá
         Babilonia p'uurudea. Ichiaba mãmãɨpa unusidama catorce waa Jesucristo t'õrumá.Jesucristo t'õnaLuca 2:1-718 Jesucristo nãɨya t'õ basima: chi nae María José ome p'anasima miak'ãinayá. Maamina
         miak'ãinai naena María Tachi Ak'õre Jaorepa biak'oapisima. 19 Chi k'ima José ẽpẽra jĩp'a basima. Mãɨpuru María k'ĩup'ea amaai pasima, waapẽarã́
         k'achia pedeapidaemaapa. 20 Mãɨya k'ɨ̃risia bɨde Tachi Chiparipa ɨt'aripa peeda k'ãmok'araadepa Josemá chek'ari
         nãɨya jarasima: «José, Davidepa chedada, María atai wap'earãse, ichi Tachi Ak'õre
         Jaoredeepuru biak'oapida pẽra. 21 Mariapa warra t'õipɨ. Mãɨ warrapa ichi p'uurudepemarã ãchi nemietaadepema k'aripaipɨ.
         Mãɨpuru ichi t'ɨ̃ bɨse Jesú».22 Jõma mãɨya basima Tachi Chiparipa naena jarada jĩra. Chi ichi pari pedeaparipa nãɨya
         jara basima:23 «Wẽra ɨmɨk'ĩra atua bɨ biak'oa beek'ari warra t'õipɨ.Ẽpẽrarãpa chi warra Emanuel adaipɨ».-(Mãɨ t'ɨ̃ jara k'ɨ̃ria bɨma «Tachi Ak'õre tachi ome bɨ»).24 Mãɨne José k'ãmok'araa nɨbadapa ɨ̃rɨmak'ari Tachi Chiparipa ɨt'aripa peedapa jarada
         jĩra oosima. María atasima. 25 Maamina ará k'ãinak'a pasima aba mãɨ warra ĩwini t'õrunea.+ T'õk'ari Josepa ichi t'ɨ̃ bɨsima Jesú.
         
            
               	1:1 Génesi 12:1-3; 2 Samuel 7:16.

               	1:6 2 Samuel 11; 12.

               	Mãɨ Jeconía ichiaba Joaquín apatama.

               	1:11 2 Reye 24:8-16.

               	1:23 Isaía 7:14.

               	Warra ĩwini. Chi eda waapẽarã k'art'ade nãɨ pedea ununak'ama.

K'ãk'ãi k'awapataɨrãpa Jesú ak'ɨde chedada21 Jesú Belén p'uurude Judea tuade t'õside Herode chi Minachia K'awa bɨ apataɨ chi poro
         jũra jɨ̃parí jɨ̃ bɨ pasima.+ Mãɨ ewaride minachia k'awa berã ɨmata ochiaparidepa chesidama Jerusalén p'uurudea.
         Mãɨrãpa k'ãk'ãi ak'ɨ p'anɨnepa ne k'awapachidama. 2 Mãɨne ãchia idisidama:—Nãɨ tuade warra t'õsima judiorã poro jũra jɨ̃parí jɨ̃ bɨ pai k'orea. Ichi ¿sãma bɨma?
         Taipa ɨmata ochiaparieri ichi k'ãk'ãi unusidama.- Nãmá che p'anɨma ichiá pia pedeadai k'orea.3 Mãɨ ũriside Herode k'ĩra piawẽa beesima, ichi k'aepẽra poro jũra jɨ̃parí jɨ̃ bɨ awara
         cheru pẽra. Ichiaba Herodepa k'ãre ooit'a k'awadawẽa p'anɨẽra Jerusalenepemarã sida
         ãarea k'ĩra piawẽa p'aneesidama. 4 Mãɨne Herodepa ãarea p'aarerã chi mãɨrã chaarearã mãɨnepa Moisepa bɨda jarateapataɨrã
         t'ɨ̃ peek'oak'ari idisima:—¿Sãma t'õi pasima Tachi Ak'õrepa Tachi K'aripaparí teai jara bada?+5 Ãchia p'anoosidama:—Belén p'uurude nãɨ Judea tuade t'õi pasima. Mãɨ pedea k'orea Tachi Ak'õre pari pedeaparipa
         mãɨya jarasima:6 Belén p'uuru, pɨ ãpiipará bɨwẽma, chi waapẽarã Judadepema p'uuru k'aepẽra,pɨdepa minachia k'awa bɨ aba chei pẽra.Mãɨpa mɨ p'uuru Israel pia ak'ɨ baipɨ.-7 Maapae Herodepa k'ãk'ãinepa k'awapataɨrã mẽra t'ɨ̃ peek'oasima. Ãchiá idisima chi
         k'ãk'ãi sãapae unusidaɨt'a, chi warra t'õna ewari k'awai k'orea. Mãɨne chi ewari jarasidama.
         8 Ãchi Belenea peerude Herodepa jarasima:—Jãma wãnak'ari pia ididapade asima, mãɨ warra k'orea. Unusidara mɨá jarade chet'ɨ
         mɨ sida ichiá pia pedeade wãi k'orea.9-10 Herodepa mãɨya jarak'ari ãchi wãsidama. Maapae k'ãk'ãi ɨmata ochiaparieri unu p'anana
         mãicha unusidama. Mãɨ unusidaɨde minachia sõ arapá nɨp'aneesidama. Chi k'ãk'ãi ãchi
         naa wãpodok'ari aba chi warra chak'e bɨmá k'ĩrap'it'a bari k'obeesima. 11 Tede eda wãutade warra chak'e chi nae María ome bɨ unusidama. Maapae bedabari k'op'aneenak'ari
         warra chak'ea pia pedeasidama. Maapae ãchicha ne yaapariidepema ewadak'ari ãchiichia
         warra chak'ea nee, ãp'o k'era mãɨnepa mirra k'era teasidama. 12 Mãɨya bak'ari k'ãmok'araade Tachi Ak'õrepa jarasima waa wãpidaemaapa Herodemá. Mãɨneepuru
         o awaraɨde wãsidama ãchi tuadea.Egito tuadea mĩruwãnana13 Ãchi wãnak'ari, Tachi Chiparipa ɨt'aripa peedapa k'ãmok'araade Josea chek'ari jarasima:—Herodepa pɨ warra chak'e jɨrɨ bɨma peai k'orea. Mãɨ p'irabarik'ari pɨ warra chak'e
         mãɨnepa chi nae ateewãse Egito tuadea. Mãma beese aba mɨa jararumá.14 Ara mãɨne José p'irabarisima. María mãɨnepa chi warra jitak'ari, teamasi Egitodea
         wãsidama. 15 Ãchi mãma p'aneesidama aba Herode piurudea. Mãɨya basima Tachi Chiparipa jarada jĩra.
         Ichi pari pedeaparipa nãɨya jarasima: «Mɨa mɨ warra t'ɨ̃sima Egitodepa chemẽrá».-Herodepa Belenepema warrarã k'enapida16 Herodepa k'awasima k'ãk'ãinepa k'awapataɨrãpa ichi seasidaɨt'a. Mãɨpuru minachia k'ĩruuk'ari
         Belenepema warrarã waidi ãyo ume padawẽa be ãarea k'enapisima. Ara k'ait'apemarã sida
         k'enapisima. Mãɨya oosima k'ãk'ãinepa k'awapataɨrãpa k'ãk'ãi ununana ewari ichiá jaradada
         pẽra. 17 Mãɨya jõmãɨrã sõp'ua p'aneesidama Tachi Ak'õre pari pedeaparí Jeremiapa jarada jĩra.
         Nãɨya jarasima:18 «Ramá p'uurude ũrisidama minachia sõp'ua jẽa bɨt'a mãɨnepa jɨ̃p'idabari jẽa bɨt'a.Raquel ichi warrarã k'orea jẽa basima.Ichi sõchupuriarãapade asima, ichi warrarã nea beda pẽra».-José Egitodepa jĩruerã cheda19 Herode piuside José wapida Egitode basima. Mãɨne Tachi Chiparipa ɨt'aripa peeda k'ãmok'araade
         unupisima ichiá. 20 Mãɨpa mãɨya jarasima:—Pɨ warra pea k'ɨ̃ria p'anana piusidama. Mãɨpuru p'irabarik'ari pɨ warra chi nae ome
         mãicha ateewãse Israeldea.21 Ara mãɨne José p'irabarik'ari ichi warra chi nae ome Israeldea ateewãsima. 22 Maamina Josepa k'awasima Arquelao ichi ak'õre Herode pari Judea tuadepema poro jũra
         jɨ̃parí jɨ̃ bɨ beesit'a. Mãɨ k'orea mãmá wãi wap'easima. Maamina Tachi Ak'õrepa ichiá
         k'ãmok'araade jarada pẽra Galilea tuadea wãsima. 23 Mãma Nazaré p'uuru apataɨde beesima. Mãɨyasima Tachi Ak'õre pari pedeapataɨrãpa mãɨya
         jaradada jĩra: “Ichi Nazaredepemaane adaima”.+
            
               	Mãɨ Herode «chi Minachia K'awa bɨ» apachidama. Ichi abapuru nãma bɨma: Mateo 2:1-22; Luca 1:5. Waapẽarã poro jũra jɨ̃parí jɨ̃ p'anɨrã Herode apataɨ ichidepa unusidama.

               	2:2 Número 24:17.

               	Tachi Ak'õrepa Tachi K'aripaparí teai jara bada. Mãɨ griego pedeade bɨ bɨma Cristo. Cristo t'ɨ̃wẽma. Jara bɨma «Tachi Ak'õrepa Tachi K'aripaparí teai jara bada» wa «Tachi
                     Ak'õrepa Tachi Chipari teada». Arameo pedeade bɨ bɨma: Mesías.

               	2:6 Mik'ea 5:2.

               	2:15 Osea 11:1.

               	2:18 Jeremia 31:15.

               	Ichi Nazaredepemaane adaima. Nazaré t'ɨ̃ hebreo pedeade nãɨya bɨ bɨma: Nezer. Mãɨ pedea jara k'ɨ̃ria bɨma «t'uk'uda». Isaía 4:2-6; 11:1-5; Jeremia 23:5-6; 33:14-18; Zak'aria 3:8-10; 6:9-13.

Juan chi Porochoaparí k'orea bɨdaMarco 1:1-8; Luca 3:1-9; 3:15-17; Juan 1:19-2831 Mãɨya bak'ari Juan chi Porochoaparipa Judeade ĩjũa pania newẽa bɨde jaratea beesima.
         2 Nãɨya jarapachima:«Pajãne Bɨ cheruma ichidirã ichi juade ua bai k'orea.- Mãɨ k'orea mãrapa nemietá oopataɨ itu bɨdak'ari ichimá chet'ɨ».3 Mãɨ Juan k'orea Tachi Ak'õre pari pedeaparí Isaíapa jarasima:«Ẽpẽra ĩjũa pania newẽa bɨde jĩk'ua pedea bɨma:“O jarit'ɨ Tachi Chipari pia chemẽrá. O ichi pae jĩp'a jarit'ɨ”».-4 Juan neet'á camello k'ara k'ada jɨ̃pachima. Ichi k'ɨrrɨde jɨ̃parí ãnimara e ooda jɨ̃pachima.+ Sisi k'opachima mãɨnepa mẽapema jɨrrɨjõ jõpachima. 5 Mãɨne ẽpẽrarã Jerusalenepemarã, ãarea Judea tuadepemarã mãɨnepa ãarea Jordán to k'ait'a
         berã Juanmá wãpachidama. 6 Ãchia nemietá oodada ichi k'ĩrari jaradak'ari ãchi Jordán tode porochoapachima. 7 Mãɨya bɨde chi eda waapẽarã Moisepa bɨda jarateapataɨrã chesidama Juanpa porochoamẽrá.
         Chi eda waapẽarã p'ariseorã pasima; chi waapẽarã saduceorã pasima. Maamina Juanpa
         ãchi unurune jarasima:«Mãra taama jĩra berã, ¿K'aipa jarasima mãra Tachi Ak'õrepa tachi ɨtɨai ewaridepema
         p'ue mĩrunait'a? 8 Mãrapa oo p'anɨnepa mãra nemietá oo p'anana piarã itu bɨdada unupit'ɨ. 9 K'ɨ̃risiarãt'ɨ Abrahanepa chedaadarã pẽra Tachi Ak'õrepa ɨtɨaiwẽane arãt'ɨ. Mɨa mãrá
         jararuma: “Tachi Ak'õrepa k'ɨ̃riaipɨra, cha be mawaradepa Abrahanepa chedaadarã papik'oaipɨ”.
         10 Tachi Ak'õrepa chaara uru bɨma pak'uru t'ut'aak'oai k'orea. Ãarea pak'uru pia chaudak'a
         t'ut'aak'oak'ari t'ɨpɨde bat'ak'oaipɨ.11 »Mɨa mãra paniapa porochoaparima unupidamẽrá mãra nemietá oopataɨ itu bɨdaadat'a.
         Maamina chi mɨ k'aadea cherut'a mɨ k'aepẽra chi minachia atepe k'awa bɨma. Mãɨpuru
         ichia jĩrune jɨ̃ bɨ ẽrai k'orea mɨ mãɨ pae pida pia bɨwẽma. Ichiapuru Tachi Ak'õre
         Jaoredepa porochoaipɨ.+ Maamina ĩjãanaepɨra ɨtɨaipɨ.+12 Ɨt'aa jira bat'aparí ichi juade uru bɨma chi trigo tau jora ãyá amaai k'orea. Maapae
         chi tau ẽechoada yaaipɨ maamina chi jora t'ɨpɨ uruade paaipɨ. Mãɨ k'iik'ama».Juanpa Jesú porochoadaMarco 1:9-11; Luca 3:21-2213 Mãɨ ewaride Jesú Galilea tuadepa Jordán todea chesima Juanpa ichi porochoamẽrá. 14 Maamina Juanpa porochoaemaapa jarasima:—Pɨapuru mɨ porochoai pia bɨma. ¿K'ãre k'orea pɨ mɨmá cheruma?15 Mãɨne Jesupa p'anoosima:—Nãɨena pɨa oopari jĩra oose. Tachia ãarea jĩp'a oodai p'anɨma Tachi Ak'õrepa oopi
         bɨ jĩra.Ara mãɨne Juanpa ĩjãasima. 16 Jesú porochoak'ari toedaɨpa tuá wãrune mãɨya bɨde pajã ewa wãsima. Mãɨne Jesupa Tachi
         Ak'õre Jaore p'aloma jĩra ichi ɨ̃rɨ cheru unusima. 17 Mãɨ awara Tachi Ak'õre pajãnepa edá pedearu ũrisidama. Nãɨya jarasima:«Nãɨt'a mɨ Warra chi k'ɨ̃ria bɨpɨ. Mɨ ichi k'orea minachia sõ arapá bɨma».-
            
               	3:2 Daniel 2:44.

               	3:3 Isaía 40:3.

               	Juan chi Porochoaparipa neet'á jɨ̃pachima chõarãena Tachi Ak'õre pari pedeaparí Eliapa
                     jɨ̃pachi jĩra.

               	Tachi Ak'õre Jaoredepa porochoaipɨ. Mãɨ jara k'ɨ̃ria bɨma chi Tachi Ak'õre Jaore teait'a.

               	Ɨtɨaipɨ. Griego pedeade nãɨya bɨ bɨma: Uruapa porochoaipɨ.

               	3:17 Isaía 42:1-4.

Tiorepa Jesua nemietá mĩesa oopiyá badaMarco 1:12-13; Luca 4:1-1341 Mãɨya bak'ari Tachi Ak'õre Jaorepa Jesú ĩjũa pania newẽa bɨdea enemeesima. Maapae
         tiorepa ichiá mĩesa jarasima nemietá oomẽrá. 2 Jesú ewari k'ak'o cuarenta ãst'á mãɨnepa teamasi pida nek'owẽa bada pẽra jarra basima.
         3 Mãɨya bɨde mĩesa jaraparí chesima. Ichia jarasima:—Pɨ piarã Tachi Ak'õre Warrapɨra, jarase nãɨrã mawará p'ana pamẽrá.4 Maamina Jesupa p'anoosima:—Tachi Ak'õre pedeade nãɨya bɨ bɨma: abapuru nek'o bɨdepa ẽpẽra chok'ae baiwẽma, mãɨpari
         jõma Tachi Ak'õrepa jara bɨ ĩjãa bɨdepa chok'ae baipɨ.-5 Mãɨya bak'ari tiorepa Jesú Jerusalén, Tachi Ak'õre p'uurudea ateewãsima. Mãma Tachi
         Ak'õre te poro ɨt'ɨ bɨmá ateewãsima. 6 Maapae tiorepa jarasima:—Pɨ piarã Tachi Ak'õre Warrapɨra, nãmãɨpa edá jĩitɨse. Tachi Ak'õre pedeade nãɨya
         bɨ bɨma:Tachi Ak'õrepa ɨt'aripa peedarã peeipɨ pɨ k'aripadamẽrá.Pɨ ãchi juade jitadaipɨ pɨ jĩru mawarapa p'uapiemaapa.-7 Mãɨne Jesupa tiorea jarasima:—Tachi Ak'õre pedeade ichiaba bɨ bɨma: “Pɨ Chipari Tachi Ak'õrea waa mĩesa jararãse
         nemietá oomẽrá”.-8 Mãɨya bak'ari tiorepa Jesú eya ɨt'ɨ bɨdea ateewãsima. Mãmãɨpa Jesua jõma nãɨ ĩjũane
         be p'uuru mãɨnepa p'uurucha ne auk'ará k'ede ak'ɨpisima. 9 Maapae tiorepa jarasima:—Pɨ mɨ naa sĩraporode k'obeeipɨra mãɨnepa mɨá pia pedeaipɨra, nãɨ ãarea mɨa pɨá teaipɨ
         pɨ juade uru bamẽrá.10 Mãɨne Jesupa tiorea jarasima:—Tiore, ãyá wãse. Tachi Ak'õre pedeade nãɨya bɨ bɨma: “Aba pɨ Chipari Tachi Ak'õreapuru
         pia pedease. Ichia jara bɨt'a oo base”.+11 Ara mãɨne tiore Jesuk'á bada ãyá wãsima. Mãɨne Tachi Ak'õrepa ɨt'aripa peedaɨrã Jesumá
         chedak'ari ichiá nek'opisidama.Jesupa jaratea beedaMarco 1:14-15; Luca 4:14-1512 Juan chi Porochoaparí eda jɨ̃a nɨbɨ ũriside Jesú jĩitea Galilea tuadea wãsima. 13 Maamina Nazaré p'uurude beé pasima, mãɨpari Capernaum p'uurude bade wãsima. Mãɨ p'uuru
         senia choma ik'idá bɨma. Nep'talidepa chedaadarã Israel ĩjũane bɨma ichiaba Zabulonepa
         chedaadarã ĩjũa k'ait'a bɨma. 14 Mãɨyasima Tachi Ak'õre pari pedeaparí Isaíapa jarada jĩra. Nãɨya bɨsima:15 «Mãra Zabulón ichiaba Nep'talí ĩjũane berã, judiorãwẽa Galileade berã,senia chomanea wãpataɨ o k'ait'a berã, Jordán to k'ĩaria berã:16 Mãra p'ãrione tuanasidama Tachi Ak'õre atua p'anana pẽra.Maamina idi ɨnaane p'anɨma Tachi Ak'õre k'awa p'anɨ pẽra.Mãra chok'ae p'anɨmina piuda jĩra tuanapachidama.Maamina idi ɨmata ɨnaaru jĩra Tachi Ak'õrepa piarã ichi k'orea mãrá k'awapii bɨma».-17 Mãɨ ewaridepa naa Jesupa nãɨya jara nipasima: «Pajãne Bɨ cheruma ichidirã ichi juade
         ua bai k'orea.- Mãɨ k'orea mãrapa nemietá oopataɨ itu bɨdak'ari ichimá chet'ɨ».Jesupa to bat'apataɨrã t'ɨ̃naMarco 1:16-20; Luca 5:1-1118 Jesú Galilea senia ik'idá nine ẽpẽra ume unusima. Aba Simón pasima, ichiaba Pedro
         apataɨ. Abaɨ chi ũpẽa André pasima. Mãɨrã to batapachidama. Jesú chesipara to bat'amaa
         p'anasidama. 19 Jesupa ãchiá jarasima:—Mɨ ome chet'ɨ. Mãrapa to bat'apata jĩra mɨa mãrá jarateaipɨ ẽpẽerã mɨmá enemeenamẽrá.20 Ara mãɨne t'ɨri ameenak'ari Jesú ome wãsidama. 21 Mãɨ wawari wãrune Jesupa ẽpẽra mãicha ume unusima. Aba Zebedeo warra Santiago pasima.
         Abaɨ chi ũpẽa Juan pasima. Ãchi ak'õre ome p'ãp'orrode t'ɨri k'õa bet'a wãamaa p'anasidama.
         Maapae Jesupa ãchi t'ɨ̃sima ichi ome wãnamẽrá. 22 Ara mãɨne ãchi p'ãp'orro mãɨnepa ãchi ak'õre ameenak'ari Jesú ome wãsidama.Jesú Galilea tuade p'ɨrrɨadaLuca 6:17-1923 Jesú Galilea tuade ãarea p'ɨrrɨasima. Judiorã ará pedeapataɨ techa jarateapachima
         Tachi Ak'õrepa ichidirã ichi juade ua bai k'orea. Mãɨ pedea pia jarateade wãrucha
         ãarea ẽpẽrarã k'ak'ua piawẽa be jɨpa beepik'oapachima. 24 Mãɨpuru Siria tuade ichi ãarea t'ɨ̃ p'oa beesima. Mãɨ k'orea ẽpẽrarãpa jõma wawariadepa
         k'ak'ua piawẽa be, k'ak'ua p'ua paara be, jaore mietá pará be, wawa be mãɨnepa sorek'ea
         be ichimá enemeepachidama. Jesupa ãchi ãarea jɨpa beepipachima. 25 Mãɨpuru chok'ará Galileadepemarã, Decápoli ĩjũanepemarã, Jerusalenepemarã, Judeadepemarã
         mãɨnepa Jordán to k'ĩraripemarã Jesú k'aade wãsidama.
         
            
               	4:4 Deuteronomio 8:3.

               	4:6 Salmo 91:11,12.

               	4:7 Deuteronomio 6:16.

               	Tiore. Mãɨ t'ɨ̃ hebreo pedeadepa che bɨma. Deuteronomio 6:13.

               	4:16 Isaía 9:1-2.

               	4:17 Daniel 2:44.

Tachi pia p'ananai Jesupa jarateadaLuca 6:20-2351 Ẽpẽrarã chok'ará unuside Jesú eyadea ɨt'aa wãk'ari suak'abari beesima. Mãɨne ichi
         ome p'ɨrrɨapataɨrã ichimá chesidama. 2 Maapae Jesupa nãɨya jarateasima:3 «Pia p'anɨma mãra chi chichupuria berã k'awa p'anɨrã, mãɨ Tachi Ak'õrepa mãra ichi
         juade ua bɨẽra.4 Pia p'anɨma mãra sõp'ua p'anɨrã, Tachi Ak'õrepa mãɨ sõp'ua bɨt'a jõpii pẽra.5 Pia p'anɨma mãrapa atepe k'awa p'ananai k'orea jɨrɨdawẽa p'anɨrã, Tachi Ak'õrepa mãrá
         jõma nãɨ ĩjũa jɨ̃anamẽrá teai pẽra.6 Pia p'anɨma chi ãchi sõne jĩp'a oo k'ɨ̃ria p'anɨrã, mãɨ ãchia k'ɨ̃ria be Tachi Ak'õrepa
         teai pẽra.7 Pia p'anɨma mãra k'ĩra chupuria idi p'anɨrã, mãɨ Tachi Ak'õrepa k'ĩra chupuria idii
         pẽra.8 Pia p'anɨma mãra sõnepa abapuru Tachi Ak'õre pae p'anɨrã, Tachi Ak'õre ununai pẽra.9 Pia p'anɨma chi mãɨ ẽpẽrapa nepɨra tachi ũpẽa ome uru p'anɨ mãɨ k'aripa p'anɨrã, Tachi
         Ak'õre warrarãane adai pẽra.10 Pia p'anɨma chi jĩp'a be k'orea waapẽarãpa mĩapi p'anɨrã, Pajãne Bɨpa ichi juade ua
         bɨẽra.11 Mɨ k'orea k'achia pedeadaipɨra, mĩapii p'anɨpɨra mãɨnepa wawaria seadepa k'achia pedeadaipɨra,
         mãra pia p'anɨma.12 Minachia arapá p'anat'ɨ, mãrapa nepia waibɨa pajãne uru p'ananai pẽra.Chõarãenapema ewaride pida Tachi Ak'õre pari pedeapataɨrã ara mãɨ jĩra ẽp'ẽsidama
         mĩapidai k'orea.T'ã mãɨnepa ɨnaa bɨMarco 9:49-50; Luca 14:34-3513 »Mãra nãɨ ĩjũane t'ã jĩra p'anɨma.+ Maamina t'ã k'ɨyaa jõsira ¿sãmaasã́ mãicha k'ɨyaa beeima? Jãapae k'ɨ̃rianaiwẽma.
         Tajatá amaai pia bɨma t'ɨadamẽrá. 14 Mãra ɨnaa jĩra p'anɨma, nãɨ ĩjũanepemarãpa mãra k'orea Tachi Ak'õre unu p'anɨ pẽra.
         P'uuru eyade bɨ ¿sãmaasã́ mẽranaima? 15 Ichiaba laap'ara uruapidak'ama ne yaapataɨ ek'ari mẽra bɨdai k'orea. Mãɨ k'aepẽra
         uruapidak'ari, ne ɨtɨa ɨ̃rɨ bɨpatama ẽpẽra te eda p'anɨrãpa ɨnaa ununamẽrá. 16 Ara mãɨ jĩra ẽpẽrarã k'ĩrari pia oo p'anat'ɨ ãchia Tachi Ak'õre pajãne bɨa pia pedeadamẽrá.Jesupa Moisepa bɨda jarateada17 »K'ɨ̃risiarãt'ɨ mɨ chesima Moisepa bɨda itu bɨpiemaapa, mãɨyawẽpɨra Tachi Ak'õre pari
         pedeapataɨrãpa bɨdada itu bɨpiemaapa. Mɨ mãɨ k'orea cheé pasima. Mãɨ k'aepẽra mɨ chesima
         ãchia jara p'anɨ jõma piarã ooi k'orea. 18 Mɨa piarã jararuma: pajã mãɨnepa nãɨ ĩjũa bɨmisa mãɨ Moisepa bɨdadepema letra aba
         mi ãpia pida jõiwẽma, aba mãɨne jara bɨ ãarea baerudea.+19 Mãɨneepuru ẽpẽrapa Moisepa bɨdade ne oopi bɨ pedea ooepɨra, mãɨ ãpia pida ooepɨra;
         mãɨyawẽpɨra waapẽarã́ jarateaipɨra ara mãɨya oopiemaapa, mãɨ waapẽarã k'aepẽra ãpia
         baipɨ Pajãne Bɨpa ichi juade ua bɨ t'ãena. 20 Mɨa piarã jararuma: Moisepa bɨda jarateapataɨrãpa oo p'anɨ k'aepẽra mãɨnepa p'ariseorãpa
         oo p'anɨ k'aepẽra mãrapa jĩp'a oodaepɨra, Pajãne Bɨpa mãra ichi juade ua baiwẽma.Jesupa k'ĩruupida k'orea jarateadaLuca 12:57-5921 »Mãrapa k'awa p'anɨma tachi chõarãenapemarãpa nãɨya jarapachidama: “Mĩa pearãse”.- Mãɨnepa “Peasira mãra chi chaarearãpa ɨtɨadaima”. 22 Maamina mɨa jararuma: abaɨpa chĩara ome k'ĩruusira Tachi Ak'õrepa ɨtɨaipɨ. Abaɨpa
         chĩará k'ĩra piawẽa bɨade arupara, mãɨ chi chaarearãpa ɨtɨadaima.+ Ichiaba abaɨpa chĩará k'achia pedeasira, Tachi Ak'õrepa t'ɨpɨ tau uruadea wãpiipɨ.23 »Mãɨpuru pɨ Tachi Ak'õre pae ne paapataɨdea ateerude, pɨ ũpẽa pɨ ome nepɨra uru bɨ
         k'ɨ̃risiasira, pɨa ãnimara Tachi Ak'õre pae paai pada paatearãse. 24 Mãɨpari chi ãnimara paapataɨk'á ameek'ari pɨ ũpẽa ome pia pedeade wãse, ichi ome sõpia
         p'aneenai k'orea. Maapaepuru jĩitea chek'ari pɨ ãnimara Tachi Ak'õrea paatease.25 »Pɨa ooda k'orea pɨ chi nek'ĩramaapa pɨ chi nepɨra ak'ɨparimá ateewãipɨra, ode wãutade
         ichi ome ãarea pedease, ichi ome sõpia beei k'orea. Mãɨya oowẽpɨra, ichia pɨ chi ak'ɨparí
         juade bɨipɨ. Maapae chi ak'ɨparipa pɨ chi jɨ̃a nɨbɨpataɨ te ot'eaparia jitapiipɨ eda
         jɨ̃a nɨbɨmẽrá. 26 Mɨa piarã jararuma: pɨ jãmapema wãiwẽma aba pɨa teai bɨ erreara ãarea p'aarudea.K'ima awaraɨ ome k'ãipataɨ k'orea jarateada27 »Mãrapa k'awa p'anɨma nãɨya jarapataɨ: “K'ima awaraɨ ome k'ãirãse”.-28 Maamina mɨa mãrá jararuma: abaɨpa wẽra ak'ɨk'ari k'ɨ̃riasira abaeda mãɨ wẽra ome ichi
         sõnepa nemietá oosima.29 »Mãɨpuru pɨ tau juaraaripemapa pɨá nemietá oopisira, mãɨ noet'aak'ari amaat'aase nemietá
         ooemaapa. Pɨ k'ak'uadepema abawẽa beerumina, ewaricha Tachi Ak'õre ome baipɨ. Mãɨya
         pia bɨma Tachi Ak'õrepa pɨ k'ak'ua jõma t'ɨpɨ tau uruadea bat'a peei k'aepẽra. 30 Ichiaba pɨ juaraaripemapa pɨá nemietá oopisira, mãɨ bɨat'ut'aak'ari amaase nemietá
         ooemaapa. Pɨ k'ak'uadepema abawẽa beerumina, ewaricha Tachi Ak'õre ome baipɨ. Mãɨya
         pia bɨma Tachi Ak'õrepa pɨ k'ak'ua jõma t'ɨpɨ tau uruadea bat'a peei k'aepẽra.Jesupa jarateada wẽra amaanai k'orea k'ɨ̃risiadaMateo 19:9; Marco 10:11-12; Luca 16:1831 »Ichiaba nãɨya jarapachima: “Abaɨpa ichi wẽra amaai k'ɨ̃risiasira, chi wẽrá amaai
         k'orea k'art'a bɨda teai pia bɨma”.-32 Maamina mɨa jararuma ɨmɨk'ĩra abaɨpa chi k'ima awaraɨ ome k'ãiwẽa bɨt'a amaasira mãɨnepa
         mãɨ wẽra awaraɨ ome k'ãisira, Tachi Ak'õre taade mãɨ ɨmɨk'ĩrapa mãɨ wẽrá nemietá oopii
         bɨma, awaraɨ ome k'ãii pada pẽra. Mãɨ awara ẽpẽrapa wẽra amaana atasira chi k'ima
         pamẽrá, mãɨ ẽpẽrapa nemietá oo bɨma.Tachi Ak'õre k'ĩrari piarã ne ooyade ada jarateada33 »Mãrapa k'awa p'anɨma tachi chõarãenapemarãpa nãɨya jarapachidama: “Pɨa Tachi Chipari
         k'ĩrari piarã ne ooyade aipɨra piarã ooi pia bɨma”.-34 Maamina mɨa jararuma: ni abaɨ t'ɨ̃ne piarã ne oodayade arãt'ɨ. Pajã t'ɨ̃ne piarã ne
         oodayade arãt'ɨ, pajã Tachi Ak'õre poro jũra jɨ̃parí jɨ̃ bɨ suak'a beeparí jĩra bɨẽra.
         35 Nãɨ ĩjũa t'ɨ̃nepa piarã ne oodai arãt'ɨ, nãɨ ĩjũa Tachi Ak'õre jĩru bɨparí jĩra bɨẽra.
         Ichiaba Jerusalén t'ɨ̃nepa piarã ne oodayade arãt'ɨ, Jerusalén Tachi Ak'õre Poro jũra
         jɨ̃parí jɨ̃ bɨ p'uuru pẽra. 36 Ichiaba ara pɨchi t'ɨ̃ne piarã ne ooyade arãse, pɨ puda aba pida p'ue t'orroapiiwẽa
         bɨẽra ichiaba p'ue p'aimaapiiwẽa bɨẽra. 37 Mãrapa ne oodayade adaipɨra, oot'ɨ. Ichiaba oodawẽane adaipɨra, oorãt'ɨ. Mãɨ paritua
         t'ɨ̃ne piarã ne ooyade a jarasira mãɨ pedea nemietaadepa che bɨma.Pɨchi nemietá ooda choayade adaLuca 6:29-3038 »Mãrapa k'awa p'anɨma nãɨya jarapataɨ: “Abaɨ pida chĩara tau jĩap'et'asira chi mãɨya
         ooda abarik'a tau jĩap'et'ai pia bɨma.- K'ida bɨap'et'asira chi mãɨya ooda abarik'a k'ida bɨap'et'ai pia bɨma”. 39 Maamina mɨa jararuma: pɨ piawẽa oosidara k'ĩup'ea choase. Abaɨpa pɨ uitarra chi juaraaripema
         p'esira, ichiaba uitarra juawieripema unupise p'emẽrá. 40 Mãɨ abaɨ pɨ ome k'ĩruusira chi nepɨra ak'ɨparí taade pɨ neet'á ɨ̃rɨ jɨ̃parí ẽemarii
         k'orea, pɨchi neet'á ek'aripema sida tease. 41 Ichiaba ẽpẽra chaarea bɨpa ne chɨk'ɨa uapisira kilómetro aba, sõpia ua ateewãse kilómetro
         ume. 42 Mãɨ awara abaɨ pida pɨá ne idiipɨra tease mãɨnepa ne teadoopade asira, wãak'arãse.Tachi nek'ĩramá k'ɨ̃ria bapade adaLuca 6:27-28; 6:32-3643 »Mãrapa k'awa p'anɨma nãɨya jarapataɨt'a: “Ẽpẽra abaɨ k'ɨ̃riase, maamina pɨ nek'ĩramá
         unuemaa uru base”.+44 Maamina mɨa jararuma: mãra chi nek'ĩramá k'ɨ̃riat'ɨ. Chi mãrá k'achia pedeautá pia
         pedeat'ɨ; mãra k'ĩramá p'anɨrã pia oot'ɨ.+ Tachi Ak'õrea ɨt'aa chiidit'ɨ ãchi k'aripamẽrá. 45 Mãɨya baipɨ mãra Ak'õre pajãne bɨ warrarãpɨ. Tachi Ak'õrepa ɨmata ochiapiparima ẽpẽra
         sõpia berã ɨ̃rɨ, k'achia berã ɨ̃rɨ pida. Ẽpẽra jĩp'a be k'orea chi jĩp'a bewẽa k'orea
         pida k'oe chepiparima. 46 Maamina mãrapa abapuru mãra k'õp'ãerorãt'a k'ɨ̃ria p'ananaipɨra, ¿k'ãret'a nepia Tachi
         Ak'õrepa teaima? Romanepema pae erreara jɨrɨp'epataɨrã pida mãɨ jĩra oopatama. 47 Mãɨ awara mãrapa waapẽarã́ pia pedeasidara, ¿nepia oo p'anɨk'ãra? Chi Tachi Ak'õrene
         ĩjãanak'apɨɨrã pida mãɨya oopatama. 48 Mãɨpuru jõmãɨrã k'ɨ̃ria beat'ɨ mãra Ak'õre pajãne bɨpa jõmãɨrã k'ɨ̃ria bɨ jĩra.
         
            
               	T'ã jĩra p'anɨma. Mãɨpa jara bɨma «mãra nãɨ ĩjũane p'anɨma ẽpẽrarã pia p'ananamẽrá» wa «mãrapa nãɨ ĩjũanepemarã́
                     Tachi Ak'õre k'ɨ̃risiat'a jarateadaipɨ».

               	Letra aba mi ãpia pida. Griego pedeade nãɨya bɨ bɨma: Tilde aba pida ichiaba letra aba pida.

               	5:21 Éxodo 20:13; Deuteronomio 17:8.

               	Mãɨ chi chaarearãpa. Griego pedeade nãɨya bɨ bɨma: Sanedrín. Mãɨrã judiorã minachia k'awa be ará posoa chepachidama edaɨde, nepɨra oodai k'orea.

               	5:27 Éxodo 20:14.

               	5:31 Deuteronomio 24:1.

               	5:33 Deuteronomio 23:21-23.

               	5:38 Levítico 24:20.

               	Ẽpẽra abaɨ k'ɨ̃riase. K'aipa tachi nek'ĩramá ununaanait'a pia bɨade a jarasit'a k'awadawẽma. Levítico 19:18.

               	Mãrá k'achia pedeautá pia pedeat'ɨ; mãra k'ĩramá p'anɨrã pia oot'ɨ. Griego pedeade chi eda waapẽarã k'art'ade mãɨ newẽma.

Nenea k'edea ne teai jarateada61 »Jĩrak'aua p'anat'ɨ awaraɨrã taade nepia oodai Tachi Ak'õre pae, ãchia ak'ɨdamẽrá.
         Mãɨya oosidara, mãra Ak'õre pajãne bɨpa mãrá nepia teaiwẽma. 2 Pɨa nenea k'edea ne tearude seat'a Tachi Ak'õrene ĩjãapataade apataɨrãpa oopata jĩra
         oorãse. Ãchia ne teautade, mãɨ k'orea jarapatama judiorã ará pedeapataɨ tede mãɨnepa
         p'uurude pida jõmãɨrãpa ãchi k'orea pia pedeadamẽrá. Mɨa piarã jararuma: ẽpẽrarãpa
         ãchi k'orea pia pedeadait'a k'ɨ̃ria p'anɨ pẽra, mãɨ ãchi k'orea pedea pia pedeadada
         puru nepia uru p'anɨma. Mãɨt'u Tachi Ak'õrenepa mi ãpia pida nepia uru p'anɨwẽma.
         3-4 Pɨa nenea k'edea ne tearude waapẽarã taade jĩk'ua pedearãse. Mi ãpia pida abaɨa nepɨrɨrãse.
         Pɨa k'ĩup'ea nepia oo bɨt'a pɨ Ak'õrepa unuparima. Ichiapuru pɨá nepia teaipɨ.+Jesupa jarateada ɨt'aa chiidii k'oreaLuca 11:2-45 »Pɨa Tachi Ak'õrea ɨt'aa chiidirude Tachi Ak'õrene ĩjãapataade apataɨrãpa oopataɨ
         jĩra oorãse. Ãchia judiorã ará pedeapataɨ tede mãɨnepa p'uurude bai nɨp'aneenak'ari
         Tachi Ak'õrea ɨt'aa chiidipatama ẽpẽrarãpa pia ununamẽrá. Mɨa piarã jararuma: ẽpẽrarãpa
         ãchi pia ununai k'ɨ̃ria p'anɨ pẽra mãɨ ãchi k'orea pedea pia pedeadada puru nepia
         uru p'anɨma. Mãɨt'u Tachi Ak'õrenepa mi ãpia pida nepia uru p'anɨwẽma. 6 Pɨa Tachi Ak'õrea ɨt'aa chiidirude pɨchi tede eda wãse. Chi eda wãpataɨ jɨ̃at'ɨk'ari
         pɨchi tuaba pɨ Ak'õrea ɨt'aa chiidise. Pɨa k'ĩup'ea nepia oo bɨ Tachi Ak'õrepa unuparima.
         Ichiapuru pɨá nepia teaipɨ.7-8 »Pɨa Tachi Ak'õrea ɨt'aa chiidirude Tachi Ak'õrene ĩjãanak'apɨɨrãpa oopataɨ jĩra oorãse.
         Ãchia pedea bari k'ak'o minachia ɨ̃rɨ jarapatama k'ɨ̃risia p'anɨ pẽra tãaraa ɨt'aa
         chiidiutade, Tachi Ak'õrepa pia ũri bɨek'ãra adayá. Maamina mãra Ak'õrea ɨt'aa chiididai
         naena, ichia k'awa bɨma mãrapa k'ãre k'ɨ̃ria p'anɨ. 9 Mãɨpuru Tachi Ak'õrea nãɨya ɨt'aa chiidit'ɨ:“Tai Ak'õre pajãne bɨ, pɨ t'ɨ̃ waapẽarã t'ɨ̃ k'aepẽra piipará bɨma.10 Taipa k'ɨ̃ria p'anɨma tãaraawẽa bɨde pɨa pɨchidirã pɨ juade ua bait'a.K'ɨ̃ria p'anɨma pɨa k'ɨ̃ria bɨ nãɨ ĩjũanepemarãpa oodait'a, pajãnepemarãpa oopata
         jĩra.11 Taiyá chik'o tease ewaricha k'odamẽrá.12 Taipa nemietá oodada k'ɨ̃risia atuase, waapẽarãpa nemietá oodada mãɨ taipa k'ɨ̃risia
         atuapataɨ jĩra.13 Tai nemietaade baepirãse mãɨnepa nemietaadepema k'aripase”.+ [Pɨa jõmãɨrã p'ue bɨpɨ, pɨ chi chaarea bɨpɨ ichiaba ewaricha chi minachia k'awa bɨpɨ.]+14 »Waapẽarãpa mãra ne piawẽa oodada k'ɨ̃risia atuadaipɨra, mãrapa ne piawẽa oodada mãra
         Ak'õre pajãne bɨpa k'ɨ̃risia atuaipɨ. 15 Maamina waapẽarãpa mãra ne piawẽa oodada k'ɨ̃risia atuadaepɨra, mãrapa ne piawẽa oodada
         mãra Ak'õre pajãne bɨpa k'ɨ̃risia atuaiwẽma.Nek'odak'apɨ́ ewari ooda k'orea16 »Mãrapa Tachi Ak'õrene k'ɨ̃risiadayá nek'odak'apɨ́ ewaride ooutade k'ĩra piawẽa p'aneerãt'ɨ
         Tachi Ak'õrene ĩjãapataade apataɨrãpa oopataɨ jĩra. Ãchi mãɨya p'anapatama jõmãɨrãpa
         k'awadamẽrá Tachi Ak'õrene k'ɨ̃risiadayá nek'odak'apɨ́ ewaride oo p'anɨ. Mɨa piarã
         jararuma: ẽpẽrarãpa ãchi pia jaradai k'ɨ̃ria p'anɨ pẽra mãɨ ãchi k'orea pedea pia
         pedeadada puru nepia uru p'anɨma. Mãɨt'u Tachi Ak'õrenepa mi ãpia pida nepia uru p'anɨwẽma.
         17 Maamina pɨa Tachi Ak'õrene k'ɨ̃risiadayá nek'odak'apɨ́ ewaride oo bɨde pɨ porode k'era
         wease mãɨnepa k'ĩra sɨɨse. 18 Mãɨyara ẽpẽrarãpa k'awadaiwẽma pɨa Tachi Ak'õrene k'ɨ̃risiadayá nek'odak'apɨ́ ewaride
         oo bɨt'a. Aba pɨ Ak'õrepuru k'awaipɨ. Pɨa k'ĩup'ea nepia oo bɨt'a pɨ Ak'õrepa unuparima.
         Ichiapuru pɨá nepia teaipɨ.Nepia pajãne uru bai k'orea jarateadaLuca 12:33-3419 »Nãɨ ĩjũane nepia jɨrɨrãt'ɨ minachia uru p'ananai k'orea. Nãɨ ĩjũanepema mok'osiaparima,
         simiapa ãriparima ichiaba nechɨapataɨrã eda wãnak'ari nechɨapatama. 20-21 Mãɨ k'aepẽra chi piipará bɨ machi sõnepa k'ɨ̃riapatama. Mãɨpuru Tachi Ak'õrepa k'ɨ̃ria
         bɨt'a mãra pida k'ɨ̃ria p'anat'ɨ ne aba pia bɨ pajãnepema uru p'ananai k'orea. Jãma
         simiapa ãrik'ama, nepia mok'osiak'ama ichiaba nechɨapataɨrã p'ue eda wãnak'ama.Jesupa tachi tau k'orea jarateadaLuca 11:34-3622 »Tachi tau ĩpira jĩra bɨma. Mãɨpuru pɨ tau pia bɨpɨra ɨnaane nipaipɨ. 23 Maamina pɨ tau mietá bɨpɨra, ne k'achiade wãrune p'ue unuwẽa baipɨ. Ara mãɨ jĩra pɨa
         nemietá oo bɨpɨra, nepia ooyade a jara bɨmina, pɨ piarã p'ãrione nima.K'ait'a tachi chipariLuca 16:1324 »Ẽpẽra abaɨ pida p'ue mimiaiwẽma ichi chipari ume p'anɨ pae. Ume uru bɨpɨra aba atepe
         pia k'ɨ̃ria baipɨ. Mãɨ ome nipaipɨ mãɨne chi abaɨ itu bɨipɨ. Ara mãɨ jĩra chi ne minachia
         uru ba k'ɨ̃ria bɨpa Tachi Ak'õre ome p'ue nipaiwẽma.Tachi Ak'õrepa ichidirã ak'ɨparimaLuca 12:22-3125 »Mãɨpuru mɨa jararuma: mãra sãmaasã́ p'ananait'a minachia k'ɨ̃risiarãt'ɨ nek'odai
         k'orea, netodai k'orea ichiaba ne jɨ̃nai k'orea. ¿Tachi chok'ae bait'a chik'o k'aepẽra
         atepe piipará bɨwẽk'ãra? ¿Tachi k'ak'ua neet'á k'aepẽra atepe piipará bɨwẽk'ãra? 26 Ak'ɨt'ɨ, ĩpana ne uudak'ama, ne baadak'ama ichiaba ne yaadak'ama. Maamina Tachi Ak'õre
         pajãne bɨpa ãchiá nek'opiparima. ¿Mãra ĩpana k'aepẽra atepe pia p'anɨwẽk'ãra? 27 ¿K'ai mãranepema, ichi k'ak'ua k'orea minachia k'ɨ̃risia bɨpa tãaraa chok'ae baima?+28 ¿K'ãre k'orea mãrapa neet'á k'orea minachia k'ɨ̃risiapatama? Ak'ɨt'ɨ nep'ono sãmaasã́
         wariparit'a. Nep'ono mimiak'ama ichiaba p'aru k'osak'ama. 29 Maamina mɨa jararuma: tachi chõarãenapema poro jũra jɨ̃parí jɨ̃ bɨ Salomón ne minachia
         uru badamina nep'ono jĩra k'ĩrawãrea jɨ̃k'a pasima.+30 Chi idiapae p'ũajãra tachia mẽa unupataɨ mãɨ norema paapatamina Tachi Ak'õrepa wapida
         mãɨ t'õpiparima. Mãɨ k'aepẽra ¿ichia mãrá ne piipará jɨ̃namẽrá teaiwẽk'ãra? ¿K'ãre
         k'orea mãɨne p'ue ĩjãanawẽma?31 »Mãɨpuru minachia k'ɨ̃risiarãt'ɨ nek'odai k'orea, netodai k'orea mãɨnepa ne jɨ̃nai
         k'orea. 32 Tachi Ak'õrene ĩjãanak'apɨɨrãpa ãarea mãɨ jɨrɨpatama, maamina mãra Ak'õre pajãne bɨpa
         k'awa bɨma mãrapa k'ãre uru p'ananai p'anɨt'a. 33 Mãɨpuru k'ɨ̃riat'ɨ Tachi Ak'õrepa machi ichi juade ua bai ichidirã ome. Jĩrak'aua
         p'anat'ɨ ichia oopi bɨ oodai k'orea. Mãɨya mãra ne newẽa p'anɨ ichia ãarea teaipɨ.
         34 Ne nũpema minachia k'ɨ̃risiarãt'ɨ, nũ pida Tachi Ak'õrepa mãra ak'ɨ bai pẽra. Ewaricha
         nepɨra minachia baipɨ.
         
            
               	Teaipɨ. Waapẽarã k'art'ade versículo 3-4, 6 mãɨnepa 18de mãɨ awara jara bɨma «waapẽarã taade
                     teaipɨ».

               	Nemietaadepema. Mãɨ pedeapa ichiaba jara bɨma «tiore».

               	Griego pedeade chok'ará k'art'ade pedea corchetede bɨ newẽma.

               	Mãɨ ichiaba jara bɨma «¿K'ai mãranepemapa minachia k'ɨ̃risia bɨpa atepe teesoa warima?»

               	Salomón. 1 Reye 10:4-7; 10:23-25.

Waapẽarã k'orea mietá pedeapataɨLuca 6:37-38; 6:41-4271 »Waapẽarãpa nemietá oodada k'orea pedearãt'ɨ, abaɨa mãrapa nemietá oodada ak'ɨpiemaapa.
         2 Mãrapa waapẽarãpa nemietá oodada ak'ɨpata jĩra, ara mãɨya Tachi Ak'õrepa mãra ak'ɨipɨ.
         Abaɨ pia bɨwẽane a jarapataɨ jĩra, ara mãɨya Tachi Ak'õrepa mãra pia bɨwẽane aipɨ.+3 ¿K'ãre k'orea nejarra taujãne bɨ machi k'õp'ãeroné ak'ɨparima? ¿K'ãre k'orea pak'uru
         waibɨa bɨ pɨ taujãne bɨ ak'ɨk'ama? 4 Pak'uru waibɨa machi taujãne bɨ ununawẽa p'anɨpɨra ¿sãmaasã́ waapẽarã́ nãɨya jaradaima:
         “Nejarra pɨ taujãne bɨ mɨa aubariipɨ”? 5 ¡Mãrapa jarapataɨ jĩra oodak'ama! Nãɨrã pak'uru waibɨa machi taujãne bɨ aubarit'ɨ.
         Mãɨya p'ue ununaipɨ nejarra waapẽarã taujãne bɨ aubaridai k'orea. Ara mãɨ jĩra pɨa
         nemietá oo bɨ itu bɨse. Mãɨyapuru waapẽarã p'ue k'aripaipɨ.6 »Tachi Ak'õre paepema usá tearãt'ɨ mãra k'aapiemaapa. Mãrapa chi neepɨa k'ede siná
         tearãt'ɨ mãɨ ɨ̃rɨ t'ɨapiemaapa.+Jesupa jarateada Tachi Ak'õrea ɨt'aa chiididamẽráLuca 11:9-13; 6:317 »Mãra newẽa p'anɨ Tachi Ak'õrea ɨt'aa chiidi p'anat'ɨ; mãɨne ichia mãrá teaipɨ. Jɨrɨ
         p'anat'ɨ; ichia unupiipɨ. Tede eda wãpataɨde t'ɨ̃t'ɨ; mãɨne chi eda wãpataɨ ewai jĩra,
         ichia teaipɨ. 8 Chi ɨt'aa chiidi bɨpa jitaipɨ. Chi jɨrɨ bɨpa unuipɨ. Chi t'ɨ̃ bɨ pae tede eda wãpataɨ
         ewaipɨ ne teai k'orea. 9 Warrapa p'ana idirude ¿chi ak'õrepa mawara teaik'ãra? 10 Warrapa beta idirude ¿taama teaik'ãra? 11 Mãra chi k'achia berãpa mãra warrarã́ nepia tea k'awa p'anɨpɨra, ¿mãra Ak'õre pajãne
         bɨpa chi idi p'anɨa nepia teaiwẽk'ãra? 12 Mãrapa k'ɨ̃ria p'anɨma waapẽarãpa mãra pia oodait'a. Mãɨpuru, ara mãɨ jĩra mãrapa
         waapẽarã pia oot'ɨ, chi Moisepa bɨdade mãɨnepa Tachi Ak'õre pari pedeapataɨrãpa bɨdade
         jãɨya jara bɨẽra.Eda wãpataɨ p'isua bɨLuca 13:2413-14 »Mãra chi eda wãpataɨ p'isua bɨde wãt'ɨ. Chi mietade eda wãpataɨ jet'ea bɨma. Chi
         o sida jet'ea bɨẽra mãma chok'ará eda wãpatama. Maamina Tachi Ak'õre ome ewaricha
         chok'ae bai k'orea eda wãpataɨ p'isua bɨma. Chi ode p'isua bɨẽra chaarea bɨma wãi
         k'orea. Mãɨ o chok'araɨrãpa ununak'ama.Pak'uru k'awapatama chi nejõnepaLuca 6:43-4415 »Jĩrak'aua p'anat'ɨ sea Tachi Ak'õre pari pedeapataɨrãane apataɨrã paara. Ãchia piarã
         jĩra jarateapatama maamina mãɨya p'anɨma ẽpẽrarãpa Tachi Ak'õre pedea ĩjãapidaemaapa.
         16-17 Ãchia oo p'anɨnepa mãrapa k'awadaipɨ piarã wa piarãwẽt'a. Pak'uru piapa nejõ pia chauparima
         maamina pak'uru mietapa nejõ mietá chauparima. ¿Ɨɨrɨ bɨɨrɨpa uva chauparima? ¿Wa jõjõek'apa
         higo chauparima? 18 Pak'uru piapa nejõ mietá chauk'ama ichiaba pak'uru mietapa nejõ pia chauk'ama. 19 Pak'uru bɨɨrɨ pia chauwẽpɨra, t'ut'aadak'ari paapatama. 20 Ara mãɨ jĩra mãrapa Tachi Ak'õre pari pedeapataɨrã k'awadaipɨ sãɨ piarãpẽa wa sãɨ
         seaparí, ãchia oo p'anɨnepa.Jesú t'ɨ̃ne ne oo p'anɨLuca 13:25-2721 »Ẽpẽrarãpa mɨ ãchi chipariade apatamina jõmãɨrã ãarea Tachi Ak'õre juade ua bɨde p'ananaiwẽma.
         Abapuru mɨ Ak'õre pajãne bɨpa k'ɨ̃ria bɨ oo berãt'a ichi p'uurude p'ananaipɨ. 22 Ichia ɨtɨai ewaride chok'araɨrãpa mɨá jaradaipɨ: “Tai Chipari, tai Chipari, tai pɨ
         t'ɨ̃ k'orea pedeasidama, pɨ t'ɨ̃ne jaore mietaarã ãyá jeret'aasidama mãɨnepa pɨ t'ɨ̃ne
         ẽpẽrarãpa ne oodak'apɨ́ oosidama”. 23 Mãɨne mɨa piarã jararuma: “Mietá oopataɨrã, ãyá wãt'ɨ. Mɨa mãra unuk'ama”.Te ume p'anɨ k'orea jarateadaMarco 1:22; Luca 6:47-4924 »Mãɨ k'orea abaɨpa mɨ pedea ũrik'ari, ooipɨra, nãɨ jĩra baipɨ: ẽpẽra k'ɨ̃risia k'awa
         bɨpa ichi te mawara ɨ̃rɨ oosima. 25 Mãɨne k'oe che nɨbeesima, nãu ɨbɨa p'õat'ɨ nɨbeesima mãɨnepa to che nɨbeek'oasima;
         maamina ichi te t'erawãé pasima mawara ɨ̃rɨ ooda pẽra. 26 Maamina chi mɨ pedea ũrik'ari ooepɨra, nãɨ jĩra baipɨ: ẽpẽra k'ɨ̃risia newẽa bɨpa
         ichi te ipude oosima. 27 Mãɨne k'oe che nɨbeesima, nãu ɨbɨa p'õat'ɨ nɨbeesima mãɨnepa to che nɨbeek'oasima.
         Mãɨpa ichi te t'erap'et'ak'ari abaeda ãarea ãrisima».28 Jesupa jõma jarateak'ari ẽpẽrarãpa k'awa k'ɨ̃risiadaé pasima. 29 Jesupa Moisepa bɨda jarateapataɨrã jĩra jarateak'a pasima. Mãɨpari minachia k'awa
         bɨdepa pia jaratea basima.
         
            
               	Abaɨ pia bɨwẽane a jarapataɨ jĩra, ara mãɨya Tachi Ak'õrepa mãra pia bɨwẽane aipɨ.
                     Griego pedeade nãɨya bɨ bɨma: Waapẽarã chaapataɨ jĩra, ara mãɨya mãra chaadaipɨ.

               	Mãɨ nãɨya jara k'ɨ̃ria bɨma: «Waapẽarãpa Tachi Ak'õre pedea ũri k'ɨ̃rianak'apɨra,
                     ãchiá waa jaratearãt'ɨ. Jarateadaipɨra mãra nemietá oodaima».

Jesupa aida pará k'ɨdade bada jɨpadaMarco 1:40-45; Luca 5:12-1681 Jesú eyadepa edá cheside ẽpẽrarã chok'ará ichi k'aade cheepɨrɨsidama. 2 Mãɨya bɨde ẽpẽra aida pará bɨ Jesumá chesima.+ Sĩraporode k'obeek'ari nãɨya idisima:—Mɨ Chipari, pɨa k'ɨ̃ria bɨpɨra, mɨ p'ue jɨpai bɨma.3 Mãɨne Jesupa jua ɨ̃rɨ bɨrude jarasima:—Mɨa mãɨya oo k'ɨ̃ria bɨma. ¡Jɨpa beese!Ara mãɨne mãɨ ẽpẽra aida pará bada wẽpasima. 4 Jesupa ichiá jarasima:—Pɨ jɨpa beeda abaɨa jararãse. Mãɨpari p'aaremá wãse pɨ jɨpa beesit'a unumẽrá. Maapae
         ne tease Moisepa jarada jĩra.- Mãɨya ẽpẽrarãpa pɨ piarã jɨpa beeda k'awadaipɨ.Jesupa chi papaká bɨ pae pari mimiaparí jɨpadaLuca 7:1-105 Maapae Jesú Capernaum p'uurudea wãsima. Mãma cheside Romanepema papaká berã chi mãɨrã
         chaarea ichimá chesima. Mãɨpa nãɨya chupuria idisima:6 —Mɨ Chipari, chi mɨ pae pari mimiaparí tiida bɨma. K'ak'ua minachia p'ua bɨẽra k'ɨdade
         sorek'ea bɨma.7 Mãɨne Jesupa jarasima:—Ichi jɨpade wãipɨ.8 Maamina chi papaká berã chi mãɨrã chaarea bɨpa jarasima:—Mɨ Chipari, mɨ ẽpẽra piawẽa bɨma, pɨ mɨ tede eda wãit'a. Maamina pɨ nãmaripa pedeasira,
         chi mɨ pae pari mimiaparí jɨpa beeipɨ. 9 Ara mãɨ jĩra chi mɨ k'aepẽra atepe chaarea bɨpa jararut'a, mɨa ĩjãa baparima. Ichiaba
         mɨa jararut'a, chi mɨ juade papaká berãpa ĩjãa p'anaparima. Mɨa abaɨa wãpade arude,
         wãparima; mãɨnepa abaɨa chepade arude, cheparima. Ichiaba mɨ pae pari mimiaparia ne
         oopade arude, ooparima.10 Mãɨ ũriside Jesupa pia k'ɨ̃risiasima. Mãɨne ichi k'aade wã p'anɨrã́ jarasima:—Piarã mãrá jararuma: nãɨ ẽpẽrapa minachia ĩjãa bɨ jĩra israel ĩjũanepemarã t'ãena
         aba pida unuk'ama. 11 Mɨa mãrá jararuma: ɨmata ochiaparidepa mãɨnepa ɨmata baeparidepa mãɨ tuadepemarã chok'ará
         chedaipɨ. Mãɨrã tachi chõarãenapemarã Abrahán ome, Isá ome mãɨnepa Jacobo ome Pajãne
         Bɨpa ichidirã ichi juade ua bɨ nek'opataɨde suak'abari p'aneenaipɨ. 12 Maamina Tachi Ak'õrepa ẽpẽrarã naa ua k'ɨ̃ria bada p'ãrionea ãyá jerek'oaipɨ. Mãma
         jẽa p'ananaipɨ mãɨnepa p'uapa k'ida k'ɨterrea p'ananaipɨ.13 Maapae Jesupa papaká berã chi mãɨrã chaarea bɨa jarasima:—Tedea wãse. Pɨa ĩjãa bɨ jĩra mɨa ooipɨ.Ara mãɨne papaká berã chi mãɨrã chaarea pae pari mimiaparí jɨpa beesima.Jesupa Simón Pedro p'ak'õre jɨpadaMarco 1:29-34; Luca 4:38-4114 Maapae Jesú Pedro tedea wãsima. Eda wãside Pedro p'ak'õre k'ɨamiapa k'ɨdade bɨ unusima.
         15 Jesupa ichi jua t'õmarik'ari, mãɨ k'ɨa nɨbada tuusima. P'irabarik'ari ãchiá nek'opisima.16 K'iuk'ari ẽpẽrarãpa chok'ará jaore mietá pará be Jesumá enemeesidama. Mãɨne Jesupa
         ara jararupa chi jaore mietá ãarea ãyá jerek'oasima. Ichiaba k'ak'ua piawẽa berã ãarea
         jɨpa beepik'oasima. 17 Mãɨyasima Tachi Ak'õre pari pedeaparí Isaíapa jarada jĩra. Nãɨya jarasima: «Tachi
         k'ɨdade beada ichia jɨpasima mãɨnepa p'ua beada ichia jõpisima».-Jesú ome wãnayá p'ananaLuca 9:57-6218 Jesupa ẽpẽrarã chi chok'ará ichi adu jũra nɨbɨ unusima. Mãɨ k'orea ichi ome p'ɨrrɨapataɨrã́
         senia k'ĩaria wãnayane asima. 19 Maamina wãnai naena Moisepa bɨda jarateaparí Jesumá chesima. Mãɨ ẽpẽrapa jarasima:Jarateaparí, pɨ wãrumá mɨ pɨ ome wãipɨ.20 Jesupa ichiá jarasima:—Et'erre k'oparí te pará bɨma mãɨnepa ĩpana te pará bɨma, maamina mɨ, chi Ẽpẽra Warra
         chi mãma k'ãi newẽa bɨma.21 Mãɨne aba ichi ome p'ɨrrɨa baparipa jarasima:—Mɨ Chipari, pɨ ome wãi naena mɨ ak'õre itu t'ɨbaripise.+22 Jesupa ichiá jarasima:—Mɨ ome chese. Itu bɨse, chi piudaadapa chi piudada t'ɨbaridamẽrá.+Jesupa nãu, senia choma ome k'ĩup'eapidaMarco 4:35-41; Luca 8:22-2523 Maapae Jesú p'ãp'orrode batook'ari ichi ome p'ɨrrɨapataɨrã sida wãsidama. 24 Mãɨya p'anɨne nãu minachia p'õat'ɨ nɨbeek'ari, p'usa minachia k'ĩruu nɨbeek'ari, pania
         p'ãp'orrode eda wã nɨbeesima. Mãɨmisa Jesú k'ãi basima. 25 Mãɨpuru ichi ome p'ɨrrɨapataɨrãpa ɨ̃rɨmanak'ari nãɨya jarasidama:—¡Tai Chipari, k'aripase! ¡Tachi k'uawãmaa p'anɨma!26 Mãɨne Jesupa jarasima:—Mãra ¿k'ãre k'orea ne wap'ea p'anɨma? ¡Mãrapa pia ĩjãanawẽa p'anɨma!P'irabarik'ari Jesupa nãua mãɨnepa senia chomá ɨbɨa pedeasima. Ara mãɨne jõma ap'i
         ũu beesima. 27 Mãɨne ãchia k'awa k'ɨ̃risiadaé pasima. Nãɨya jarasidama:—Nãɨ ¿k'aima? Nãupa mãɨnepa to pida ichi pedea ũripatama.Jesupa jaore mietá p'anana ãyá jeret'aadaMarco 5:1-20; Luca 8:26-3928 Maapae senia choma k'ĩaria wãnak'ari Gadara tuadea chesidama. Mãɨne ẽpẽra ume jaore
         mietá pará p'anɨ jãɨrã te p'ẽya uriadepa ochiadak'ari Jesumá chesidama. Mãɨ ẽpẽra
         minachia k'ĩruu p'anapachida pẽra aba pida mãmaria wãnak'a pasima. 29 Mãɨne Jesua jĩk'ua biasidama:—¡Tachi Ak'õre Warra!+ ¿K'ãre k'orea mɨ ome bariyá bɨma? ¿Tai mĩapiyá ewari chei naena pɨ cheruk'ãra?30 Mãɨ ara k'ait'a sina chi chok'ará nek'o para basima. 31 Mãɨpuru chi jaore mietaarãpa Jesua nãɨya chichupuria idisidama:—Pɨa tai ãyá jeret'aaipɨra, sina k'ak'uade eda wãpise.32 Mãɨne Jesupa jarasima:—Wãt'ɨ.Ara mãɨne jaore mietaarã mãɨ ẽpẽrarã k'ak'uadepema wãnak'ari sina k'ak'uade eda wãsidama.
         Mãɨpa sina p'ira errodak'ari p'ẽyanepa toedá t'ĩuk'oa wãsidama. Mãɨya ãarea todepa
         piusidama. 33 Mãɨ sinarã ak'ɨ p'ananapa mãɨya ununak'ari, p'ira wãsidama p'uurudea. Mãma padak'ari
         ẽpẽrarã jaore mietá pará beadapa mãɨ ãarea nepɨrɨsidama. 34 Mãɨ k'orea chi p'uurudepemarã ãarea Jesú bɨmá chesidama. Ununak'ari Jesua chichupuria
         idisidama ãchi tuadepema ãyá wãmẽrá.
         
            
               	Jesú ewaride aida ara sãmaasã́ basi tachia k'awadawẽa p'anɨma. Maamina judiorãmá aba
                     Tachi Ak'õrepuru p'ue jɨpa beepi basima. Número 12:9-12; 2 Reye 5:7. Mãɨ awara aba aidapa jitasira awara ãyá bɨpachidama. Levítico 13:45-46.

               	8:4 Levítico 14:1-32.

               	8:17 Isaía 53:4.

               	Waapẽarãmá, mãɨ ẽpẽrapa nãɨya jara bɨma: «Pɨ ome wãi naena, mɨa nɨi pia bɨma mɨ ak'õre
                     k'ĩrawẽarunea».

               	Piudaadapa chi piudada t'ɨbaridamẽrá. Jesupa piuda t'ɨbaridai k'orea jara bɨwẽma. Mãɨpari ɨtɨa bɨma, ichi ome wãi naena,
                     ara ãchia k'ɨ̃ria p'anɨ jĩra oopachida k'orea.

               	Tachi Ak'õre Warra. Griego pedeade chi eda waapẽarã k'art'ade bɨ bɨma: Tachi Ak'õre Warra Jesú.

Jesupa sorek'ea bada jɨpadaMarco 2:1-12; Luca 5:17-2691 Jesú p'ãp'orrode batook'ari mãicha senia choma k'ĩaria wãk'ari ichi bapari p'uurudea
         chesima. 2 Mãma ẽpẽra sorek'ea bɨt'a ẽpẽra uapataɨde Jesumá enemeesidama. Jesupa unusima ãchia
         piarã ĩjãa p'anɨ ichia chi sorek'ea bɨ p'ue jɨpa beepiit'a. Mãɨ k'orea Jesupa chi
         sorek'ea bɨa jarasima:—Sõpia base, k'ũtã́. Pɨa nemietá ooda k'ɨ̃risia atuasima.3 Mãma Moisepa bɨda jarateapataɨrã waapẽarã p'anasidama. Mãɨrãpa k'ɨ̃risiasidama: «Ichia
         Tachi Ak'õre k'ĩrari piawẽa pedea bɨma». 4 Maamina ãchia k'ɨ̃risia p'anɨ Jesupa k'awasima. Mãɨpuru jarasima:—Mãrapa ¿k'ãre k'orea mãra sõne jãɨya piawẽa k'ɨ̃risia p'anɨma?+5 Mãramá ¿chi sãɨ jarait'a chaarea bɨma? ¿Pɨa nemietá ooda k'ɨ̃risia atuayade ait'a
         wa p'irabarik'ari nipapade ait'a? 6 Tachi Ak'õrepa mɨ, chi Ẽpẽra Warra bɨsima nãɨ ĩjũane p'anɨpa nemietá oopataɨ k'ɨ̃risia
         atuamẽrá. Mãɨ mãrá unupiipɨ.Ara mãɨne chi sorek'ea bɨa nãɨya jarasima:—P'irabarise. Pɨchi ne ẽpẽra uapataɨ atak'ari tiidá wãse.7 Ara mãɨne chi sorek'ea bada p'irabarik'ari tiidá wãsima. 8 Mãɨ unusidaɨde chi mãma p'anana ne wap'easidama.+ Maamina Tachi Ak'õrea pia pedeasidama ichi jua chaareadepema ẽpẽrá teada, k'ak'ua
         piawẽa bee jɨpa beepimẽrá.Jesupa Mateo t'ɨ̃naMarco 2:13-17; Luca 5:27-329 Jesú mãmãɨpa wãrune ẽpẽra Mateo apataɨ unusima. Mãɨ ẽpẽra chi Romanepema pae erreara
         jɨrɨp'eparí tede suak'abari basima. Jesupa Mateoa jarasima: «Mɨ ome chese».Ara mãɨne Mateo p'irabarik'ari Jesú ome wãsima.10 Mãɨya bak'ari Jesú Mateo tede nek'o basima. Jesú ome p'ɨrrɨapataɨrã, Romanepema pae
         erreara jɨrɨp'epataɨrã mãɨnepa nemietá oopataɨrã Jesú ome nek'o p'anasidama. 11 Waapẽarã p'ariseorãpa mãɨ unusidama. Mãɨ k'orea Jesú ome p'ɨrrɨapataɨrã́ idisidama:—Mãra jarateaparí ¿k'ãre k'orea Romanepema pae erreara jɨrɨp'epataɨrã ome mãɨnepa
         waapẽarã nemietá oopataɨrã ome ará nek'oparima?12 Ãchia mãɨya idiuta Jesupa ũrik'ari jarasima:—K'ak'ua pia berãpa nẽará teaparí jɨrɨdak'ama. Mãɨt'u chi k'ak'ua piawẽa berãpa jɨrɨpatama.
         13 Nãɨ pedea k'ãre jara bɨ k'awayá wãt'ɨ: “Ãnimara peadak'ari, mɨ pae paateadai k'aepẽra
         mɨa k'ɨ̃ria bɨma mãrapa waapẽarã k'ĩra chupuria p'ananait'a”.- Mɨ chi jĩp'a berã t'ɨ̃i k'orea chewẽa bɨma, mãɨpari nemietá oopataɨrãt'u t'ɨ̃ bɨma
         Tachi Ak'õremá chedamẽrá.+Nek'odak'apɨ́ ewari k'orea jarateadaMarco 2:18-22; Luca 5:33-3914 Mãɨya bak'ari Juan chi Porochoaparí ome p'ɨrrɨapataɨrã Jesumá chedak'ari idisidama:—Taipa mãɨnepa chi p'ariseorãpa Tachi Ak'õrene k'ɨ̃risiadayá nek'odak'apɨ́ ewari oopatama,
         maamina chi pɨ ome p'ɨrrɨapataɨrãpa ¿k'ãre k'orea mãɨya oodak'ama?15 Jesupa ãchiá jarasima:—Ɨmɨk'ĩrapa wẽra atarude ¿k'ai sõp'ua baima? Mãɨ ɨmɨk'ĩra chi ichia t'ɨ̃narã ome bɨmisa
         arapá p'ananaipɨ. Maamina chi ewari ará parude waapẽarã ẽpẽerãpa ichi ãyá ateewãnaipɨ.
         Maapaepuru ichia t'ɨ̃narãpa Tachi Ak'õrene k'ɨ̃risiadayá nek'odak'apɨ́ ewari oodai.16 »Tachia neet'á sore k'õa bɨmá p'aru chiwidi ará k'osadak'ama. Mãɨya k'osadaipɨra,
         chi abaɨ jidibarirupa chi p'aru sore minachia atepe k'õawãipɨ. 17 Ichiaba abaɨ pida uvaba chiwidi ãnimara e ooda chi sorede t'ɨɨdak'ama. Mãɨya oodaipɨra
         baak'ak'ari mãɨ ãnimara e ooda chota jĩawãipɨ. Maapae uvaba weawãipɨ mãɨnepa chi ãnimara
         e ooda ãriipɨ. Mãɨpuru uvaba chiwidi ãnimara e ooda chiwidide t'ɨɨdai p'anɨma. Mãɨya
         umea tãaraa choadaipɨ.+Jesupa wẽrak'au jɨpadaMarco 5:21-43; Luca 8:40-5618 Jesupa mãɨya jaratea bɨde judiorã chi mãɨrã chaareadepema chesima. Mãɨ ẽpẽra Jesú
         k'ĩrari bedabari k'obeek'ari jarasima:—Mɨ k'au arat'ea k'ĩrawẽasima. Maamina pɨ wãk'ari pɨ jua ichi ɨ̃rɨ bɨsira ɨ̃rɨmaipɨ.19 Jesú p'irabarik'ari mãɨ ẽpẽra ome wãsima. Chi ichi ome p'ɨrrɨapataɨrã sida wãsidama.
         20 Mãɨ wãrune wẽra aba ãyo k'ak'o doce oamia jita bɨpa Jesú ãpɨtepa ara k'ait'a wãk'ari,
         ichi neet'á ɨ̃rɨpema chi i t'õmarisima. 21 Mãɨya oosima ichia chi Jesú neet'á ɨ̃rɨpema t'õmarirupa jɨpa beei k'ɨ̃risia bada pẽra.
         22 Maamina mãɨya t'õmariside, Jesupa ãpɨtea ak'ɨk'ari, mãɨya jarasima mãɨ wẽrá:—K'au, arapaase. Piarã jɨpa beeit'a ĩjãana pẽra pɨ jɨpa beesima.Ara mãɨne mãɨ wẽra pia beesima.23 Jesú judiorã chi chaarea bɨ tede cheside siru chaapataɨrã mãɨnepa jẽapataɨrã unusima.+24 Jesupa ãchiá jarasima:—Ãyá wãt'ɨ. Wẽrak'au piuwẽa bɨma, mãɨpari k'ãi bɨma.Mãɨ k'orea ẽpẽrarãpa ichimá ak'ɨdak'ari eesidama. 25 Maamina ẽpẽrarã ãyá jeret'aak'oak'ari Jesú tiida eda wãsima. Maapae wẽrak'au juade
         jitak'ari k'ĩrapapisima. 26 Jesupa ooda k'orea ãarea mãɨ tuade ũrisidama.Jesupa tau p'ãrio p'anana jɨpak'oa bada27 Jesú mãmãɨpa wãside tau p'ãrio p'anana ume ichi k'aade bia chesidama. Mãɨ ẽpẽrarãpa
         jĩk'ua jarasidama:—¡Jesú, Davidepa cheda, tai k'ĩra chupuriase!28 Jesú tiida eda wãside mãɨ tau p'ãrio p'anɨ ichimá chesidama. Maapae Jesupa ãchiá idisima:—¿Mãrapa piarã ĩjãa p'anɨk'ãra mɨa mãra p'ue jɨpa beepiit'a?Ãchia p'anoosidama:—Ãjã, tai Chipari.29 Maapae Jesupa ãchi taude t'õmarik'ari jarasima:—Mãrapa ĩjãa p'anɨ jĩra mɨa ooipɨ.30 Ara mãɨne unu p'aneesidama. Maapae Jesupa ũraasima mãɨ abaɨ pida nepɨrɨpidaemaapa.
         31 Maamina mãmapema wãnak'ari Jesupa ãchi ome ooda jõma mãɨ tuade jarade wãsidama.32 Mãɨ tau p'ãrio p'anana wãutade waapẽarãpa ẽpẽra k'ĩrame t'urrá bɨ jaore mietá pará
         bɨ enemeesidama. 33 Jesupa mãɨ jaore mietá jeret'aak'ari ẽpẽra k'ĩrame t'urrá badapa pedeasima. Ẽpẽrarã
         mãma p'anɨpa k'awa k'ɨ̃risiadaé pasima. Nãɨya jarasidama:—Israel tuade waidi nãɨ jĩra ununak'a pasima.34 Maamina p'ariseorãpa jarasidama:—Jãɨ Jesupa jaore mietá ãyá jeret'aaparima, jaore mietaarã chi atepe bɨpa ichiá mãɨ
         jua chaarea teada pẽra.Ne uu chauk'ari ¿k'aipa baadaima?35 Mãɨya bak'ari Jesú p'uuru waibɨa becha mãɨnepa p'uuru chak'e bemá p'ɨrrɨa wãsima.
         Judiorã ará pedeapataɨ techa jarapachima Tachi Ak'õrepa ichidirã ichi juade ua bɨ
         k'orea. Ichiaba mãɨ pedea pia jaratea nipasima jõma k'ak'ua piawẽa berã mãɨnepa k'ak'ua
         p'ua be jɨpa beepik'oasima. 36 Ẽpẽrarã ará minachia nɨbɨ unuk'ari, sõchupuriasima, ãchi chupuria, k'ĩra piaawẽa para
         bada pẽra, oveja chi ak'ɨparí newẽa p'anɨ jĩra p'anana pẽra.-37 Mãɨne ichi ome p'ɨrrɨapataɨrã́ nãɨya jarasima:—Piarã nãɨ ẽpẽrarã ne uu minachia chau nɨbapari jĩra p'anɨma. Maamina chi mimiapataɨrã
         waibɨawẽa p'anɨma. 38 Mãɨpuru chi ne uu ĩjũa Chiparia ɨt'aa chiidit'ɨ mimiapataɨrã ichi ne uu ĩjũamá peemẽrá.
         
            
               	Griego pedeade chi eda waapẽarã k'art'ade ichiaba bɨ bɨma: Mãra sõne.

               	Ne wap'easidama. Griego pedeade chi eda waapẽarã k'art'ade bɨ bɨma: K'awa k'ɨ̃risiadaé pasima.

               	9:13 Osea 6:6.

               	Tachi Ak'õremá chedamẽrá. Griego pedeade chi eda waapẽarã k'art'ade mãɨ newẽma.

               	Mãɨne Jesupa k'awapisima ichi pedea ãchi chõarãenapema k'ɨ̃risia ome abarik'a ará
                     jarateak'ama.

               	Israel ĩjũanepemarãpa siru chaapataɨrã́ mãɨnepa jẽapataɨrã́ erreara teapachidama k'aripa
                     jẽane chedamẽrá.

               	9:36 Número 27:15-17.

Jesupa doce peedarãMarco 3:13-19; 6:7-13; Luca 6:12-16; 9:1-6101 Jesupa ichi ome p'ɨrrɨapataɨrã doce p'anɨ ará t'ɨ̃sima. Maapae ãchiá jua chaarea teasima
         jaore mietá ãyá jeret'aadamẽrá mãɨnepa k'ak'ua piawẽa be mãɨnepa k'ak'ua p'ua be jɨpa
         beepidamẽrá. 2 Jesupa peedaɨrã doce p'anɨrã nãɨrã pasima: Simón, Pedro apataɨ; chi ũpẽa André; Zebedeo
         warrarã Santiago mãɨnepa Juan; 3 P'elipe; Bartolomé; Tomá; Romanepema pae erreara jɨrɨp'eparí pada Mateo; Alp'eo warra
         Santiago; Tadeo;+4 mãɨnepa Simón Cananeo.+ Ichiaba basima Juda Iscariote, chi Jesú jitapida. 5 Mãɨrã doce p'anɨrã Jesupa peesima. Maamina wãnai naena ichia jarasima:—Judiorãwẽmá, Samaria p'uuru bemá pida wãrãt'ɨ. 6 Mãɨpari judiorãmá, Israel ĩjũa oveja atua be jĩra p'anɨmá wãt'ɨ. 7 Mãra wãutamá jarat'ɨ: “Tãaraawẽa bɨde Pajãne Bɨpa ichidirã ichi juade ua baipɨ”. 8 Mãɨpuru k'ak'ua piawẽa be jɨpa beepit'ɨ, piudada chok'ae p'irabaripit'ɨ, aidapa k'ɨdade
         be jɨpa beepit'ɨ, jaore mietá ãyá jeret'aat'ɨ. Mɨa mãrá jua chaarea pari tearuma mãɨya
         oodamẽrá. Mãɨpuru ẽpẽrarã pari k'aripat'ɨ. 9-10 Mãrapa oo p'anɨpari Tachi Ak'õrepa ne teaipɨ. Mãɨ k'orea erreara mi ãpia pida ateewãrãt'ɨ,
         chi mimiaparipa ichi erreara jitai pia bɨẽra.+ Mãra wãutade neet'á yaaparí ateewãrãt'ɨ. Ichiaba neet'á ume, jĩrune jɨ̃pataɨ mãɨnepa
         tuma ateewãrãt'ɨ.11 »Mãra p'uuru waibɨade mãɨyawẽpɨra p'uuru k'aepeade cheutade mãrapa ẽpẽra sõpia be
         jɨrɨt'ɨ. Mãɨ ẽpẽra tede p'aneet'ɨ aba mãɨ p'uurudepa wãutadea. 12 Mãɨ tiida eda wãutade Tachi Ak'õre t'ɨ̃ne chi ẽpẽrarã́ jarat'ɨ ne k'ɨ̃risiadawẽa p'ananamẽrá.
         13 Mãɨ tedepemarãpa mãrá pia chesidade adaipɨra, ãchi mãra ome ne k'ɨ̃risiadawẽa p'ananaipɨ.
         Maamina mãɨyanaepɨra, ãchi p'ue ne k'ɨ̃risiadawẽa p'ananaiwẽma. 14 Abaɨpa mãrá pia chesiade aepɨra, mãɨyawẽpɨra mãra pedea ũri k'ɨ̃riaepɨra, mãmãɨpa
         wãt'ɨ. Ãchi tiidaɨpa mãɨyawẽpɨra p'uurudepa wãutade yooro jora mãra jĩrunepema jãrap'et'at'ɨ.
         15 Mɨa piarã jararuma: Tachi Ak'õrepa ɨtɨai ewaride Sodoma, Gomorra p'uuru k'aepẽra mãɨ
         p'uuru atepe ɨtɨaipɨ.+Jesupa jarada ichi k'orea ĩjãapataɨrã mĩanaiMarco 13:9-13; Luca 21:12-1916 »Mɨa mãra ẽpẽra k'achia t'ãena peeruma. Ãchia mãra piawẽa oodaipɨ usa k'achiapa oveja
         orrabaripari jĩra. Mãɨpuru ãchi t'ãena p'anɨne taama jĩra k'ɨ̃risia k'awaa nipat'ɨ,
         maamina p'aloma jĩra ɨmɨmɨrã́ nipat'ɨ. 17 Ẽpẽrarã t'ãena jĩrak'aua p'anat'ɨ. Ãchia mãra chi ak'ɨpataɨrãmá ateewãnak'ari maapae
         judiorã ará pedeapataɨ tede soapa p'edaipɨ. 18 Mɨne ĩjãa p'anɨ k'orea mãra chi poro chaarearã k'ĩrari mãɨnepa chi poro jũra jɨ̃parí
         jɨ̃ p'anɨrã k'ĩrari ateewãnaipɨ. Mãɨne mãrapa ãchi k'ĩrari mãɨnepa judiorãwẽ k'ĩrari
         pida mɨ k'orea pedeadaipɨ. 19 Mãra jita enemeeutade k'ɨ̃risia paraarãt'ɨ k'ãret'a jaradai k'orea. Chi chaarearã
         k'ĩrari p'anɨne Tachi Ak'õrepa k'awapiipɨ k'ãre jaradai p'anɨ. 20 Mãɨ pedeautade mãra k'ɨ̃risiadepa pedeadaiwẽma, mãɨpari Tachi Ak'õre Jaorepa mãra
         k'ak'uadepa pedeaipɨ.21 »Abaɨpa ara ichi ũpẽa peapiipɨ mɨne ĩjãa bɨ k'orea. Chi ak'õrepa ichi warra peapiipɨ
         mãɨnepa chi warrarãpa ãchi ak'õrerã k'ĩruunak'ari peapidaipɨ. 22 Ãareaɨrãpa mãra unuemaanaipɨ mɨne ĩjãa p'anɨ k'orea. Maamina mãrapa mãɨ ewari chaareade
         mɨne ĩjãa p'anɨ itu bɨdaepɨra, Tachi Ak'õrepa k'aripaipɨ. 23 P'uuru abaɨde ẽpẽrarãpa mãra piawẽa oodai k'orea ẽp'ẽnaipɨra, awara p'uurudea mĩruwãt'ɨ.
         Mɨa piarã jararuma: mãra Israeldepema p'uuru becha jõma p'ɨrrɨadai naena mɨ, chi Ẽpẽra
         Warra cheipɨ.24-25 »Chi jarateaparí ome baparí, chi jarateaparí k'aepẽra atepe k'awa bɨwẽma. Maamina
         chi jarateaparí jĩra baipɨra, pia bɨma. Chi chipari pae pari mimiaparí sida ichi chipari
         k'aepẽra atepe bɨwẽma. Maamina ichi chipari jĩra baipɨra, pia bɨma. Mɨ jaore mietaarã
         minachia k'awa bɨ Beelzebú a p'anɨpɨra, mãra ara mãɨ jĩra jaradaipɨ.+¿K'ai wap'eadai p'anɨma?Luca 12:1-926 »Ẽpẽrarã wap'earãt'ɨ. Ne ãarea jĩp'a bɨwẽ jĩra bɨt'a mẽra beeiwẽma. Tachia k'awadawẽa
         p'anɨt'a, Tachi Ak'õrepa mãɨ ãarea jĩp'a k'awapiipɨ. 27 Mɨa mãrá p'ãrione jara bɨ, ɨnaane jarat'ɨ. Mɨa mãra k'ɨɨrɨk'á jarada te ɨ̃rɨpa jĩk'ua
         jarat'ɨ. 28 Chi nãɨ k'ak'ua peapataɨrã wap'earãt'ɨ. Ãchia nãɨ k'ak'ua p'ue peadaima maamina tachi
         jaore p'ue peadaiwẽma. Mãɨpari nãɨ k'ak'ua mãɨnepa tachi jaore mietade paai bɨt'a
         wap'eat'ɨ. 29 ¿Netopatawẽk'ãra ĩpana chae ume p'anɨ erreara tau aba bɨ pari? Maamina mãra Ak'õre
         pajãne bɨpa mãɨ itu bɨepɨra, aba pida ĩpana piuiwẽma. 30 Mãɨ awara Tachi Ak'õrepa k'awa bɨma mãrapa puda jõmasã́ uru p'anɨt'a. 31 Tachi Ak'õrepa mãra ĩpana chok'ará p'anɨ k'aepẽra pia ak'ɨ bɨẽra ne wap'eadawẽa p'anat'ɨ.Jesú k'orea k'ĩra p'erawẽa baiLuca 12:8-932 »Abaɨpa ẽpẽrarã k'ĩrari mɨne ĩjãa bɨade aipɨra, mɨ Ak'õre pajãne bɨ k'ĩrari mɨa ichi
         mõréane aipɨ. 33 Ara mãɨ jĩra abaɨ pida ẽpẽrarã k'ĩrari mɨ atua bɨade aipɨra, mɨa pida mɨ Ak'õre pajãne
         bɨ k'ĩrari ichi atua bɨade aipɨ.¿K'ai pia k'ɨ̃rianai?Luca 12:51-53; 14:26-2734 »Mɨ nãɨ ĩjũanea chesiade a k'ɨ̃risiarãt'ɨ ẽpẽerã ne k'ɨ̃risiadawẽa p'anapii k'orea.
         Mɨ mãɨ k'orea chewẽa bɨma, mãɨpari che bɨma ẽpẽrarã tausia k'ĩruu p'ananamẽrá.+35 Mɨ chesima chi warra chi ak'õre ome nepɨra pará bapii k'orea, chi k'au chi nae ome
         nepɨra pará bapii k'orea mãɨnepa chi ãyo chi p'ak'õre ome nepɨra pará bapii k'orea.
         36 Mãrapa mɨne ĩjãa p'anɨ k'orea piarã machi tiida chi nek'ĩramá beadaipɨ.-37 Abaɨpa chi ak'õre wa chi nae mɨ k'aepẽra atepe k'ɨ̃ria bɨpɨra, mãɨ mɨ ome p'ue nipaiwẽma.
         Abaɨ pida chi warra wa chi k'au mɨ k'aepẽra atepe k'ɨ̃ria bɨpɨra, mãɨ mɨ ome p'ue
         nipaiwẽma. 38 Minachia mĩa bai k'orea bɨwẽpɨra, mɨ ome p'ue p'ɨrrɨaiwẽma.+39 Abaɨ pida nãɨ ĩjũane itu ichi k'orea k'ɨ̃risia bɨpɨra, mãɨ atuaipɨ. Maamina abaɨ pida
         mɨ k'orea piuipɨra, mãɨ Tachi Ak'õre ome ewaricha chok'ae baipɨ.Jesupa jarada ĩjãapataɨrãpa nepia jitadaiMarco 9:4140 »Chi mãrá pia chesidade a bɨpa, mɨá pia chesiade a bɨma. Chi mɨá pia chesiade a bɨpa
         chi mɨ Peedá pia pedea bɨma. 41 Abaɨ pida Tachi Ak'õre pari pedeaparí pia chesiade aipɨra, Tachi Ak'õrepa peeda pẽra,
         nepia jitaipɨ Tachi Ak'õre pari pedeaparipa jitai pada jĩra. Ẽpẽra jĩp'a bɨa pia chesidade
         aipɨra piarã jĩp'a bɨẽra, Tachi Ak'õrepa ẽpẽra jĩp'a bɨa nepia teapari jĩra mãɨ ẽpẽrá
         ara mãɨya teaipɨ. 42 Mɨa jararuma: abaɨ pida chi mɨ ome p'ɨrrɨapataɨrã chi k'ɨ̃risia ãpia k'ɨrɨa pania
         k'õresã́ teaipɨra, Tachi Ak'õrepa piarã mãɨ ẽpẽrá nepia teaipɨ».
         
            
               	Tadeo. Griego pedeade chi eda waapẽarã k'art'ade mãɨ t'ɨ̃ k'aepẽra bɨ bɨma Lebeo, Tadeo apataɨ. Mãɨ Tadeo Santiago warra Juda pasima.

               	Simón Cananeo. Lucapa nãɨya bɨ bɨma: Simón Celote. Luca 6:15.

               	Erreara. Griego pedeade nãɨya bɨ bɨma: Nee, p'arat'a wa cobre k'ɨrrɨde ateewãrãt'ɨ.

               	Sodoma, Gomorra p'uuru. Génesi 19:1-29.

               	Griego pedeade nãɨya bɨ bɨma: Te chipari jaore mietaarã chi chaarea bɨ Beelzebú a p'anɨpɨra, ichi ẽpẽrarã ara mãɨ
                     jĩra jaradaipɨ.

               	Mãɨpari che bɨma ẽpẽrarã tausia k'ĩruu p'ananamẽrá. Griego pedeade nãɨya bɨ bɨma: Mãɨpari che bɨma k'ĩruuparí nek'o enemeei k'orea.

               	10:36 Mik'ea 7:6.

               	Minachia mĩa bai k'orea bɨwẽpɨra, mɨ ome p'ue p'ɨrrɨaiwẽma. Griego pedea bɨ bɨma: Mãɨ chi piuda pak'uru k'urusu ateewãk'ari, mɨ k'aade wãepɨra, mɨ ome p'ue baiwẽma.

111 Jesupa ichi ome p'ɨrrɨapataɨrã doce p'anɨa mãɨya jarak'ari mãmãɨpa p'uurucha jarateade
         wãsima.Jesupa Juan chi Porochoaparí k'orea jaradaLuca 7:18-352 Juan chi Porochoaparí eda jɨ̃a nɨbɨsidaɨde, ũrisima Tachi Ak'õrepa Tachi K'aripaparí
         teai jaradapa ne oomaa bɨt'a. Mãɨ k'orea ichi ome p'ɨrrɨapataɨrã ume peesima Jesua
         nãɨya ididamẽrá:3 —¿Pɨt'u chi chei badak'ãra? Wa ¿abaɨ nɨnai p'anɨk'ãra?4 Jesupa ãchiá nãɨya p'anoosima:—Mãrapa unu p'anɨ mãɨnepa ũri p'anɨ Juaná nepɨrɨde wãt'ɨ. 5 Tau p'ãrio beadapa unu p'aneesidama, bɨɨrɨ sorek'ea beada t'ɨa p'aneesidama; aidapa
         k'ɨdade bada jɨpa p'aneesidama; k'ɨɨrɨ k'ii beada ũri p'aneesidama; piudada pada chok'ae
         p'aneesidama. Mãɨ awara chupuria k'edea chi pedea pia Tachi Ak'õrepa ãchi k'aripai
         k'orea ũri p'anɨma.-6 Chi mɨ itu bɨwẽa ĩjãa bɨt'a pia baipɨ.7 Juanpa peedarã wãnak'ari Jesupa chi arí p'ananarã́ Juan k'orea nãɨya jarasima: «Ĩjũa
         pania newẽa bɨdea mãrapa Juan ak'ɨde wãsidaɨde ¿k'ãre ununai k'ɨ̃risiasidama? ¿Nãupa
         p'ũajãra p'õat'ɨ pari jĩra bɨ? 8 Mãɨya k'ɨ̃risiadaé pasima. Mãɨ ¿k'ãre ununai k'ɨ̃risiasidama? ¿Ẽpẽra neet'á pia k'ak'apia
         jɨ̃ bɨt'a ununai k'ɨ̃risia p'anasik'ãra? Mãɨyawẽma; chi ẽpẽra neet'á pia k'ak'apia
         jɨ̃pataɨrã minachia k'awa p'anɨrã tede p'anapatama. 9 Mãɨ ¿k'ãre ununai k'ɨ̃risiasidama? ¿Tachi Ak'õre pari pedeaparí ununai k'ɨ̃risia p'anasik'ãra?
         Ãjã, Tachi Ak'õre pari pedeaparí ak'ɨde wãsidama. Juan Tachi Ak'õre pari pedeaparí
         waapẽarã k'aepẽra chi atepe k'awa bɨma. 10 Ichi k'orea Tachi Ak'õre pedeade nãɨya bɨ bɨma:“Chi mɨ pari pedeaparí pɨ naa peeipɨ pɨ pae o jarimẽrá”.-11 »Mɨa piarã jararuma: nãɨ ĩjũane Juan chi Porochoaparí k'aepẽra ẽpẽra aba pida atepe
         newẽma.+ Maamina Pajãne Bɨpa ichidirã ichi juade ua bɨdepema chi wariwẽa k'ɨrɨt'a ichi k'aepẽra
         chi atepe k'awa baima. 12 Juan chi Porochoaparipa jaratea beesiedapema waa idi Pajãne Bɨpa ichidirã ichi juade
         ua bɨdepemarã atepe mĩa p'anɨma. Ẽpẽra k'achiarãpa ãchi k'achia oo k'ɨ̃ria p'anɨma.+13 Tachi Ak'õre pari pedeapataɨrãpa mãɨnepa Moisé pida Tachi Ak'õre ichidirã ichi juade
         ua bɨ k'orea pedeapachidama aba Juan chi Porochoaparí ewaridea. 14 Ãchia jarasidama aba Elía jĩra bɨt'a cheipɨ. Mãrapa k'awa k'ɨ̃ria p'anɨpɨra, chi chei
         pada jara p'anana; mãɨ Juanpɨ.-15 Chi k'ɨɨrɨ pará bɨpa jĩrak'aua ũrise.16 »Mɨmá, idiapaepema ẽpẽrarã ¿k'ãre jĩra p'anɨma? P'uurude warrarã jemena p'anɨne nãɨya
         k'ĩruu pedeapataɨ jĩra p'anɨma:17 “Taipa siru chaasidaɨde mãra paeradaé pasima.Sõp'ua k'arisidaɨde mãra jẽanaé pasima”.18 »Juan chi Porochoaparipa nek'ok'apɨ́ ewari oopachima mãɨnepa it'ua tok'a pasima. Maamina
         ẽpẽrarãpa jarapachidama ichi jaore mietá pará bɨt'a. 19 Mãɨpari mɨ, chi Ẽpẽra Warrapa ne ãarea k'oparima mãɨnepa ne ãarea toparima. Maamina
         ãchia jarapatama mɨ miak'ãe nek'oparipɨ mãɨnepa it'ua minachia toparipɨ. Mãɨ awara
         jarapatama mɨ nemietá oopataɨrã ome mãɨnepa Romanepema pae erreara jɨrɨp'epataɨrã
         ome nipapariade apatama. Maamina Tachi Ak'õre k'ɨ̃risia jĩp'a bɨt'a k'awa p'anɨma,
         chi ichide ĩjãapataɨrãpa jĩp'a oopata pẽra».Jesupa p'uurudepemarã ichide ĩjãanak'a berã ɨtɨadaLuca 10:13-1520 Maapae Jesupa waapẽarã p'uuru ɨtɨa beesima. Mãɨrã p'uurude ichia chi ẽpẽrarãpa ne
         p'ue oodak'apɨ́ mãma ãarea oodamina ãchia nemietá oopataɨ amaanaé pasima. 21 Nãɨya jarasima:—¡Corazín p'uurudepemarã mãɨnepa Betsaidadepemarã chupuri p'anɨma, Tachi Ak'õrepa
         ɨtɨai pẽra! Mɨa ẽpẽrarãpa ne p'ue oodak'apɨ́ mãra t'ãena Tirode mãɨnepa Sidone oodapara,
         mãɨ p'uurudepemarãpa isapea nemietá oopataɨ itu bɨdak'ari Tachi Ak'õrene ĩjãanai pasima.+ Mãɨ k'orea neet'á sõp'ua p'anɨne jɨ̃pataɨ jɨ̃nai pasima, mãɨnepa et'abarra jora ɨt'aa
         p'odai pasima ãchi poro ɨ̃rɨ.+22 Maamina mɨa mãrá jararuma: Tachi Ak'õrepa jõmãɨrã ɨtɨai ewaride Tirodepemarã mãɨnepa
         Sidonepemarã k'aepẽra mãra atepe ɨtɨaipɨ.23 ¿Capernaunepemarã ɨt'aa pajãnea wãnaik'ãra? ¡Wãnaiwẽma! ¡Tachi Ak'õrepa mãra piudaadarã
         p'anapataɨmá peeipɨ!+ Mɨa ẽpẽrarãpa ne p'ue oodak'apɨ́ mãra t'ãena Sodoma p'uurude oodapara, jãɨ p'uuru
         wapida bai pasima.+24 Maamina mɨa jararuma: Tachi Ak'õrepa ãareaɨrã ɨtɨai ewaride Sodomanepemarã k'aepẽra
         mãra atepe ɨtɨaipɨ.Jesupa ẽpẽrarã ɨ̃apaapiparii k'orea jaradaLuca 10:21-2225 Mãɨ ewaride Jesupa jarasima: «Ak'õre, pɨ pajãnepema Chiparipɨ mãɨnepa nãɨ ĩjũanepema
         Chiparipɨ. Pɨa ne atua berã́ mɨa jarateada k'awapida pẽra mɨa pɨá pia pedeaipɨ. Mãɨt'u
         chi minachia k'awa berã́ pɨa k'awapié pasima. 26 Ãjã, Ak'õre, pɨa mãɨya oosima jãɨya oo k'ɨ̃ria bada pẽra.27 »Mɨ Ak'õrepa mɨá ara ichidepema ne ãarea k'awapisima. Abaɨ pida atua p'anɨma mɨ, chi
         Warra sãmaasã́ bɨ; aba mɨ Ak'õrepuru k'awa bɨma. Ara mãɨ jĩra abaɨ pida atua p'anɨma
         mɨ Ak'õre sãmaasã́ bɨ; abapuru mɨ, chi Warrapuru mãɨ k'awa bɨma. Mɨa abaɨa mɨ Ak'õre
         k'awapisira mãɨ ẽpẽra pida k'awaipɨ.28 »Ãarea sẽ p'anɨpɨra, mɨmá chet'ɨ. Mɨa mãra ɨ̃apaapiipɨ.+29 Mɨá itu ateewãpit'ɨ. Mɨa ne jara bɨ ũrit'ɨ. Mɨa ãarea choaparima mãɨnepa mɨ sõnepa
         waapẽarã k'aepẽra atepe k'awa bɨade a k'ɨ̃risiak'ama. Mɨmá chedaipɨra mãra piarã ɨ̃apaadaipɨ.
         30 Mɨa jaratea bɨ t'ajuwẽa bɨma. Mɨa oopi bɨ sida oo t'ajuwẽa bɨma».
         
            
               	11:5 Isaía 26:19; 35:5-6; 61:1-3.

               	11:10 Malak'ia 3:1.

               	Griego pedeade nãɨya bɨ bɨma: Wẽerãpa t'õnaananepema.

               	Griego pedeade mãɨ versículo k'ɨ̃risia awara jara k'ɨ̃ria bɨma. Waapẽarãmá nãɨya jara
                     bɨma: «Juan chi Porochoaparipa jaratea beesiedapema ɨt'aa Tachi Ak'õre p'uurudepemarã
                     k'ĩruupatama eda wãnai k'orea. Piarã ẽpẽrarãpa ãarea oo p'anɨma Tachi Ak'õre p'uurudepemarã
                     padai k'orea».

               	11:14 Malak'ia 4:5.

               	Tachi Ak'õrepa Tiro mãɨnepa Sidón ɨtɨasima. Amó 1:9-10.

               	Neet'á sõp'ua p'anɨne jɨ̃pataɨ jɨ̃nai pasima, mãɨnepa et'abarra jora ɨt'aa p'odai
                     pasima ãchi poro ɨ̃rɨ. Judiorãpa mãɨya oopachidama, ãchi piarã sõp'ua p'anapachida pẽra ãchi nemietá oodada
                     k'orea.

               	Piudaadarã p'anapataɨmá. Griego pedeade nãɨya bɨ bɨma: Hades.

               	Sodoma. Mãɨ p'uuru mãɨnepa Gomorra Tachi Ak'õrepa ɨtɨasima. Génesi 18:16—19:29.

               	Ãarea sẽ p'anɨpɨra. Judiorã Moisepa bɨda jarateapataɨrãpa ne chɨk'ɨa at'oopi p'anɨ jĩra, ẽpẽrarã́ chi
                     t'aju oopipachidama. Mateo 23:4.

Jesú mimianak'apɨ́ ewari ChiparipɨMarco 2:23-28; Luca 6:1-5121 Mimianak'apɨ́ ewaride Jesú ĩjũa trigo uudade nipasima. Mãɨne ichi ome p'ɨrrɨapataɨrã
         jarra p'anɨ pẽra trigo k'ɨmɨ chae baadak'ari, chi tau k'opodosidama. 2 Ãchia mãɨya oo p'anɨ waapẽarã p'ariseorãpa ununak'ari Jesua jarasidama:—Ak'ɨse, pɨ ome p'ɨrrɨapataɨrãpa mimianak'apɨ́ ewaride chi tachia ne oodak'apɨɨt'a
         jãɨya oo p'anɨma.-3 Mãɨne Jesupa ãchiá jarasima:—¿Mãrapa Tachi Ak'õre pedea bɨdade eda jaradawẽa p'anɨk'ãra? ¿Ewariaba Daví mãɨnepa
         chi ichi ome p'ɨrrɨapataɨrã jarra p'anasidaɨde k'ãre oosidama?-4 Daví Tachi Ak'õre tede eda wãk'ari, Tachi Ak'õre k'ĩrari bɨda p'ana atasima.- Mãɨ p'ana ¿abapuru p'aarerãpa k'odai p'anasidawẽk'ãra? Maamina Davipa k'ok'ari ichi
         ome p'ɨrrɨapataɨrã́ teasima. 5 Mãɨ awara Moisepa bɨdade bɨ bɨma p'aarerã mimianak'apɨ́ ewaride Tachi Ak'õre te minachia
         bɨde mimianai pia bɨma.- Maamina mimianak'apɨ́ ewaride mimiautade, ãchia Moisepa bɨda mãɨya ũrinak'a pasimina,
         nepɨra pará bɨade adak'ama. ¿Mãrapa mãɨ sida eda jaradawẽk'ãra? 6 Mɨa jararuma: Tachi Ak'õre te minachia bɨ k'aepẽra chi atepe bɨt'a nãma bɨma. 7 Tachi Ak'õre pedeade nãɨya jara bɨma: “Ãnimara peadak'ari, mɨ pae paateadai k'aepẽra
         mɨa k'ɨ̃ria bɨma mãrapa waapẽarã k'ĩra chupuria p'ananait'a”.- Mãrapa mãɨ pedea jara k'ɨ̃ria bɨ k'awadaadapara, naa nepɨra newẽa bea k'achia pedeadaé
         pasima. 8 Mɨ, chi Ẽpẽra Warra mimianak'apɨ́ ewari chiparipɨ.Jesupa mimianak'apɨ́ ewaride ẽpẽra jɨpa beepidaMarco 3:1-6; Luca 6:6-119 Jesú jãmãɨpa judiorã ará pedeapataɨ tedea eda wãsima. 10 Mãma ẽpẽra jua sorek'ea bɨt'a basima. Mãɨne waapẽarãpa Jesú nepɨra pará bɨade a k'ɨ̃ria
         p'ananarãpa idisidama ichiá:—¿Ẽpẽra k'ɨdade bɨpɨra, mimianak'apɨ́ ewaride jɨpapii pia bɨk'ãra?11 Jesupa p'anoosima:—Mãra oveja mimianak'apɨ́ ewaride uriade baesira ¿juapa jiraiwẽk'ãra? ¿K'aipa mãɨya
         ooiwẽma? 12 ¿Ẽpẽra oveja k'aepẽra atepe piipará bɨwẽk'ãra? Mãɨpuru mimianak'apɨ́ ewaride nepia
         ooi pia bɨma.13 Maapae chi jua sorek'ea bɨa jarasima:—Jua ɨase.Mãɨya ichi jua ɨaside ichi jua abaeda jɨpa beesima chi jua abaɨ jĩra. 14 Ara mãɨne p'ariseorã tajatá wãnak'ari, pedea aumaa p'aneesidama Jesú peapidai k'orea.Tachi Ak'õrepa chi chipari pae pari mimiaparí jɨrɨ atada15 Jesupa mãɨ k'ɨ̃risia k'awak'ari, mãmapema wãsima. Ẽpẽerã minachia ichi k'aade wãsidama.
         Mãɨne Jesupa chi k'ɨdade beada ãarea jɨpa beepik'oasima. 16 Ichia waapẽarã́ jarapachima ichi k'orea mi ãpia pida jarapidaemaapa. 17 Mãɨyasima Tachi Ak'õre pari pedeaparí Isaíapa jarada jĩra. 18 Nãɨya jarasima:Nãɨ mɨa jɨrɨ atada chi mɨ pae pari mimiaparipɨ. Mɨa ichi k'ɨ̃ria bɨma. Ichi k'orea
         mɨ piarã sõpia bɨma.Mɨ Jaore ichiá teaipɨ. Ichia p'uuru becha mɨa jĩp'a ook'oa bɨ k'orea jaraipɨ.19 Ichi k'ĩruu pedeaiwẽma mãɨnepa biaiwẽma. Mãɨpuru abaɨ pida ichi pedearu p'uurude ũrinaiwẽma.20 Sia bɨɨrɨ p'õnat'ɨ k'ɨrɨt'a ichia p'ue beet'aiwẽma. Ĩpira ãpia urua k'ɨrɨt'a ichia
         k'iap'et'aiwẽma.Ara mãɨ jĩra chupuria berã jĩp'a oo p'ananaipɨ aba nejõma p'uerudea.21 Mãɨne p'uuru becha ichi nɨ p'ananaipɨ, ãchi k'aripamẽrá.-Jesupa Tiore mietá k'orea jarateadaMarco 3:20-30; Luca 11:14-23; 12:10; 6:43-4522 Maapae ẽpẽra jaore mietá pará bɨ Jesumá enemeesidama. Mãɨ ẽpẽra tau p'ãrio basima
         mãɨnepa k'ĩrame t'urrá basima. Jesupa ichi jɨpa beepisima pedeamẽrá mãɨnepa unu beemẽrá.
         23 Jõmãɨrãpa k'awa k'ɨ̃risiadaé pasi pẽra, idisidama:—Davidepa chei pada ¿nãɨ Jesuk'ãra?24 Maamina ãchia mãɨya jara p'anɨ p'ariseorãpa ũrisidama. Mãɨrãpa jarasidama: «Jãɨ ẽpẽrapa
         jaore mietá ãyá jeret'aaparima, jaore mietaarã chi atepe bɨ Beelzebupa mãɨ jua chaarea
         teada pẽra».25 Maamina ãchia k'ɨ̃risia p'anɨ Jesupa k'awada pẽra jarasima: «Tua abarik'a berã ãstu
         k'ĩruupik'adaipɨra, chi jõnaipɨ. P'uuru abarik'a berã wa te abarik'a berã ãstu k'ĩruupik'adaipɨra,
         tãaraa p'ananaiwẽma. 26 Ara mãɨ jĩra Tiorepa ara ichidí jaore mietá ãyá jeret'aaipɨra, ara ichi ome k'ĩruu
         bɨma. Mãɨ ichidirã ichi juade ua bɨ ¿sãmaasã́ ãchi ará p'ananaima? 27 Mãramá mɨa Beelzebú jua chaareadepa jaore mietaarã ãyá jeret'aaparima. Mãɨyara mãra
         paara p'ɨrrɨapataɨrãpa ¿k'ai jua chaareadepa jaore mietá ãyá jeret'aapatama? Ãchia
         k'awapidaipɨ mãrapa pia k'ɨ̃risiadawẽa p'anɨt'a. 28 Maamina mɨa Tachi Ak'õre Jaoredepa jaore mietaarã ãyá jeret'aa bɨpɨra, Tachi Ak'õrepa
         unupi bɨma ichi chesit'a mãra ichi juade ua bai k'orea. 29 Ẽpẽra jua chaarea bɨ naa jɨ̃ nɨbɨdaepɨra, ¿sãmaasã́ ichi tede eda nechɨade wãnaima?
         Aba mãɨya jɨ̃ nɨbɨsidara p'ue ichidí neet'á chɨadai p'anɨma.+30 Chi mɨ lawari bɨwẽ mɨ ome chi nek'ĩramaapɨ. Chi mɨ ome ẽpẽrarã k'aripa jɨrɨp'ewẽa
         bɨpa chi jɨrɨp'eda ãyá peepiparima.31 »Mãɨpuru mɨa mãrá jararuma: ẽpẽrarãpa nemietá oopataɨ mãɨnepa k'achia pedeapataɨ Tachi
         Ak'õrepa ãarea k'ɨ̃risia atuaipɨ. Maamina abaɨ pida Tachi Ak'õre Jaore k'orea k'achia
         pedeaipɨra, Tachi Ak'õrepa mãɨ k'ɨ̃risia atuaiwẽma. 32 Abaɨ pida mɨ, chi Ẽpẽra Warra k'achia pedeaipɨra Tachi Ak'õrepa mãɨ k'ɨ̃risia atuaipɨ.
         Maamina abaɨ pida Tachi Ak'õre Jaore k'achia pedeaipɨra, Tachi Ak'õrepa mãɨ k'ɨ̃risia
         atuaiwẽma. Nãɨ ewaride mãɨyawẽpɨra mãɨ ewari parude mãɨ k'achia pedea bada k'orea
         k'ɨ̃risia atuawẽa baipɨ.33 »Nejõ bɨɨrɨ pia bɨpɨra, chauk'ari, nejõ pia baipɨ. Mãɨpari nejõ bɨɨrɨ mietá bɨpɨra,
         chauk'ari, nejõ mietá baipɨ. Nejõ bɨɨrɨ chi nejõnepa k'awapatama. 34 ¡Taama ẽpẽrarã! ¿Mãra chi k'achiarãpa sãmaasã́ nepia pedeadaima? Ẽpẽrapa ichi sõne
         k'ɨ̃risia bɨ jĩra pedeaparima. 35 Ẽpẽra pia bɨpa ichi sõne nepia uru bɨdepa nepia pedeaparima. Maamina ẽpẽra k'achiapa
         ichi sõne ne k'achia uru bɨdepa ne k'achia pedeaparima. 36-37 Pɨa nepia jaraipɨra Tachi Ak'õrepa pɨ pia beepiipɨ. Maamina ne piawẽa jaraipɨra ɨtɨaipɨ.
         Mɨa mãrá jararuma: Tachi Ak'õrepa ɨtɨai ewaride jõmãɨrãpa ichiá jaradai ãchia pedea
         mietá paritua jaradada k'orea».Jesupa Joná k'orea jaradaMarco 8:12; Luca 11:29-3238 Mãɨya bak'ari waapẽarã Moisepa bɨda jarateapataɨrã mãɨnepa p'ariseorãpa Jesua jarasidama:—Jarateaparí, taipa k'ɨ̃ria p'anɨma pɨa ẽpẽerãpa ne p'ue oodak'apɨ́ ooit'a. Mãɨyara
         k'awadaima pɨ pajãnepa cheda.39 Maamina Jesupa p'anoosima:—Mãra idiapaepemarã ẽpẽerã k'achia berãpa Tachi Ak'õrene ĩjãanai itu bɨmaa p'anɨma.
         Mãrapa mɨ pajãnepa che bɨ k'awadai k'orea k'ɨ̃ria p'anɨma mɨa ẽpẽerãpa ne p'ue oodak'apɨ́
         ooit'a. Maamina mɨa ẽpẽerãpa ne p'ue oodak'apɨ́ ooiwẽma. Mãrapa abapuru Tachi Ak'õre
         pari pedeaparí Joná mãɨ jĩra ununaipɨ. 40 Joná beta minachia bɨ bide ewari ũpea ãst'á mãɨnepa teamasi bada jĩra mɨ, chi Ẽpẽra
         Warra ewari ũpea ãst'á mãɨnepa teamasi ĩjũa ek'ari baipɨ.-41 Mãɨ awara Tachi Ak'õrepa ãareaɨrã ɨtɨai ewaride Nínive p'uurudepemarã p'irabaridak'ari
         chi idiapaepemarã nepɨra pará bɨade adaipɨ. Jonapa jarada ũrisidaɨde ãchia nemietá
         oopataɨ itu bɨdak'ari Tachi Ak'õremá chesidama.- Mãɨ Joná k'aepẽra chi atepe bɨ nãma bɨmina mãrapa ĩjãanawẽa p'anɨma. 42 Mãɨ awara Salomón ewaride Sabá tuadepema poro jũra jɨ̃parí jɨ̃ bɨ wẽra basima. Ichi
         tua t'ɨmɨɨpa chesima Salomonpa ichi k'ɨ̃risiadepa pedea bɨ ũrii k'orea.- Maamina nãɨ ewaride Salomón k'aepẽra chi atepe bɨ nãma bɨmina mãrapa ĩjãanawẽa p'anɨma.
         Mãɨ k'orea Tachi Ak'õrepa ɨtɨai ewaride mãɨ wẽrapa p'irabarik'ari mãra nepɨra pará
         bɨade aipɨ.Jaore mietá jĩitea chedaLuca 11:24-2643 »Ẽpẽra k'ak'uadepema wãk'ari jaore mietá ĩjũa pania newẽa bɨde jɨrɨ baparima ɨ̃apaai
         k'orea, maamina sãma ɨ̃apaai unuk'ama.+44 Mãɨpuru ichi tuaba nãɨya jaraparima: “Mɨchi badamá jĩitea wãipɨ”. Mãɨ cherude mãɨ
         ẽpẽra sõne nenewẽ jĩra unuparima. K'ɨda pia nejarra newẽa k'obɨ mãɨnepa ãarea pia
         nɨbɨ jĩra unuparima. 45 Maapae siete jaore mietá ichi k'aepẽra k'achia berã mãɨ ẽpẽramá enemeek'ari chi ẽpẽra
         sõne p'aneene eda wãpatama. Mãɨpuru chi ẽpẽra ichi naa bada k'aepẽra atepe piawẽa
         beeparima. Ara mãɨ jĩra mɨne ĩjãawẽa p'anɨ k'orea mãra, chi idiapaepemarã k'achia
         berã ome, mãɨ atepe k'achiade p'aneenaipɨ».Jesú ẽpẽrarã ichimá chedadaMarco 3:31-35; Luca 8:19-2146 Jesupa mãɨ wapida ẽpẽrarã́ pedeamaa bɨde chi nae, chi ũpẽarã ome tajata p'anɨ ichi
         ome pedea k'ɨ̃ria p'anasidama. 47 Abaɨpa Jesua jarasima:—Pɨ nae mãɨnepa pɨ ũpẽarã tajataria p'anɨma. Ãchia pɨ ome pedea k'ɨ̃ria p'anɨma.48 Maamina Jesupa mãɨ ẽpẽrá jarasima:—Pɨmá ¿k'ait'a mɨ naema mãɨnepa mɨ ũpẽarãma?49 Maapae ichi ome p'ɨrrɨapataɨrãmá juadepa jarasima:—Nãɨrã mɨ naepɨ mãɨnepa mɨ ũpẽarãpɨ. 50 Mɨ Ak'õre pajãne bɨpa k'ɨ̃ria bɨ oo p'ananarãpa mãɨrãt'a mɨ ũpẽarãpɨ, mɨ ũpẽawẽrapɨ
         mãɨnepa mɨ naepɨ.

Net'a tau p'oda k'orea nepɨrɨdaMarco 4:1-9; Luca 8:4-8131 Mãɨ ewaride Jesú tedepa wãk'ari senia choma ik'idá suak'abari bade wãsima. 2 Mãɨne ẽpẽrarã chok'ará ichimá minachia cheepɨrɨsidama. Mãɨpuru p'ãp'orrode batook'ari
         suak'abari beesima. Ẽpẽrarã ipude to ik'idá tuaneesidama. 3 Maapae Jesupa ne minachia nepɨrɨ bɨdepa nãɨya jarateasima:«Ẽpẽra ne p'ode wãsima. 4 Mãɨya p'o nine chi eda waapẽarã chi net'a tau ode baek'oasima. Mãɨne ĩpana cheepɨrɨdak'ari
         mik'oasidama. 5 Chi eda waapẽarã chi net'a tau ĩjũa mawara idá bɨde baek'oasima. Chi ĩjũa t'at'adá
         bɨẽra ĩjũa namia basima. Mãɨpuru chi net'a tau isapea t'õnosima. 6 Maamina pisia wãsiapa p'urpasima chi k'arra ɨ̃rɨa bada pẽra. 7 Ichiaba chi eda waapẽarã net'a tau ĩjũa ɨɨrɨ idá bɨde baek'oasima. Chi mãma baek'oada
         waridak'ari jɨ̃k'ara ɨɨrɨ pará bɨpa pɨra k'enasima. 8 Maamina chi eda waapẽarã net'a tau ĩjũa piade baek'oasidama. Waapẽarã minachia chausidama,
         mãɨ awara atepe chausidama, mãɨ awara mãɨ atepe pará chausidama.+9 Chi k'ɨɨrɨ pará bɨpa jĩrak'aua ũrise».Jesupa nepɨrɨpachima jarateai k'oreaMarco 4:10-12; Luca 8:9-1010 Maapae Jesú ome p'ɨrrɨapataɨrãpa ichi orrobaridak'ari idisidama:—¿K'ãre k'orea ẽpẽrarã́ nepɨrɨ bɨdepa jarateaparima?11 Jesupa p'anoosima:—Chi Pajãne Bɨpa ichidirã ichi juade ua bɨ k'orea ãareaɨrã́ k'awapiwẽa bɨmina, mãrá
         k'awapi bɨma. 12 Abaɨpa Tachi Ak'õre k'orea piarã k'awaipɨra, Tachi Ak'õrepa mãɨ atepe k'awapiipɨ.
         Maamina chi atua bɨpa ne k'awa bɨ k'ɨ̃risiaipɨra, ichia k'ɨ̃risia bɨ sida Tachi Ak'õrepa
         mãɨ ẽemariipɨ. 13 Mãɨ k'orea mɨa ãchiá nepɨrɨparima ne jarateai k'orea. Mɨa oo bɨ ãchia unu p'anɨmina
         k'awadawẽa p'anɨma, ichiaba mɨa jara bɨ ũri p'anɨmina p'ue ũrinawẽa p'anɨma. 14 Tachi Ak'õre pari pedeaparí Isaíapa jarada jĩra oopatama:Nãɨ ẽpẽrarãpa ũri p'anɨmina k'awadak'ama. Minachia unu p'anɨmina k'awadak'ama.15 Ãchi sõnepa p'ue k'awadak'ama, ũri k'ɨ̃rianak'ama mãɨnepa unu k'ɨ̃rianak'ama.Mãɨya badaépara ãchia taudepa ununai pasima, k'ɨɨrɨdepa ũrinai pasima mãɨnepa sõnepa
         k'awadai pasima.Maapae mɨmá chedak'ari mɨa ãchi jɨpa beepii pasima.-16 »Maamina mãra pia p'anɨma, unu p'anɨẽra mãɨnepa ũri p'anɨẽra. 17 Mɨa piarã jararuma: Tachi Ak'õre pari pedeapataɨrã minachia p'anɨrãpa, ẽpẽerã jĩp'a
         be ome unu k'ɨ̃ria p'anasidama mãrapa unu p'anɨt'a. Maamina ununaé pasima. Ichiaba
         mãrapa ũri p'anɨt'a ũri k'ɨ̃ria p'anasidamina ũrinaé pasima.Jesupa k'awapida chi net'a tau p'oparí k'oreaMarco 4:13-20; Luca 8:11-1518 »Ũrit'ɨ chi mɨa nepɨrɨda net'a tau p'oparí k'orea k'ãre jara k'ɨ̃ria bɨt'a: 19 Chi net'a tau ode p'oda nãɨya jara k'ɨ̃ria bɨma: Pajãne Bɨpa ichidirã ichi juade ua
         bɨ k'orea abaɨ pida ũrik'ari k'awaepɨra, tiorepa mãɨ pedea ichi sõne cheda k'ɨ̃risia
         atuapiipɨ. 20 Chi net'a tau mawara idá bɨ ĩjũane p'odapa nãɨ jara bɨma: waapẽarã ẽpẽrarãpa Tachi
         Ak'õre pedea ũrinak'ari sõpia ũripatama. 21 Maamina k'arra ɨ̃rɨa p'anɨẽra tãaraa choadak'ama. Nepɨrade baeutade mãɨyawẽpɨra Tachi
         Ak'õre pedea ĩjãa p'anɨ k'orea ẽpẽrarãpa mĩapiutade ãchia ĩjãa p'anana itu bɨpatama.
         22 Chi net'a tau ĩjũa ɨɨrɨ idá bɨde p'oda nãɨ jara bɨma: chi eda waapẽarã ẽpẽrarãpa Tachi
         Ak'õre pedea ũripatama, maamina ãchi sãmaasã́ pia beadai k'orea minachia k'ɨ̃risiapatama.
         Ne ãarea uru p'ananaipɨra, arapá p'ananai k'ɨ̃risiapatama. Ãarea mãɨ k'ɨ̃risia mietapa
         ãchia sõne pia ũrinana itu bɨpiparima ne uu warida chauk'á bapari jĩra. 23 Maamina chi net'a tau ĩjũa piade p'oda nãɨya jara k'ɨ̃ria bɨma: chi eda waapẽarãpa
         Tachi Ak'õre pedea pia ũrinak'ari ĩjãapatama. Mãɨrã chi waapẽarãpa nepia ãpia oopatama
         mãɨnepa chi waapẽarãpa ne wait'apea oopatama, mãɨ awara chi waapẽarãpa ne minachia
         oopatama.+Trigo ĩjũane ne uu mietá uuda24 Maapae Jesupa mãicha nepɨrɨsima ne jarateai k'orea:«Pajãne Bɨpa ichidirã ichi juade ua bɨt'a nãɨ jĩra bɨma. Ẽpẽra basima. Mãɨ ẽpẽrapa
         ichi ĩjũane trigo tau pia uusima. 25 Maamina chi ichi pae pari mimiapataɨrã k'ãi p'anasimisa ichi nek'ĩramá chek'ari ne
         uu mietá trigo uudade uusima. Maapae wãsima. 26 Mãɨya bak'ari chi trigo otok'ari chauk'oasima. Ara mãɨne ne uu mietá sida warik'oasima.
         27 Chi chipari pae pari mimiapataɨrãpa chiparia idide wãsidama: “Tai chipari, pɨ ĩjũane
         trigo pia uu baside ¿jãɨ ne uu mietá sãmaasã́ warisima?” 28 Chiparipa p'anoosima: “Mɨ chi nek'ĩramaapa mãɨya oosima”. Mãɨne chi ichi pae pari
         mimiapataɨrãpa ichiá idisidama: “Mãɨya bɨpɨra ¿k'ɨ̃ria bɨk'ãra taipa ẽuk'oade wãnait'a?”
         29 Chiparipa p'anoosima: “Mãɨya oorãt'ɨ. Mãɨya oodaipɨra trigo ne uu mietá ome tausia
         ẽuk'oadaipɨ. 30 Pia bɨma tausia waripidai aba chauutadea. Mãɨ ewaride mɨ mimiapataɨrã́ jaraipɨ jerep'edamẽrá:
         naa ne uu mietá jɨrɨp'edak'ari k'ãajɨ̃t'ɨ paadai k'orea. Maamina trigo mɨ ne yaaparí
         tede yaat'ɨ”».Mostaza tau uuda k'orea nepɨrɨdaMarco 4:30-32; Luca 13:18-1931 Mãicha Jesupa mãicha nepɨrɨsima jarateai k'orea:—Pajãne Bɨpa ichidirã ichi juade ua bɨt'a nãɨ jĩra bɨma. Ẽpẽrapa mostaza tau ichi
         ĩjũane uusima. 32 Mãɨ mostaza tau ãarea tachia uupataɨ k'aepẽra ãpia k'ɨrɨma. Maamina waapẽarã ne uu
         awaraɨ k'aepẽra waibɨa wariparima, aba pak'uru minachia nɨbeerudea. Mãɨpuru ĩpana
         chi pak'uru juat'aede te ook'oade chepatama».P'ana ooropiparí k'orea nepɨrɨdaLuca 13:20-2133 Ichiaba Jesupa mãicha nepɨrɨsima jarateai k'orea:«Pajãne Bɨpa ichidirã ichi juade ua bɨt'a p'ana ooropiparí jĩra bɨma. Mãɨ p'ana ooropiparí
         wẽrapa ãpia atak'ari harina ome p'oerasima. Maapae minachia eapasima ãarea ẽesãarunea».Jesupa naa nepɨrɨda jarateadaMarco 4:33-3434 Ãarea mãɨ Jesupa ẽpẽrarã́ nepɨrɨdepa jarateasima. Nepɨrɨwẽa jarateak'a pasima. 35 Tachi Ak'õre pari pedeaparipa jarada jĩra piarã mãɨyasima:«Mɨa nepɨrɨdepa pedeaipɨ. Tachi Ak'õrepa nãɨ ĩjũa oodadepa waa idi k'awapiwẽa bada,
         mɨa jaraipɨ».-Ne uu mietá ne uu ĩjũane uuda k'orea Jesupa k'awapida36 Maapae Jesú ẽpẽrarã ome bada tedea wãsima. Ichi ome p'ɨrrɨapataɨrã chedak'ari idisidama:—Ne uu mietá uudada k'orea taiyá k'awapise.37 Jesupa jarasima:—Chi mãɨ net'a tau pia uuparí jara k'ɨ̃ria bɨma mɨ, chi Ẽpẽra Warra. 38 Ne uu ĩjũa jara k'ɨ̃ria bɨma nãɨ ĩjũa ãarea. Chi ne uu tau pia jara k'ɨ̃ria bɨma Pajãne
         Bɨpa ichidirã ichi juade ua bɨdepema ẽpẽrarã. Chi ne uu jara k'ɨ̃ria bɨma tiore mietaaderã.
         39 Chi nek'ĩramá, mãɨpa ne uu mietá uuda jara k'ɨ̃ria bɨma tiore mietapɨ. Chi ne uu ĩjũa
         chaudai ewari jara k'ɨ̃ria bɨma nãɨ jõi ewari. Chi ne uu ĩjũa chauparí ewari mimiapataɨrã
         jara k'ɨ̃ria bɨma Tachi Ak'õrepa ɨt'aripa peedarã. 40 Ne uu mietá ẽut'aak'oadak'ari paapataɨ jĩra nãɨ ewaride ne mãɨyaipɨ. 41 Mɨ, chi Ẽpẽra Warrapa mɨ Ak'õrepa ɨt'aripa peedarã peeipɨ nemietá oopataɨrã mãɨnepa
         nemietá oopipataɨrã Mɨ juade ua bɨdepemarã jɨrɨp'ek'oaipɨ. 42 Mãɨrã t'ɨpɨ uruade bat'ak'oadaipɨ. Mãma jẽa p'ananaipɨ mãɨnepa p'uapa k'ida k'ɨterrea
         p'ananaipɨ. 43 Maamina chi jĩp'a berã ãchi Ak'õre juade ɨmata jĩra achiterrea p'ananaipɨ. Chi k'ɨɨrɨ
         pará bɨpa jĩrak'aua ũrise.Ĩjũa mãɨnepa perla atada44 Pajãne Bɨpa ichidirã ichi juade ua bɨt'a erreara yoorode mẽra bɨda jĩra bɨma. Mãɨ
         erreara ẽpẽrapa unuk'ari mẽra bɨsima chi badamá. Maapae arapá wãk'ari jõma ichia uru
         bɨ netok'ari maapae chi ĩjũa atasima.45 »Mãɨ awara Pajãne Bɨpa ichidirã ichi juade ua bɨt'a nãɨ jĩra bɨma. Ẽpẽra ne ataparí
         pasima. Mãɨ ẽpẽrapa perla chi neepɨa bɨt'a jɨrɨ bapachima atai k'orea. 46 Mãɨya bɨde aba minachia pia k'ɨrɨ chi neepɨa bɨ unusima. Ara mãɨne ichia uru bɨ ãarea
         netok'ari mãɨ atasima.T'ɨri k'orea jarateada47 »Pajãne Bɨpa ichidirã ichi juade ua bɨt'a t'ɨri jĩra bɨma. T'ɨri bat'adak'ari, beta
         wawaria peapatama. 48 Beta minachia eda beek'ari ipudea jidibari enemeepatama. Maapae suak'abari p'aneenak'ari
         beta pia jabaradea jɨrɨp'epatama. Chi beta k'odak'apɨ́ amaak'oapatama. 49 Ara mãɨ jĩra nãɨ jõru ewari mãɨyaipɨ. Tachi Ak'õrepa ɨt'aripa peedarã chedak'ari ẽpẽra
         k'achiarã chi jĩp'a berã t'ãenapema awara bɨdaipɨ. 50 Maapae t'ɨpɨ uruade bat'ak'oadaipɨ. Mãma jẽa p'ananaipɨ mãɨnepa p'uapa k'ida k'ɨterrea
         p'ananaipɨ.Ne chiwidi mãɨnepa ne sore k'orea nepɨrɨda51 Maapae Jesupa idisima:—Mɨa jarada ¿mãrapa ãarea k'awasidak'ãra?Ãchia p'anoosidama:—Ãjã, tai Chipari.52 Mãɨne Jesupa jarasima:—Pajãne Bɨpa ichidirã ichi juade ua bɨ k'orea Moisepa bɨda jarateaparipa k'awasira
         te chipari jĩra bɨma. Ichia yaa uru bɨdepema nepia chiwidi mãɨnepa chi chõarãenapema
         ak'ɨpiparima.Jesú Nazaré p'uurudea wãnaMarco 6:1-6; Luca 4:16-3053 Mãɨya nepɨrɨ bɨdepa jarateak'ari Jesú ãyá wãsima. 54 Maapae ichi p'uurudea chesima. Ewariaba judiorã ará pedeapataɨ tede jaratea basima.
         Chi ũri p'anɨpa k'awa k'ɨ̃risiadaé pasi pẽra nãɨya jarasidama:—Nãɨpa ¿sãmãɨpa jãɨ k'ɨ̃risia k'awa atasima? ¿Sãmaasã́ ẽpẽerãpa ne p'ue oodak'apɨɨrã
         ichia mãɨ p'ue ooima? 55 ¿Ichi tachi p'uurudepema pak'urudepa ne ook'oaparí warrawẽk'ãra? Ichi nae ¿Mariawẽk'ãra?
         Ichi ũpẽarã ¿Santiago, José, Simón mãɨnepa Judawẽk'ãra? 56 Ãarea ichi ũpẽawẽrarã sida ¿tachi t'ãena p'anɨwẽk'ãra? Mãɨyapɨra, ¿ichia sãma jãkɨɨ
         k'awasima?57 Ãchia Jesude ĩjãanai k'ɨ̃rianaé pasima. Mãɨpuru Jesupa jarasima:—Tachi Ak'õre pari pedeaparí tua awaraɨdepemarãpa wap'eapatama, maamina ara ichi tuadepemarãpa
         wap'eadak'ama. Ichi tedepemarã pida wap'eadak'ama.58 Ãchia ĩjãanaé pada pẽra Jesupa mãma ẽpẽrarãpa ne p'ue oodak'apɨ́ p'ue minachia ooé
         pasima.
         
            
               	Griego pedeade nãɨya bɨ bɨma: Chi eda waapẽarãpa treinta teasima, chi eda waapẽarãpa sesenta teasima, waapẽarãpa
                     cien teasima.

               	13:15 Isaía 6:9-10.

               	Griego pedeade nãɨya bɨ bɨma: Chi eda waapẽarãpa treinta chaupatama, chi eda waapẽarãpa sesenta chaupatama ichiaba
                     waapẽarãpa cien chaupatama.

               	13:35 Salmo 78:2.

Herodepa Jesú k'orea ũrinaMarco 6:14-29; Luca 9:7-9141 Mãɨ ewaride Herode Galilea tuadepema chi chaarea bɨ pasima.+ Mãɨ Herodepa Jesupa ooda k'orea ũrisima. 2 Mãɨpuru ichi pae pari mimiapataɨrã́ jarasima: «¡Mɨmá Juan chi Porochoaparí p'irabarii
         badapɨ! Mãɨpuru jõma ẽpẽrarãpa ne p'ue oodak'apɨɨrã p'ue oo bɨma».3-4 Herodepa mãɨya jarasima Juan peapida pẽra. Mãɨ nãɨya basima: Herodepa ara ichi ũpẽa
         P'elipe k'ima Herodía apataɨ atasima. Maamina Juanpa ichiá jarapachima: «Moisepa bɨdade
         bɨ bɨma pɨ ũpẽa k'ima p'ue uru baiwẽa bɨma».- Mãɨ k'orea Herodepa Juan jitapik'ari eda jɨ̃a nɨbɨpataɨ tede k'ãnenapa jɨ̃ nɨbɨpisima.
         5 Juan peapi k'ɨ̃ria basima maamina p'uurudepemarã wap'ea bada pẽra p'ue ook'a pasima.
         P'uurudepemarãpa k'ɨ̃risia p'anasima Juan Tachi Ak'õre pari pedeaparí pasit'a.6 Herode t'õna ewari ará pa bɨde Herodía k'au jõmãɨrã k'ĩrari paerasima. Herode mãɨ
         k'orea miak'ãe sõ arapá bada pẽra, 7 mãɨ ãwẽrá piarã jarasima ne paritua ichia idiru teayade asima. 8 Mãɨne chi naepa ichi k'aua nãɨya idipisima: «Mɨá p'arat'ude Juan chi Porochoaparí
         poro tease».9 Mãɨya idiside Herode k'ĩra piawẽa beesima. Maamina ãarea ichi ome nek'o p'anɨrã k'ĩrari
         piarã jarada pẽra Herodía k'aupa idida oopisima. 10 Ara mãɨne chi jɨ̃a nɨbɨpataɨ tede Juan poro bɨat'upisima. 11 Juan poro p'arat'ude enemeenak'ari Herodía k'aua teasidama. Maapae chi k'aupa chi
         naea teasima. 12 Mãɨya bak'ari Juan ome p'ɨrrɨapataɨrãpa ichi k'ak'ua ateedak'ari t'ɨbarisidama. Maapae
         Jesua jarade wãsidama.Jesupa ẽpẽrarã joesoma mil p'anɨa nek'opidaMarco 6:30-44; Luca 9:10-17; Juan 6:1-1413 Jesupa Juan k'ĩrawẽana ũriside ichi tuaba p'ãp'orrode ĩjũa ẽpẽrarã newẽmá wãsima.
         Maamina ẽpẽrarãpa ichi sãmá wãru k'awasidaɨde p'uuruchadepemarã jĩte ichi k'aade wãsidama.
         14 Jesú p'ãp'orrodepa edá batoorude mãɨ ẽpẽerã minachia nɨbɨ chupuria unuk'asima. Mãɨpuru
         chi k'ak'ua piawẽa k'ede jɨpa beepik'oasima. 15 K'iumaa bada pẽra ichi ome p'ɨrrɨapataɨrã ichimá wãnak'ari jarasidama:—Nãma ẽpẽra k'ait'a newẽma. Mãɨ awara k'iumaa bɨma. Ẽpẽrarã́ jarase p'uuru bemá chik'o
         atade wãnamẽrá.16 Mãɨne Jesupa ichi ome p'ɨrrɨapataɨrã́ jarasima:—Ãchi wãnaiwẽa p'anɨma. Mãrapuru nek'opit'ɨ.17 Maamina ãchia jarasidama:—Taipa p'ana joesoma mãɨnepa beta ume uru p'anɨma.18 Jesupa jarasima:—Mɨmá enemeet'ɨ.19 Maapae ẽpẽrarã́ jarasima p'ũajãrane suak'abari p'aneenamẽrá. Mãɨ p'ana joesoma p'anɨ
         mãɨnepa beta ume p'anɨ ichi juade atak'ari pajãnea ak'ɨk'ari Tachi Ak'õrea sõpia bɨade
         asima. Maapae p'ana t'oet'aak'ari ichi ome p'ɨrrɨapataɨrã́ teasima jeda k'odamẽrá.
         20 Jõmãɨrã nek'odak'ari jãwaasidama. Chi pichoada jɨrɨp'esidaɨde jabara k'ak'o doce ipirupisidama.
         21 Mãma nek'odada chi ɨmɨk'ĩrarã cinco mil p'anasidama mãɨnepa wẽrarã, warrarã joisiadawẽa.Jesú to ɨ̃rɨ nipadaMarco 6:45-52; Juan 6:16-2122 Mãɨya bak'ari Jesupa ichi ome p'ɨrrɨapataɨrã p'ãp'orrode batoopisima ichi naa k'ĩaria
         wãnamẽrá. Mãɨne ichi mãma beesima ẽpẽerã ãchi tiidá peek'ayá. 23 Jõmãɨrã wãpik'ari ichi tuaba eyadea Tachi Ak'õrea ɨt'aa chiidide wãsima. K'iuside
         ichi tuaba basima. 24 Mãɨmisa chi p'ãp'orrode wãnana to estarik'a p'anasima. Mãɨne t'umá minachia nɨbɨpa
         p'ãp'orro wẽsã́ bat'a uru beesima k'uap'et'ai jĩra, nãu ãchimá p'õat'ɨ nɨbada pẽra.
         25 Ãsã parudea Jesú ãchimá senia ɨ̃rɨ nipasima. 26 Maamina ichi ome p'ɨrrɨapataɨrãpa mãɨ unusidaɨde minachia p'erasidama. Ne wap'eapa
         ãchi biasidama:—¡Jaore jãɨya nipɨ!27 Ara mãɨne Jesupa jarasima:—¡P'erarãt'ɨ! ¡Mɨpɨ! ¡Ne wap'earãt'ɨ!28 Mãɨne Pedropa ichiá jarasima:—Mɨ Chipari, piarã pɨpɨra, mɨ to ɨ̃rɨ pɨmá wãpise.29 Ara mãɨne Jesupa jarasima:—¡Chese!Ara mãɨne Pedro p'ãp'orrodepa toeda batook'ari Jesumá to ɨ̃rɨ wãru pasima. 30 Minachia p'õat'ɨ nɨbɨ unuk'ari wap'easima. Maapae edá t'aapodosima. Mãɨne biasima:—¡Mɨ Chipari, k'aripase!31 Ara mãɨne Jesupa juade jitak'ari jarasima:—K'õp'ãero ĩjãawẽa bɨ, ¿pɨa k'ãre k'orea mɨa pɨ p'ue to ɨ̃rɨ peeiwẽane a k'ɨ̃risiasima?32 P'ãp'orrode batoosidaɨde nãu p'õat'ɨwẽa nɨbeesima. 33 Maapae ãarea p'ãp'orrode p'anɨ Jesú k'ĩrari sĩraporode k'op'aneenak'ari ichiá pia
         pedeasidama:—¡Pɨ piarã Tachi Ak'õre Warrapɨ!Jesupa Genesare tuade k'ak'ua piawẽa berã jɨpa beepidaMarco 6:53-5634 Mãɨya senia k'ĩaria wãnak'ari, chesidama Genesare ĩjũane. 35 Mãmapema ẽpẽrarãpa Jesú k'awasidama. Mãɨpuru ãarea ãchi tuadea jara peesidama Jesú
         chesit'a. Maapae ẽpẽrarãpa ãarea chi k'ak'ua piawẽa berã ichimá enemeepachidama. 36 Ãchia ichiá chupuria idisidama abapuru ichi neet'á i t'õmaripipade asidama. Jesupa
         itu t'õmaripida pẽra ãarea jɨpa beek'oasidama.
         
            
               	Herode. Mãɨ Herode Antipa apachidama. Ichi k'orea nãma pedea bɨma: Mateo 14:1-10; Luca 3:19; 9:7-9; 13:31-33; 23:6-12. Ichi ak'õre «Herode chi Minachia K'awa Bɨade» apachidama. Mateo 2:1-23.

               	14:3-4 Levítico 18:16.

Jua sɨɨpataɨ k'orea ididaMarco 7:1-23151 Mãɨya bak'ari waapẽarã p'ariseorã mãɨnepa Moisepa bɨda jarateapataɨrã Jerusalén p'uurudepa
         Jesumá chedak'ari idisidama:2 —Pɨ ome p'ɨrrɨapataɨrã jua sɨɨdawẽa nek'opatama. ¿K'ãre k'orea tachi chõarãenapemarãpa
         jarateadada itu bɨpatama?+3 Mãɨne Jesupa p'anoosima:—Mãra pida ¿k'ãre k'orea Tachi Ak'õrepa oopi bɨ pedea itu bɨpatama ara machia oopataɨ
         oodayá oo p'anɨẽra? 4 Tachi Ak'õrepa nãɨya jarasima: “Pɨ ak'õre mãɨnepa pɨ nae wap'ea p'anat'ɨ”.- Nãɨ sida jarasima: “Abaɨpa ichi ak'õre wa ichi nae k'orea k'achia pedeaipɨra, mãɨ
         nepɨra pará bɨade adak'ari, peapidaipɨ”. 5 Maamina mãrapa jarateapatama ẽpẽrapa nãɨya jarai chi ak'õrea wa chi naea: “Ãarea mɨa
         uru bɨt'a Tachi Ak'õrea teayade ada pẽra mɨa mãra p'ue k'aripaiwẽma”. 6 Mãɨya jarak'ari, pia bɨade apatama, chi ak'õrerã k'aripapiemaapa. Mãra chõarãenapemarãpa
         jarateadada ĩjãa p'anɨ k'orea, Tachi Ak'õre pedea itu bɨpatama. 7 ¡Mãra ẽpẽerã pia jĩra berã! Tachi Ak'õre pari pedeaparí Isaíapa mãra k'orea piarã
         bɨsima. Nãɨya jarasima:8 Nãɨ p'uurudepemarãpa mɨá pia pedeapatama, maamina piarã ãchi sõne mɨne k'ɨ̃risiadak'ama.9 Ãchi k'ɨ̃ría mɨá pia pedeapatama. Mɨ pedea k'aepẽra ẽpẽra k'ɨ̃risiat'u jarateapatama.-10 Maapae Jesupa ẽpẽrarã arí p'anɨ t'ɨ̃k'ari nãɨya jarasima:—Mɨ pedea ũrit'ɨ k'awadamẽrá. 11 Tachia chik'o k'odada k'orea tachi mietá p'aneenak'ama Tachi Ak'õre k'ĩrari. Mãɨpari
         tachi it'aedepa pedea bɨpa Tachi Ak'õre k'ĩrari mietá bɨparima.12 Mãɨya bak'ari Jesú ome p'ɨrrɨapataɨrãpa orrobari chedak'ari jarasidama:—¿Pɨa k'awa bɨk'ãra p'ariseorã sõne kĩruusidaɨt'a jãɨ pedea jarada k'orea?13 Jesupa p'anoosima:—Mɨ Ak'õre pajãne bɨpa, ichia uudawẽ paara ãarea ẽut'aak'oaipɨ, chi k'arra para. 14 Mãɨpuru p'ariseorã k'orea k'ɨ̃risiarãt'ɨ. Ãchi tau p'ãrio be jĩra p'anɨma. Tau p'ãrio
         bɨpa abaɨ tau p'ãrio bɨa o jarateasira, umea uriade baewãnaipɨ.15 Mãɨne Pedropa Jesua jarasima:—Tachia nek'opataɨ k'orea pɨa jarateada taiyá k'awapise.16 Jesupa idisima:—¿Mãrapa waidi atua p'anɨk'ãra? 17 Ne ãarea ẽpẽra it'aede wãna bidea wãparima, mãɨya bak'ari amaaparima. ¿Mãɨ k'awadawẽa
         p'anɨk'ãra? 18 Maamina ẽpẽra it'aedepa che bɨt'a sõnepa cheparima. Mãɨpa mãɨ ẽpẽra mietá beepiparima
         Tachi Ak'õre k'ĩrari. 19 Ẽpẽra sõnepa nãɨ k'ɨ̃risia mietá cheparima: mĩa peai; k'ima awaraɨ ome k'ãii; nemietá
         awaraɨ ome oo bai; nechɨai; sea jarai; waapẽarã k'orea k'achia pedeai; jãkɨɨ ãarea
         k'ɨ̃risiai. 20 Jõma makɨɨpa ẽpẽra Tachi Ak'õre k'ĩrari mietá beepiparima, maamina jua sɨɨwẽa nek'orupa
         tachi mietá beepik'ama.Jesupa cananeo wẽra jɨpa beepidaMarco 7:24-3021 Jesú mãmãɨpa Tiro mãɨnepa Sidón tuadea p'ɨrrɨade wãsima. 22 Mãɨne cananeo wẽra mãɨ tuadepema Jesú nimá chesima. Mãɨ wẽrapa nãɨya jĩk'ua pedea
         nɨbeesima:—¡Mɨ Chipari, Davidepa cheda, mɨ k'ĩra chupuriase! Mɨ k'au jaore mietapa minachia
         mĩapi bɨma.23 Maamina Jesupa p'anooé pasima. Mãɨne ichi ome p'ɨrrɨapataɨrã orrobari chedak'ari ichiá
         nãɨya chupuria idisidama:—Jãɨ wẽra tachi k'aade bia nima. Ichiá ãyá wãpade ase.24 Wẽra cananeo pida pẽra Jesupa ichiá jarasima:—Tachi Ak'õrepa mɨ peesima Israel ĩjũanepemarã k'aripamẽrá, ãchi ovejarã atuadada
         jĩra p'anɨẽra.25 Mãɨne wẽra Jesú k'ĩrari sĩraporode k'obeek'ari jarasima:—Mɨ Chipari, ¡k'aripase!26 Jesupa p'anoosima:—Pia bɨwẽma warrarãpa nek'omaa p'anɨt'a ẽemarik'ari usarã́ p'eut'aa teait'a.27 Mãɨne wẽrapa jarasima:—Pɨa piarã jara bɨma, mɨ Chipari, maamina usapa chipari nek'opataɨ ek'ari chik'o jurruchoada
         k'oparima.28 Jesupa jarasima:—Wẽra, pɨa piarã ĩjãa bɨma mɨa pɨ k'au p'ue jɨpa beepiit'a. Mãɨpuru pɨa k'ɨ̃ria bɨ
         jĩra mɨa ooipɨ.Ara mãɨne chi k'au jɨpa beesima.Jesupa ẽpẽrarã cuatro mil p'anɨrã́ nek'opidaMarco 8:1-1029 Mãmãɨpa Jesú senia choma Galileadea wãsima. Eyade ɨt'ɨ wãk'ari mãma suak'abari beesima.
         30 Maapae ẽpẽrarã chok'ará ichi bɨmá cheepɨrɨsidama. Ãchia chok'ará enemeesidama bɨɨrɨ
         sorek'ea berã, tau p'ãrio berã, k'ĩrame t'urrá berã, jua piawẽa berã mãɨnepa wawaria
         k'ɨdade berã. Mãɨrã Jesumá bɨsidama. Maapae Jesupa ãarea jɨpa beepik'oasima. 31 Ẽpẽra ará p'anɨpa unusidama chi k'ĩrame t'urrá beada pedea p'anɨt'a, chi jua piawẽa
         beada pia p'anɨt'a, bɨɨrɨ sorek'ea beada pia nipada, ichiaba tau p'ãrio beadapa unu
         p'anɨt'a. Ãareaɨrãpa k'awa k'ɨ̃risiadaé pasi pẽra, chi Israelpema Ak'õrea pia pedeasidama.32 Mãɨya p'anɨne Jesupa ichi ome p'ɨrrɨapataɨrã́ t'ɨ̃k'ari jarasima:—Mɨa nãɨ ẽpẽrarã sõchupuria unu bɨma. Ewari k'ak'o ũpea pa bɨma mɨ ome p'anɨt'a. Ãchia
         nek'odai k'orea uru p'anana jõsima. Mɨa ãchi nek'odawẽa peei k'ɨ̃riawẽma ãchi tiidá,
         ode wãutade jarra jai jitapidaemaapa.33 Maamina ichi ome p'ɨrrɨapataɨrãpa idisidama:—Nãma ẽpẽerã newẽmá ¿sãma chik'o ununaima nãɨ ẽpẽrarã chi chok'ará p'anɨ pae?34 Mãɨne Jesupa idisima:—¿Mãrapa p'ana jõmasã́ uru p'anɨma?Ãchia p'anoosidama:—Siete uru p'anɨma, mãɨnepa beta chak'e wariwẽa uru p'anɨma.35 Maapae Jesupa ẽpẽrarã́ jarasima ĩjũane suak'abari p'aneenamẽrá. 36 Mãɨ p'ana siete bada mãɨnepa beta ichi juade atak'ari Tachi Ak'õrea sõpia bɨade asima.
         Mãɨyak'ari beta mãɨnepa p'ana t'oet'aak'ari ichi ome p'ɨrrɨapataɨrã́ teasima jedadamẽrá.
         Maapae jedasidama. 37 Jõmãɨrãpa k'odak'ari jãwaak'oasidama. Chi pichoada jɨrɨp'esidaɨde jabara nepalá k'ak'o
         siete ipirusidama. 38 Mãma nek'odada chi ɨmɨk'ĩira k'ĩmari mil p'anasima, wẽrarã mãɨnepa warrarã joisiadawẽa.
         39 Maapae ẽpẽrarã wãpik'ari Jesú p'ãp'orrode batook'ari Magadán ĩjũanea wãsima.+
            
               	Tachi Ak'õre pedeade jara bɨma p'aarerã k'uidai p'anɨ k'orea, maamina Jesú ewaride
                     p'ariseorãpa jarateapachidama jõmãɨrãpa jua sɨɨdai pia bɨma chõarãenapemarãpa jaradada
                     jĩra. Levítico 22:4-8.

               	15:4 Éxodo 20:12; 21:17.

               	15:9 Isaía 29:13.

               	Magadán. Griego pedeade chi eda waapẽarã k'art'ade bɨ bɨma: Magdala.

P'ariseorãpa Jesua ne p'ue oodak'apɨ́ oopade a p'ananaMarco 8:11-13; Luca 12:54-56161 Mãɨya bak'ari waapẽarã p'ariseorã mãɨnepa saduceorã Jesumá orrobarisidama, ichi Tachi
         Ak'õrenepa che bɨ k'awadayá. Mãɨ k'orea ichiá idisidama ẽpẽrarãpa ne p'ue oodak'apɨ́
         oomẽrá. 2 Mãɨne Jesupa p'anoosima: «Pajã p'urea k'iumaa bɨpɨra, norema ewari pia bayade apatama.
         3 Mãɨnepa tap'ededa ɨmata ochiaparieri pajã p'urea nɨbɨpɨra mãɨnepa t'aua nɨbɨpɨra,
         mãrapa ewari mietá bayade apatama. Mãrapa mãɨya ewari k'ĩra k'awa p'anɨmina Tachi
         Ak'õrepa nãɨ ewaride oo bɨt'a k'awadak'ama. 4 Mãra idiapaepemarã ẽpẽerã k'achia berãpa Tachi Ak'õrene ĩjãanai itu bɨmaa p'anɨma.
         Idi p'anɨma mɨa ne ẽpẽrarãpa ne p'ue oodak'apɨ́ oomẽrá. Maamina mɨa mãɨya ooiwẽma.
         Mãrapa abapuru Tachi Ak'õre pari pedeaparí Joná mãɨya bada jĩra ununaipɨ».-Mãɨya jarak'ari, ãchi ameesima.P'ariseorã p'ana ooropiparíMarco 8:14-215 Senia k'ĩaria wãnak'ari Jesú ome p'ɨrrɨapataɨrãpa p'ana ateewãnai k'ɨ̃risia atua p'anasidama.
         6 Mãɨne Jesupa jarasima:—Jĩrak'aua p'anat'ɨ chi p'ana ooropiparí p'ariseorãné ome mãɨnepa chi saduceorãné
         ome.7 Jesú ome p'ɨrrɨapataɨrãpa ara ãstu pedea para beesima:—Ichia mãɨya jarasima tachia p'ana enemeenaé pada pẽra.8 Jesupa mãɨ k'awaside jarasima:—¿K'ãre k'orea p'ana newẽane a p'anɨma? ¿Wapida Tachi Ak'õrene ĩjãanawẽa jĩra p'anɨk'ãra?
         9 ¿Mãrapa mɨa ooda unusidamina k'awadawẽa p'anɨk'ãra? ¿K'ɨ̃risia atuasidak'ãra p'ana
         joesoma bɨdepa mɨa ẽpẽrarã joesoma mil p'anɨa nek'opida?- ¿K'ɨ̃risia atuasidak'ãra mãrapa chi pichoada jɨrɨp'esidaɨde jabara k'ak'o jõmasã́
         ipirupisidat'a? 10 ¿Ichiaba k'ɨ̃risia atuasidak'ãra p'ana siete p'anɨnepa mɨa ẽpẽerã cuatro mil p'anɨa
         nek'opida?- ¿K'ɨ̃risia atuasidak'ãra mãrapa chi pichoada jɨrɨp'esidaɨde jabara nepalá jõmasã́
         ipirupisidat'a? 11 ¿Sãmaasã́ ũrinawẽa p'anɨma mɨa p'ana k'orea pedeawẽa bɨt'a? Mãɨt'u mɨa jarasima p'ariseorã
         p'ana ooropiparí, saduceorãné ome jĩrak'aua p'ananamẽrá.12 Maapaepuru k'awasidama Jesupa p'ana ooropiparí k'orea jarawẽa badat'a, mãɨpari jara
         k'ɨ̃ria basima p'ariseorãpa mãɨnepa saduceorãpa jarateapataɨ k'orea jĩrak'aua p'ananamẽrá.Pedropa Jesú k'orea jaradaMarco 8:27-30; Luca 9:18-2113 Mãɨya bak'ari Jesú ichi ome p'ɨrrɨapataɨrã ome P'ilipo tuade Cesarea p'uurudea chesidama.
         Mãɨne Jesupa ãchiá idisima:—Ẽpẽrarãpa ¿sak'á p'anɨma? Mɨ, chi Ẽpẽra Warra ¿k'aiyade a p'anɨma?14 Ãchia p'anoosidama:—Chi eda waapẽarãpa jara p'anɨma pɨ Juan chi Porochoaparipɨ. Chi eda waapẽarãpa jara
         p'anɨma pɨ Eliapɨ. Waapẽarãpa jara p'anɨma pɨ Jeremiapɨ wa Tachi Ak'õre pari pedeaparipɨ.15 Mãɨne Jesupa idisima:—Maamina mãrapa mɨ ¿k'ai k'ɨ̃risia p'anɨma?16 Simón Pedropa p'anoosima:—Pɨ Tachi Ak'õrepa Tachi K'aripaparí teai jarada, Tachi Ak'õre chok'ae bɨ Warrapɨ.17 Jesupa jarasima:—Pɨ sõpia bɨma, Simón, Joná warra. Ẽpẽra abaɨ pida pɨá mãɨ k'awapié pasima, mãɨpari
         mɨ Ak'õre pajãne bɨpa mãɨ k'awapisima. 18 Mɨa jararuma: pɨ Pedropɨ. Mɨa nãɨ mawara ɨ̃rɨ mɨ p'uuru ooipɨ.+ Mi ãpia pida mɨ p'uuru p'uedaiwẽma, tachi piuutade pida.+19 P'uurudepema te ewaparí tearu jĩra mɨa pɨ Tachi Ak'õrepa ichidirã ichi juade ua bɨ
         t'ãena minachia k'awa bɨ jĩra bɨipɨ.+ Chi pɨa nãɨ ĩjũane ne itu bɨpiepɨra Tachi Ak'õre pajãne bɨ pida mãɨya ne itu bɨpiiwẽma.
         Ichiaba chi pɨa nãɨ ĩjũane ne itu bɨpiipɨra Tachi Ak'õre pajãne bɨ pida mãɨya ne itu
         bɨpiipɨ.20 Maapae Jesupa chi ichi ome p'ɨrrɨapataɨrã́ mãɨ mi ãpia pida abaɨa jararãapadade asima
         ichi Tachi Ak'õrepa Tachi K'aripaparí teai jarada.Jesupa ichi peadai jaradaMarco 8:31—9:1; Luca 9:22-2721 Mãɨ ewaridepa Jesupa ichi ome p'ɨrrɨapataɨrã́ jarapachima ichi Jerusalene minachia
         mĩai bɨ. Nãɨya jarasima:—P'uurudepema chaarearã juade, p'aarerã chi mãɨrã chaarearã juade mãɨnepa Moisepa
         bɨda jarateapataɨrã juade mɨ minachia mĩaipɨ. Mɨ peapidaipɨ maamina ewari ũpeaɨde
         chok'ae p'irabariipɨ.22 Mãɨya jarada k'orea Pedropa ichi awara ateewãk'ari ɨtɨasima:—Mɨ Chipari, mãɨya pedearãse. Tachi Ak'õrepa mãɨyapiiwẽma.23 Maamina Jesupa jĩitea ak'ɨk'ari Pedroa jarasima:—Tiore, mɨ omepema ãyá wãse. Mɨa ooi bɨt'a, pɨa oopiemaa bɨma. Pɨa Tachi Ak'õre jĩra
         k'ɨ̃risiawẽa bɨma. Mãɨpari ẽpẽra jĩra k'ɨ̃risia bɨma.24 Maapae Jesupa ichi ome p'ɨrrɨapataɨrã́ jarasima:—Abaɨpa mɨ ome wã k'ɨ̃ria bɨpɨra, ichia oo k'ɨ̃ria bɨt'a itu bɨk'ari minachia mĩai
         k'orea bai bɨma. Maapae mɨ ome wãi bɨma.+25 Abaɨ pida nãɨ ĩjũane pia bai k'orea jɨrɨ baipɨra, k'aadea ewari parude ichi atuaipɨ.
         Maamina abaɨ pida mɨ k'orea piuipɨra, Tachi Ak'õre ome ewaricha chok'ae baipɨ. 26 Ẽpẽra nãɨ ĩjũane ne ãarea uru bɨde piuipɨra, ¿ichia uru bɨpa k'aripaik'ãra? ¿Jõmasã́
         teai bɨma, ichi piuemaapa? 27 Piarã mɨ, chi Ẽpẽra Warra Tachi Ak'õrepa ɨt'aripa peedarã ome cheipɨ mɨ Ak'õre jua
         chaareadepa ẽpẽerã ɨtɨai k'orea. Mãɨne pia oopataɨrã́ mɨa pia bɨipɨ, ichiaba nemietá
         oopataɨrã́ nepɨra pará bɨipɨ. 28 Mɨa piarã jararuma: chi eda waapẽarã nãma p'anɨ piudai naena ununaipɨ chi Ẽpẽra Warrapa
         ichidirã ichi juade ua bait'a.+
            
               	16:4 Joná 3:3-9; Mateo 12:38-41.

               	16:9 Mateo 14:17-21.

               	16:10 Mateo 15:34-38.

               	Pedro. Pedro t'ɨ̃ griego pedeade «mawara» jara k'ɨ̃ria bɨma Nãɨ mawara. Pedro t'ɨ̃ «mawara» jĩra ũri bɨẽra waapẽarãmá Jesupa nãɨ mawaraade arude «Pedro» jara
                     bɨma. Waapẽarãmá jara k'ɨ̃ria bɨma chi Pedropa jarada. Ichiaba waapẽarãmá, «Jesú»
                     jara k'ɨ̃ria bɨma. 1 Corintio 3:11; 10:4; 1 Pedro 2:6-8.

               	Griego pedeade nãɨya bɨ bɨma: Hades eda wãpataɨ minachia bɨ.

               	Jesú ewaride p'uurudepema te ewaparí uru bɨ chi minachia k'awa bɨ pasima.

               	Minachia mĩai k'orea bai bɨma. Griego pedeade nãɨya bɨ bɨma: Ichi k'urusu uai pia bɨma.

               	Ununaipɨ chi Ẽpẽra Warrapa ichidirã ichi juade ua bait'a. Pia k'awadawẽma k'ãre ununait'a. Waapẽarãmá jara bɨma Jesú k'ĩra awara nɨbeei ununaipɨ.
                     Waapẽarãmá jara bɨma Jesú chok'ae p'irabarida, ichi pajãnea wãit'a, wa Tachi Ak'õre
                     Jaore cheit'a ununaipɨ. Daniel 7:13-14.

Jesú k'ĩra awara unupidaMarco 9:2-13; Luca 9:28-36171 Ewari k'ak'o sei pak'ari Jesupa Pedro, Santiago mãɨnepa chi ũpẽa Juan ãchi tuaba awara
         eya ɨt'ɨ bɨmá ateewãsima. 2 Mãma ãchi k'ĩrari Jesú k'ĩra awara unupisima. Ichi k'ĩra ɨmata jĩra achiterrea unupisima
         mãɨnepa ichi neet'á t'ot'oa achiterrea beesima. 3 Mãɨya bɨde ãchia unusidama Moisé mãɨnepa Elía Jesú ome pedeamaa p'anɨ. 4 Mãɨpuru Pedropa Jesua jarasima:—Tai Chipari, pia bɨma tai nãma p'anɨt'a. Pɨa k'ɨ̃ria bɨpɨra taipa te chak'e ũpea
         oodaipɨ, aba pɨ pae, aba Moisé pae mãɨnepa aba Elía pae.5 Pedro mãɨya pedeamaa bɨde jɨ̃ara ɨnaa bɨpa ãchi ãarea t'ausima. Jɨ̃ara mãɨya cheside
         nãɨ pedea jĩk'ua ũrisidama: «Nãɨt'a mɨ Warrapɨ. Mɨa ichi minachia k'ɨ̃ria bɨma. Mɨ
         ichi k'orea arapá bɨma. Ichia jara bɨ ũrit'ɨ».-6 Mãɨ ũrisidaɨde ne wap'eapa jeeda barrobari p'aneesidama. 7 Mãɨya bɨde Jesú chek'ari ãchi t'õmarisima. Maapae jarasima:—P'irabarit'ɨ. Ne wap'earãt'ɨ.8 Ãchia mãicha ak'ɨsidaɨde, waa waapẽarã ununaé pasima. Aba Jesut'u basima.9 Eyadepa edá chesidaɨde Jesupa ãchiá nãɨya jara peesima:—Mãrapa ununana mi ãpia pida abaɨa jararãt'ɨ aba mɨ, chi Ẽpẽra Warra chok'ae p'irabarirudea.10 Mãɨne ãchia Jesua idisidama:—Mãɨyara Moisepa bɨda jarateapataɨrãpa ¿k'ãre k'orea Elía naa chei bɨade apatama?11 Jesupa p'anoosima:—Piarã Elía chei bɨma nejõma pia bɨi k'orea.-12 Maamina mɨa jararuma: Elía piarã chesima. Maamina abaɨ pida ichi k'awadaé pasima.
         Mãɨpari ẽpẽrarãpa ẽpẽerãpa oo k'ɨ̃ria p'anana ichi ome oosidama.- Ara mãɨ jĩra mɨ, chi Ẽpẽra Warra ãchi juade minachia mĩaipɨ.13 Mãɨne Jesú ome p'ɨrrɨapataɨrãpa k'awasidama ichia Juan chi Porochoaparí k'orea pedea
         basit'a.-Jesupa warra jaore mietá pará bɨ jɨpa beepidaMarco 9:14-29; Luca 9:37-4314 Ãchi eyadepa edá chesidaɨde ẽpẽrarã chok'ará ãarea ará tuanasidama. Mãɨne ẽpẽra Jesumá
         chesima. Mãɨ ẽpẽra Jesú k'ĩrari sĩraporode k'obeek'ari jarasima:15 —Mɨ Chipari, mɨ warra k'ĩra chupuriase. Minachia mĩa bɨma. Wawaparima, mãɨnepa edaɨde
         minachia t'ɨpɨde baeparima mãɨnepa edaɨde toeda baeparima. 16 Mɨa ichi pɨ ome p'ɨrrɨapataɨrãmá enemeesima, maamina p'ue jɨpa beepidaé pasima.17 Jesupa jarasima:—¡Ẽpẽerã k'achia berã mãɨnepa ĩjãanak'apɨɨrã! ¿Waa sãma mãra ome baima? ¿Waa sãma
         mãra ome choaima? Chi warra nãmá enemeet'ɨ.18 Jesupa jaore mietá ɨtɨak'ari, jeret'aaside warra k'ak'uadepema ãyá wãsima. Ara mãɨne
         chi warra jɨpa beesima.19 Mãɨya bak'ari Jesú ome p'ɨrrɨapataɨrã ichimá wãnak'ari ãchi tuaba idisidama:—¿K'ãre k'orea taipa jãɨ jaore mietá p'ue ãyá jeret'aadaé pasima?20 Jesupa p'anoosima:—Mãrapa Tachi Ak'õrene ãpia ĩjãanawẽa p'anɨ pẽra p'uedaé pasima. Mɨa piarã jararuma:
         mostaza net'a tau ãpia k'ɨrɨ jĩra mãrapa ãpia ĩjãa p'anɨpara, nãɨ eyá nãmãɨpa ãyá
         wãpade adai pasima. Mãɨne eya ãyá wãipɨ. Mãɨya ĩjãa p'anɨpara, mãrapa ẽpẽerãpa ne
         p'ue oodak'apɨ́ p'ue oodawẽa p'ananaiwẽ pasima. 21 Maamina jaore mietá nãɨ jĩra be ãyá jeret'aadai k'orea Tachi Ak'õrea ɨt'aa chiididai
         p'anɨma mãɨnepa Tachi Ak'õrene k'ɨ̃risiadayá nek'odak'apɨ́ ewari oodai p'anɨma.+Jesupa mãicha ichi peadai k'orea jaradaMarco 9:30-32; Luca 9:43-4522 Galilea tuade ará tuanasidaɨde Jesupa ichi ome p'ɨrrɨapataɨrã́ jarasima:—Tãaraawẽa bɨde ẽpẽrapa mɨ, chi Ẽpẽra Warra abaɨpa jitapik'ari, ẽpẽerã́ teaipɨ. 23 Ãchia mɨ peadaipɨ, maamina ewari ũpeaɨde mɨ chok'ae p'irabariipɨ.Mãɨ k'orea ãchi k'ĩra piawẽa p'aneesidama.Jesupa erreara Tachi Ak'õre te minachia bɨ pae teada24 Jesú mãɨnepa ichi ome p'ɨrrɨapataɨrã Capernaum p'uurudea chesidaɨde Tachi Ak'õre te
         minachia bɨ pae erreara jɨrɨp'epataɨrã Pedromá wãsidama. Ãchia idisidama:—¿Mãra Jarateaparipa Tachi Ak'õre te minachia bɨ pae erreara teaparik'ãra?+25 Pedropa p'anoosima:—Ãjã, teaparima.Pedro ichi tede eda wãside Jesú naa pedeasima. Nãɨya idisima:—Pɨa ¿k'ãre k'ɨ̃risia bɨma, Simón? Nãɨ ĩjũanepema minachia k'awa p'anɨneerãpa ¿Kairã́
         erreara idipatama? ¿Ãchidirã́ wa tua awaraɨdepemarã́?26 Pedropa p'anoosima:—Tua awaraɨdepemarã́.Jesupa ichiá jarasima:—Ãjã. Chi minachia k'awa p'anɨneerãpa teadak'ama. 27 Tachi, Tachi Ak'õreneerãmina, mãɨ erreara teadaipɨ, ẽpẽrarãpa tachi k'orea piawẽa
         k'ɨ̃risiapidaemaapa. Mãɨpuru senianea to ɨade wãse. Chi naa beta pearu it'aede erreara
         tau aba unuipɨ. Mãɨ erreara jitak'ari, tease mɨ pari mãɨnepa pɨ pari.
         
            
               	17:5 Deuteronomio 18:15; Isaía 42:1.

               	17:11 Malak'ia 3:1; 4:5-6.

               	17:12 Marco 6:14-29.

               	17:13 Mateo 11:14.

               	Griego pedeade chi eda waapẽarã k'art'ade mãɨ versículo newẽma.

               	Judiorã chi ɨmɨk'ĩrarãpa ãyocha mãɨ erreara teapachidama Tachi Ak'õre te minachia
                     bɨ pia bamẽrá. Mãɨ ewari ume mimiai basima mãɨ erreara teai k'orea. Éxodo 30:13-16; 38:25-26; 2 Crónica 24:9-14; Nehemia 10:32.

K'ai chi atepe bɨMarco 9:33-48; Luca 9:46-48; 17:1-2181 Mãɨ ewaride Jesú ome p'ɨrrɨapataɨrã ichi orrobarik'ari nãɨya idisidama:—Pajãne Bɨpa ichidirã ichi juade ua bɨdepemarã ¿k'ai chi atepe k'awa bɨt'a?2 Mãɨne Jesupa warra chak'e t'ɨ̃k'ari ãchi esa bai nɨbɨsima. 3 Nãɨya jarasima:—Mɨa piarã jararuma: mãrapa awara k'ɨ̃risiadaepɨra mãɨnepa nãɨ warra chae jĩra p'ananaepɨra,
         Tachi Ak'õre Pajãne Bɨpa ichidirã ichi juade ua bɨde p'ananaiwẽma. 4 Maamina abaɨ pida nãɨ warra jĩra waapẽarã k'aepẽra chupurii jĩra beeipɨra, Tachi Ak'õre
         Pajãne Bɨpa ichidirã ichi juade ua bɨde chi atepe minachia k'awa baipɨ. 5 Chi mɨne ĩjãa bɨ k'orea nãɨ warra jĩra pia pedea bɨpa, mɨá pida pia pedeaipɨ.6 »Abaɨpa chi ãpia k'ede mɨne ĩjãa p'anɨ nemietaade baepiipɨra, Tachi Ak'õrepa mãɨ ẽpẽra
         minachia ɨtɨaipɨ. Mãɨ minachia ɨbɨa ɨtɨai pẽra piipará bɨma mãɨ ẽpẽra obɨɨrɨde k'ũruma
         waibɨa jɨ̃nak'ari senia chomanea toeda t'aa peedai.+7 ¡Chi waapẽarã́ nãɨ ĩjũanepemarã nemietá oopipataɨrã ãchi chupuria p'ananaipɨ! Mãɨrã
         paraapɨ, maamina chi waapẽarã́ nemietá oopiparí, mãɨ mĩa chupuri baipɨ.8 »Mãɨ k'orea pɨ juapa wa pɨ jĩrupa pɨá nemietá oopiipɨra, mãɨ bɨat'uk'ari ãyá amaase,
         nemietá oopiemaapa. Piipará bɨma ewaricha bait'a Tachi Ak'õre ome, jua mosá wa bɨɨrɨ
         mosá, jua ume mãɨnepa jĩru ume uru bɨ ome, mãɨ t'ɨpɨ urua k'iik'amá eda bat'a peei
         k'aepẽra. 9 Ichiaba pɨ taupa pɨá nemietá oopiipɨra, mãɨ nemietá ooemaapa ẽut'aak'ari ãyá amaase.
         Piipará bɨma ewaricha Tachi Ak'õre ome tau berrea bait'a, mãɨya tau ume bɨ t'ɨpɨ tau
         uruadea bat'a peei k'aepẽra.Oveja atuada k'orea nepɨrɨdaLuca 15:3-710 »Warra chak'erã k'ɨ̃rianawẽa p'anarãt'ɨ. Mɨa jararuma: Tachi Ak'õrepa ɨt'aripa peedarã
         mɨ Ak'õre k'ĩrari p'anɨpa ãchi ak'ɨpatama. 11 Piarã mɨ, chi Ẽpẽra Warrapa chi atua berã k'aripai k'orea chesima.+12 »Mãrapa ¿k'ãre nãɨne k'ɨ̃risiadaima? Ẽpẽrapa 100 oveja uru bɨdepema aba atuaipɨra
         ¿chi 99 p'anɨ eyade ameek'ari chi atuada jɨrɨde wãiwẽk'ãra? 13 Mɨa piarã jararuma: unusira, sõpia beeipɨ mãɨ oveja k'orea, chi waapẽarã 99 atuadawẽa
         p'anɨ k'aepẽra. 14 Ara mãɨ jĩra mãra Ak'õre pajãne bɨpa k'ɨ̃riawẽma aba pida warra chak'e atuai.Pɨ ũpẽapa nemietá oosira pɨa ¿sãima?Luca 17:315 »Pɨ ũpẽapa pɨ nemietá oosira, ichimá wãk'ari mãra tuaba p'anɨne, pedease ichia nemietá
         ooda k'awamẽrá. Ichia pɨ pedea ũrisira, ichi ome sõpia beeipɨ. 16 Maamina pɨ pedea ĩjãawẽpɨra, ẽpẽra aba wa ume ichimá ateewãse. Mãɨrãpa pɨa jara bɨ
         ãarea piarãane adaipɨ.+17 Wapida ãchia jarauta ichia ũri k'ɨ̃riawẽpɨra, Tachi Ak'õrene ĩjãapataɨrã́ ãarea ará
         t'ɨ̃k'ari, ãchiá mãɨ nepɨra jarase. Maamina Tachi Ak'õrene ĩjãapataɨrãpa jarauta ũri
         k'ɨ̃riawẽpɨra, ichi Tachi Ak'õre atua bɨ jĩra wa Romanepema pae erreara jɨrɨp'eparí
         jĩra itu bɨse.18 »Mɨa piarã jararuma: Chi mãrapa nãɨ ĩjũane ne itu bɨpidaepɨra Tachi Ak'õre pajãne
         bɨ pida mãɨya ne itu bɨpiiwẽma. Ichiaba chi mãrapa nãɨ ĩjũane ne itu bɨpidaipɨra Tachi
         Ak'õre pajãne bɨ pida mãɨya ne itu bɨpiipɨ.19-20 »Mɨa nãɨya jararuma: mɨne ĩjãapataɨrã ume wa ũpea ará p'anɨne mɨ sida mãma baipɨ.
         Mãɨpuru mãranepema ume p'anɨ nãɨ ĩjũane mɨ Ak'õrea ɨt'aa chiididai k'orea pedea audaipɨra,
         mãrapa ɨt'aa chiidiuta mɨ Ak'õre pajãne bɨpa ooipɨ.K'achia ooda k'ɨ̃risia atuawẽa bada k'orea nepɨrɨda21 Maapae Jesú orrobarik'ari Pedropa idisima:—Mɨ Chipari, mɨ ũpẽapa mɨ nemietá oorude ¿bari k'ak'o jõmasã́ k'ɨ̃risia atuai bɨ?
         ¿Bari k'ak'o siete pia bɨk'ãra?22 Jesupa p'anoosima:—Mɨa jararuma: bari k'ak'o siete mãɨya ooiwẽa bɨma, mãɨpari bari k'ak'o 77 k'ɨ̃risia
         atuai pia bɨma.+23 »Pajãne Bɨpa ichidirã ichi juade ua bɨt'a nãɨ jĩra bɨma: poro jũra jɨ̃parí jɨ̃ bɨ
         basima. Ewariaba mãɨpa k'ɨ̃ria basima chi ichi pae mimiapataɨrãpa ichia erreara teadadepa
         ichiá p'aadamẽrá. 24 Mãɨya bɨde aba enemeesidama. Mãɨ ẽpẽrapa chi minachia k'awa bɨa erreara minachia tee
         pará basima. 25 Mãɨpa p'ue p'aaiwẽa bada pẽra, chi poro jũra jɨ̃parí jɨ̃ bɨpa jarasima mãɨ ẽpẽra netodamẽrá;
         chi k'ima, chi warrarã paara, chipari pae pari mimiapataɨrã jĩra p'ananamẽrá. Ichiaba
         ãarea ichi neet'á uru bɨ paara netosidama. 26 Mãɨne ẽpẽra sĩraporode k'obeek'ari chi poro jũra jɨ̃parí jɨ̃ bɨa nãɨya chupuria idisima:
         “Mɨ k'ĩra chupuriase. Mɨ nɨnoose, mɨa ãarea p'aai bɨ pẽra”. 27 Mãɨne k'ĩra chupuriak'ari, chi poro jũra jɨ̃parí jɨ̃ bɨpa jõma chi ẽpẽrapa teai bada
         k'ɨ̃risia atuak'ari, ichi tiidá peesima.28 »Maapae mãɨ ẽpẽra tajatá wãrune ichi paaraɨrãnepema aba unusima. Mãɨpa ichiá erreara
         ãpia tee pará basima. Mãɨ ojɨ̃aparak'ari, ɨ̃apaa k'achia nɨbeek'ari, jarasima: “Mɨá
         tee pará bɨt'a p'aase”. 29 Mãɨ ichi k'ĩrari sĩraporode k'obeek'ari jarasima: “Mɨ k'ĩra chupuriase. Mɨ nɨnoose,
         mɨa ãarea p'aai bɨ pẽra”. 30 Maamina chi abaɨpa ũri k'ɨ̃riaé pasima. Mãɨ k'aepẽra jɨ̃a nɨbɨpataɨ tede eda jɨ̃a
         nɨbɨpisima chi tee pará bada ãarea p'aarumá.31 Chi waapẽarã mimiapataɨrãpa mãɨ ununak'ari, k'ĩra piawẽa p'aneenak'ari, maapae chi
         poro jũra jɨ̃parí jɨ̃ bɨmá mãɨ ãarea jarade wãsidama. 32 Mãɨya ũrik'ari, ichia chi tee pará bada t'ɨ̃ peesima. Arí pak'ari, ichia nãɨya jarasima:
         “¡Pɨ ẽpẽra sõk'achia bɨ! ¡Pɨa mɨá chichupuria idide chek'ari, mɨa sõchupuria basima
         mãɨnepa pɨa tee pará bada k'ɨ̃risia atuasima! 33 Mãɨ ¿k'ãre k'orea pɨchidí ome k'ĩra chupuriaé pasima?” 34 Mãɨ poro jũra jɨ̃parí jɨ̃ bɨpa mãɨ atepe k'ĩruu bada pẽra mãɨ mimiaparí ome, jɨ̃a
         nɨbɨpataɨ tede ẽpẽrarã nemietá oopataɨrã́ juade peepisima, chi tee pará bada ãarea
         p'aarumá.35 »Mãɨ jĩra ooipɨ mɨ Ak'õre ɨt'ari bɨpa mãra ome pida, mãra ũpẽarã sõchupuriadaepɨra
         mãɨnepa sõnepa ãchia mãra nemietá oodada k'ɨ̃risia atuadaepɨra.
         
            
               	K'ũruma waibɨa. Griego pedeade bɨ bɨma: Burro k'ũruma. Mãɨ ewaride ẽpẽrarãpa chi net'a tau mũra k'ũrumane bapipachidama.

               	Griego pedeade chok'ará k'art'ade mãɨ versículo newẽma.

               	Mãɨrãpa. Griego pedeade nãɨya bɨ bɨma: Ẽpẽra ume wa ũpea p'anɨpa. Deuteronomio 19:15; 1 Timoteo 5:19

               	77. Griego pedeade nãɨya bɨ bɨma: Setenta veces siete. Jesupa jara bɨma tachi nemietá oouta ãarea k'ɨ̃risia atuadai p'anɨ.

Jesupa tachi k'ima amaapiemaapa jarateadaMarco 10:1-12; Luca 16:18191 Mãɨya jarak'ari Jesú Galilea tuadepa Judea tuadea wãsima Jordán to k'ĩaria. 2 Ẽpẽerã minachia nɨbɨ ichi k'aade wãsidama. Mãma chi k'ak'ua piawẽa k'ede ãarea jɨpa
         beepisima. 3 Mãɨya bɨde chi eda waapẽarã p'ariseorã chesidama. Ichiá piawẽa pedeapidai k'orea nãɨya
         idisidama:—¿Ɨmɨk'ĩrapa chi k'ima ne paritua oo bɨ k'orea amaai pia bɨk'ãra?4 Jesupa p'anoosima:—¿Mãrapa Tachi Ak'õre pedea bɨdade, nãɨ eda jaradawẽa p'anɨk'ãra? Jua chiwidieda Tachi
         Ak'õrepa ɨmɨk'ĩra mãɨnepa wẽra oosima.-5 Ichiaba jarasima: “Mãɨ k'orea ɨmɨk'ĩrapa chi ak'õre mãɨnepa chi nae ameek'ari ichi
         k'ima ome ará beeipɨ. Mãɨya k'ak'ua aba bɨ jĩra p'ananaipɨ”.-6 Ãchi ume p'anɨwẽma, mãɨpari k'ak'ua aba bɨ jĩra p'anɨma. Mãɨpuru Tachi Ak'õrepa chi
         ará bɨdat'a abaɨ pida amaai pia bɨwẽma.7 Mãɨpuru ãchia idisidama:—Mãɨyara Moisepa ¿k'ãre k'orea bɨsima wẽra amaaipɨra, chi amaai k'orea k'art'a bɨda
         teai pia bɨma amaai naena?-8 Jesupa p'anoosima:—Mãra k'ɨɨrɨwẽa p'anɨẽra Moisepa mãɨya itu bɨsima. Maamina Tachi Ak'õrepa nãɨ ĩjũa
         ooside mãɨya k'ɨ̃riawẽa basima. 9 Mɨa jararuma: ɨmɨk'ĩra abaɨpa ichi k'ima awaraɨ ome k'ãiwẽa bɨ amaak'ari, maapae k'ima
         awaraɨ ataipɨra, mãɨ ɨmɨk'ĩrapa nemietá oo bɨma mãɨ k'aadeapema wẽra ome. [Ichia amaana
         wẽra ɨmɨk'ĩra awaraɨpa ataipɨra mãɨ ɨmɨk'ĩra pida nemietá oo bɨma mãɨ wẽra ome.]+10 Mãɨne Jesú ome p'ɨrrɨapataɨrãpa ichiá jarasidama:—Mãɨya bɨpɨra, ɨmɨk'ĩra wẽra ome miak'ãii piawẽa bɨma.11 Mãɨpuru Jesupa jarasima:—Jõmãɨrã ãarea p'ue tuu p'aneenaiwẽma. Abapuru Tachi Ak'õrepa mãɨ k'ɨ̃risia teaipɨra,
         p'ue tuu baipɨ. 12 Chi eda waapẽarã ɨmɨk'ĩrarãpa ãchi t'õnaenapema p'ue warra t'õpidak'ama. Waapẽarã
         ɨmɨk'ĩrarãpa p'ue warra t'õpidak'ama mãɨya oopisida pẽra. Ichiaba waapẽarãpa k'ima
         atai k'ɨ̃risiadak'ama ãchi Chipari Pajãne Bɨ pae nepia oodai k'orea.- Mãra p'ue tuu p'aneenaipɨra, mãɨya p'anat'ɨ.Jesupa warrarã́ pedea pia pedeadaMarco 10:13-16; Luca 18:15-1713 Maapae ẽpẽrarãpa warrarã Jesumá enemeesidama ichi jua ãchi ɨ̃rɨ bɨk'ari Tachi Ak'õrea
         ɨt'aa chiidimẽrá. Maamina Jesú ome p'ɨrrɨapataɨrãpa mãɨ warrarã enemeedaadarã ɨtɨasidama.
         14 Mãɨpuru Jesupa jarasima:—Warrarã mɨmá itu chepit'ɨ, Pajãne Bɨpa ichidirã ichi juade ua bɨ jĩra p'anɨ pẽra.15 Maapae ichi jua warrarã ɨ̃rɨ bɨk'ari wãsima.Erreara minachia uru bɨ Jesú ome pedeadaMarco 10:17-31; Luca 18:18-3016 Ewariaba k'ũtã́ Jesumá chesima. Mãɨ k'ũtãpa idisima:—Jarateaparí, Tachi Ak'õre ome ewaricha chok'ae bai k'orea ¿mɨa k'ãret'a nepia ooi
         bɨma?+17 Jesupa p'anoosima:—¿K'ãre k'orea chi pia bɨ k'orea mɨá idi bɨma?+ Aba pida pia bɨwẽma, mãɨyawẽapuru Tachi Ak'õret'u pia bɨpɨ. Pɨ Tachi Ak'õre ome ewaricha
         chok'ae ba k'ɨ̃ria bɨpɨra, ichia oopi bɨ pedea oose.18-19 Ichia idisima:—¿Chi sãɨ?Jesupa jarasima:—Ẽpẽra pearãse, wẽra awaraɨ ome k'ãirãse, nechɨarãse, sea jararãse chĩara k'orea,
         pɨ ak'õre pɨ nae ome wap'ea base,- mãɨnepa abaɨ k'ɨ̃riase ara pɨchi k'ɨ̃ria bɨ jĩra.20 K'ũtãpa jarasima:—Mãɨ ãarea oo bɨma.+ Mɨa ¿k'ãre ooiwẽa bɨma?21 Mãɨne Jesupa ichiá jarasima:—Pɨ piarã jĩp'a ba k'ɨ̃ria bɨpɨra, pɨa uru bɨ ãarea netode wãk'ari erreara chi nenea
         k'edea tease. Mãɨya nepia pajãne uru baipɨ. Maapae mɨ ome p'ɨrrɨade chese.22 K'ũtãpa mãɨ ũrik'ari k'ĩra piawẽa wãsima, neet'á minachia uru basidepa. 23 Mãɨne Jesupa ichi ome p'ɨrrɨapataɨrã́ jarasima:—Piarã chi t'aju bɨma ẽpẽra ɨbɨa bɨ, Pajãne Bɨ juade bai k'orea ichidirã paara. 24 Mãicha mɨa jararuma: T'ajuwẽa bɨma camello akuja ãtaude eda wãit'a, mãɨ chi ẽpẽra
         errearadepa ɨbɨa bɨ Tachi Ak'õre juade bai k'aepẽra.25 Mãɨne ichi ome p'ɨrrɨapataɨrãpa k'awa k'ɨ̃risiadaé pasima, ãchia Tachi Ak'õrepa ne
         pará p'anɨrã atepe k'ɨ̃riayane a k'ɨ̃risia p'anana pẽra. Ãchia idisidama:—Mãɨyara Tachi Ak'õrepa ¿k'ait'a k'aripaima?26 Jesupa ãchi ak'ɨk'ari jarasima:—Ẽpẽrapa mãɨ p'ue ook'ama maamina Tachi Ak'õremá ne chi t'aju bɨ newẽma.27 Mãɨne Pedropa Jesua jarasima:—Taipa ne ãarea ameesidama pɨ ome wãnai k'orea. ¿Mãɨya bɨpɨra k'ãre nepia ununaima?28 Jesupa p'anoosima:—Mɨa piarã jararuma: Tachi Ak'õrepa ne ãarea chiwidi ooi ewaride mɨ, chi Ẽpẽra Warra
         mɨ poro jũra jɨ̃parí jɨ̃ bɨ suak'a beeparí auk'ará bɨde suak'abari beeipɨ. Mãɨne mãra
         mɨ ome p'ɨrrɨapataɨrã doce poro jũra jɨ̃parí jɨ̃ bɨ suak'a beeparide suak'abari p'aneenaipɨ,
         Israeldepema p'uuru doce p'anɨ nepɨra ak'ɨdai k'orea. 29 Mɨ k'orea abaɨpa ichi te, ũpẽarã, ũpẽawẽrarã, ak'õre, nae, k'ima, warrarã, ĩjũa ameeipɨra,
         ichia ameena k'aepẽra cien atepe unuipɨ, ichiaba Tachi Ak'õre ome ewaricha chok'ae
         baipɨ.+30 Mãɨya minachia chi naa p'anɨ k'aadea p'ananaipɨ, mãɨnepa chi k'aadea p'anɨ naa p'ananaipɨ.
         
            
               	19:4 Génesi 1:27.

               	19:5 Génesi 2:24.

               	19:7 Deuteronomio 24:1-4.

               	Griego pedeade chi eda waapẽarã k'art'ade pedea corchetede bɨ newẽma.

               	19:12 1 Corintio 7:1-9.

               	Griego pedeade chi eda waapẽarã k'art'ade bɨ bɨma Jarateaparí Pia.

               	¿K'ãre k'orea chi pia bɨ k'orea mɨá idi bɨma? Griego pedeade chi eda waapẽarã k'art'ade nãɨya bɨ bɨma: ¿K'ãre k'orea mɨt'a piaade a bɨma?

               	19:18-19 Éxodo 20:12-16; Levítico 19:18.

               	Mãɨ ãarea oo bɨma. Griego pedeade chi eda waapẽarã k'art'ade ichiaba bɨ bɨma: Mãɨ ãarea oo bɨma mɨ k'ũtãenapema.

               	K'ima. Griego pedeade chi eda waapẽarã k'art'ade mãɨ newẽma.

Uva k'ãena nepɨrɨda201 »Pajãne Bɨpa ichidirã ichi juade ua bɨt'a nãɨ jĩra bɨma. Ne uu ĩjũa chipari basima.
         Tap'ede ichi mimiapataɨrã jɨrɨde wãsima ichi uva k'ãena mimiane wãnamẽrá. 2 Waapẽarã ẽpẽrarã ome pedea ausidama ewari aba mimianana pari erreara p'aait'a. Maapae
         ãchi ichi uva k'ãena mimiane peesima.3 Ɨmata ɨt'ɨ parude chi chipari mãicha p'uurudea wãsima. Mãma waapẽarã ẽpẽrarã pari
         berã unusima. 4 Ãchiá jarasima: “Mãra sida mɨ ne uva k'ãena mimiane wãt'ɨ. Mãɨpari mɨa erreara ara
         machia mimiauta jĩra teaipɨ”. Ara mãɨne wãsidama. 5 Ɨmat'ip'a chi chiparipa mãicha abarik'a oosima. 6 Maapae jõma ɨmata baepodode mãicha p'uurudea wãsima. Waapẽarã ẽpẽrarã pari berã unuk'ari
         idisima: “¿K'ãre k'orea idi mimianawẽa p'anɨma?” 7 Ãchia p'anoosidama: “Abaɨ pida taiyá mimiat'a teadawẽma”. Mãɨne ichia jarasima: “Mãra
         sida mɨ uva k'ãena mimiane wãt'ɨ. Mãɨpari mɨa erreara ara machia mimiauta jĩra teaipɨ”.+8 »K'iumaa beek'ari chi chiparipa chi mimiapataɨrã chi chaarea bɨa jarasima: “Chi mimiapataɨrã
         t'ɨ̃k'oak'ari ãchi mimianana pari erreara tease. Chi k'aadea chedaadarã́ naa p'aase,
         waa mãɨ chi naa ẽpẽerã́ mimia teadaadarã́”. 9 Chi ɨmata baepodode mimiane wã p'anana chi chaarea bɨmá naa chesidama. Mãɨne ãchicha
         ewari aba abarik'a mimiana jĩra jitasidama. 10 Mãɨpuru chi naa mimiane wã p'anana chesidaɨde k'ɨ̃risiasidama erreara atepe p'aait'a,
         maamina abarik'a p'aasima. 11 Mãɨpuru chi uva k'ãena chipari ome piawẽa pedea p'aneesidama. 12 Nãɨya jarasidama: “Jãɨ k'aadea chedada hora abapuru mimiasidama, maamina pɨa taiyá
         teada jĩra ãchiá pida teasima. Tai pisiade ewari ãarea ɨbɨa mimiasidama”. 13 Maamina chi chiparipa p'anoosima: “K'õp'ãero, mɨa pɨ ome jĩp'a oo bɨma. ¿Pɨa mɨ ome
         pedea ausiwẽk'ãra ewari aba mimiana pari mãɨ erreara jitai k'orea? 14 Pɨ erreara jitak'ari wãse. Mɨa pɨá teada jĩra chi k'aadea mimia p'ananarã́ tea k'ɨ̃ria
         bɨma. 15 ¿Pɨmá, mɨ errearadepa mɨchia k'ɨ̃ria bɨ ooiwẽa bɨk'ãra? ¿Pɨ sõk'achia bɨk'ãra mãɨ
         mɨ sõpia baparideepuru?”16 »Ara mãɨ jĩra chi k'aadea p'anɨ naa p'ananaipɨ mãɨnepa chi naa p'anɨ k'aadea p'ananaipɨ.+Jesupa ichi peadai k'orea mãicha jaradaMarco 10:32-34; Luca 18:31-3417 Jesú Jerusalenea wãrune ichi ome p'ɨrrɨapataɨrã doce p'anɨ awara ateewãk'ari ãchiá
         jarasima: 18 “Ũrit'ɨ, tachi Jerusalenea wãutama. Jãma abaɨpa mɨ, chi Ẽpẽra Warra jitapik'ari, p'aarerã
         chi mãɨrã chaarearã juade mãɨnepa Moisepa bɨda jarateapataɨrã juade bɨipɨ. Ãchia mɨ
         piui bɨade a jaradaipɨ. 19 Maapae mɨ judiorãwẽa teadaipɨ. Mãɨrãpa mɨ oo uru p'ananak'ari, soapa p'edak'ari maapae
         k'urusude peadaipɨ. Maamina ewari ũpeaɨde chok'ae p'irabariipɨ”.Zebedeo warrarãpa ididadaMarco 10:35-4520 Mãɨya bak'ari Zebedeo k'ima mãɨnepa ichi warrarã Jesumá chesidama. Mãɨ wẽra ichi k'ĩrari
         sĩraporode bedabari k'obeesima chichupuria idii k'orea. 21 Mãɨne Jesupa idisima:—Pɨa ¿k'ãre k'ɨ̃ria bɨma?Ichia p'anoosima:—Jarase, pɨ jõmãɨrã chipari beerude, mɨ warrarã suak'abari p'aneenamẽrá pɨk'á, aba
         juaraari, aba juawieri.22 Mãɨne Jesupa jarasima:—Mãrapa atua p'anɨma k'ãre idi p'anɨt'a. Mɨ minachia mĩaipɨ. ¿Mãra sida piarã mãɨ
         jĩra mĩanai k'orea p'anɨk'ãra?+Ãchia p'anoosidama:—Ãjã, p'uedaipɨ.23 Mãɨne Jesupa jarasima:—Mãra sida piarã mɨ jĩra minachia mĩanaipɨ.+ Maamina mɨ juaraari wa juawieri suak'abari p'aneenait'a mɨa mãɨya p'ue jaraiwẽma.
         Mɨ Ak'õrepuru mãɨya jara bɨma.24 Mãɨ chi waapẽarã diez p'anɨpa mãɨ ũrisidaɨde k'ĩruusidama Santiago mãɨnepa chi ũpẽa
         Juan ome. 25 Mãɨne Jesupa ãchi t'ɨ̃k'oak'ari jarasima:—Mãrapa k'awa p'anɨma chi nãɨ ĩjũanepema minachia k'awa p'anɨrãpa jua chaareadepa
         ãchi ẽpẽerã ãchi juade ua p'anɨt'a minachia chok'apatama. Mãɨya oopatama chi waapẽarãpa
         ãchi chi atepe p'anɨane a k'ɨ̃risiadamẽrá. 26 Maamina mãra mãɨya p'ananaiwẽa p'anɨma. Mãranepema chi atepe ba k'ɨ̃ria bɨpɨra chi
         waapẽarã pae pari mimiaparí jĩra bai bɨma. 27 Chi atepe ba k'ɨ̃ria bɨt'a jõmãɨrã k'aepẽra chi chipari pae pari mimiaparí jĩra bai
         bɨma. 28 Mãɨ jĩra mɨ, chi Ẽpẽra Warra chewẽa bɨma ẽpẽerã chi mɨ pae pari mimiapataɨrã padamẽrá.
         Mãɨpari mɨ che bɨma ẽpẽerã pae pari mimiaparí bai k'orea. Mãɨya mɨ piuipɨ ẽpẽerã minachia
         k'aripai k'orea.Jesupa tau p'ãrio be ume jɨpa beepidaMarco 10:46-52; Luca 18:35-4329 Jericó p'uurudepa wãsidaɨde Jesú k'aade ẽpẽrarã chok'ará wãsidama. 30 Mãɨya wãutade tau p'ãrio p'anɨ ume o bɨk'á suak'abari p'anasidama. Jesú ãchi k'ait'a
         wãru ũrisidaɨde nãɨya biasidama:—¡Tai Chipari, Davidepa cheda, tai k'ĩra chupuriase!31 Mãɨne ẽpẽrarãpa ãchi ɨtɨasidama k'ĩup'eadamẽrá, maamina ãchia mãicha biasidama:—¡Tai Chipari, Davidepa cheda, tai k'ĩra chupuriase!32 Maapae Jesú bai nɨbeesima. Ãchi t'ɨ̃k'ari idisima:—¿K'ãre k'ɨ̃ria p'anɨma mɨa mãra ooit'a?33 Ãchia jarasidama:—Tai Chipari, k'ɨ̃ria p'anɨma tai taupa unu p'aneenait'a.34 Jesupa ãchi chupuri ununa pẽra ãchi tau t'õmarisima. Ara mãɨne unu p'aneesidama, mãɨnepa
         Jesú ome wãsidama.
         
            
               	Mãɨpari mɨa erreara ara machia mimiauta jĩra teaipɨ. Griego pedeade chi eda waapẽarã k'art'ade mãɨ newẽma.

               	Griego pedeade chi eda waapẽarã k'art'ade ichiaba bɨ bɨma: Tachi Ak'õrepa chok'ará t'ɨ̃ pee bɨma, maamina waibɨawẽa jɨrɨ ataipɨ.

               	Griego pedeade nãɨya bɨ bɨma: ¿Mãra mɨ porochoadai jĩra porochoadaik'ãra? ¿Mɨa netoi bɨ mãra pida p'ue todaik'ãra?

               	Jesupa jarada jĩra piarã mãɨyasima. Hecho 12:1-3; Apocalipsi 1:9.

Jesú Jerusalenea chedaMarco 11:1-11; Luca 19:28-40; Juan 12:12-19211 Jerusalén k'ait'a cheutade Betp'aké p'uurude chesidama, Olivo eya k'ait'a. Mãɨne Jesupa
         ichi ome p'ɨrrɨapataɨrã ume p'uurudea peesima. 2 Ãchiá nãɨya jarasima: «Tachi k'ĩrari bɨ p'uurudea wãt'ɨ. Mãma pautade mũra wẽra warra
         pará bɨ jɨ̃ nɨbɨ ununaipɨ. Ẽranak'ari umea mɨmá enemeet'ɨ.+3 Abaɨpa mãrá k'ãre k'orea mãɨya oo p'anɨane a idiipɨra, nãɨya jarat'ɨ: “Tachi Chiparipa
         k'ɨ̃ria bɨma. Maamina naane nãɨ mũra tea peeipɨ”».4 Mãɨya basima Tachi Ak'õre pari pedeaparipa jarada jĩra. Nãɨya jarasima:5 «Sión p'uurudepemarã́ nãɨya jarat'ɨ:“Ak'ɨt'ɨ, mãra chipari mũra ɨ̃rɨ mãramá cheruma.Chi ẽpẽra minachia k'awa bɨ jĩra chewẽma. Mũra chak'e ɨ̃rɨ cheruma”».-6 Ara mãɨne Jesú ome p'ɨrrɨapataɨrã ume p'anɨ wãnak'ari Jesupa jarada jĩra oosidama.
         7 Mũra wẽra mãɨnepa chi warra Jesumá ateewãnak'ari chi ãchia anamari jɨ̃ p'anana mũra
         ɨ̃rɨ bɨsidama. Maapae Jesú mãɨ ɨ̃rɨ suak'abari beesima Jerusalén p'uurudea wãi k'orea.
         8 Ẽpẽrarã ode chi chok'ará nɨbasima. Waapẽarãpa chi ãchia anamari jɨ̃ p'anana ojãne
         t'õk'oasidama, Jesú mãɨ ɨ̃rɨ wãmẽrá. Waapẽarãpa k'irú t'ɨɨdak'ari, bɨpachidama mãɨ
         ojãne, ãchi poro jũra jɨ̃parí jɨ̃ bɨ pai bɨade a k'ɨ̃risia p'anana pẽra. 9 Jesú naa wãutapa mãɨnepa k'aade cheutapa sõ arapá biapachidama:¡Minachia pia bɨma Davidepa cheda!¡Minachia pia bɨma Tachi Chipari t'ɨ̃nepa cheru!+ ¡Minachia pia bɨma chi Pajãne bɨt'a!10 Jesú Jerusalene wãside, p'uurudepemarã ãarea piuk'a nɨbeesima. Nãɨya idipachidama:—Ichi ¿jãɨt'a k'aima?11 Idiutacha Jesú ome chedaadarãpa p'anoopachidama:—Jãɨ Jesupɨ, Tachi Ak'õre pari pedeaparipɨ. Ichi Nazaré p'uurudepemama, mãɨnepa Galilea
         tuadepemama.Jesupa ne netopataɨrã ãyá jerek'oadaMarco 11:15-19; Luca 19:45-48; Juan 2:13-2212 Mãɨya bak'ari Jesú Tachi Ak'õre te minachia bɨdea wãsima. Mãma tajata ne netopataɨrã
         mãɨnepa ne atapataɨrã ome unusima.+ Mãɨya unuk'ari, Jesupa ãchi ãarea ãyá jeret'aak'oasima.- Mãma jira bat'ak'oasima ne nek'opataɨ chi erreara tau tua awaraɨdepema k'ãpiapataɨrãné
         mãɨnepa p'aloma netopataɨrã suak'abari p'aneepataɨ sida.+13 Ãchiá nãɨya jarasima:—Tachi Ak'õre pedeade nãɨya bɨ bɨma: “Mɨ te ɨt'aa chiidipataɨ teade adaipɨ”. Maamina
         mãrapa nechɨapataɨ te uria bɨ jĩra papisidama.+14 Jesú Tachi Ak'õre te eda baside tau p'ãrio berã mãɨnepa bɨɨrɨ sorek'ea berã ichimá
         cheepɨrɨsidama. Mãɨne ãchi jɨpa beepik'oasima. 15 Maamina Jesupa mãma ẽpẽrarãpa ne p'ue oodak'apɨ́ oo bɨt'a ooside, warrarã Tachi Ak'õre
         te minachia bɨ p'ananapa Jesua nãɨya jĩk'ua biasidama: «¡Minachia pia bɨma Davidepa
         cheda!» Mãɨ p'aarerã chi mãɨrã chaarearãpa mãɨnepa Moisepa bɨda jarateapataɨrãpa mãɨ
         unusidaɨde k'ĩruusidama.+16 Ãchia Jesua nãɨya jarasidama:—¿Mãɨyara nãɨ warrarãpa jara p'anɨt'a pɨa ũri bɨk'ãra?Jesupa p'anoosima:—Ãjã. ¿Mãrapa nãɨ pedea eda jaradawẽa p'anɨk'ãra?“Pɨa warrarã mãɨnepa juto k'ede bɨsima pɨá pia pedeadamẽrá”.-17 Maapae Jesupa ãchi ameek'ari Jerusalenepa Betania p'uurudea k'ãine wãsima.Higojõ bɨɨrɨ p'urpadaMarco 11:12-14; 11:20-2618 Norema tap'ede Jesú mãicha Jerusalenea wãsima. Wãrune jarrapisia nɨbeesima. 19 Mãɨne higojõ bɨɨrɨ ok'á nɨbɨ unusima.+ Maamina ará wãside chi k'irúawa nɨbɨ unusima.+ Mãɨpuru higojõ bɨɨrɨa jarasima:—¡Pɨ waa chauwẽa baipɨ!Ara mãɨne higojõ bɨɨrɨ p'urpasima. 20 Jesú ome p'ɨrrɨapataɨrãpa mãɨ unusidaɨde idisidama, k'awa k'ɨ̃risiadaé pasi pẽra:—¿K'ãre k'orea jãɨ higojõ bɨɨrɨ jãɨya p'urpasima?21 Jesupa p'anoosima:—Mɨa piarã jararuma: piarã Tachi Ak'õrepa mãrapa idi p'anɨ p'ue ooyade a k'ɨ̃risia
         p'anɨpɨra, mãɨnepa ichia p'ue ooiwẽane a p'anɨwẽpɨra, mɨa jãɨ higojõ bɨɨrɨ ooda k'aepẽra
         mãrapa atepe oodaipɨ. Mãrapa cha bɨ eyá ãyá wãpade adaipɨra mãɨnepa p'usadea eda baewãpade
         adaipɨra, ara mãɨya baewãipɨ. 22 Mãrapa Tachi Ak'õrea ne ɨt'aa chiididak'ari, mãɨnepa ichia mãɨ piarã teait'a a k'ɨ̃risia
         p'anɨpɨra, mãɨ ne ãarea jitadaipɨ.¿K'ai t'ɨ̃ne Jesupa jaratea bɨma?Marco 11:27-33; Luca 20:1-823 Jesú mãicha Tachi Ak'õre te minachia bɨ k'ait'a chek'ari jaratea beesima. Mãɨya bɨde
         p'aarerã chi mãɨrã chaarearã mãɨnepa judiorã chaarearã ichimá chesidama. Ãchia Jesua
         nãɨya idisidama:—Pɨa nãma oo bɨ ¿k'aipa oopi bɨma?+24 Jesupa p'anoosima:—Mɨa pida mãrá ne idiipɨ. Mãrapa mãɨ p'anoosidara, mɨa pida jaraipɨ k'aipa mɨá mãɨya
         oopi bɨt'a. 25 ¿Sãmãɨpa Juan chesima porochoamẽrá? ¿Pajãne Bɨpa ichi peesima, wa nãɨ ĩjũanepemarãpa?-Mãɨne ara ãstu pedea para beesima: «Pajãne Bɨpa peesiade adaipɨra, ichia jaraipɨ:
         “Mãɨ ¿k'ãre k'orea ĩjãanaé pasima?” 26 Maamina taipa p'ue ẽpẽrapa ichi peesiade adaiwẽma».Ãchia mãɨya jarasidama chi ẽpẽerã p'uurudepemarã wap'ea p'anɨ pẽra. Chi p'uurudepemarãmá,
         mãɨ Juan piarã Tachi Ak'õre pari pedeaparí pasima. 27 Mãɨpuru Jesua p'anoosidama:—Taipa atuapɨ.Mãɨne Jesupa jarasima:—Mãɨya bɨpɨra mɨa pida mãrá jaraiwẽma k'aipa mɨá jãɨya oopi bɨt'a.Warra ume p'anɨ k'orea nepɨrɨda28 Mãɨya p'anɨne Jesupa p'aarerã chi mãɨrã chaarearã́ mãɨnepa judiorã chaarearã́ jarasima:—Mãrapa nãɨ nepɨra k'orea ¿k'ãret'a k'ɨ̃risia p'anɨma? Ẽpẽra basima. Mãɨ ẽpẽrapa warra
         ume uru basima. Ewariaba chi napemá nãɨya jarasima: “Warra, mimiane wãse mɨ uva k'ãena”.
         29 Mãɨne chi warrapa p'anoosima: “¡Mɨ wãiwẽma!” Maamina mãɨya bak'ari pia k'ɨ̃risiak'ari
         mimiane wãsima. 30 Maapae chi ak'õrepa chi warra abaɨa abarik'a jarasima. Mãɨne chi abaɨ warrapa p'anoosima:
         “Pia bɨma, ak'õre, mɨ wãipɨ”. Maamina wãé pasima. 31 Mãɨ mãramá ¿chi sãɨ warrapa chi ak'õrepa k'ɨ̃ria bada oosima?Ãchia p'anoosidama:—Chi naapemapa.Mãɨne Jesupa ãchiá jarasima:—Ãjã. Maamina piarã mɨa jararuma: Romanepema pae erreara jɨrɨp'epataɨrã mãɨnepa wẽra
         k'achia berã mãra k'aepẽra Tachi Ak'õre ichidirã ichi juade ua baparidea wãnaipɨ.+32 Juan chi Porochoaparipa jarateade che basima mãra jĩp'a nipadamẽrá, maamina ĩjãanaé
         pasima. Maamina Romanepema pae erreara jɨrɨp'epataɨrãpa mãɨnepa wẽra k'achia berã
         pida ĩjãasidama. Mãrapa mãɨ unusidamina, machia nemietá oopataɨ itu bɨdaé pasima ichia
         jarateada ĩjãanai k'orea.Jesupa mimiapataɨrã k'achia berã k'orea nepɨrɨdaMarco 12:1-12; Luca 20:9-1933 »Ũrit'ɨ. Mãicha awara nepɨrɨipɨ. Ẽpẽra basima. Ewariaba mãɨ ẽpẽrapa uva uuk'ari- ichi ne uu ĩjũa mawarapa adu jũk'asima. Mawara uria waibɨa uya k'orosima uvaba jui
         k'orea. Ichiaba te ɨt'ɨ oosima mãmãɨpa ãarea ak'ɨi k'orea. Maapae ichi ne uu ĩjũa
         waapẽarã ẽpẽrarã juade bɨsima. Ãchi ome pedea ausidama uva baautade ichiá jõmasã́
         teadait'a. Mãɨya pedeak'ari chi chipari tua awaraɨdea wãsima. 34 Maapae uva baapataɨ ewari ará pak'ari, chi chiparipa ichi pae mimiapataɨrã peesima
         chi uva k'ãenane mimiapataɨrãpa mãɨ chi ichipaepema tea peedamẽrá. 35 Mãɨne chi uva k'ãenane mimiapataɨrãpa chi ichi pae mimiapataɨrã jitadak'ari; aba jok'aesidama,
         aba peasidama mãɨnepa aba mawarapa bat'asidama. 36 Mãɨya bak'ari chi chiparipa mãicha waapẽarã mimiapataɨrã peesima. Mãɨrã chi naa wãnana
         k'aepẽra chi chok'ará wãsidama. Maamina chi uva k'ãenane mimiapataɨrãpa mãɨ naena
         oodada jĩra oosidama mãɨrã ome.37 »Mãɨ k'aadea chi chiparipa mãicha ichi warra ãchimá peesima. Mãɨ nãɨya k'ɨ̃risiasima:
         “Mɨ warra wap'eadai p'anɨék'ãra” asima. 38 Maamina ãchia mãɨ warra unusidaɨde ara ãchi tuaba pedea para beesima: “Jãɨpa chi ak'õre
         piuk'ari, ichia ne uru bada ãarea jɨ̃aipɨ. ¡Mãɨpuru ichi peadaipɨ! Mãɨya nãɨ ĩjũa
         tachi pae beeipɨ”. 39 Ara mãɨne chi warra jitadak'ari, chi uva k'ãenanepema ateewãnak'ari peasidama. 40 Jãɨ chi chipari cherude ichi uva k'ãenane mimiapataɨrã ome ¿k'ãre ooima?41 Mãɨne p'aarerã chi mãɨrã chaarearãpa mãɨnepa judiorã chaarearã pida nãɨya p'anoosidama:—Ichia mãɨ ẽpẽerã k'achia berã sõchupuriawẽa peak'ari, waapẽarã ẽpẽrarã ome pedea
         auipɨ ichi uva k'ãena ak'ɨdamẽrá. Mãɨ ẽpẽrarãpa ichiá uva teadai p'anɨt'a mãɨ chauk'ari
         teadaipɨ.42-43 Mãɨne Jesupa ãchiá jarasima:—Ara mãɨya Tachi Ak'õrepa mãra k'aepẽra ẽpẽrarã awaraɨrãt'u ichi juade ua baipɨ. Mãɨrãpuru
         ichia k'ɨ̃ria bɨ oodaipɨ. Mãrapa ¿Tachi Ak'õre pedea eda jaradawẽk'ãra? Nãɨya jara
         bɨma:“Chi te oopataɨrãpa mawara amaanana pada, mãɨ mawara chi atepe piipará beesima.Nãɨ Tachi Chiparipa mãɨya ooda pẽra tachimá minachia pia beesima”.-44 Paritua mãɨ mawara ɨ̃rɨ ẽpẽra baesira abaeda ãarea ãriipɨ, mãɨnepa chi mawara abaɨ
         ɨ̃rɨ baesira mãɨ ẽpẽra perp'et'aipɨ.+45 P'aarerã chi mãɨrã chaarearãpa mãɨnepa p'ariseorã pida mãɨ jarateada ũrisidaɨde k'awasidama
         Jesupa ara ãchi k'orea pedea basima. 46 Mãɨpuru ãchia Jesú jita k'ɨ̃ria p'anasidama. Maamina p'uurudepema ẽpẽrarã wap'ea p'anɨ
         pẽra itu bɨsidama. P'uurudepemarãpa k'ɨ̃risia p'anasima Jesú Tachi Ak'õre pari pedeaparí.

Miak'ãik'ari arapaapataɨ ewari k'orea nepɨrɨdaLuca 14:15-24221 Jesupa p'aarerã chi mãɨrã chaarearã́ mãɨnepa judiorã chaarearã́ mãicha jarateamaa
         beek'ari, nepɨrɨsima: 2 «Pajãne Bɨpa ichidirã ichi juade ua bɨt'a nãɨ jĩra bɨma: ẽpẽra minachia k'awa bɨ basima.
         Miak'ãipataɨ arapaapataɨ ewari oopisima ichi warra pae. 3 Chi ichi pae pari mimiapataɨrã peesima ichia ẽpẽrarã t'ɨ̃ pee bada atade wãnamẽrá.
         Maamina chedai k'ɨ̃rianaé pasima.4 »Maapae mãicha ichi pae mimiapataɨrã jara peek'ari, mãɨya jarasima: “Jarade wãpadade
         asima, mɨa t'ɨ̃ peedarã ẽpẽrarã chedamẽrá chik'o chuu nɨbɨẽra. Peapisima p'ak'a mãɨnepa
         ãnimara awara porek'ea berã. Mãɨ ãarea chuu nɨbɨẽra, chepadade asima miak'ãipataɨ
         arapaapataɨ tedea”. 5 Maamina mãɨ ẽpẽrarãpa ũrinaé pasima ichia jara peeda. Abaɨpa ichi ĩjũa ak'ɨde wãsima.
         Abaɨ ichi ne netopataɨmá wãsima. 6 Waapẽarãpa chi minachia k'awa bɨ mimiapataɨrã jitadak'ari jok'aedak'ari peasidama.
         7 Mãɨ k'orea chi minachia k'awa bɨ minachia k'ĩruusima. Ichi papaká berã peek'ari mãɨ
         ẽpẽrarã mĩa peapataɨrã jitadak'ari, k'enanak'ari, maapae ãchi p'uuru paasidama.8 »Mãɨya bak'ari chi minachia k'awa bɨpa ichi mimiapataɨrã́ jarasima: “Mɨ warra miak'ãipataɨ
         arapaapataɨ ewari oodaipɨ, maamina mɨa mãɨ t'ɨ̃ peedarã ẽpẽrarã nãma p'ananai pia
         bɨwẽma. 9 Mãɨ k'orea waapẽarã ẽpẽrarã o becha jɨrɨde wãpadade asima. Mãrapa unuutarã́ jarapadade
         asima mɨ warra miak'ãipataɨ arapaapataɨ tedea chedamẽrá”. 10 Ara mãɨne ichi mimiapataɨrã o becha wãsidama. Ẽpẽrarã chok'ará enemeesidama; ẽpẽrarã
         pia berã mãɨnepa mietá berã. Mãɨya ẽpẽrarã minachia ará nɨbeesima miak'ãipataɨ tede.11 »Chi minachia k'awa bɨpa t'ɨ̃ peedarã ak'ɨde wãside ẽpẽra aba unusima miak'ãipataɨ
         k'ak'apia neet'á jɨ̃wẽa bɨt'a. 12 Chi minachia k'awa bɨpa mãɨ ẽpẽrá idisima: “K'õp'ãero, pɨ ¿sãmaasã́ nãma eda bɨma,
         neet'á k'ak'apiawẽa bɨt'a?” Mãɨ ẽpẽra k'ĩup'ea beesima. 13 Mãɨne chi minachia k'awa bɨpa ichi mimiapataɨrã́ jarasima: “Nãɨ ẽpẽra jua mãɨnepa
         jĩru bɨradak'ari tajatá p'ãrionea ateewãt'ɨ. Mãma jẽa p'anapatama mãɨnepa p'uapa k'ida
         k'ɨterrea p'anapatama”. 14 Tachi Ak'õrepa chok'ará t'ɨ̃ pee bɨma, maamina waibɨawẽa jɨrɨ ataipɨ».Romanepema minachia k'awa bɨ pae erreara p'aadai k'orea jarateadaMarco 12:13-17; Luca 20:20-2615 Mãɨya bak'ari p'ariseorãpa pedea ausidama Jesua pedea ãyá pedeapidai k'orea. 16 Mãɨ k'orea p'ariseorãpa ãchi ome p'ɨrrɨapataɨrã mãɨnepa Herode lawari p'anɨrã Jesumá
         peesidama. Mãɨrãpa Jesua jarasidama:—Jarateaparí, taipa k'awa p'anɨma pɨ ẽpẽra jĩp'a bɨt'a. Abaɨ pida pɨá awara k'ɨ̃risiapik'ama,
         pɨa ẽpẽrarã ãarea abarik'a unupariideepuru. Mãɨpari Tachi Ak'õre o k'orea piarã jarateaparima.
         17 Mãɨya bɨpɨra taiyá jarase: Romanepema pae erreara jɨrɨp'epataɨ ¿tachi judiorãpa p'aadai
         pia bɨk'ãra wa mãɨyawẽ?18 Jesupa k'awa bada pẽra mãɨrãpa k'ɨ̃risia mietá uru p'anɨt'a, mãɨpuru mãɨya jarasima:—Mãra ẽpẽerã pia jĩra berã, ¿k'ãre k'orea mɨá pedea piawẽa pedeapidayá jãɨya p'anɨma?
         19 Erreara tau tachia p'aapataɨ aba ak'ɨpit'ɨ.Ara mãɨne erreara tau aba ak'ɨpisidama.+20 Jesupa ak'ɨk'ari idisima:—¿K'ai k'ĩra nãɨne bɨ bɨma mãɨnepa k'ai t'ɨ̃ eda bɨ bɨma?21 Ãchia p'anoosidama:—Romanepema chi atepe poro chaarea bɨdé.Maapae Jesupa jarasima:—Mãɨyara chi Romanepema chi atepe poro chaarea bɨdé mãɨ ichidí ichiá teat'ɨ, ichiaba
         chi Tachi Ak'õrené mãɨ chi Tachi Ak'õrea teat'ɨ.22 Mãɨ ũrisidaɨde k'awa k'ɨ̃risiadaé pasima. Ara mãɨne ãyá wãsidama.Chok'ae p'irabaripataɨ k'orea Jesupa jaradaMarco 12:18-27; Luca 20:27-4023 Ara mãɨ ewaride waapẽarã saduceorã Jesumá chesidama. Saduceorãpa jarapatama piudaadarã
         chok'ae p'irabaridaiwẽt'a.- Mãɨpuru Jesua nãɨya jarasidama:24 —Jarateaparí, Moisepa tachi pae bɨsima ẽpẽra warra newẽa bɨ piusira, ichi ũpẽapa chi
         p'ẽtã́ atai pia bɨma chi ũpẽa piuda k'orea warra unui k'orea.-25 Ewariaba tai t'ãena siete ũpẽarã p'anasidama. Chi ĩwinipa k'ima atasima maamina warra
         newẽa piuda pẽra chi mãɨ ɨ̃aripema ũpẽapa chi p'ẽtã́ atasima. 26 Maamina mãɨ ichiaba warra newẽa piusima. Mãɨya bak'ari, chi mãɨ ɨ̃aripemapa p'ẽtã́
         atasima. Maamina aba mãɨ jĩra warra newẽa piusima. Ãarea mãɨ siete p'anɨ abarik'a
         mãɨyasidama. 27 Mãɨya bak'ari chi wẽra sida piusima. 28 Mãɨ ũpẽarã siete p'anɨpa mãɨ wẽra ata p'anasidama. Mãɨyara chok'ae p'irabaripataɨ
         ewaride ¿chi sãɨpa ichi uru beeima?29 Mãɨpuru Jesupa p'anoosima:—Mãrapa Tachi Ak'õre pedea mãɨnepa ichi jua chaarea bɨ atua p'anɨ pẽra, pia k'ɨ̃risia
         atua p'anɨma. 30 Ũrit'ɨ. Chok'ae p'irabaripataɨ ewaride ẽpẽrarãpa k'ima waa atadaiwẽma, waa k'ima teadaiwẽma,
         mãɨpari Tachi Ak'õrepa ɨt'aripa peedaɨrã jĩra p'ananaipɨ. 31 Tachi Ak'õrepa piudaadarã chok'ae p'irabaripataɨ k'orea jarada ¿mãrapa eda jaradawẽa
         p'anɨk'ãra? 32 Nãɨya jarasima: “Mɨ Abrahán Pajãnepema Ak'õrepɨ, Isá Pajãnepema Ak'õrepɨ mãɨnepa Jacobo
         Pajãnepema Ak'õrepɨ”.- Ichi chi piudaadarã Ak'õrewẽma, mãɨpari chi chok'ae berã Pajãnepema Ak'õrepɨ.33 Jesupa mãɨya jaratea bɨ ũriutade ẽpẽrarãpa k'awa k'ɨ̃risiadaé pasima.Tachi Ak'õrepa jara bɨeda chi piipará bɨMarco 12:28-3434 P'ariseorãpa k'awasidama Jesupa saduceorã k'ĩup'eapida. Mãɨ k'orea ãchi ará nɨbeedak'ari
         Jesumá wãsidama. 35 Mãɨrãnepema aba Moisepa bɨda jarateaparí pasima.+ Mãɨpa Jesú piawẽa pedeapii k'orea nãɨya idisima:36 —Jarateaparí, Tachi Ak'õrepa oopi bɨ pedeadepema ¿sãɨ chi atepe piipará bɨma?37-38 Jesupa nãɨya p'anoosima:—Chi naa bɨda nãɨya jara bɨma: “Ãarea pɨ sõnepa, ãarea pɨ jaoredepa mãɨnepa ãarea
         pɨ k'ɨ̃risiadepa pɨa pɨchi Chipari, Tachi Ak'õre k'ɨ̃riase”.- Tachi Ak'õrepa oopi bɨ pedeadepema mãɨt'a chi atepe piipará bɨma. 39 Mãɨnepa ara mãɨ ɨ̃aripema nãɨ jĩra bɨma. Nãɨya jara bɨma: “Abaɨ k'ɨ̃riase ara pɨchi
         k'ɨ̃ria bɨ jĩra”.-40 Mãɨ k'ɨ̃risia atepe ume p'anɨne tachia ĩjãanaipɨra, jõma Moisepa bɨdade mãɨnepa Tachi
         Ak'õre pari pedeapataɨrãpa bɨdaadade ĩjãanaipɨ.Tachi Ak'õrepa Tachi K'aripaparí teai jarada ¿k'ai warradema?Marco 12:35-37; Luca 20:41-4441 Mãɨ P'ariseorã wapida arí p'anɨne Jesupa ãchiá idisima:42 —Mãramá Tachi Ak'õrepa Tachi K'aripaparí teai jarada ¿k'aidí warrama?Ãchia p'anoosidama:—Davidepɨ.43 Mãɨne Jesupa idisima:—Mãɨya bɨpɨra, Davipa ¿k'ãre k'orea Tachi Ak'õre Jaoredepa ichi mɨ Chipariade asima?
         Davipa nãɨya jarasima nãɨ bɨdade:44 Tachi Chiparipa jarasima Mɨ Chiparia: “mɨ juaraari suak'abari beese, aba mɨa pɨchi
         nek'ĩramá pɨchi juade bɨrudea”.-45 Tachi Ak'õrepa Tachi K'aripaparí teai jarada Davipa mãɨ mɨ Chipariade a jara bɨpɨra,
         ¿sãmaasã́ mãɨ Daví warra paima?46 Mãɨne abaɨ pida Jesua p'ue p'anoonaé pasima. Ara mãmãɨpa abaɨ pida Jesua waa ne ididai
         k'ɨ̃rianaé pasima.
         
            
               	Erreara tau. Griego pedeade bɨ bɨma: denario p'arat'a tau.

               	22:23 Hecho 23:8.

               	22:24 Deuteronomio 25:5-10.

               	22:32 Éxodo 3:6.

               	Moisepa bɨda jarateaparí pasima. Mãɨ griego pedeade chi eda waapẽarã k'art'ade newẽma.

               	22:37-38 Deuteronomio 6:4-5.

               	22:39 Levítico 19:18.

               	22:44 Salmo 110:1.

            

         
      

   
      
         23
Jesupa p'ariseorã k'orea k'achia pedeadaMarco 12:38-40; Luca 11:37-54; 20:45-47231 Mãɨya bak'ari Jesupa ichi ome p'ɨrrɨapataɨrã́ mãɨnepa waapẽarã ẽpẽrarã́ nãɨya jarasima:
         2 «Moisepa bɨda jarateapataɨrãpa mãɨnepa p'ariseorãpa Moisepa jaratea bada jarateapatama.
         3 Mãɨpuru ãchia jarapataɨ jĩra ãarea oot'ɨ. Maamina ãchia ara ãchia jaratea p'anɨ jĩra
         oodak'ama. Mãɨpuru ãchia oo p'anɨ jĩra oorãt'ɨ. 4 Ãchia ẽpẽrarã́ ne chaarea oopipatama, ne chɨk'ɨa at'oopi p'anɨ jĩra. Maamina mãɨ ãchia
         mi ãpia pida k'aripadak'ama mãɨ oodamẽrá.5 »Ãchia ne ãarea oopatama waapẽarãpa pia ununamẽrá. Tachi Ak'õre pedea k'art'ade bɨda
         ne yaaparí chak'ede eda bɨdak'ari ãchi tau bɨɨrɨde mãɨnepa juap'ot'ode jɨ̃patama.
         Maamina chi ne yaaparí jobɨa oopatama waapẽarãpa pia ununamẽrá. Ichiaba mãɨ k'orea
         ãchia neet'á i jijichoa teesoa be k'osadak'ari jɨ̃patama.-6 Nek'ode wãnak'ari waapẽarã ome, suak'abari p'aneenai k'ɨ̃riapatama jõmãɨrã taade,
         minachia k'awa berã suak'abari p'aneepataɨde. Judiorã ará pedeapataɨ tede pida ara
         mãɨ jĩra oopatama. 7 Ichiaba p'uurude ninane k'ɨ̃riapatama ẽpẽrarãpa ãchiá wap'eadepa “Jarateaparí” adamẽrá.8 »Maamina mãra abarik'a p'anɨẽra ũpẽarã jĩra, mãɨnepa Jarateaparí aba uru p'anɨ pẽra
         k'ɨ̃riarãt'ɨ ẽpẽrarãpa mãrá “Jarateaparí” adait'a.+9 Mãɨ awara nãɨ ĩjũanepema mi ãpia pida abaɨa pida “tai ak'õre” arãt'ɨ, Ak'õre abapuru
         pajãne uru p'anɨ pẽra. 10 Mãɨnepa k'ɨ̃riarãt'ɨ ẽpẽrarãpa mãrá “tai chipari” adait'a, mãra Chipari abapuru bɨẽra.
         Ichi Tachi Ak'õrepa Tachi K'aripaparí teai padapɨ. 11 Mãranepema chi atepe bɨ waapẽarã pae pari mimiaparí pai bɨma. 12 Chi atepe bai k'ɨ̃ria bɨ, Tachi Ak'õrepa mãɨ wariwẽa bɨipɨ. Abaɨ pida ara ichi ãpia
         bɨ jĩra k'ɨ̃risiasira Tachi Ak'õrepa mãɨ chi atepe bɨ jĩra bɨipɨ.13 »¡Mãra p'ariseorã, Moisepa bɨda jarateapataɨrã, chi pia jĩra berã, chupuri p'anɨma
         Tachi Ak'õrepa ɨtɨai pẽra! Mãrapa ẽpẽrarã́ Pajãne Bɨpa ichidirã ichi juade ua bɨ k'orea
         itu k'awapidak'ama. Machia k'ɨ̃riawẽa p'anɨma ichia mãra p'e uru bait'a mãɨnepa waapẽarãpa
         mãɨya k'ɨ̃ria p'anɨrã mãrapa itu oopidak'ama.14 »¡Mãra p'ariseorã, Moisepa bɨda jarateapataɨrã, chi pia jĩra berã, chupuri p'anɨma
         Tachi Ak'õrepa ɨtɨai pẽra! Mãrapa p'ẽtãarã neet'á ẽemaripatama mãɨnepa minachia tãaraa
         ɨt'aa chiidipatama ẽpẽrarãpa mãra pia ununamẽrá. ¡Mãɨpuru Tachi Ak'õrepa mãra mãɨ
         atepe ɨtɨaipɨ waapẽarã k'aepẽra!+15 »¡Mãra p'ariseorã, Moisepa bɨda jarateapataɨrã, chi pia jĩra berã, chupuri p'anɨma
         Tachi Ak'õrepa ɨtɨai pẽra! Nãɨ ĩjũane mãɨnepa seniane wãpatama mãrapa jarateade nipada
         abaɨa ĩjãapidai k'orea. Maamina mãɨ ẽpẽra mãra ome p'ɨrrɨaparí mãra k'aepea atepe
         k'achia beeipɨ mãɨnepa mãra k'aepea atepe t'ɨpɨ tau uruade paawãipɨ.16 »¡Mãra chupuri p'anɨma Tachi Ak'õrepa ɨtɨai pẽra! Tau p'ãrio be jĩra p'anɨma. ¿Sãmaasã́
         ẽpẽra waapẽarã́ o paritua unupipatama? Nãɨya piawẽa jarateapatama: “Abaɨpa Tachi Ak'õre
         te minachia bɨ t'ɨ̃ne piarã ne ooi jaraipɨra, maapae mãɨ ooepɨra, mietá oowẽa bɨade
         apatama. Maamina Tachi Ak'õre tede nee bɨ t'ɨ̃ne ne ooi jaraipɨra, piarã ooi pia bɨade
         apatama”. 17 ¡Mãra k'ɨ̃risia nea p'anɨma! ¡Tau p'ãrio berã jĩra p'anɨma! ¿Chi sãɨ pia bɨma? ¿Tachi
         Ak'õre te minachia bɨ chi nee k'aepẽra atepe piipará bɨwẽk'ãra? Mãɨ nee Tachi Ak'õre
         pae pia bɨma abapuru Tachi Ak'õre tede bɨẽra.18 »Mãrapa nãɨ sida jarapatama: “Abaɨpa ãnimara paapataɨ t'ɨ̃ne piarã ne ooi jaraipɨra,
         maapae mãɨ ooepɨra, mietá oowẽa bɨade apatama. Maamina chi ãnimara t'ɨ̃ne ne ooi jaraipɨra,
         piarã ooi pia bɨma”. 19 ¡Mãra k'ɨ̃risia nea p'anɨma! ¡Tau p'ãrio berã jĩra p'anɨma!+ ¿Chi sãɨ pia bɨma? ¿Chi ne paapataɨ chi ãnimara k'aepẽra atepe piipará bɨwẽk'ãra?
         Tachi Ak'õremá mãɨ ãnimara pia bɨma abapuru ne paapataɨ ɨ̃rɨ bɨẽra.20 »Ũrit'ɨ: abaɨ pida ne paapataɨ t'ɨ̃ne piarã ne ooi jaraipɨra, abapuru mãɨ t'ɨ̃ne mãɨya
         jaraiwẽa bɨma. Mãɨpari chi mãɨ ɨ̃rɨ bɨ ãnimara t'ɨ̃ne mãɨya jarai bɨma. 21 Mãɨ awara abaɨ pida Tachi Ak'õre te minachia bɨ t'ɨ̃ne piarã ne ooi jaraipɨra, abapuru
         mãɨ t'ɨ̃ne mãɨya jaraiwẽa bɨma. Mãɨpari Tachi Ak'õre mãɨ tede bɨ t'ɨ̃ne mãɨya jarai
         bɨma. 22 Mãɨ awara abaɨ pida pajã t'ɨ̃ne piarã ne ooi jaraipɨra, Tachi Ak'õre suak'a beeparí
         t'ɨ̃ne mãɨya ooi jara bɨma ichiaba Tachi Ak'õre mãma suak'abari bɨ t'ɨ̃ne piarã ne
         ooi jara bɨma.23 »¡Mãra p'ariseorã, Moisepa bɨda jarateapataɨrã, chi pia jĩra berã, chupuri p'anɨma
         Tachi Ak'õrepa ɨtɨai pẽra! Menta k'irú, anís net'a tau, comino ome Tachi Ak'õre pae
         awara bɨpatama, mãɨ diezedepemacha, aba. Maamina Moisepa bɨdade chi atepe bɨ oodak'ama;
         chĩara ome jĩp'a oodak'ama, k'ĩra chupuriadak'ama mãɨnepa Tachi Ak'õrene ĩjãanak'ama.
         Oodai pia bɨma ichi pedea bɨda jara bɨ jĩra, machi k'irú awara bɨpata jĩra Tachi Ak'õre
         pae. 24 ¡Mãra tau p'ãrio be jĩra p'anɨma, o paritua unupimaa p'anɨẽra waapẽarã́! ¡Pania nest'apatama
         ãnimara chaerã eda wãpidaemaapa pania topataɨde. Maamina mãrapa k'awadawẽa, camello
         k'ak'ua nepalá ãarea mi peemaa p'anɨ jĩra p'anɨma.+25 »¡Mãra p'ariseorã, Moisepa bɨda jarateapataɨrã, chi pia jĩra berã, chupuri p'anɨma
         Tachi Ak'õrepa ɨtɨai pẽra! Mãrapa pasu mãɨnepa p'arat'u ɨ̃rɨpema pia sɨɨpatama, maamina
         eda mietá bɨma. Ara mãɨ jĩra mãra sõne ne ãarea ara machi pae ata k'ɨ̃riapatama mãɨnepa
         chi mãrapa k'ɨ̃ria oodat'a mãɨt'u oopatama. 26 ¡P'ariseo tau p'ãrio be jĩra p'anɨma! Naa pasu mãɨnepa p'arat'u eda sɨɨse; maapae
         ɨ̃rɨpema sida pia sɨɨ beeipɨ.+27 »¡Mãra p'ariseorã, Moisepa bɨda jarateapataɨrã, chi pia jĩra berã, chupuri p'anɨma
         Tachi Ak'õrepa ɨtɨai pẽra! Mãrapa jãɨrã te mawara ɨ̃rɨpema t'ot'oa p'ɨrɨpatama, pia
         ununamẽrá. Maamina mãɨ jãɨrã tiida k'ak'ua minachia beraadada chi mik'ia nɨbɨma, chi
         bɨɨrɨ paara. 28 Ara mãɨ jĩra mãra ẽpẽra ɨ̃rɨpema jĩp'a berã jĩra p'anɨma, maamina piarã mãrapa jarateapataɨ
         oodak'ama. Ichiaba edaria mãra ãarea sõk'achia p'anɨma.29 »¡Mãra p'ariseorã, Moisepa bɨda jarateapataɨrã, chi pia jĩra berã, chupuri p'anɨma
         Tachi Ak'õrepa ɨtɨai pẽra! Mãrapa Tachi Ak'õre pari pedeapataɨrã jãɨrã te ɨ̃rɨ te
         chae oopatama. Waapẽarã jĩp'a berã jãɨrã tede pida ara mãɨ jĩra auk'ará oopatama.
         30 Mãɨne mãrapa jarapatama: “Tachi chõarãenapema ewaride p'ananapara, Tachi Ak'õre pari
         pedeapataɨrã k'aripa peadaiwẽ pasima”. 31 Mãɨya mãrapa jara p'anɨma Tachi Ak'õre pari pedeapataɨrã mĩa peapataɨrãnepa chedaadarãpɨ.
         Mãra ara ãchi jĩra p'anɨma. 32 ¡Mãɨpuru mãra chõarãenapemarãpa nemietá oodai pada, jõma oot'ɨ!33 »¡Mãra taama jĩra p'anɨma! ¿Tachi Ak'õrepa machi nepɨra pará bɨade ak'ari, t'ɨpɨ tau
         urua nɨbɨdea peeiwẽane a k'ɨ̃risia p'anɨk'ãra? 34 Mɨa Tachi Ak'õre pari pedeapataɨrã, k'ɨ̃risia k'awa berã mãɨnepa Moisepa bɨda jarateapataɨrã
         mãramá peeipɨ. Maamina mãrapa chi eda waapẽarã peadaipɨ mãɨnepa chi eda waapẽarã k'urusude
         barijira bɨdaipɨ. Waapẽarã mãra judiorã ará pedeapataɨ tede soapa p'edaipɨ mãɨnepa
         p'uurucha ẽp'ẽnaipɨ. 35 Mãɨpuru jõma chõarãenapemarã jĩp'a berã peadada k'orea, Tachi Ak'õrepa mãra ɨtɨaipɨ:
         Abel jĩp'a bɨ peadada k'orea, Berequía warra Zak'aria peadada k'orea mãɨnepa ãarea
         waapẽarã peadada k'orea pida. Zak'aria Tachi Ak'õre te tajataria chi ãnimara paapataɨ
         k'ait'a peasidama.+36 Mɨa piarã jararuma: jõma mãɨ ẽpẽrarã peadada k'orea Tachi Ak'õrepa idiapaepema ẽpẽrarã
         ɨtɨaipɨ.Jesú Jerusalén k'orea sõ pará badaLuca 13:34-3537 »¡Jerusalén, Jerusalén, mãrapa Tachi Ak'õre pari pedeapataɨrã peapatama! ¡Tachi Ak'õrepa
         peedarã sida mawarapa bat'a peapatama!- Mɨa bari k'ak'o minachia mãra ará jerep'e k'ɨ̃ria basima et'erre wẽrapa ichi warrarã
         ĩk'arra ek'ari jerep'epari jĩra. Maamina mãrapa k'ɨ̃rianaé pasima. 38 Mãɨpuru Tachi Ak'õre waa mãra ome baiwẽma.-39 Mɨa jara bɨma: mãrapa mɨ waa ununaiwẽma nãɨya jarautamá: “¡Minachia pia bɨma chi Tachi
         Chipari t'ɨ̃ne cherut'a!”».-
            
               	23:5 Deuteronomio 6:6-9; Número 15:37-41.

               	Jarateaparí aba uru p'anɨ pẽra. Griego pedeade chi eda waapẽarã k'art'ade ichiaba bɨ bɨma: Ichi Cristopɨ.

               	Griego pedeade chi eda waapẽarã k'art'ade mãɨ versículo newẽma.

               	Mãra k'ɨ̃risia nea p'anɨma. Griego pedeade chi eda waapẽarã k'art'ade mãɨ newẽma.

               	Judiorãpa camello k'odak'a pasima. Levítico 1:14. Jesupa mãɨya jarasima k'awapii k'orea chi judiorã minachia k'awa berãpa chi Tachi
                     Ak'õre k'orea jarateadada piipará bɨt'a k'ɨ̃risia atuapachidama. Mãɨpari tachi ne
                     ãpia k'ede ooi k'orea minachia jarateapachidama.

               	P'arat'u. Griego pedeade chi eda waapẽarã k'art'ade mãɨ newẽma.

               	Abel. Génesi 4:3-8Zak'aria. Mãɨ Zak'aria ak'õre Joyadá pasima. 2 Crónica 24:20-22. Berequía warra Zak'aria. Zak'aria 1:1.

               	23:37 1 Reye 9:10; Jeremia 2:30.

               	23:38 Jeremia 22:5.

               	23:39 Salmo 118:26.

Tachi Ak'õre te minachia bɨ ãrinai pada k'orea Jesupa jaradaMarco 13:1-23; Luca 21:5-24241 Jesú Tachi Ak'õre te minachia bɨ edariipa tajatá wãru pasima. Mãɨne ichi ome p'ɨrrɨapataɨrã
         ichi orrobari chedak'ari jarasidama:—Ak'ɨse Tachi Ak'õre te minachia bɨ mãɨnepa te k'ait'a be pi-ia k'edema.2 Mãɨne Jesupa ãchiá jarasima:—Ãjã, mãrapa unu p'anɨ pia k'edema. Maamina piarã mɨa jararuma: nãɨ mawara p'ãnana
         pada ãarea ãriipɨ.3 Jesú Olivo eyade suak'abari baside ichi ome p'ɨrrɨapataɨrã ichimá wãnak'ari ãchi tuaba
         nãɨya idisidama:—Taiyá jarase, Tachi Ak'õre te minachia bɨ ¿sãapae mãɨ ãriima? ¿K'ãrenepa k'awadaima
         pɨ cheit'a? Mãɨnepa ¿k'ãrenepa k'awadaima mãɨ jõi ewari k'ait'a parude?4 Jesupa p'anoosima:—Jĩrak'aua nipat'ɨ abaɨa pida mãra seapiemaapa. 5 Chok'araɨrãpa jaradaipɨ: “Mɨ Tachi Ak'õrepa Tachi K'aripaparí teai jara bada”. Mãɨya
         ẽpẽerã minachia ãarea seadaipɨ.6 P'uuru aba bɨ awaraɨ ome k'ĩruupik'a nɨbɨ mãɨnepa mãɨ k'ĩruupik'a nɨbɨ ũriutade, p'erarãt'ɨ.
         Mãɨ jõma mãɨyai bɨma. Maamina nãɨ ewari waidi paiwẽma. 7 Ĩjũa aba bɨ ĩjũa awaraɨ ome k'ĩruupik'a nɨbaipɨ. Ichiaba tua abaɨdepema poro jũra
         jɨ̃parí jɨ̃ bɨ tua awaraɨdepema poro jũra jɨ̃parí jɨ̃ bɨ ome k'ĩruupik'a nɨbaipɨ.+ Tuacha jarra minachia oodaipɨ mãɨnepa iurumia minachia wãipɨ. 8 Maamina mãɨ ãarea chi ɨ̃rapuru ãpia minachia mĩanaidepemapɨ, wẽra warra p'ua bɨ jĩra.9 »Mãɨ ewaride ẽpẽrarãpa mãra jitadak'ari teadaipɨ mĩapidak'ari peadamẽrá. Mɨne ĩjãa
         p'anɨ k'orea jõmãɨrãpa mãra unuemaanaipɨ. 10 Mãɨ k'orea ẽpẽrarã chok'araɨrãpa mɨne ĩjãa p'anɨt'a itu bɨdaipɨ. Mãɨne chi jitapidaipɨ
         mãɨnepa chi unuemaanaipɨ. 11 Tachi Ak'õre pari pedeapataɨ chi piarãwẽa berã chedaipɨ. Mãɨrãpa ẽpẽrarã chok'ará
         seadaipɨ. 12 Mãɨya mãɨ atepe nemietá oodai pẽra, ẽpẽrarã chok'araɨrãpa waapẽarã waa k'ɨ̃ria uru
         p'ananaiwẽma. 13 Maamina chi k'aadepema ewari parudea mɨne wapida ĩjãa p'anɨ itu bɨdaepɨra, Tachi Ak'õrepa
         mãɨ k'aripaipɨ ichi ome chok'ae p'ananamẽrá. 14 Mãɨne chi pedea pia Tachi Ak'õrepa ichidirã ichi juade ua bɨ k'orea jõma nãɨ ĩjũane
         jaradaipɨ p'uuru becha ũrinamẽrá. Mãɨya bak'aripuru nãɨ ewari jõipɨ.15-16 »Tachi Ak'õre pari pedeaparí Danielpa k'art'ade bɨsima Tachi Ak'õre te minachia bɨde,
         eda chi pia bɨ tejãne, abaɨpa chi nemietá Tachi Ak'õrepa k'ɨ̃riak'aɨ bɨipɨ.+ (Chi k'art'a eda jara bɨpa k'ãre jara bɨt'a k'awai bɨma). Mãrapa mãɨ unuutade Judea
         tuade berã eyadea mĩruwãnai p'anɨma. 17 Mãɨne ẽpẽra ichi te ɨ̃rɨ bɨ ichi tede eda wãiwẽa bɨma ne ateewãi k'orea. 18 Chi ne uu ĩjũane bɨpa ichi neet'á ɨ̃rɨ jɨ̃parí jĩitea atade wãiwẽa bɨma. 19 Mãɨ ewaride wẽrarã biak'oa berã mãɨnepa warra juto ua berã chupuria p'aneenaipɨ. 20 Tachi Ak'õrea ɨt'aa chiidit'ɨ ewari ewãrapiemaapa mãra mĩruwãutade, wa mimianak'apɨ́
         ewaride baepiemaapa. 21 Mãɨ ewaride ẽpẽrarã minachia chupuria mĩanaipɨ. Tachi Ak'õrepa nãɨ ĩjũa oosiedapema
         ẽpẽrarã mãɨ jĩra atepe mĩapik'a pasima, ichiaba mãɨya bak'ari waa ara mãɨ jĩra mĩanaiwẽma.
         22 Tachi Chiparipa mãɨ ewari edá baepiépara mi ãpia pida ẽpẽra baiwẽ pasima. Maamina
         ichia mãɨ ewari edá baepisima, ichia jɨrɨ atada ẽpẽerã k'orea.23 »Mãɨ ewaride abaɨpa mãrá jaraipɨra: “Ak'ɨt'ɨ, Tachi Ak'õrepa Tachi K'aripaparí teai
         jarada nãma bɨma”, mãɨ ĩjãarãt'ɨ. Waapẽarãpa “chawa bɨade” aipɨra, mãɨ sida ĩjãarãt'ɨ.
         24 Mãɨ ewaride waapẽarãpa ara ãchi Tachi Ak'õrepa Tachi K'aripaparí teai jaradaade a
         jaradaipɨ. Ichiaba waapẽarãpa sea jaradaipɨ ãchi Tachi Ak'õre pari pedeapataɨade adaipɨ.
         Mãɨrãpa ẽpẽrarãpa ne p'ue oodak'apɨ́ waibɨa be oodaipɨ ẽpẽrarã seadai k'orea. Tachi
         Ak'õrepa jɨrɨ atadaɨrã sida p'ue seadaipara, ãchi sida seadai pasima. 25 Jõma makɨɨ mɨa mãrá jarasima mãɨyai naena.26 »Mãɨpuru abaɨ pida mãrá jaraipɨra: “Ũrit'ɨ, Tachi Ak'õrepa Tachi K'aripaparí teai
         jarada ĩjũa pania newẽa bɨde bɨma”, jãmá wãrãt'ɨ. Waapẽarãpa jaraipɨra: “Ak'ɨt'ɨ,
         ichi nãma tede eda bɨma”, mãɨ ĩjãarãt'ɨ. 27 Ẽpẽra Warra cheru jõmãɨrãpa pia ununaipɨ, pa p'up'ureaparí ɨmata ochiaparidepa ɨmata
         waa baewãparidea pia unupata jĩra. 28 Ãkosi minachia chepatamá k'ak'ua piuda bari bɨt'a. Ara mãɨ jĩra jõmãɨrãpa k'awadaipɨ.Ẽpẽra Warra chei bɨ k'orea jarateadaMarco 13:24-37; Luca 21:25-33; 17:26-30; 17:34-3629 »Ẽpẽrarã minachia mĩa p'ananak'ari ara mãɨya ɨmata p'ãrioipɨ. Jedek'o sida waa jẽrat'ĩuiwẽma.
         K'ãk'ãi pajãnepa baek'oadaipɨ. Ãarea pajãne be orek'oadaipɨ.-30 Mãɨne pajãne ne ununaipɨ. Mãɨ mɨ, chi Ẽpẽra Warra cherudepemapɨ. Mãɨ unuutade jõma
         nãɨ ĩjũane berã p'uuru jẽanaipɨ chi p'erapa.- Mɨ jɨ̃arane jua chaareadepa cheru mãɨnepa k'ĩrawãrea achiterrea bɨ ununaipɨ. 31 Mãɨne ãnimara k'achu chaarude mɨa Tachi Ak'õrepa ɨt'aripa peedaɨrã tuacha wãpiipɨ
         Tachi Ak'õrepa jɨrɨ atadaɨrã tausia ará jeredamẽrá.32 »Higo bɨɨrɨ k'orea nepɨrɨda k'awat'ɨ. Chi pak'uru jua t'uk'u nɨbeek'ari k'irú cheparima.
         Mãɨnepa jõmãɨrãpa k'awa p'anɨma tãaraawẽa bɨde iu p'oait'a. 33 Ara mãɨ jĩra mɨa jarada mãɨ ãarea unuutade k'awat'ɨ mɨ chei ewari ará pamaa bɨt'a
         34 Mɨa mãrá piarã jararuma: nãɨ ewaridepema ẽpẽrarã piudai naena mãɨ ãarea mãɨyaipɨ.
         35 Pajã mãɨnepa nãɨ ĩjũa jõipɨ, maamina mɨ pedea jõiwẽma.36 »Maamina abaɨ pida mãɨ ewari sãapae mãɨyait'a k'awadawẽma. Tachi Ak'õrepa ɨt'aripa
         peedaɨrã pida atua p'anɨma. Mɨ, chi Ẽpẽra Warra pida atua bɨma. Abapuru mɨ Ak'õrepuru
         mãɨ k'awa bɨma.+37 Chi Ẽpẽra Warra chei ewari mãɨ Noé ewaride bada jĩra baipɨ.-38 To piruii naena ẽpẽrarã nek'opachidama, netoparí topachidama, miak'ãipachidama mãɨnepa
         chi k'aurã k'ima teak'oapachidama. Mãɨya p'anapachidama aba Noé p'ãp'orro nepalá bɨde
         batoorudea. 39 Ãchia p'ãp'orro chei k'orea k'awadak'a pasima. Maamina piarã cheside ãchi ãarea todepa
         ãarea piusidama.- Chi p'ãp'orro ara mãɨya cheda jĩra mɨ, chi Ẽpẽra Warra mãɨya cheipɨ. 40 Mãɨ ewaride ẽpẽra ume ãchi ĩjũane mimia p'anɨne mɨ, chi Ẽpẽra Warrapa aba ateewãipɨ
         maamina chi abaɨ ameeipɨ. 41 Ichiaba wẽra ume k'ũrumane trigo bamaa p'ananaipɨ. Aba ɨt'aa ateewãipɨ; chi abaɨ ameeipɨ.42 »Mãɨpuru tau pará p'anat'ɨ atua p'anɨẽra sãapae chei machi Chipari. 43 Nãɨ k'awat'ɨ: te chiparipa nechɨaparí sãapae chei k'awa bɨpara, k'ãiwẽa bai pasima
         tede eda wãpiemaapa. 44 Ara mãɨ jĩra mãra sida tau pará p'anat'ɨ. Mãrapa mɨ, chi Ẽpẽra Warra chei atua p'anɨne
         cheipɨ.Mimiapataɨrã ume p'anɨ k'orea jaradaLuca 12:41-4845 »Te chipari pae pari mimiaparí k'ɨ̃risia k'awa bɨpa jĩp'a oopari jĩra beat'ɨ. Ichi
         chiparipa waapẽarã ichi pae pari mimiapataɨrã ichi juade bɨsima ewari ará parude nek'opi
         bamẽrá. 46 Chi te chipari pae pari mimiaparipa mãɨya oo bɨt'a ichi chiparipa unune cheipɨra,
         ichi sõpia baipɨ. 47 Mɨa piarã jararuma: chi chiparipa ãarea ichia uru bɨt'a mãɨ ichi pae pari mimiaparí
         juade bɨipɨ. 48 Maamina mãɨ mimiaparí sõk'achia baipɨra, ichi sõne “mɨ chipari tãaraayane” aipɨ. 49 Mãɨne ichia chi waapẽarã mimiapataɨrã jok'ae baipɨ mãɨnepa piu nipapataɨrã ome nek'o
         beek'ari it'ua to baipɨ. 50 Abaeda ichi chipari chei k'ɨ̃risiawẽa bɨde ara mãɨya bɨde cheipɨ. 51 Maapae chi chiparipa minachia ɨtɨak'ari chi pia jĩra berã ome eda jɨ̃a nɨbɨpiipɨ.
         Mãma ãareaɨrã jẽa p'ananaipɨ mãɨnepa p'uapa k'ida k'ɨterrea p'ananaipɨ.
         
            
               	Griego pedeade chi eda waapẽarã k'art'ade ichiaba nãɨya bɨ bɨma: Piawẽa bai wawaria pak'oadaipɨ.

               	Griego Antioco Epip'aneopa Tachi Ak'õre te minachia bɨde nemietá bɨsima Jesú t'õnai
                     naena. Maamina Jesupa jarasima mãɨ Antiocopa ooda jĩra mãicha mãɨyait'a. Waapẽarãmá
                     Jesupa jarada piarã mãɨyasima romanepemarãpa Jerusalén p'uuru mãɨnepa Tachi Ak'õre
                     te minachia bɨ ãyo 70de jõma ãrisidaɨde. Waapẽarãmá jara bɨma chi ẽpẽra k'achia bɨpa
                     mãɨya ooit'a. 2 Tesalonicense 2:3-10. Mãɨnepa waapẽarãmá Jesupa jarada k'aadeapema ewaride mãɨyaipɨ. Daniel 9:27; 11:31; 12:11.

               	24:29 Isaía 13:9-10; 34:4; Ezequiel 32:7; Joel 2:10-11; 3:15.

               	24:30 Daniel 7:13-14; Zak'aria 12:10.

               	Mɨ, chi Ẽpẽra Warra pida atua bɨma. Mãɨ griego pedeade chi eda waapẽarã k'art'ade newẽma.

               	24:37 Génesi 6:5-8.

               	24:39 Génesi 7:6-24.

Jesupa ãwẽrarã diez p'anɨ k'orea nepɨrɨda251 »Pajãne Bɨpa ichidirã ichi juade ua bɨt'a nãɨ jĩra baipɨ: ãwẽrarã diez p'anasidama.
         Ãchicha ĩpira atadak'ari, k'ĩramá nɨne wãsidama chi ɨmɨk'ĩra miak'ãii bɨ ome ununai
         k'orea. 2 Mãɨ ãwẽra joesoma p'anɨ k'ɨ̃risia minachia p'anasidama. Mãɨnepa waapẽarã joesoma p'anɨ
         k'ɨ̃risia nea p'anasidama. 3 Chi k'ɨ̃risia nea p'anɨpa ãchi ĩpira ateewãsidama maamina olivo ta waibɨa ateewãnaé
         pasima eda wea p'ananai k'orea. 4 Mãɨne chi k'ɨ̃risia k'awa p'anɨpa ãchi ĩpira enemeesidama mãɨnepa olivo ta minachia
         enemeesidama. 5 Chi miak'ãii pada ome ɨmɨk'ĩra tãaraa bada pẽra, jõmãɨrã tap'ok'eadak'ari k'ãisidama.6 Mãɨne teamasi estarik'a pedea jĩk'ua ũrisidama: “¡Chi miak'ãi bɨ ome ɨmɨk'ĩra cheruma!
         ¡Ichi pia pedeade wãt'ɨ!” 7 Ara mãɨne jõma mãɨ ãwẽra p'irabarisidama ãchi ĩpira pia uruapidai k'orea. 8 Mãɨne chi k'ɨ̃risia nea p'anɨpa chi k'ɨ̃risia k'awa p'anɨa jarasidama: “Tai ĩpira
         k'iiwãmaa bɨ pẽra, mãra olivo tadepema ãpia pida teat'ɨ”. 9 Maamina chi k'ɨ̃risia k'awa p'anɨpa p'anoosidama: “Taipa mãrá teadaipɨra, ãarea araaiwẽa
         bɨma. Pia bɨma mãra pae atade wãnai p'anɨma”. 10 Ara mãɨne olivo ta atade wãsidama. Mãɨmisa chi ɨmɨk'ĩra miak'ãi bɨ chesima. Maapae
         chi k'ɨ̃risia k'awa p'anɨ ichi ome eda wãsidama sõ arapá miak'ãipataɨ tedea. Ara mãɨne
         chi te chipari pae pari mimiaparipa chi eda wãpataɨ jɨ̃at'ɨsima.11 Mãɨya bak'ari chi olivo ta atade wã p'anana jĩitea chedak'ari jarasidama: “Tai chipari,
         tai chipari, eda wãpataɨ ewase, tai eda wãnai k'orea”. 12 Maamina chi miak'ãi bɨ ɨmɨk'ĩrapa jarasima: “Mɨa piarã jararuma: mɨa mãra atuama”.13 »Mãɨ k'orea mãra tau pará p'anat'ɨ. Mɨ, chi Ẽpẽra Warra chei ewari mãɨnepa chi hora
         atua p'anɨma.+Jesupa erreara teada k'orea nepɨrɨdaLuca 19:11-2714 »Pajãne Bɨpa ichidirã ichi juade ua bɨt'a nãɨ jĩra bɨma: ẽpẽra tua awaraɨdea wãi k'orea
         basima. Mãɨpuru chi ichi pae pari mimiapataɨrã t'ɨ̃k'oak'ari ichi erreara ãchicha
         teasima ne oo p'anɨnepa ɨt'aa eapapidamẽrá. 15 Ãchicha erreara teasima ara ãchi k'ɨ̃risiacha, mãɨ erreara eapapidamẽrá. Abaɨa erreara
         tau k'ak'o joesoma mil teasima. Abaɨa erreara tau k'ak'o ume mil teasima. Abaɨa erreara
         tau aba mil teasima. Maapaepuru ãyá wãsima.16 Chi joesoma mil jitada mimiane wãsima mãɨ erreara eapapii k'orea. Mãɨnepa ichia erreara
         awara mãicha mil joesoma eapapisima. 17 Ara mãɨ jĩra chi ume mil jitadapa awara mãicha ume mil eapapisima. 18 Maamina chi aba mil jitadapa mãɨ erreara yoorobade yaasima.19 »Tãaraa bɨde chi chipari chesima. Maapae ichia erreara ameena k'orea chi ichi pae
         pari mimiapataɨrã́ idisima. 20 Chi joesoma mil jitada chek'ari awara joesoma mil enemeek'ari jarasima: “Mɨ chipari,
         chi pɨa joesoma mil teadadepa mɨa awara joesoma mil enemeesima”. 21 Chi chiparipa jarasima: “Mɨ pae pari mimiaparí, piapɨ. Pɨa jĩp'a ooparima. Mɨa ãpia
         teadadepa pɨa arí ooda pẽra, mɨa ne minachia pɨ juade bɨipɨ. Eda chese mɨ ome sõ arapaade”.22 Maapae chi ume mil jitada chek'ari jarasima: “Mɨ chipari, pɨa mil k'ak'o ume teadadepa
         mɨa awara ume mil enemeesima”. 23 Chi chiparipa jarasima: “Mɨ pae pari mimiaparí, piapɨ. Pɨa jĩp'a ooparima. Mɨa ãpia
         teadadepa pɨa pia ooda pẽra mɨa ne minachia pɨ juade bɨipɨ. Eda chese mɨ ome sõ arapaade”.24 »Maamina chi aba mil jitada chek'ari jarasima: “Mɨ chipari, mɨa k'awa bɨma pɨa chĩara
         k'ĩra chupuriak'ama erreara atai k'orea. Mãɨ awara waapẽarãpa uudadadepa pɨ baparima.
         25 Mãɨ k'orea mɨ wap'easima. Pɨ erreara yoorode yaasima atuapiemaapa. Maamina nãma uru
         bɨma”. 26 Mãɨne chi chiparipa jarasima: “¡Mɨ pae pari mimiaparí pɨ piawẽa bɨma! Pɨ chi k'oa
         baparima! Pɨa piarã k'awa basima mɨa chĩarané ataparit'a mãɨnepa chĩarapa uudadadepa
         baparit'a. 27 Mãɨpuru erreara yaapataɨ tede mɨ erreara yaai pasima. Mãɨya oodapara mɨ cherude mɨ
         erreara mãɨnepa chi mãɨ eapapida ome jitai pasima”.28 »Maapae chi chiparipa jarasima: “Ichia erreara aba mil uru bɨ ẽemarinak'ari chi diez
         mil uru bɨa teat'ɨ. 29 Abaɨpa Tachi Ak'õre k'orea piarã k'awaipɨra, Tachi Ak'õrepa mãɨ atepe k'awapiipɨ.
         Maamina chi atua bɨpa ne k'awa bɨ k'ɨ̃risiaipɨra, ichia k'ɨ̃risia bɨ sida Tachi Ak'õrepa
         mãɨ ẽemariipɨ. 30 Jãɨ chipari pae pari mimiaparí piawẽa bɨ tajatá p'ãrionea ãyá jeret'aat'ɨ. Mãma berã
         jẽa p'anaparima mãɨnepa p'uapa k'ida k'ɨterrea p'anaparima”.Jõmãɨrã nemietá oodada k'orea ãarea ak'ɨi jarada31 »Mɨ, chi Ẽpẽra Warra jõma Tachi Ak'õrepa ɨt'aripa peedarã ome k'ĩrawãrea cherude,
         mɨ poro jũra jɨ̃parí jɨ̃ bɨ suak'a beeparí k'ĩrawãrea bɨde suak'abari beeipɨ ẽpẽrarã
         ak'ɨi k'orea. 32 Mãɨne ẽpẽrarã tuadepemacha mɨ k'ĩrari cheepɨrɨdaipɨ. Mãɨrã mɨa awara awará bɨipɨ oveja
         ak'ɨparipa ichi oveja cabra ome tausia p'anana awara awará bɨpari jĩra. 33 Chi oveja jĩra berã mɨ juaraari bɨipɨ. Chi cabra jĩra berã mɨ juawieri bɨipɨ. 34 Maapae mɨ, chi Minachia k'awa bɨpa juaraari p'anɨrã́ nãɨya jaraipɨ:“Mãra, mɨ Ak'õrepa pia beepidaɨrã, chet'ɨ. Ichi p'uurude pia p'anat'ɨ. Nãɨ ĩjũa oosiedapema
         mãɨ p'uuru mãra pae oo basima. 35-36 Mɨ jarra baside mãrapa mɨá nek'opisidama; mɨ opisia baside pania teasidama; mɨ chĩara
         ĩjũanepema jĩra nipaside mãra tedea ateewãsidama; mɨa neet'á newẽa baside mɨá teasidama;
         mɨ k'ɨdade baside ak'ɨde chesidama; mãɨnepa mɨ eda jɨ̃a nɨbɨpataɨ tede baside ak'ɨde
         chesidama”.37 »Mãɨne chi jĩp'a berãpa ididaipɨ: “Tai Chipari, ¿Sãapae pɨ jarrapisia basima? ¿Sãapae
         taipa pɨá nek'opisidama? ¿Sãapae pɨ opisia nɨbasima? ¿Sãapae taipa pɨá pania teasidama?
         38 ¿Sãapae pɨ chĩara ĩjũanepema jĩra nipasima? ¿Sãapae tai tedea pɨ ateewãsidama? ¿Sãapae
         taipa neet'á pɨá teasidama? 39 ¿Sãapae pɨ k'ɨdade baside wa eda jɨ̃a nɨbɨpataɨ tede baside taipa ak'ɨde wãsidama?”40 Mãɨne mɨa p'anooipɨ: “Mɨa piarã jararuma: mãrapa mɨ ũpẽarã chi k'aepe k'ede k'aripasidaɨde
         ichiaba mɨ k'aripasidama”.41 »Maapae mɨ juawieri p'anɨrã́ jaraipɨ: “Mãra, Tachi Ak'õrepa nepɨra pará bɨade apataɨrã,
         mɨk'aapema ãyá wãt'ɨ t'ɨpɨ tau urua k'iiwãk'á nɨbɨdea. Mãɨ Tachi Ak'õrepa bɨsima tiore,
         ichidirã ome ɨtɨai k'orea. 42 Mɨ jarra baside mãrapa nek'opidaé pasima; mɨ opisia baside pania teadaé pasima. 43 Chĩara ĩjũanepema jĩra nipaside machi tedea ateewãnaé pasima; mɨ neet'á newẽa baside
         mãrapa teadaé pasima; mɨ k'ɨdade baside, eda jɨ̃a nɨbɨpataɨ tede baside pida mãrapa
         mɨ ak'ɨde chedaé pasima”.44 »Mãɨne ãchia ididaipɨ: “Tai Chipari, taipa pɨ jarra nɨbɨ, opisia nɨbɨ, chĩara ĩjũanepema
         jĩra nipaside, neet'á newẽa bɨ, k'ɨdade bɨ, wa eda jɨ̃a nɨbɨpataɨ tede bɨ ununak'a
         pasima. ¿Sãapae pɨ k'aripadaé pasima?”45 »Mãɨne mɨa p'anooipɨ: “Mɨa piarã jararuma: mãrapa chi k'aepe k'ede k'aripadaé paside
         mɨ sida k'aripadaé pasima”. 46 Maapae Tachi Ak'õrepa ãchi t'ɨpɨ tau urua k'iiwãk'á nɨbɨdea peek'oaipɨ, maamina chi
         jĩp'a berã ichi ome ateewãipɨ ewaricha chok'ae beadamẽrá.
         
            
               	Ẽpẽra Warra chei. Mãɨ griego pedeade chi eda waapẽarã k'art'ade newẽma.

Jesú jitapidai pedea audadaMarco 14:1-2; Luca 22:1-2; Juan 11:45-53261 Jõma mãɨ jarateak'ari Jesupa ichi ome p'ɨrrɨapataɨrã́ jarasima:2 —Mãrapa k'awa p'anɨma ewari ume parude, Egitodepa wãnana k'ɨ̃risiapataɨ ewari oodaipɨ.+ Mãɨne abaɨpa mɨ, chi Ẽpẽra Warra jitapiipɨ k'urusude barijira bɨk'ari, peadamẽrá.3 Mãɨmisa judiorã chaarearã, Moisepa bɨda jarateapataɨrã mãɨnepa p'aarerã chi mãɨrã
         chaarearã Caip'á te chomane ãarea ará jere nɨbeesima. Mãɨ Caip'á p'aare minachia k'awa
         bɨ basima. 4 Mãɨne pedea ausidama Jesú k'ĩup'ea jitadak'ari peapidai k'orea. 5 Maamina jarasidama:—Arapaapataɨ ewaride jitadaiwẽma ẽpẽerã k'ĩruupidaemaapa».Wẽrapa nardo k'era Jesú poro ɨ̃rɨ weadaMarco 14:3-9; Juan 12:1-86 Mãɨ ewaride Jesú Betania p'uurude Simón aida jita bada temá basima. 7 Mãɨne wẽra ichimá chesima. Mãɨ wẽrapa pot'eya alabastro mawara ooda enemeesima.+ Pot'eya k'era minachia neepɨa bɨ ipiru basima. Jesú suak'abari beek'ari nek'omaa
         bɨde wẽrapa orrobarik'ari mãɨ k'era ichi poro ɨ̃rɨ weasima. 8 Jesú ome p'ɨrrɨapataɨrãpa mãɨ ununak'ari k'ĩruusidama. Nãɨya jarasidama:—¿K'ãre k'orea jãɨ k'era pari ãrisima? 9 Netodapara erreara minachia jitadai pasima. Mãɨnepa chichupuria k'ede k'aripadai pasima.10 Maamina Jesupa mãɨ ũrina pẽra jarasima:—¿K'ãre k'orea ichi ɨtɨa p'anɨma? Ichia mɨ jãɨya ooda pia bɨma. 11 Chichupuria k'ede ewaricha mãra t'ãena p'ananaipɨ, maamina mɨ mãra ome ewaricha baiwẽma.
         12 Tãaraawẽa bɨde, mɨ piuk'ari t'ɨbaridaipɨ. Nãɨ wẽrapa mɨ mãɨ k'orea k'erapa p'ɨrɨsima.
         13 Mɨa piarã jararuma: jõma nãɨ ĩjũane chi pedea pia mɨ k'orea jarautamá nãɨ wẽrapa ooda
         nepɨrɨdaipɨ ichi k'ɨ̃risiadamẽrá.Judapa Jesú jitapii k'orea k'ɨ̃risiadaMarco 14:10-11; Luca 22:3-614 Juda Iscariote apataɨ Jesupa doce peedaɨrãnepema pasima. Mãɨ Juda p'aarerã chi mãɨrã
         chaarearãmá wãsima. 15 Ichia nãɨya idisima:—Mɨa mãrá Jesú jita teaipɨra, ¿mãrapa mɨá jõmasã́ teadaima?Mãɨne ãchia erreara tau treinta teasidama.-16 Mãɨ ewaridepa Judapa k'ɨ̃risia basima sãmaasã́ Jesú jitapii.Jesupa doce peedaɨrã ome nek'odaMarco 14:12-25; Luca 22:7-23; Juan 13:21-30; 1 Corintio 11:23-2617 Judiorã p'ana ooropiparí newẽa k'opataɨ arapaapataɨ ewari pasima. Tomioama mãɨya k'opachidama.
         Chi naapema ewaride chi Jesú ome p'ɨrrɨapataɨrãpa ichimá wãnak'ari idisidama:—¿Pɨa sãma k'ɨ̃ria bɨma taipa Egitodepa wãnana k'ɨ̃risiapataɨ ewari nek'opataɨ pɨ
         pae oodait'a?18 Jesupa p'anoosima:—Jerusalenea tachia k'awa p'anɨ ẽpẽramá wãt'ɨ. Ichiá nãɨya jarat'ɨ: “Tachi Jarateaparipa
         jara bɨma ichi ewari k'ait'a bɨ. Ichia mãɨnepa chi ichi ome p'ɨrrɨapataɨrã pida arapá
         nek'opataɨ k'odaipɨ pɨ tiida, Egitodepa wãnana k'ɨ̃risiadai k'orea”.19 Ara mãɨne Jesupa jarada jĩra ichi ome p'ɨrrɨapataɨrãpa Egitodepa wãnana k'ɨ̃risiapataɨ
         ewari nek'opataɨ oosidama.20 K'iuk'ari Jesú, chi ichi ome p'ɨrrɨapataɨrã doce p'anɨ ome nek'opataɨ ik'idá suak'abari
         beesima. 21 Nek'omaa p'anɨne ichia jarasima:—Mɨa piarã jararuma: aba mãranepemapa mɨ jitapiipɨ.22 Mãɨpuru ãchi minachia k'ĩra piawẽa p'aneesidama. Ara mãɨne ãchia abaabá idisidama
         ichiá:—Mɨ Chipari, ¿mɨa mãɨyaik'ãra?23 Ichia p'anoosima:—Chi mɨ ome p'arat'u aba bɨde nek'omaa bɨpa mɨ jitapiipɨ.-24 Piarã mɨ, chi Ẽpẽra Warra piui bɨma Tachi Ak'õre pedeade bɨ bɨ jĩra.- ¡Maamina chi mɨ jitapii bɨ ẽpẽra mãɨ chichupuria baipɨ! Pia basima, mãɨ ẽpẽra t'õwẽa
         badapara.25 Mãɨne Juda, chi Jesú jitapii bɨpa idisima:—Jarateaparí, ¿mɨa mãɨyaik'ãra?Jesupa p'anoosima:—Ãjã, pɨa mãɨya jara bɨma.26 Nek'omaa p'anɨne Jesupa p'ana juade jitak'ari ɨt'aa chiidik'ari Tachi Ak'õrea sõpia
         bɨade a jarasima. Maapae t'oet'aak'ari ichi ome p'ɨrrɨapataɨrã́ tearude jarasima:—Jitat'ɨ. K'ot'ɨ. Nãɨ mɨ k'ak'uapɨ.27 Maapae pasu jitak'ari Tachi Ak'õrea sõpia bɨade asima. Maapae ãchiá tearude jarasima:—Jõmãɨrãpa tot'ɨ. 28 Nãɨ mɨ oapɨ. Mɨ oa ãrirunepa Tachi Ak'õrepa pedea chiwidi bɨ bɨma chok'ará ẽpẽerãpa
         nemietá oodada k'ɨ̃risia atuai k'orea.+29 Mɨa jararuma: mɨa uvaba waa toiwẽma aba mɨ Ak'õrepa jõma ichidirã ichi juade ua beerudea.
         Mãɨyapuru mɨa mãra ome uvaba mãicha toipɨ.+Pedropa Jesú ichi tuaba ameewẽane adaMarco 14:26-31; Luca 22:31-34; Juan 13:36-3830 Maapae Tachi Ak'õre pedea bɨ bɨdadepema k'aridak'ari Olivo eyadea wãsidama.+31 Mãɨne Jesupa ãchiá jarasima:—Nãɨ teamasi mãrapa ãarea mɨ tuaba ameenaipɨ. Tachi Ak'õre pedeade nãɨya bɨ bɨma:
         “Mɨa chi oveja ak'ɨparí pearude chi oveja jĩichoadaipɨ”.-32 Maamina mɨ chok'ae p'irabarik'ari mãra naa wãipɨ Galilea tuadea.33 Mãɨne Pedropa Jesua jarasima:—Jõmãɨrãpa pɨ tuaba ameenaimina, mɨa pɨ ameeiwẽma.34 Jesupa Pedroa jarasima:—Mɨa piarã jararuma: piarã ara nãɨ teamasi et'erre pirui naena pɨa bari k'ak'o ũpea
         mɨ unuk'aade aipɨ.35 Maamina Pedropa jarasima:—Mɨ pɨ ome peautamina, pɨ tuaba ameeiwẽma.Chi waapẽarãpa ara abarik'a jarasidama.Jesú Getsemanine Tachi Ak'õrea ɨt'aa chiididaMarco 14:32-42; Luca 22:39-4636 Jesú mãɨnepa chi ichi ome p'ɨrrɨapataɨrã Getsemaní apataɨmá pade wãsidama. Mãma Jesupa
         ãchiá jarasima:—Mɨ jãmá Tachi Ak'õrea ɨt'aa chiidide wãrumisa nãma suak'abari p'aneet'ɨ.37 Maapae Zebedeo warrarã ume p'anɨ, Pedro ome awara ateewãsima. Ichi mãɨya bai bɨẽra,
         k'ĩra piawẽa beek'ari, sõp'ua beesima. 38 Mãɨne ãchiá jarasima:—Mɨ piui jĩra bɨma sõp'uapa. Nãma p'aneet'ɨ. Mɨ ome k'ãinawẽa p'anat'ɨ.39 Jesú wawá wãk'ari sĩraporode bedabari k'obeek'ari, ichi tau bɨɨrɨ ĩjũanea t'õmaripik'ari
         Tachi Ak'õrea ɨt'aa chiidisima: «Ak'õre, pɨa k'ɨ̃ria bɨpɨra, mɨ itu mĩapirãse.+ Maamina mɨa k'ɨ̃ria bɨ jĩra oorãse. Oose pɨapuru k'ɨ̃ria bɨ jĩra».40 Maapae Jesú ichi ome p'ɨrrɨapataɨrã ũpea p'anɨmá jĩitea cherude ãchi k'ãi p'anɨ unusima.
         Pedroa jarasima:—¿Mãra mɨ ome mi ãpia pida hora aba pida p'ue chok'ae p'ananaiwẽk'ãra? 41 Mãra tau pará p'anat'ɨ. Tachi Ak'õrea ɨt'aa chiidit'ɨ mãra nemietaade baedaemaapa.
         Mɨa k'awa bɨma mãrapa nepia oo k'ɨ̃ria p'anɨt'a. Maamina machi k'ak'uapa choadawẽa
         p'anɨma.42 Maapae Jesú mãicha wãk'ari Tachi Ak'õrea ɨt'aa chiidisima: «Mɨ Ak'õre, mɨ minachia
         mĩapiipɨra, pɨa k'ɨ̃ria bɨ jĩra mĩapise».43 Ichi ome p'ɨrrɨapataɨrãmá mãicha cherude k'ãi p'anɨ unusima. Ãchi tau tap'ok'ea wãna
         p'anasidama. 44 Ãchi mãicha ameek'ari wãsima. Tachi Ak'õrea abarik'a ɨt'aa chiidisima. 45 Maapae ichi ome p'ɨrrɨapataɨrãmá jĩitea chek'ari jarasima:—Mãra ¿wapida k'ãi p'anɨk'ãra? Mɨ ewari arí pasima. Abaɨpa mɨ, chi Ẽpẽra Warra ẽpẽerã
         k'achia p'anɨ juade teaipɨ. 46 P'irabarit'ɨ. Wãtɨma. Ak'ɨt'ɨ, chi mɨ jitapii bɨ ẽpẽra ara k'ait'a cheruma.Jesú jitadadaMarco 14:43-50; Luca 22:47-53; Juan 18:2-1147 Jesú wapida pedeamaa bɨde Juda chesima. Mãɨ Juda Jesupa doce peedaɨrãnepema pasima.
         Ẽpẽrarã chok'ará k'ĩruupataɨ nek'o paara, pak'uru paara ichi ome chesidama. Ãchi p'aarerã
         chi mãɨrã chaarearãpa mãɨnepa judiorã chaarearãpa peedaadarã pasima. 48 Chi jitapii bɨpa ãchiá jara basima sãmaasã́ ooit'a Jesú k'awadamẽrá. Nãɨya jarasima:
         «Chi mɨa uitarra sõru, mãɨt'u Jesupɨ. Mãɨ jitat'ɨ».49 Mãɨne Juda Jesú k'ait'a wãk'ari jarasima:—¡Jarateaparí!Mãɨya jarak'ari Jesú uitarra sõsima. 50 Jesupa ichiá jarasima:—K'õp'ãero, pɨchia oode cheru oose.+Ara mãɨne waapẽarã orrobaridak'ari Jesú jitasidama. 51 Mãɨne Jesú ome p'ɨrrɨaparí abaɨpa ichi k'ĩruuparí nek'o ẽut'aak'ari p'aare minachia
         k'awa bɨ pae pari mimiaparí k'ɨɨrɨ oat'ut'aasima. 52 Maapae chi k'ɨɨrɨ oat'ut'aadá Jesupa jarasima:—Pɨchi k'ĩruuparí nek'o yaase. Chi nek'odepa k'ĩruuparí nek'odepa piuparima. 53 Mɨ Ak'õrea idiipɨra ara mãɨne ichia ɨt'aripa peedarã minachia peeipɨ. ¿Pɨa mãɨ k'awawẽa
         bɨk'ãra? 54 Maamina mãɨya oorupara ichi Pedeade mɨ k'orea bɨ bɨt'a ¿sãmaasã́ mãɨya baeima?55 Maapae Jesupa ãchiá jarasima:—Mãrapa ¿k'ãre k'orea k'ĩruuparí nek'o mãɨnepa pak'uru paara mɨ jãɨya jitade chesidama?
         ¿Mãramá, mɨ chi nechɨaparí mietá bɨk'ãra? Mɨa ewaricha Tachi Ak'õre te eda mãrá jaratea
         suak'abari bapachima. ¿K'ãre k'orea mɨ mãma jõmãɨrã taade jitadaé pasima? 56 Maamina ãarea nãɨ oo p'anɨma Tachi Ak'õre pari pedeapataɨrãpa bɨdada jĩra mãɨya baemẽrá.Mãɨya bɨde Jesú ome p'ɨrrɨapataɨrãpa ichi ameenak'ari, ãarea mĩruwãsidama.Jesú chi minachia k'awa p'anɨrã k'ĩrari badaMarco 14:53-65; Luca 22:54-55; 22:63-71; Juan 18:12-2457 Maapae Jesú jitadaadarãpa ichi p'aare minachia k'awa bɨ Caip'amá enemeesidama. Mãɨ
         Caip'á tede Moisepa bɨda jarateapataɨrã, judiorã chi mãɨrã chaarearã ome ará jere
         tuanasidama. 58 Mãɨne Pedro Jesú k'aade t'ɨmɨ nine, chi p'aare minachia k'awa bɨ temá chesima. Chi
         te audu jũk'a bɨde eda wãk'ari, Pedro chi te ot'eapataɨrã ome suak'abari beesima,
         Jesú ome sãmaasã́ oodai k'awai k'orea.59 Mãɨne p'aarerã chi mãɨrã chaarearãpa mãɨnepa ãarea chi judiorã chi mãɨrã chaarearãpa
         ẽpẽerã jɨrɨsidama Jesú k'orea sea k'achia pedeadamẽrá. Ichi nepɨra pará bɨade adak'ari
         peapidai k'ɨ̃risiasidama. 60 Ẽpẽrarã chok'araɨrãpa sea jarade chesidamina ichi k'orea k'achia pedeadai newẽ pasima.
         Mãɨya p'anɨne ẽpẽra ume chesidama. 61 Mãɨrãpa jarasidama:—Nãɨ ẽpẽrapa jarasima: “Mɨa Tachi Ak'õre te minachia bɨ p'ue ãarea ãrik'ari, ewari
         ũpeaɨde mãicha ooyade asima”.-62 Mãɨne chi p'aare minachia k'awa bɨ bai nɨbeek'ari Jesua idisima:—Chi pɨa nemietá oodaade a p'anɨt'a ¿mãɨ piarãk'ãra? ¿Pɨa mi ãpia pida p'anooiwẽk'ãra?63 Maamina Jesú k'ĩup'ea beesima.- Mãɨya bɨde p'aare minachia k'awa bɨpa ichiá jarasima:—Tachi Ak'õre chok'ae bɨ k'ĩrari taiyá piarã jarase. ¿Pɨ Tachi Ak'õrepa Tachi K'aripaparí
         teai jara badak'ãra? ¿Pɨ Tachi Ak'õre Warrak'ãra?64 Jesupa p'anoosima:—Ãjã, pɨa mãɨya jara bɨma. Mãɨ awara mɨa jararuma: idiipa naa mãrapa mɨ, chi Ẽpẽra
         Warra ununaipɨ Tachi Ak'õre chi Ne Ãarea P'ue Bɨ juaraari suak'abari bɨt'a mãɨnepa
         jɨ̃arane cherut'a.-65 Mãɨne chi p'aare minachia k'awa bɨpa k'ĩruurupa ichia neet'á jɨ̃ bada ãrik'ari jarasima:—¡Jãɨya ichia Tachi Ak'õre k'orea k'achia pedea bɨma! ¿K'ãre k'orea ẽpẽerã waa k'ɨ̃ria
         p'anɨma, ichi k'orea pedeadamẽrá? Mãrapa ũrisidama chi ichia Tachi Ak'õre k'orea k'achia
         pedea bɨt'a. 66 Mãramá ¿ichi ome sãmaasã́ oodai p'anɨma?Ãchia p'anoosidama:—Ichi nepɨra pará bɨma. Mãɨ k'orea peadai p'anɨma.-67 Maapae chi eda waapẽarãpa Jesú k'ĩtarramá taba idusidama mãɨnepa sĩsidama. Waapẽarãpa
         ichi jok'aedak'ari,-68 jarasidama:—¡Pɨ Tachi Ak'õrepa Tachi K'aripaparí teai jarada paipɨra, Tachi Ak'õrenepa pedease!
         ¡Taiyá jarase k'aipa pɨ sĩsit'a!Pedropa Jesú unuk'aade adaMarco 14:66-72; Luca 22:56-62; Juan 18:15-18; 18:25-2769 Pedro mãɨ te tuda suak'abari baside, mimiaparí wẽra aba ichimá chesima. Mãɨ wẽrapa
         jarasima:—Pɨ Jesú Galileadepema ome p'ɨrrɨa bapachima.70 Maamina Pedropa jõmãɨrã k'ĩrari mẽrasima. Nãɨya jarasima:—Mɨa atua bɨma pɨa k'ãre jara bɨt'a.71 Maapae Pedro edaɨpa tajataria wãru pasima. Te eda wãpataɨde, awaraɨ mimiaparí wẽrapa
         ichi unuk'ari chi arí p'ananarã́ jarasima:—Cha nãɨ Jesú Nazaredepema ome p'ɨrrɨa bapachima.72 Maamina Pedropa mãicha mẽrasima:—Mɨa piarãpẽa jararuma: jãɨ ẽpẽra atuama.73 Tãaraawẽa bɨde chi arí p'ananarãpa Pedromá wãnak'ari jarasidama:—Piarã pɨ jãɨ Jesú ome p'ɨrrɨa bapachima. Pɨa p'ue mẽraiwẽma, Galileadepema jĩra pedeapari
         pẽra.74 Pedropa jarasima:—¡Mɨa sea jaraipɨra Tachi Ak'õrepa mɨ ɨtɨaipɨ! Piarãpẽa jararuma: mɨa jãɨ ẽpẽra atuama.Ara mãɨne et'erre pirusima. 75 Mãɨne Pedropa k'ɨ̃risiasima Jesupa nãɨya jara badat'a: «Et'erre pirui naena pɨa bari
         k'ak'o ũpea mɨ unuk'aade aipɨ».- Maapae Pedro tajatá wãk'ari minachia sõp'uapa jẽasima.
         
            
               	Egitodepa wãnana k'ɨ̃risiapataɨ ewari. Griego pedeade Pascua bɨ bɨma. Egitodepa wãnai naena, te becha, judiorãpa oveja aba peadak'ari chi oadepa
                     te eda wãpataɨk'á tĩitau p'ɨrɨsidama. Mãɨya oosidama Tachi Ak'õrepa egitopidarã ɨtɨai
                     ewate mãɨne piudaemaapa. Naapae Jesupa jara bɨma ichit'a mãɨ oveja jĩra bɨade bɨma,
                     ichi k'urusude barijira bɨk'ari, ichi oa ãripiyade a bɨma. Jesupa mãɨya oosima Tachi
                     Ak'õrea ichide ĩjãapataɨrã ãarea ɨtɨapiemaapa. Éxodo 12:1-27.

               	Alabastro. Mãɨ mawara t'ot'orroa paapaa bɨma. Ãpia chaareawẽa bɨẽra ne oopatama. Judiorãpa alabastro
                     Egito tuadepa enemeepachidama. Jõma alabastro ne ooda neepɨa bɨma.

               	Pedea chiwidi. Jeremia 31:31-34. Tachi Ak'õrepa naa israel ĩjũanepemarã ome pedea bɨsima Éxodo 24:6-8. Chiwidi. Griego pedeade chi eda waapẽarã k'art'ade mãɨ newẽma.

               	Uvaba mãicha toipɨ. Griego pedeade mãɨ ichiaba jara bɨma: Uvaba chiwidi toipɨ.

               	Mãɨ arapaapataɨ ewaride judiorãpa nek'odai naena Salmo 113—114k'aripachidama. Nek'odak'ari Salmo 115—118k'aripachidama.

               	Mɨ itu mĩapirãse. Griego pedeade nãɨya bɨ bɨma: Nãɨ pasu mɨnepema ãyá bɨse.

               	Pɨchia oode cheru oose. Mãɨ pedea ichiaba jara bɨma: «¿K'ãre oode che bɨma?»

Juda piudaHecho 1:18-19271 Tap'ededa ãarea p'aarerã chi mãɨrã chaarearã mãɨnepa judiorã chi mãɨrã chaarearã pedea
         ausidama Jesú peapidai k'orea. 2 Maapae jɨ̃nak'ari, ichi Romanepema ẽpẽra Poncio Pilato apataɨmá ateewãsidama. Mãɨ
         Pilato Judea tuadepema chi poro chaarea bɨ pasima.+3 Mãɨne Judapa k'awasima Jesú peadait'a. Ichia jitapi bada pẽra minachia sõp'uasima.
         Ara mãɨne ichia treinta erreara atada p'aarerã chi mãɨrã chaarearãmá mãɨnepa judiorã
         chaarearãmá jĩitea teade wãsima. 4 Ãchiá jarasima:—Mɨa ẽpẽra nepɨra newẽa bɨ jitapida pẽra nemietá oosima.Mãɨne ãchia jarasidama:—¿Taimá mãɨ sãima? Mãɨ porepɨ.5 Maapae Judapa chi erreara Tachi Ak'õre te minachia bɨde eda bat'a peesima. Maapae
         mãmãɨpa wãk'ari itu jɨ̃k'aradepa obɨɨrɨ jɨ̃k'ari piusima. 6 Juda wãk'ari p'aarerã chi mãɨrã chaarearãpa mãɨ erreara jɨrɨp'edak'ari jarasidama:
         «Nãɨ erreara Tachi Ak'õrea teadada erreara ome p'ue bɨdaiwẽma, ẽpẽra peapidai k'orea
         p'aadada pada pẽra».7 Mãɨ k'orea pedea audak'ari mãɨ errearadepa ĩjũa atasidama ẽpẽra tua awaraɨdepema piudak'ari
         awara t'ɨbaridai k'orea. Mãɨ ĩjũa Chok'o K'aparí Ĩjũa apachidama. 8 Maamina mãɨ ewaridepa naa «Oa Ĩjũa» apatama. 9 Mãɨ mãɨyasima Tachi Ak'õre pari pedeaparí Jeremiapa jarada jĩra. Nãɨya jarasima:«Ãchia erreara tau treinta jitasidama. Mãɨ erreara neepɨa bɨt'a israel ĩjũanepemarãpa
         ichi k'orea bɨ p'anasima.10 Mãɨ errearadepa ãchia chok'o k'aparí ĩjũa atasidama Tachi Chiparipa mɨá jarada jĩra».-Jesú Pilato k'ĩrari badaMarco 15:1-5; Luca 23:1-5; Juan 18:28-3811 Mãɨne Jesú Pilato k'ĩrari basima. Pilatopa ichiá idisima:—¿Pɨ piarã judiorã poro jũra jɨ̃parí jɨ̃ bɨk'ãra?Jesupa p'anoosima:—Ãjã, pɨa mãɨya jara bɨma.12 Mãɨne p'aarerã chi mãɨrã chaarearãpa mãɨnepa judiorã chaarearãpa ichia ne minachia
         k'achia oo bɨade asidama, maamina ichia p'anooé pasima. 13 Mãɨpuru Pilatopa Jesua idisima:—Ãchia ne minachia pedeamaa p'anɨma, pɨ nepɨra pará bɨade adai k'orea. ¿Mãɨ ũriwẽa
         bɨk'ãra?14 Maamina Jesupa pedea aba pida p'anooé pasima.+ Mãɨpuru Pilatopa k'awa k'ɨ̃risiawẽa beesima.Jesú peadai k'orea jaradadaMarco 15:6-20; Luca 23:13-25; Juan 18:38—19:1615 Ãyocha judiorãpa mãɨ arapaapataɨ ewari oo p'anɨne, Pilatopa ẽpẽra aba eda jɨ̃a nɨbɨ
         ewa peepachima, mãɨ chi p'uurudepema ẽpẽerãpa idiutat'a. 16 Mãɨ ewaride romanepemarãpa aba eda uru jɨ̃a nɨbɨ uru p'anasidama, Barrabá apataɨ.
         Ẽpẽrarã chok'araɨrãpa mãɨ Barrabá t'ɨ̃ ũri p'anapachidama. 17-18 Pilatopa k'awa basima ãchia Jesú jitapi p'anana ichi unuemaa uru p'anananeepuru. Mãɨpuru
         chi ẽpẽrarã minachia cheepɨrɨ nɨbɨa idisima:—¿K'ai mãrapa k'ɨ̃ria p'anɨma mɨa k'ẽet'aamẽrá: Barrabá wa Jesú, mãɨ Tachi Ak'õrepa
         Tachi K'aripaparí teai jaradamanaɨt'a?+19 Pilato ẽpẽrarã nepɨra ak'ɨparide suak'abari beeside, chi k'imapa nãɨ pedea ichimá
         jara peesima: «Jãɨ ẽpẽra jĩp'a bɨ k'ẽet'aase. Idi ichi ome k'ãmok'araada pẽra mɨ minachia
         wap'ea bɨma».20 Mãɨne p'aarerã chi mãɨrã chaarearãpa mãɨnepa judiorã chaarearãpa chi minachia cheepɨrɨ
         nɨbɨa idipade asidama Pilatoa Barrabá k'ẽet'aapii mãɨ pari Jesú peadamẽrá. 21 Mãɨya p'anɨne Pilatopa chi minachia nɨbɨa idisima:—Nãɨ umenepema ¿chi sãɨ mɨa k'ẽet'aai k'ɨ̃ria p'anɨma?Ãchia Barrabá k'ẽet'aapade asidama.22 Pilatopa idisima:—Mãɨyara mɨa ¿k'ãret'a ooima Jesú ome, chi Tachi Ak'õrepa Tachi K'aripaparí teai jaradamanaɨt'a?Jõmãɨrãpa jarasidama:—¡K'urusude barijira bɨk'ari peapise!23 Pilatopa idisima:—¿K'ãre k'orea mãɨya ooima? Ichia ¿k'ãre nemietá oosima?Mãɨya pedea bɨde ãchia ara mãɨ wariara ɨbɨa bia para beesima:—¡K'urusude barijira bɨk'ari peapise!24 Mãɨya p'anɨne Pilatopa k'awasima ẽpẽrarãpa ichi pedea ĩjãanawẽa p'anasit'a. Mãɨ awara
         unusima ẽpẽrarã minachia piuk'a nɨbɨt'a. Maapae jõmãɨrã k'ĩrari paniapa ichi jua sɨɨk'ari
         jarasima:—Nãɨ ẽpẽra jĩp'a bɨ peauta k'orea mɨ nepɨra pará beeiwẽma.+ ¡Mãɨt'u machi nepɨrapɨ!25 Mãɨne ãareaɨrãpa p'anoosidama:—¡Mãɨyara tai mãɨnepa tai warrarã nepɨra pará p'ananaipɨ ichi piuda k'orea!26 Maapae Pilatopa Barrabá k'ẽet'aasima. Maamina ichi papaká berã́ jarasima Jesú soapa
         p'edak'ari k'urusude barijira bɨk'ari peadamẽrá.27 Ara mãɨne Pilato papaká berãpa Jesú ãchi te choma Pretorio apataɨdea ateesidama. Mãma
         waapẽarã papaká berã t'ɨ̃nak'ari ichimá jũranak'ari orrobarisidama. 28 Maapae Jesú neet'á wẽanak'ari k'ak'ua ɨ̃rɨ jɨ̃pataɨ p'urea bɨ jɨ̃pisidama. 29 Poro jũra jɨ̃parí ɨɨrɨ k'ada ichi porode jɨ̃pisidama ichiaba ichi juaraara pak'uru
         teasidama poro jũra jɨ̃parí jɨ̃ bɨpa uru bapari jĩra. Maapae ichi k'ĩrari sĩraporode
         k'op'aneenak'ari, oo uru p'ananak'ari jarasidama: «¡Minachia pia bɨma, chi judiorã
         poro jũra jɨ̃parí jɨ̃ bɨt'a!»30 Maapae taba idupachidama ichiaba pak'uru ichi juade bɨ ẽemarinak'ari poromá uupachidama.-31 Mãɨya ichi oo uru p'ananak'ari ãchia jɨ̃pidada wẽasidama. Maapae ichia jɨ̃ bada mãicha
         jɨ̃pidak'ari k'urusude barijira bɨde ateewãsidama peadai k'orea.Jesú k'urusude barijira bɨdadaMarco 15:21-32; Luca 23:26-43; Juan 19:17-2732 Mãmãɨpa wãsidaɨde papaká berãpa ẽpẽra Simón apataɨ unusidama. Ichi Cirene p'uurudepema
         pasima. Ãchia mãɨ Simonoa Jesú k'urusu uapisidama. 33 Arí pasidama ĩjũa Gólgota apataɨmá. Gólgota jara k'ɨ̃ria bɨma «Tachi Poro Bɨɨrɨ».
         34 Mãma uvaba asia hiel apataɨdea p'oerada Jesua teasidama mãɨ p'ua choamẽrá, maamina
         to ajorok'ari k'ɨ̃riaé pasima.-35 Maapae papaká berãpa Jesú k'urusude barijira bɨsidama. Mãɨrãpa ne jemenasidama k'awadai
         k'orea k'aipa chi neet'á atai. [Mãɨya oosidama Tachi Ak'õre pari pedeaparipa jarada
         mãɨya baemẽrá. Nãɨya jarasima: «Mɨ neet'á ãchicha jedasidama. Ne jemenasidama k'awadai
         k'orea k'aipa mɨ neet'á atai».]+36 Maapae suak'abari p'aneenak'ari ak'ɨ p'aneesidama abaɨ pida Jesú k'aripade chepidaemaapa.37 Pak'uru p'ep'edeade nãɨ pedea bɨdak'ari, mãɨ barijira bɨsidama Jesú poro ɨ̃rɨ k'urusude,
         k'awapidai k'orea ichi k'ãre k'orea peautat'a: «Nãɨ Jesú, chi judiorã poro jũra jɨ̃parí
         jɨ̃ bɨpɨ». 38 Ichiaba nechɨapataɨ mietá be ume Jesuk'á k'urusude barijira bɨsidama, aba ichi juaraari,
         aba ichi juawieri. 39 Mãɨne waapẽarã ichi k'ait'a wãnak'ari ãchi poro p'ɨp'ɨrɨadak'ari Jesua nãɨya piawẽa
         pedeapachidama:-40 —Pɨa Tachi Ak'õre te minachia bɨ ãrik'ari ewari ũpeaɨde mãicha p'ue ooipɨra, ¡piarã
         ara pɨchi tuaba k'aripase! Pɨ Tachi Ak'õre Warrapɨra, jãɨ k'urusudepa edá chese.41 Ara mãɨya p'aarerã chi mãɨrã chaarearãpa, Moisepa bɨda jarateapataɨrãpa mãɨnepa judiorã
         chaarearã pida Jesú oo uru p'anɨpa nãɨya jarapachidama:42 —Ichia waapẽarã k'aripasima, maamina ara ichi tuaba p'ue k'aripawẽma. Ichi Israeldepema
         poro jũra jɨ̃parí jɨ̃ bɨpɨra, nãɨena jãɨ k'urusudepa edá chese. Mãɨyara ĩjãanaipɨ.
         43 Ichia k'ɨ̃risia bɨma Tachi Ak'õre ichi ome bɨt'a. ¿Ichi Tachi Ak'õre Warraade aé pasik'ãra?
         Mãɨya bɨpɨra Tachi Ak'õrepa ichi piarã k'ɨ̃ria bɨpɨra, ara nãɨena k'aripai pia bɨma.-44 Ichiaba chi nechɨapataɨ mietá be ichi k'ait'a k'urusude barijira bɨdada pida ara mãɨ
         jĩra k'achia pedeasidama.Jesú k'urusude piudaMarco 15:33-41; Luca 23:44-49; Juan 19:28-3045 Ɨmat'iip'aɨdepa waa ɨmata baarea ĩjũa ãarea p'ãrio nɨbeesima.-46 K'ewará hora ũpea pak'ari Jesupa jĩk'ua biasima:—¿Eli, Eli, lama sabactani?Mãɨ arameo pedeade jara k'ɨ̃ria bɨma: «Mɨ Ak'õre, mɨ Ak'õre ¿k'ãre k'orea mɨ tuaba
         ameesima?»-47 Mãɨ pedea ũrisidaɨde chi eda waapẽarã mãma k'ait'a p'anɨpa jarasidama:—Ichia Elía t'ɨ̃maa bɨma.48 Ara mãɨne ẽpẽra aba p'ira wãk'ari, uvaba jɨjɨyá motá bɨde bek'eak'ari pak'urude ook'ari
         Jesua teasima tomẽrá.-49 Maamina waapẽarãpa jarasidama:—Nɨse, ak'ɨdaipɨ Eliapa k'aripade chei k'awadayá.50 Mãɨya bɨde Jesú mãicha jĩk'ua biak'ari k'ĩrawẽasima. 51 Ara mãɨne chi Tachi Ak'õre te minachia bɨde eda p'aru eatɨa jira bɨ esa ɨt'ɨpa edá
         k'õawãsima. Ichiaba iurumia wãsima.+ Mãɨpa mawara nepalá t'oawãk'oasima. 52 P'ẽya te uriade piudada pada t'ɨbaridada ewawãk'oasima. Mãɨne Tachi Ak'õrene ĩjãa
         berã piudada chok'ará chok'ae p'irabarik'oasidama. 53 Ãchi beada uriadepa wãk'oasidama. Jesú chok'ae p'irabarik'ari Tachi Ak'õre pae bɨ
         p'uuru Jerusalenea wãsidama. Mãma chok'araɨrãpa ãchi unusidama.54 Romanepema papaká berã chi mãɨrã chaarea bɨpa, ichi papaká berã pida Jesú ak'ɨ p'anasidama
         abaɨ pida k'aripapidaemaapa. Maamina iurumiapa mãɨyak'oaru unusidaɨde minachia p'eradak'ari
         jarasidama:—Piarã nãɨ ẽpẽra Tachi Ak'õre Warra pasima.55 Mãɨne chok'ará wẽerãpa t'ɨmɨɨpa ak'ɨ tuanasidama. Jesú Galileadepa cheside ichi k'aripadayá
         nipapachidama. 56 Ãchi t'ãena María Magdalena mãɨnepa chi abaɨ María basima. Mãɨ María Santiago, José
         nae pasima. Ichiaba Zebedeo k'ima pasima.Jesú t'ɨbaridadaMarco 15:42-47; Luca 23:50-56; Juan 19:38-4257 K'iupodode ẽpẽra erreara minachia uru bɨ José apataɨ chesima. Mãɨ José Arimatea p'uurudepema
         pasima.+ Ichi sida Jesú ome p'ɨrrɨapachima. 58 Ichi Pilatomá wãk'ari Jesú k'ak'ua idisima t'ɨbarii k'orea. Maapae Pilatopa teapisima.
         59 Ara mãɨne Josepa Jesú k'ak'ua atak'ari poroba t'oorro chiwidipa t'uyasima. 60 Maapae p'ẽya uria chiwidi k'orodade eda bɨsima. Chi uria mãɨ Josedé pasima. Maapae
         mawara waibɨa bɨt'a chi uriadea pɨrabari ateewãk'ari jɨ̃ap'et'a nɨbak'ari wãsima.
         61 Jesú t'ɨbarisidaɨde María Magdalena, abaɨ María ome arí suak'abari p'anasidama.Pilatopa papaká berã́ Jesú t'ɨbarida ak'ɨpida62 Norema mimianak'apɨ́ ewari pasima. Mãɨne p'aarerã chi mãɨrã chaarearã mãɨnepa p'ariseorã
         tausia Pilatomá wãnak'ari jarasidama:63 —Tai chipari, taipa k'ɨ̃risia p'anɨma jãɨ ẽpẽra seayá bɨ wapida chok'ae baside nãɨya
         jarasima: “Mɨ ewari ũpeaɨde chok'ae p'irabariipɨ”. 64 Mãɨpuru ichi t'ɨbarida ewari ũpea minachia ak'ɨpise ichi ome p'ɨrrɨapataɨrãpa teamasi
         chedak'ari ichi k'ak'ua chɨapidaemaapa. Mãɨya ãchia p'ue jaradaiwẽma p'uurudepemarã́
         ichi piu bada chok'ae p'irabarisit'a. Ãchia ichi chok'ae p'irabarisiade adaipɨra,
         ichia naa sea ooda k'aepẽra mãɨ seadepa wariara atepe seadaipɨ.65 Pilatopa ãchiá jarasima:—Cha p'anɨ papaká berã ichi t'ɨbaridaadamá ateewãnak'ari pia ot'eapit'ɨ.66 Ara mãɨne papaká berãpa chi p'ẽya te uria wawá jõat'ɨdak'ari, mãɨ mawara ɨ̃rɨ tauchaa
         bɨsidama abaɨpa ewauta k'awadai k'orea. Maapae ot'ea p'aneesidama.
         
            
               	Pilato. Romanepemarã minachia k'awa bɨ Tiberio apataɨpa Pilato Judea tuadepema minachia k'awa
                     bɨt'a bɨsima ãyo 26—36. Chi judiorã chaarearãpa Jesú Pilatomá ateewãsidama ãchia chi
                     eda jɨ̃a nɨberã p'ue peadaiwẽa p'anasi pẽra. Aba romanepemarãpa mãɨya ɨtɨa p'anapachidama.

Jesú chok'ae p'irabaridaMarco 16:1-8; Luca 24:1-12; Juan 20:1-10281 Mimianak'apɨ́ ewari jõk'ari tomio ãsã pa wãrune, María Magdalena, abaɨ María ome Jesú
         t'ɨbaridaadamá ak'ɨde wãsidama. 2 Mãɨne iurumia minachia oresima. Tachi Chiparipa ɨt'aripa peeda chek'ari uria jõat'ɨ
         k'obɨ mawara ãyá bɨk'ari mãɨ ɨ̃rɨ suak'abari beesima. 3 Ichi k'ĩra pa achiterreapari jĩra urua basima. Ichi neet'á minachia t'ot'oa basima.
         4 Ichi minachia wap'ea p'anɨẽra papaká berã wɨwɨrrɨa nɨp'aneenak'ari abaeda piuda jĩra
         p'aneesidama. 5 Maamina Tachi Ak'õrepa ɨt'aripa peedapa wẽrarã́ jarasima:—Wap'earãt'ɨ. Mɨa k'awa bɨma mãrapa Jesú k'urusude barijira bɨdada jɨrɨ p'anɨt'a.
         6 Ichi nãma bɨwẽma. Piarã chok'ae p'irabarisima ichia jarada jĩra.- Ichi t'ɨbaridaadamá ak'ɨde chet'ɨ. 7 Mãɨ isapea wãnak'ari ichi ome p'ɨrrɨapataɨrã́ nãɨya jarat'ɨ: “Ichi piu bada chok'ae
         p'irabarisima. Ichi mãra naa wãipɨ Galilea tuadea. Jãma ichi ununaipɨ”. Mãɨ mɨa mãrá
         jarade chesima.8-9 Ara mãɨne wẽrarã Jesú k'ak'ua t'ɨbaridaadamãɨpa p'ira wãsidama. Wap'ea p'ananak'ari
         maamina sõ arapá wãsidama. Jesú ome p'ɨrrɨa p'ananarã́ jarade wãutade Jesú chek'ari
         ãchiá pia pedeasima. Maapae wẽrarã ichimá chedak'ari ichi jĩru oredak'ari, ichi minachia
         k'ɨ̃riasidama. 10 Mãɨya p'anɨne Jesupa jarasima:—Ne wap'earãt'ɨ. Ũpẽarã́ jarade wãt'ɨ Galilea tuadea wãnamẽrá. Jãma ãchia mɨ ununaipɨ.Papaká berãpa nepɨrɨdada11 Wẽrarã wãutamisa waapẽarã papaká berã Jesú t'ɨbaridaadamá ak'ɨ p'anana p'uurudea wãsidama.
         Ãchia ununana p'aarerã chi mãɨrã chaarearã́ jõma nepɨrɨsidama. 12 Mãɨ k'orea p'aarerã chi mãɨrã chaarearã mãɨnepa judiorã chaarearã ome ará p'anasidama.
         Pedea aba audak'ari papaká berã́ erreara minachia teasidama. 13 Teautade nãɨya jarasidama: «Abaɨpa idisira, jarat'ɨ mãra k'ãi p'anɨmisa chi Jesú ome
         p'ɨrrɨadaadarã teamasi chedak'ari ichi k'ak'ua chɨa ateewãsidat'a. 14 Pilatopa mãra k'ãinana ũriipɨra, tai ichi ome mãra k'orea pedeadaipɨ nepɨrade baepidaemaapa».15 Maapae papaká berãpa erreara jitadak'ari jarasidama chi Jesú ome p'ɨrrɨadaadarãpa
         ichi k'ak'ua chɨa ateewãsidat'a. Judiorãpa idiapae pida mãɨya jarapatama.Jesupa peedaɨrã́ ichi unupidaMarco 16:14-18; Luca 24:36-49; Juan 20:19-2316 Mãɨya bak'ari Jesú ome p'ɨrrɨapataɨrã once p'anɨ Galilea tuadea wãsidama Jesupa jaradamá
         eyadea. 17 Ichi unusidaɨde ichiá pia pedeasidama maamina waapẽarãpa ãpia ĩjãanaé pasima. 18 Mãɨne Jesú ãchi k'ait'a chek'ari jarasima:—Tachi Ak'õrepa mɨá jua chaarea teasima pajãne mãɨnepa nãɨ ĩjũane ne ãarea mɨ juade
         uru bamẽrá.-19 Mãɨ k'orea ãarea p'uuru becha wãnak'ari jarateat'ɨ mɨ ome p'ɨrrɨadamẽrá. Ãchi chi
         Ak'õre t'ɨ̃nepa, chi Warra t'ɨ̃nepa, Tachi Ak'õre Jaore t'ɨ̃nepa porochoat'ɨ. 20 Ãchiá jarateat'ɨ mɨa mãrá jarada jõma ĩjãanak'ari oodamẽrá. Mãɨne mɨ mãra ome ewaricha
         baipɨ aba nãɨ ewari jõrunea.

Juan chi Porochoaparipa jarateadaMateo 3:1-12; Luca 3:1-9; 3:15-17; Juan 1:19-2811-2 Nãɨ chi pedea pia Tachi Ak'õre Warra Jesucristo k'orea bɨdapɨ. Naena chi Tachi Ak'õre
         pari pedeaparí Isaíapa nãɨya bɨsima:«Chi mɨ pari pedeaparí pɨ naa peeipɨ, pɨ pae o jarimẽrá.-3 Ẽpẽra ĩjũa pania newẽa bɨde jĩk'ua pedea bɨma:“O jarit'ɨ Tachi Chipari pia chemẽrá.O ichi pae jĩp'a jarit'ɨ”».-4 Mãɨya Juan chi Porochoaparí ĩjũa pania newẽa bɨde ẽpẽerã́ jaratea beesima ãchia nemietá
         oopataɨ itu bɨdak'ari Tachi Ak'õremá chedamẽrá. Ichia jarasima mãɨya oosidara Tachi
         Ak'õrepa ãchi nemietá oodada k'ɨ̃risia atuait'a. Maapae porochoadai p'anɨane apachima.
         5 Mãɨne ẽpẽerã Jerusalenepemarã mãɨnepa ãarea Judea tuadepemarã Juanmá wãpachidama.
         Ãchia nemietá oodada ichi k'ĩrari jaradak'ari ãchi Jordán tode porochoapachima.6 Juan neet'á camello k'ara k'ada jɨ̃pachima. Ichi k'ɨrrɨde jɨ̃parí ãnimara e ooda jɨ̃pachima.+ Sisi k'opachima mãɨnepa mẽapema jɨrrɨjõ jõpachima. 7 Mãɨne nãɨya jarateapachima: «Mɨ k'aadea aba cheipɨ. Ichi mɨ k'aepẽra atepe bɨma. Mãɨpuru
         mɨ sĩraporode k'obeek'ari, ichia jĩrune jɨ̃ bɨ ẽrai k'orea mɨ mãɨ pae pida pia bɨwẽma.
         8 Piarã mɨa mãra paniapa porochoasima maamina ichia Tachi Ak'õre Jaoredepa porochoaipɨ».Juanpa Jesú porochoadaMateo 3:13-17; Luca 3:21-229 Mãɨ ewaride Jesú Nazaré p'uuru Galilea ĩjũane bɨdepa Juan bɨmá wãsima. Mãma cheside
         Juanpa Jordán tode ichi porochoasima. 10 Jesú toedaɨpa ochiaside pajã ewa nɨbɨt'a unusima. Mãɨne Tachi Ak'õre Jaore p'aloma
         jĩra ichi ɨ̃rɨ cheru unusima. 11 Tachi Ak'õrepa pajãnepa edá nãɨya pedeasima: «Pɨ mɨ Warra chi k'ɨ̃ria bɨpɨ. Pɨ k'orea
         mɨ sõ arapá bɨma».-Tiorepa Jesua nemietá mĩesa oopiyá badaMateo 4:1-11; Luca 4:1-1312 Mãɨne Tachi Ak'õre Jaorepa Jesú ĩjũa pania newẽa bɨdea wãpisima. 13 Mãma ewari k'ak'o cuarenta tiorepa ichiá mĩesa jarasima nemietá oomẽrá. Mãma ãnimara
         mietá t'ãena basima mãɨnepa Tachi Ak'õrepa ɨt'aripa peedaɨrãpa ichi k'aripa p'anasima.Jesupa jaratea beedaMateo 4:12-17; Luca 4:14-1514 Juan chi Porochoaparí eda jɨ̃a nɨbɨdak'ari Jesú Galilea tuadea wãk'ari chi pedea pia
         Tachi Ak'õre k'orea jarateapachima.+15 Nãɨya jarapachima: «Chi ewari ará pasima. Tãaraawẽa bɨde Tachi Ak'õrepa ichidirã ichi
         juade ua baipɨ.- Mãrapa nemietá oopataɨ itu bɨdak'ari mãɨ pedea pia ĩjãat'ɨ».Jesupa to bat'apataɨrã t'ɨ̃naMateo 4:18-22; Luca 5:1-1116 Jesú Galilea senia ik'idá wãrune Simón mãɨnepa chi ũpẽa André unusima. Mãɨrã to bat'apataɨrã
         pasi pẽra, to bat'amaa p'anasidama. 17 Mãɨya p'anɨne Jesupa ãchiá jarasima:—Mɨ ome chet'ɨ. Mãrapa to bat'apata jĩra mɨa mãrá jarateaipɨ ẽpẽerã mɨmá enemeenamẽrá.18 Ara mãɨne t'ɨri ameenak'ari Jesú ome wãsidama.19 Mãmãɨpa naa wãsidaɨde, Jesupa Santiago mãɨnepa chi ũpẽa Juan unusima. Ãchi Zebedeo
         warrarã pasima. P'ãp'orrode t'ɨri k'õa bet'a wãamaa p'anasidama. 20 Mãɨne Jesupa ãchi sida t'ɨ̃sima ichi ome wãnamẽrá. Ara mãɨne Santiago mãɨnepa Juanpa
         ãchi ak'õre Zebedeo mãɨnepa chi ichi pae mimiapataɨrã p'ãp'orrode ameenak'ari Jesú
         ome wãsidama.Jesupa jaore mietá ãyá jeret'aadaLuca 4:31-3721 Ãchi Capernaum p'uurudea wãsidama. Maapae mimianak'apɨ́ ewaride Jesú judiorã ará pedeapataɨ
         tedea wãk'ari Tachi Ak'õre pedea jaratea beesima. 22 Jaratea bɨde jõmãɨrãpa k'awa k'ɨ̃risiadaé pasima. Chi Moisepa bɨda jarateapataɨrã
         jĩra jarateak'a pasima. Mãɨpari minachia k'awa bɨdepa pia jaratea basima. 23 Mãɨya p'anɨne, mãɨ judiorã ará pedeapataɨ tede, ẽpẽra jaore mietá pará bɨ nãɨya jĩk'ua
         pedeasima:24 —¡Jesú Nazaredepema! ¿K'ãre k'orea tai waa oo bɨma? ¿Tai k'enane chesik'ãra?+ Mɨa k'awa bɨma pɨ k'ait'a: ¡Pɨ Tachi Ak'õrepa peedapɨ!25 Jesupa chi jaore mietá nãɨya ɨtɨasima:—¡K'ĩup'ease! Jãɨ k'ak'uadepema ãyá wãse.26 Ara mãɨne chi jaore mietapa chi ẽpẽra wawapik'ari, ya minachia biak'ari ãyá wãsima.
         27 Mãɨpuru ãareaɨrãpa k'awa k'ɨ̃risiadaé pasima. Ara ãchi paara idi para beesima: «¿Nãɨ
         k'ãrema? Jesupa jaratea bɨ mãɨ chiwidipɨ, ichi juade ãarea uru bɨdepa pia jarateapari
         pẽra. Chi jaore mietaarã pida ichia jararut'a ũripatama».28 Mãɨ k'orea jõma Galilea tuade tãaraawẽa bɨde Jesú t'ɨ̃ p'oa nɨbeesima.Jesupa Simón Pedro p'ak'õre jɨpa beepidaMateo 8:14-17; Luca 4:38-4129 Mãɨne chi judiorã ará pedeapataɨ tedepa wãnak'ari Simón tedea wãsidama Jesú, Santiago
         mãɨnepa Juan. Simón ũpẽa André sida mãma basima. 30 Mãɨne Jesua jarasidama Simón p'ak'õre k'ɨamiapa k'ɨdade bɨt'a. 31 Orrobarik'ari, juade jitak'ari p'irabaripisima. Ara mãɨne k'ɨamia tuusima. Maapae
         Simón p'ak'õrepa ãchiá nek'opisima.32 K'iuk'ari ẽpẽerãpa k'ak'ua piawẽa be mãɨnepa jaore mietá pará be Jesumá ateewãsidama.
         33 Chi p'uurudepemarã ãarea chi eda wãpataɨk'á minachia nɨbasima. 34 Jesupa chi wawaria k'ak'ua piawẽa beada minachia jɨpak'oasima. Mãɨnepa ichiaba chi
         jaore mietá minachia ãyá jeret'aak'oasima. Chi jaore mietaarãpa ichi k'awa p'anasi
         pẽra Jesupa ãchiá pedeapik'a pasima.Galileade jaratea nipadaLuca 4:42-4435 Teamasieda wapida p'ãrio nɨbɨeda Jesú p'irabarik'ari, mẽa ẽpẽra newẽmá wãk'ari, mãma
         ɨt'aa chiidi beesima. 36 Mãɨne Simón mãɨnepa chi ichi ome p'anɨrãpa ichi jɨrɨde wãsidama. 37 Ichi unusidaɨde jarasidama:—Ãareaɨrãpa pɨ jɨrɨ p'anɨma.38 Mãɨne Jesupa jarasima:—Nãmapema wãtɨma waapẽarã p'uuru ara k'ait'a bedea mɨa jãma p'ue jarateai bɨ pẽra.
         Mɨ mãɨ k'orea chesima.39 Mãɨya Galilea tuade ãarea p'ɨrrɨasima. Judiorã ará pedeapataɨ techa jarateapachima.
         Ichi wãrumá jaore mietá ãyá jerek'oapachima.Jesupa aida pará bɨ jɨpa beepidaMateo 8:1-4; Luca 5:12-1640 Mãɨya bɨde ẽpẽra aida pará bɨ+ Jesumá orrobarik'ari, sĩraporode k'obeek'ari nãɨya chichupuria idisima:—Pɨa k'ɨ̃ria bɨpɨra, mɨ p'ue jɨpai bɨma.41 Jesupa sõchupuriada pẽra ichi jua ɨ̃rɨ bɨrude nãɨya jarasima:—Mãɨya oo k'ɨ̃ria bɨma. ¡Jɨpa beese!42 Ara mãɨne chi ẽpẽra aida pará bada wẽpasima. Jɨpa beesima. 43 Mãɨne Jesupa ichiá pia wãpade aside, nãɨya ɨbɨa pedeasima:44 —Pɨ jɨpa beeda mi ãpia pida abaɨa jararãse. Mãɨpari p'aaremá wãse pɨ jɨpa beesit'a
         unumẽrá. Maapae Tachi Ak'õre k'ĩrari pia beei k'orea Moisepa jarada jĩra ne tease.- Mãɨya ẽpẽerãpa k'awadaipɨ pɨ piarã jɨpa beesit'a.45 Maamina ãareaɨrã́ ichi jɨpa beeda mẽrawẽa nepɨrɨ beesima. Mãɨ k'orea Jesú mi ãpia
         pida p'uurude waapẽarã p'uuru bemaapida wãiwẽa basima. Mãɨpari p'uuru awara nipapachima
         ẽpẽerã beadak'amá. Maamina ẽpẽerã p'uuruchadepemarã ichimá wãpachidama.
         
            
               	1:1-2 Malak'ia 3:1.

               	1:3 Isaía 40:3.

               	Ichi k'ɨrrɨde jɨ̃parí ãnimara e ooda jɨ̃pachima. Juan chi Porochoaparipa neet'á jɨ̃pachima chi Tachi Ak'õre pari pedeaparí Elía jɨ̃pachi
                     jĩra.

               	1:11 Isaía 42:1.

               	Pedea pia Tachi Ak'õre k'orea. Griego pedeade chi eda waapẽarã k'art'ade bɨ bɨma: Chi pedea pia Tachi Ak'õrepa ichidirã ichi juade ua bɨ k'orea.

               	1:15 Daniel 2:44.

               	¿Tai k'enane chesik'ãra? Jesupa ãchi peaiwẽ pasima, mãɨpari ãchi ɨtɨai pasima, ewaricha mĩanamẽrá.

               	Jesú ewaride piarã chi aida sãmaasã́ basit'a tachia mãɨ k'awadawẽa p'anɨma. Maamina
                     judiorãmaarã aba Tachi Ak'õrepuru p'ue jɨpa beepii basima. Número 12:9-12; 2 Reye 5:7. Mãɨ awara, abaɨpa jãɨ aida jitasira awara bade wãi basima. Levítico 13:45-46.

               	1:43-44 Levítico 14:1-32.

Jesupa ẽpẽra bɨɨrɨ sorek'ea bɨ jɨpa beepidaMateo 9:1-8; Luca 5:17-2621 Mãɨya bak'ari Jesú mãicha Capernaum p'uurudea wãk'ari, ẽpẽerãpa ichi tiida bɨade a
         jara para beesima. 2 Ẽpẽerã minachia chesidadeepuru, waa k'ɨda neé pasima, chi eda wãpataɨk'á pida. Mãɨne
         Jesupa Tachi Ak'õre pedea jaratea basima. 3 Mãɨya bɨde ẽpẽra k'ĩmari p'anɨrãpa bɨɨrɨ sorek'ea bɨt'a enemeesidama. 4 Maamina ẽpẽerã minachia nɨbɨdepa ichi Jesú bɨmá p'ue ateewãnaé pasi pẽra, te ɨ̃rɨ
         uria oodak'ari chi sorek'ea bɨ chi ẽpẽra uapataɨde bari bɨt'a edá t'aa peesidama Jesumá.
         5 Jesupa ãchia piarã ĩjãa p'anɨ k'awak'ari, chi sorek'ea bɨa nãɨya jarasima:—K'ũtã́, pɨa nemietá ooda mɨa k'ɨ̃risia atuasima.6 Mãɨne chi Moisepa bɨda jarateapataɨrã chi eda waapẽarã mãma suak'abari p'anasidama.
         Mãɨrãpa k'ɨ̃risiasidama: 7 «¿K'ãre k'orea mãɨya pedea bɨma? ¡Tachi Ak'õre k'ĩrari piawẽa pedea bɨma! Aba Tachi
         Ak'õrepuru ẽpẽrapa nemietá ooda p'ue k'ɨ̃risia atuaipɨ».8 Ara mãɨne Jesupa ãchia k'ɨ̃risia p'anɨt'a ichi sõne k'awasima.+ Mãɨpuru ãchiá jarasima:«¿K'ãre k'orea mãra sõne jãɨya k'ɨ̃risia p'anɨma? 9 Mãramá ¿chi sãɨ jarait'a chaarea bɨma: “Pɨa nemietá ooda k'ɨ̃risia atuayade ait'a
         wa p'irabarik'ari pɨ ne ẽpẽra uapataɨ atak'ari nipapade ait'a?” 10 Tachi Ak'õrepa mɨ, Ẽpẽra Warra bɨsima nãɨ ĩjũane p'anɨpa nemietá oopataɨ k'ɨ̃risia
         atuamẽrá. Mãɨ mãrá unupiipɨ».Ara mãɨne chi sorek'ea bɨa nãɨya jarasima:11 —P'irabarise. Pɨchi ne ẽpẽra uapataɨ atak'ari tiidá wãse.12 Ara mãɨne ichi p'irabarik'ari, ichi ne ẽpẽra uapataɨ atak'ari ãareaɨrã k'ĩrari wãsima.
         Mãɨ k'orea ãareaɨrãpa k'awa k'ɨ̃risiadaé pasima mãɨnepa Tachi Ak'õrea pia pedea tuaneesidama.
         Nãɨya jarasidama:—¡Ewariaba pida nãɨ jĩra tachia ununak'a pasima!Jesupa Leví t'ɨ̃naMateo 9:9-13; Luca 5:27-3213 Mãɨya nak'ari Jesú mãicha Galilea senia ik'idá wãsima. Mãɨne ẽpẽerã chok'ará ichimá
         wãpachida pẽra, ichia ãchiá jarateapachima. 14 Wãrune Jesupa Alp'eo warra Leví unusima. Mãɨ Leví chi Romanepema pae erreara jɨrɨp'eparí
         tede suak'abari basima. Jesupa ichiá jarasima: «Mɨ ome chese».Ara mãɨne Leví p'irabarik'ari Jesú ome wãsima.15 Mãɨya nak'ari Jesú chi ichi ome p'ɨrrɨapataɨrã paara Leví tiidá nek'ode wãsidama.
         Minachia chi Romanepema pae erreara jɨrɨp'epataɨrã mãɨnepa minachia nemietá oopataɨrã+ mãma suak'a p'anasidama, ãchi sida Jesú ome p'ɨrrɨapachida pẽra. 16 Mãɨya p'anɨne Moisepa bɨda jarateapataɨrã (chi mãɨrã sida p'ariseorã pasima), ãchia
         Jesú k'ai ome nek'o bɨt'a unusidama. Mãɨ k'orea p'ariseorãpa Jesú ome p'ɨrrɨapataɨrã́
         idisidama:—Mãrá jarateaparipa ¿k'ãre k'orea Romanepema pae erreara jɨrɨp'epataɨrã mãɨnepa waapẽarã
         nemietá oopataɨrã ome ará nek'oparima?17 Mãɨ ũrik'ari Jesupa jarasima:—Chi k'ak'ua pia bepa nẽará teaparí jɨrɨdak'ama. Mãɨpari chi k'ak'ua piawẽa bepa ichi
         jɨrɨpatama. Mɨ chi jĩp'a berã t'ɨ̃i k'orea chewẽa bɨma, mãɨpari nemietá oopataɨrãt'u
         t'ɨ̃ bɨma Tachi Ak'õremá chedamẽrá.Jesua nek'odak'apɨ́ ewari k'orea ididadaMateo 9:14-17; Luca 5:33-3418 Mãɨ ewaride chi Juan chi Porochoaparí ome p'ɨrrɨapataɨrãpa mãɨnepa p'ariseorãpa Tachi
         Ak'õrene k'ɨ̃risiadayá nek'odak'apɨ́ ewari oo p'anasidama. Mãɨya p'anɨne waapẽarãpa
         Jesumá orrobaridak'ari idisidama:—Chi Juan ome p'ɨrrɨapataɨrãpa mãɨnepa p'ariseorãpa Tachi Ak'õrene k'ɨ̃risiadayá nek'odak'apɨ́
         ewaride oopatama. Maamina chi pɨ ome p'ɨrrɨapataɨrãpa ¿k'ãre k'orea mãɨya oodak'ama?19 Jesupa p'anoosima:—Ɨmɨk'ĩrapa wẽra atarude ¿k'aipa Tachi Ak'õrene k'ɨ̃risiadayá nek'odak'apɨ́ ewaride
         ooima? Mãɨ ɨmɨk'ĩra chi ichia t'ɨ̃narã ome bɨmisa nek'odak'apɨ́ ewaride oodaiwẽma.
         20 Maamina chi ewari ará parude waapẽarã ẽpẽerãpa ichi ãyá ateewãnaipɨ. Mãɨ ewaridepuru
         ichia t'ɨ̃narãpa Tachi Ak'õrene k'ɨ̃risiadayá nek'odak'apɨ́ ewari oodaipɨ.21 Tachia neet'á sore k'õa bɨmá p'aru chiwidi ará k'osadak'ama. Mãɨya k'osadaipɨra, chi
         abaɨ jidibarirupa chi p'aru sore minachia atepe k'õawãipɨ. 22 Mãɨnepa abaɨ pida uvaba chiwidi ãnimara e ooda chi sorede t'ɨɨdak'ama. Mãɨya oodaipɨra
         baak'ak'ari mãɨ ãnimara e ooda chota jĩawãipɨ. Maapae uvaba weawãipɨ mãɨnepa chi ãnimara
         e ooda ãriipɨ. Mãɨpuru uvaba chiwidi ãnimara e ooda chiwidide t'ɨɨdai p'anɨma.+Jesú chi mimianak'apɨ́ ewari chiparipɨMateo 12:1-8; Luca 6:1-523 Mimianak'apɨ́ ewaride Jesú ĩjũa trigo uudade wãsidaɨde, chi ichi ome p'ɨrrɨapataɨrãpa
         trigo k'ɨmɨ chae baa p'aneesidama k'odai k'orea. 24 Mãɨ k'orea p'ariseorã ãchi k'aade cheutapa Jesua jarasidama:—Ak'ɨse, pɨ ome p'ɨrrɨapataɨrãpa ¿K'ãre k'orea mimianak'apɨ́ ewaride chi tachia oodak'apɨɨt'a
         jãɨya oo p'anɨma?25 Jesupa ãchiá jarasima:—¿Tachi Ak'õre pedea bɨdade eda jaradawẽa p'anɨk'ãra? Ewari aba Daví mãɨnepa chi ichi
         ome p'ɨrrɨapataɨrãpa k'odai k'orea nea p'anasidama. Jarra p'anasidaɨde ¿k'ãre oosidama?-26 Abiatar p'aare minachia k'awa bɨ baside, Daví Tachi Ak'õre tede eda wãk'ari Tachi
         Ak'õre k'ĩrari bɨda p'ana atasima.- Mãɨ p'ana ¿abapuru p'aarerãpa k'odai p'anasidawẽk'ãra? Maamina Davipa k'ok'ari ichi
         ome p'ɨrrɨapataɨrã́ teasima.27 Maapae Jesupa ãchiá jarasima:—Tachi Ak'õrepa ẽpẽra ooé pasima mimianak'apɨ́ ewari ak'ɨdamẽrá mãɨpari mimianak'apɨ́
         ewari bɨsima ẽpẽerã ɨ̃apaadamẽrá. 28 Mɨ, chi Ẽpẽra Warra mimianak'apɨ́ ewari chiparipɨ.
         
            
               	Sõne. Griego pedeade nãɨya bɨ bɨma: Jaorede.

               	Nemietá oopataɨrã. Mãɨrã judiorã chi p'ariseorãpa jarateapataɨ jĩra oodak'a pasima.

               	Mãɨneepuru Jesupa k'awapisima ichi pedea ãchi chõarãenapema k'ɨ̃risia ome abarik'a
                     jarateak'at'a.

               	2:25 1 Samuel 21:1-6.

               	2:26 Levítico 24:5-9.

Jesupa mimianak'apɨ́ ewaride ẽpẽra jɨpa beepidaMateo 12:9-14; Luca 6:6-1131 Mãicha Jesú judiorã ará pedeapataɨ tedea eda wãsima. Mãma ẽpẽra jua sorek'ea bɨt'a
         basima. 2 Waapẽarãpa Jesú ak'ɨ p'anasidama mimianak'apɨ́ ewaride mãɨ ẽpẽra jɨpa beepii k'awadayá.
         Jɨpa beepisira Jesú k'orea k'achia pedeadai k'ɨ̃risia p'anasidama. 3 Mãɨne Jesupa chi ẽpẽra jua sorek'ea bɨa nãɨya jarasima:—P'irabarik'ari, ãareaɨrã taade bai nɨbeese.4 Maapae Jesupa ãchiá idisima:—¿Mimianak'apɨ́ ewaride k'ãre oodai p'anɨma? ¿Nepia ooima, wa nemietá ooima? ¿Abaɨ
         k'ɨdade bɨ k'aripai wa itu piupiik'ãra?Maamina ãchi k'ĩup'ea p'aneesidama. 5 Mãɨne Jesú k'ĩra piawẽa beesima ãchi sõ chaarea p'anasideepuru. Ãchi k'ĩruu ak'ɨside
         chi jua sorek'ea bɨa jarasima:—Jua ɨase.Mãɨya ɨaside ichi jua jɨpa beesima. 6 Ara mãɨne p'ariseorã tajatá wãnak'ari chi Herodedepemarã paara pedea aumaa p'aneesidama,
         Jesú sãmaasã́ peadai k'orea.Galilea senia ik'idá tuanana7 Galilea tuadepemarã minachia ichi k'aade wãsidaɨde, Jesú mãɨnepa chi ichi ome p'ɨrrɨapataɨrã
         Galilea senianea wãsidama.+8 Jesupa ẽpẽerãpa ne p'ue oodak'apɨ́ oo bɨt'a ũrinak'ari, ẽpẽerã Judea tuadepemarã,
         Jerusalén p'uurudepemarã, Idumea tuadepemarã, Jordán to k'ĩaria laopemarã, Tiro tuadepemarã
         mãɨnepa Sidón tuadepemarã chi Jesú bɨmá wãsidama. 9-10 Ichia k'ak'ua piawẽa be jɨpa beepi bada pẽra ẽpẽerãpa chi sĩsĩak'oa wãpachidama ichi
         k'ak'ua t'õmaridai k'orea. Ichimá p'isua nɨbeepidaemaapa, Jesupa ichi ome p'ɨrrɨapataɨrã́
         jarasima p'ãp'orro jɨrɨ uru p'ananamẽrá.11 Ẽpẽra jaore mietá pará bepa Jesú unuutade ichi k'ĩrari sĩraporode k'op'aneenak'ari
         jaore mietaarãpa ne wap'eadepa biapachidama: «¡Pɨ Tachi Ak'õre Warrapɨ!»12 Maamina Jesupa jaore mietaarã́ minachia jarapachima ichi k'orea jarapidaemaapa.Jesupa ẽpẽra doce p'anɨ jɨrɨ atadaMateo 10:1-4; Luca 6:12-1613 Mãɨya nak'ari Jesú eyadea wãk'ari chi ichia k'ɨ̃riarut'a t'ɨ̃sima. Ãchia orrobaridak'ari,
         14 maapae doce p'anɨrã jɨrɨ atak'ari, «ichia peedaɨrã» bɨk'oasima ichi ome p'ɨrrɨadamẽrá
         mãɨnepa ichi pedea jara nipadamẽrá.+15 Jesupa ãchiá jua chaarea teasima k'ak'ua piawẽa be jɨpa beepidamẽrá mãɨnepa jaore
         mietá ãyá jeret'aadamẽrá. 16 Chi ichia doce p'anɨ peeda nãɨrãpɨ: Simón (Jesupa ichi t'ɨ̃ bɨda Pedropɨ),+17 Zebedeo warra Santiago, mãɨnepa chi ũpẽa Juan. Mãɨ ũpẽarã Jesupa t'ɨ̃ bɨsima Boanerge,
         mãɨ t'ɨ̃ «pa warrarã» jara k'ɨ̃ria bɨẽra. 18 Nãɨrã sida bɨsima: André, P'elipe, Bartolomé, Mateo, Tomá, Alp'eo warra Santiago,
         Tadeo, Simón Cananeo+19 mãɨnepa Juda Iscariote, chi mãɨya bak'ari Jesú jitapi bada.Jesú k'orea k'achia pedeadadaMateo 12:22-32; Luca 11:14-23; 12:1020 Maapae Jesú tiidá eda wãside mãicha ẽpẽerã minachia chesidama. Mãɨpa Jesú mãɨnepa
         chi ichi ome p'ɨrrɨapataɨrãpa p'ue nek'odaé pasima. 21 Jesú ichidirãpa mãɨ k'awadak'ari ichi atade wãsidama, ichi k'ĩra piawẽa bɨade a p'anɨẽra.
         22 Maamina Moisepa bɨda jarateapataɨrã Jerusalén p'uurudepa chedaadapa jarasidama:—Jãɨ Jesú jãɨya bɨma chi jaore mietaarã chi atepe bɨ Beelzebú ichi k'ak'uade uru bɨ
         pẽra. Ichia jaore mietá ãyá jeret'aaparima, Beelzebupa mãɨ jua chaarea teada pẽra.23 Mãɨ ũrik'ari Jesupa ãchi t'ɨ̃k'ari maapae nãɨya nepɨrɨsima. Nãɨya jarasima: «¿Sãmaasã́
         Tiorepa ara ichi ãyá jeret'aima? 24 Tua abarik'a berã ãstu k'ĩruupik'adaipɨra, chi jõnaipɨ. 25 Mãɨnepa te abarik'a berã ãstu k'ĩruupik'adaipɨra, tãaraa p'ananaiwẽma. 26 Ara mãɨ jĩra Tiorepa ara ichi jaore mietaarã paara k'ĩruuk'ari maapae chi eda waapẽarã
         ãyá wãnak'ari ¿sãmaasã́ ãchi ará p'ananaima? Ãarea jõipɨ.27 »Mãɨnepa ẽpẽra jua chaarea bɨ naa jɨ̃ nɨbɨdaepɨra, ¿sãmaasã́ ichi tede eda nechɨade
         wãnaima? Aba mãɨya jɨ̃ nɨbɨsidara p'ue ichidí neet'á chɨadai p'anɨma.28 »Piarã ara mɨa mãrá jararuma: ẽpẽerãpa nemietá oopataɨ mãɨnepa k'achia pedeapataɨ
         Tachi Ak'õrepa mãɨ ãarea abarik'a k'ɨ̃risia atuaipɨ. 29 Maamina abaɨpa Tachi Ak'õre Jaore k'orea k'achia pedeaipɨra, Tachi Ak'õrepa mãɨ k'ɨ̃risia
         atuaiwẽma. Mãɨ ẽpẽra ewaricha nepɨrade baipɨ».30 Jesupa mãɨya jarasima ichia jaore mietá uru bɨade adada pẽra.Jesú ẽpẽerã ichimá chedadaMateo 12:46-50; Marco 3:21; Luca 8:19-2131 Mãɨne Jesú ũpẽarã mãɨnepa chi nae chesidama. Ãchi tajata p'aneesidama mãɨnepa abaɨa
         chi Jesú t'ɨ̃ peesidama. 32 Maapae ẽpẽerã Jesuk'á suak'abari bepa ichiá jarasidama:—Pɨ nae mãɨnepa pɨ ũpẽarã tajataria p'anɨma.+ Ãchia pɨ jɨrɨ p'anɨma.33 Maamina Jesupa jarasima:—Mãramá ¿k'ait'a mɨ naema mãɨnepa mɨ ũpẽarãma?34 Chi ichi k'ait'a suak'abari bemá ak'ɨk'ari jarasima:—Nãɨrã mɨ naepɨ mãɨnepa mɨ ũpẽarãpɨ. 35 Chi Tachi Ak'õrepa k'ɨ̃ria bɨ oo bet'a, mãɨt'u mɨ ũpẽapɨ, mɨ ũpẽawẽrapɨ, mãɨnepa mɨ
         naepɨ.
         
            
               	Griego pedeade chi eda waapẽarã k'art'ade ichiaba nãɨya bɨ bɨma: Judeadepemarã sida.

               	Ichia peedaɨrã. Griego pedeade chi eda waapẽarã k'art'ade mãɨ newẽma.

               	Chi ichia doce p'anɨ peeda nãɨrãpɨ. Griego pedeade chi eda waapẽarã k'art'ade mãɨ newẽma.

               	Simón Cananeo. Lucapa nãɨya bɨ bɨma: Simón Celote. Luca 6:15.

               	Griego pedeade chi eda waapẽarã k'art'ade ichiaba nãɨya bɨ bɨma: Pɨ ũpẽawẽrarã.

            

         
      

   
      
         4
Ne uuda k'orea nepɨrɨdaMateo 13:1-9; Luca 8:4-841 Mãicha Jesupa Tachi Ak'õre pedea senia minachia bɨ ik'idá jaratea beesima. Mãɨne ichimá
         minachia cheepɨrɨsidama. Mãɨpuru p'ãp'orrode batook'ari suak'abari beesima. Chi ẽpẽerã
         to ik'idá tuaneesidama. 2 Maapae Jesupa ne minachia nepɨrɨ bɨdepa jarateasima. Nãɨya jarasima:3 «¡Ũrit'ɨ! Ẽpẽra ne p'ode wãsima. 4 Mãɨya p'o nine chi eda waapẽarã net'a tau ode baek'oasima. Mãɨne ĩpana cheepɨrɨdak'ari
         mik'oasidama. 5 Chi eda waapẽarã chi net'a tau ĩjũa mawara idá bɨde baek'oasima. Chi ĩjũa mawara t'at'adá
         bɨẽra ĩjũa namia basima. Mãɨpuru chi net'a tau isapea t'õnosima. 6 Maamina pisia wãsiapa p'urpasima chi k'arra ɨ̃rɨa bada pẽra. 7 Mãɨnepa chi eda waapẽarã net'a tau ĩjũa ɨɨrɨ idá bɨde baek'oasima. Chi mãma baek'oada
         waridak'ari jɨ̃k'ara ɨɨrɨ pará bɨpa pɨra k'enasima. Mãɨpa p'ue chaudaé pasima. 8 Maamina chi eda waapẽarã net'a tau ĩjũa piade baek'oasidama. Mãɨ t'õnonak'ari, waridak'ari,
         maapae waapẽarã minachia chausidama, mãɨ awara atepe chausidama, mãɨ awara mãɨ atepe
         pará chausidama».+9 Maapae Jesupa jarasima: «Chi k'ɨɨrɨ pará bɨpa jĩrak'aua ũrise».Jesupa ¿k'ãre k'orea nepɨrɨ bɨdepa jarateasima?Mateo 13:10-17; Luca 8:9-1010 Ẽpẽrarã wãnak'ari Jesú ome p'ɨrrɨapataɨrã doce p'anɨpa mãɨnepa waapẽarã ichik'á p'ananapa
         idisidama chi ichia nepɨrɨ bɨdepa jarateada k'orea. 11 Jesupa p'anoosima: «Chi Tachi Ak'õrepa ichidirã ichi juade ua bɨ k'orea ãareaɨrã́
         k'awapiwẽa bɨmina mãrá k'awapi bɨma. Maamina waapẽarã́ mɨa nepɨrɨ bɨdepa pedea bɨma,12 “ãchia minachia ak'ɨ p'anɨmina mãɨ ununaemaapa,mãɨnepa minachia ũri p'anɨmina mãɨ k'awadaemaapa.Mãɨya p'ananaiwẽ pasira, Tachi Ak'õremá chedak'ari ãchia nemietá oopataɨ mãɨ ichia
         k'ɨ̃risia atuai pasima”-».Jesupa chi nepɨrɨda k'orea jarateadaMateo 13:18-23; Luca 8:11-1513 Mãɨne Jesupa ãchiá jarasima: «¿Mãrapa mãɨ nepɨra ũrinawẽk'ãra? Mãɨyara ¿sãmaasã́ chi
         waapẽarã ũrinaima? 14 Ũrit'ɨ. Chi net'a tau p'oparí Tachi Ak'õre pedea jaraparí jĩra bɨma. 15 Chi net'a tau ode baeda chi Tachi Ak'õre pedea ũri p'anɨrã jĩra bɨma. Mãɨ pedea ũri
         p'anɨma, maamina ara mãɨne tiore chek'ari mãɨ pedea ãchi sõne cheda k'ɨ̃risia atuapiparima.
         16 Chi net'a tau mawara idá bɨ ĩjũane p'odapa nãɨ jara bɨma: waapẽarã ẽpẽerãpa Tachi
         Ak'õre pedea ũrinak'ari minachia arapá ũripatama. 17 Maamina minachia k'arra jitawẽa be pẽra tãaraa choadak'ama. Nepɨrade baeutade mãɨyawẽpɨra
         Tachi Ak'õre pedea ĩjãa p'anɨ k'orea ẽpẽerãpa mĩapiutade ãchia ĩjãa p'anana itu bɨpatama.
         18 Net'a tau ĩjũa ɨɨrɨ idá bɨde baedapa nãɨ jara bɨma: chi eda waapẽarã ẽpẽerãpa Tachi
         Ak'õre pedea ũripatama. 19 Maamina nãɨ ĩjũane sãmaasã́ pia beadai k'orea minachia k'ɨ̃risiapatama. Ne ãarea uru
         p'ananaipɨra, arapá p'ananai k'ɨ̃risiapatama. Ichiaba ne wawaria minachia k'ɨ̃riapatama.
         Mãɨpa ãarea Tachi Ak'õre pedea waa ũripik'ama, ne uu warida chauk'á bapari jĩra. 20 Maamina chi net'a tau ĩjũa piade p'oda nãɨya jara k'ɨ̃ria bɨma: chi eda waapẽarãpa
         Tachi Ak'õre pedea pia ũrinak'ari ĩjãapatama. Mãɨrã chi waapẽarãpa nepia ãpia oopatama
         mãɨnepa chi waapẽarãpa ne wait'apea oopatama, mãɨ awara chi waapẽarãpa ne minachia
         oopatama».+Laap'ara k'orea nepɨrɨdaMateo 5:15; Luca 8:16-1821 Ichiaba nepɨrɨsima: «Laap'ara enemeeparik'ãra ¿ne yaapataɨ ek'ari bɨi k'orea, wa k'ãipataɨ
         ek'ari bɨi k'orea? Mãɨyawẽma, laap'ara nek'opataɨ ɨ̃rɨ bɨpatama. 22 Ara mãɨ jĩra ne ãarea mẽranat'a jãapae mãɨ unuipɨ. Chi tachi k'awadawẽa p'anɨt'a jãapae
         Tachi Ak'õrepa ãarea k'awapiipɨ. 23 Chi k'ɨɨrɨ pará bɨpa jĩrak'aua ũrise».24 Mãɨ awara Jesupa jarasima: «Mɨa jaratea bɨt'a jĩrak'aua ũrit'ɨ. Abaɨ pia bɨwẽane a
         jarapataɨ jĩra, ara mãɨya Tachi Ak'õrepa mãra pia bɨwẽane aipɨ mãɨnepa mãrá atepe
         k'awapiipɨ. 25 Abaɨpa Tachi Ak'õre k'orea piarã k'awaipɨra, Tachi Ak'õrepa mãɨ atepe k'awapiipɨ.
         Maamina chi atua bɨpa ne k'awa bɨ k'ɨ̃risiaipɨra, ichia k'ɨ̃risia bɨ sida Tachi Ak'õrepa
         mãɨ ẽemariipɨ».Ne uu ĩjũa sãmaasã́ wariparii k'orea nepɨrɨda26 Jesupa nepɨrɨpodosima:—Tachi Ak'õrepa ichidirã ichi juade ua bɨt'a net'a tau ĩjũane p'oparí jĩra bɨma. 27 Teamasi chi ẽpẽra k'ãi bɨmisa mãɨnepa ãsã chok'ae bɨmisa chi net'a tau t'õnok'ari,
         wariparima. Chi p'odapa sãmaasã́ waripi bɨt'a k'awak'amina mãɨyaparima. 28 Ĩjũane ara ichi tuaba t'õnoparima. Chi t'uk'u ochiaparima. Maapae chi k'irú ochiak'ari,
         otoparima. Otok'ari maapae net'a tau minachia chauparima. 29 Maapae chi net'a tau waraak'ari, ẽpẽrapa nek'odepa t'ɨat'uk'ari jɨrɨp'epodoparima
         chi ewari pada pẽra.Mostaza net'a tau k'orea nepɨrɨdaMateo 13:31-32; 13:34-35; Luca 13:18-1930 Jesupa ichiaba jarasima: «¿Tachi Ak'õrepa ichidirã ichi juade ua bɨt'a k'ãre jĩra
         bɨma? ¿Chi sãɨ nepɨrat'a jarateaima pia k'awadamẽrá? 31 Mostaza tau jĩra bɨma. Mãɨ mostaza tau chi waapẽarã net'a tau k'aepẽra chi ãpia pará
         bɨma. 32 Maamina uuk'ari minachia wariparima pak'uru nepalá waapẽarã k'aepẽra, mãɨnepa chi
         jua sida jaachoaparima. Mãɨpuru ĩpana chi pak'uru juat'aede te ook'oapatama».33 Mãɨya nepɨrɨ bɨdepa Jesupa jarateapachima ẽpẽerãpa mãɨ waa ũriutamá. 34 Nepɨrɨwẽa jarateak'a pasima. Maamina ichi ome p'ɨrrɨapataɨrã ãchi tuaba ará p'anɨne
         ãarea jarateapachima.Jesupa nãu mãɨnepa senia ap'i bapidaMateo 8:23-27; Luca 8:22-2535 Mãɨ ewaride k'iupodode Jesupa ichi ome p'ɨrrɨapataɨrã́ jarasima:—¡K'ĩaria lao wãtɨma!36 Ara mãɨne ãchia ẽpẽerã arí p'anɨ ameenak'ari Jesú ome, chi badamá p'ãp'orrode k'ĩaria
         wãsidama. P'ãp'orro awaraɨrã ãchi paara wãsidama. 37 Mãɨya p'anɨne nãu minachia p'õat'ɨ nɨbeesima. Mãɨpuru pania t'umá minachia p'ãp'orrode
         eda wã nɨbeesima. Chi p'ãp'orro pirupodo basima. 38 Mãɨne Jesú p'ãp'orro ãtauari k'ãi basima porok'au ɨ̃rɨ. Mãɨ k'orea ichi ome p'ɨrrɨapataɨrãpa
         ɨ̃rɨmanak'ari nãɨya jarasidama:—Jarateaparí, ¿K'awawẽk'ãra tai k'uawãmaa p'anɨt'a?39 Maapae Jesú p'irabarik'ari, chi nãua ɨtɨak'ari, senia chomá minachia nãɨya ɨtɨasima:—¡K'ĩup'ea base! ¡Ap'i base!Ara mãɨne nãu k'ĩup'ea beesima mãɨnepa ãarea ap'i ũu beesima. 40 Mãɨya bɨde Jesupa ãchiá jarasima:—Mãra ¿k'ãre k'orea minachia wap'ea p'anɨma? ¿K'ãre k'orea Tachi Ak'õrene ĩjãanawẽa
         p'anɨma?41 Maamina Jesupa ooda k'orea ãchi minachia p'era p'anasidama. Mãɨpuru ara ãchi tuaba
         idi para beesima:—Nãɨ ¿K'ai ẽpẽrama? Nãupa mãɨnepa to pida ichi pedea ũripatama.
         
            
               	Griego pedeade nãɨya bɨma: Waapẽarã chausidapa treinta teasima, abaɨpa sesenta teasima mãɨnepa abaɨpa cien teasima.

               	4:12 Isaía 6:9-10.

               	Griego pedeade nãɨya bɨ bɨma: Waapẽarãpa treinta chaupatama, waapẽarãpa sesenta chaupatama mãɨnepa waapẽarãpa cien
                     chaupatama.

Jesupa jaore mietá chok'ará ãyá jeret'aadaMateo 8:28-34; Luca 8:26-3951 Maapae senia k'ĩaria wãnak'ari Gerasa tuadea pasidama.+2 Jesú p'ãp'orrodepa eda wãside ara mãɨne ẽpẽra jaore mietá pará bɨ jãɨrã te p'ẽya uriadepa
         ichimá chesima. 3 Mãɨ ẽpẽra jãɨrã te uriade bapachima. Abaɨ pida ichi p'uedak'a pasima, k'ãnenapa jɨ̃uta
         sida. 4 Bari k'ak'o minachia ichi k'ãnenapa jĩru jɨ̃pachidamina, jua sida jɨ̃pachidamina ãarea
         t'eek'oapachima. Ichi mi ãpia pida p'uedak'a pasima. 5 Teamasi, ãst'á pida jãɨrã tede mãɨnepa eyade bia nipapachima. Ara ichi k'ak'ua mawarapa
         sĩpachima. 6 Ichia t'ɨmɨɨpa Jesú unuside p'ira chesima. Jesú k'ĩrari sĩraporode k'obeek'ari, 7 jĩk'ua biak'ari, nãɨya jarasima:—Tachi Ak'õre chi Atepe bɨ Warra, Jesú, ¿k'ãre k'orea mɨ ome bariyá bɨma? ¡Tachi Ak'õre
         k'ĩrari piarãpẽa jarase mɨ mĩapiiwẽt'a!8 Mãɨya pedeasima Jesupa ichiá nãɨya jara bada pẽra: «¡Jaore mietá, nãɨ ẽpẽra k'ak'uadepema
         ãyá wãse!»9 Maapae Jesupa chi jaore mietá idisima:—¿Pɨ t'ɨ̃ k'aima?Chi jaore mietapa p'anoosima:—Mɨ t'ɨ̃ Chi Chok'araade+ apatama, tai minachia p'anɨẽra.10 Mãɨne jaore mietapa Jesua chichupuria idisima mãɨ tuadepema ãyá jeret'aapiemaapa.
         11 Mãɨya p'anɨne ara k'ait'a bɨ eyade sina chok'ará nek'o tuanasidama. 12 Mãɨ k'orea chi jaore mietaarãpa Jesua nãɨya chichupuria idisidama:—Tai jãɨrã sina k'ak'uade itu wãpise.13 Mãɨya Jesupa itu wãpisima. Chi jaore mietaarã ẽpẽra k'ak'uadepema ãyá wãnak'ari sina
         k'ak'uade eda wãsidama. Maamina eda wãnak'ari sina p'ira errodak'ari p'ẽyanepa toedá
         t'ĩu wãk'oasidama. Ãarea todepa piusidama. Mãɨrã sina dos mil p'anasidama.14 Mãɨne chi sinarã ak'ɨ p'anana p'uurudea p'ira wãsidama. Ãchi p'uurudepemarã́ mãɨnepa
         chi p'uuru k'ait'a berã́ jaore mietá pará bada k'orea ãarea nepɨrɨsidama. Mãɨpuru
         ak'ɨde cheepɨrɨsidama. 15 Jesú bɨmá cheutade, mãɨ ẽpẽra jaore mietá chok'ará uru bada unusidama. Mãɨ suak'abari
         bɨ, neet'á jɨ̃ bɨ mãɨnepa k'ĩra pia bɨ unusidaɨde, p'erasidama. 16 Chi mãɨ ununaanapa waapẽarã́ nepɨrɨsidama chi jaore mietá pará bada mãɨnepa chi sinarã
         sãasit'a. 17 Mãɨpuru Jesua chichupuria idisidama ãchi tuadepema ãyá wãmẽrá.18 Jesú p'ãp'orrode batooside chi jaore mietá pará badapa chichupuria idisima ichi ome
         wãi k'orea. 19 Maamina Jesupa itu wãpié pasima. Mãɨpari jarasima:—Tiidá wãk'ari pɨ ẽpẽerã́ jarase Tachi Chiparipa pɨ ome ne waibɨa oodat'a. Ãchiá nepɨrɨse
         sãmaasã́ ichia pɨ minachia k'ĩra chupuriasit'a.20 Ara mãɨne chi jaore mietá pará bada wãk'ari jõma Decápoli tuade nepɨrɨpachima Jesupa
         ichi ome ne waibɨa oodat'a. Mãɨpuru ãareaɨrãpa k'awa k'ɨ̃risiadaé pasima.Jesupa wẽrak'au jɨpa beepidaMateo 9:18-26; Luca 8:40-5621 Jesú jĩitea p'ãp'orrode senia k'ĩaria lao wãk'ari ẽpẽerã minachia ichi bɨmá chesidama
         to ik'idá. 22 Mãɨya bɨde ẽpẽra Jairo apataɨ chesima. Mãɨ Jairo judiorã ará pedeapataɨ tede chi minachia
         k'awa bɨ pasima. Mãɨne Jairo Jesú k'ait'a chek'ari ichi jĩru k'ait'a bedabari k'obeek'ari,
         23 nãɨya chichupuria idisima:—Mɨ k'au chae piumaa bɨma. Pɨ jua ichi ɨ̃rɨ bɨde chese jɨpa beemẽrá.24 Ara mãɨne Jesú ichi ome wãsima. Ẽpẽrarã chok'ará Jesú ome wãuta pẽra p'isua nɨbasima.
         25 Mãɨne ẽpẽerã t'ãena wẽra aba ãyo k'ak'o doce oamia jita bɨt'a nipasima. 26 Mãɨ wẽrapa nearã́ teapataɨrã́ ichi erreara ãarea teadamina jɨpa beaé pasima. Chok'ará
         nẽará teapataɨrãpa ichi minachia mĩapisidama maamina mãicha wariara k'ɨdade beesima.
         27-28 Mãɨne Jesú k'orea pedea p'anɨ ũrik'ari ẽpẽerã t'ãena Jesú ãpɨte k'ait'a wãsima. Nãɨya
         k'ɨ̃risiasima: «Ichi neet'á ɨ̃rɨpema t'õmariipɨra, mɨ jɨpa beeipɨ». Ara mãɨne Jesú
         neet'á k'ĩup'ea t'õmarisima. 29 Ara mãɨne chi oa p'oasima mãɨnepa ichia k'awasima ichi k'ak'ua jɨpa beesit'a mãɨ oamĩapa
         mĩa bapachit'a. 30 Maamina Jesupa k'awasima ichi jua chaareadepa abaɨ jɨpa beesit'a. Mãɨpuru jĩitea ak'ɨk'ari
         idisima:—Mɨ neet'á ¿k'aipa t'õmarisima?31 Mãɨne ichi ome p'ɨrrɨapataɨrãpa jarasidama:—¿Sãmaasã́ idi bɨma k'aipa pɨ t'õmarisit'a? Pɨa unu bɨma ẽpẽerãpa pɨ p'isua uru p'anɨt'a.32 Mãɨya jarasidamina, Jesupa jõmãɨrãmá ak'ɨsima ichi mãɨyana k'awai k'orea. 33 Mãɨya bɨde wẽra ne wap'eapa ore nɨbasima Jesudepa jɨpa beeda k'awa bɨ pẽra. Maapae
         Jesumá chek'ari ichi k'ĩrari bedabari k'obeek'ari jarasima:—Mɨa piarã pɨ t'õmarisima.34 Mãɨpuru Jesupa ichiá jarasima:—K'au, piarã jɨpa beeit'a ĩjãana pẽra pɨ jɨpa beesima. Ne k'ɨ̃risiawẽa wãse. Waa mãɨya
         mĩa baiwẽma.35 Jesú wapida pedeamaa bɨde Jairo tedepa waapẽarã chedak'ari ichiá jarasidama:—Pɨ k'au k'ĩrawẽasima. ¿K'ãre k'orea chi Jarateaparia waa jara bɨma?36 Mãɨya jaradada ũrisimina, Jesupa Jairoa jarasima:—Ne wap'earãse. Sõnepa ĩjãase.37 Maapae Jesupa Pedro, Santiago mãɨnepa Santiago ũpẽa Juan mãɨ Jairo tiidá ateewãsima.
         Chi waapẽarã itu wãpié pasima. 38 Jairo temá cheutade Jesupa ũrisima ẽpẽerã ooroa jẽa p'anɨt'a. 39 Eda wãk'ari Jesupa chi jẽa p'anɨrã́ jarasima:—¿K'ãre k'orea jãɨya jẽa p'anɨma? Jãɨ wẽrak'au piuwẽa bɨma, mãɨpari k'ãi bɨma.40 Mãɨpuru ẽpẽerãpa ichi k'orea eesidama. Maamina Jesupa jõmãɨrã tajatá wãpisima. Maapae
         ichi ome p'ɨrrɨapataɨrã ũpea, chi wẽrak'au ak'õre mãɨnepa chi nae eda ateewãsima chi
         wẽrak'au badamá. 41 Wẽrak'au juade jitak'ari Jesupa jarasima:—Talitá cum. (Mãɨ arameo pedeade jara bɨma: “K'au chae, mɨa pɨá jararuma: p'irabarise”).42 Ara mãɨne chi wẽrak'au p'irabarik'ari p'ɨrrɨa beesima. Ichi doce ãyo basima. Mãɨ k'orea
         ãareaɨrãpa k'awa k'ɨ̃risiadaé pasima. 43 Maamina Jesupa ãchiá minachia jarasima mi ãpia pida abaɨa jarapidaemaapa. Mãɨnepa
         jarasima wẽrak'aua nek'opidamẽrá.
         
            
               	Gerasa. Griego pedeade chi eda waapẽarã k'art'ade bɨ bɨma: Gadara wa Gergasa.

               	Chi Chok'araade. Griego pedeade nãɨya bɨ bɨma: Legión. Mãɨpa jara bɨma papaká berã sei mil.

Jesú Nazarede badaMateo 13:53-58; Luca 4:16-3061 Mãmãɨpa Jesú ichi p'uurudea wãsima. Ichi ome p'ɨrrɨapataɨrã sida wãsidama. 2 Mimianak'apɨ́ ewaride Jesupa judiorã ará pedeapataɨ tede Tachi Ak'õre pedea jaratea
         beesima. Mãɨne chok'ará ũri p'anɨpa k'awa k'ɨ̃risiadaé pasi pẽra mãɨya jara tuaneesidama:—Ichia ¿sãmãɨpa jãɨ k'ɨ̃risia k'awasima? ¿K'aipa ichiá k'ɨ̃risia teasima? ¿Sãmaasã́
         ẽpẽerãpa ne p'ue oodak'apɨɨrã ichia mãɨ p'ue ooima? 3 ¿Ichia pak'urudepa ne ook'oapariwẽk'ãra? ¿María warrawẽk'ãra? ¿Ichi ũpẽarã Santiago,
         José, Juda mãɨnepa Simonwẽk'ãra? ¿Ichi ũpẽawẽrarã sida tachi t'ãena p'anɨwẽk'ãra?Ãchia Jesude ĩjãanai k'ɨ̃rianaé pasima. 4 Mãɨpuru Jesupa jarasima:—Tachi Ak'õre pari pedeaparí tua awaraɨdepemarãpa wap'eapatama, maamina ara ichi tuadepemarãpa,
         chi ichi ũpẽarã ara k'ait'apemarãpa mãɨnepa chi ichi tedepemarã pida wap'eadak'ama.5 Mãma Jesupa ne oodak'apɨ́ p'ue ooé pasima. Abapuru chi eda k'ɨdade be ɨ̃rɨ ichi jua
         bɨrude jɨpa beepik'oasima. 6 Ichi p'uurudepemarãpa ĩjãanaé pada pẽra Jesupa k'awa k'ɨ̃risiawẽa beesima.Jesupa doce jɨrɨ atadaɨrã peedaMateo 10:5-15; Luca 9:1-6Jesupa p'uuru chak'e becha jaratea wãsima. 7 Ichia chi doce jɨrɨ atadaɨrã ãarea ará t'ɨ̃sima. Ãchirã́ jua chaarea teasima jaore
         mietá ãyá jeret'aadamẽrá. Maapae p'uuru chak'e becha umeemea peesima. 8 Ãchi wãnai naena jarasima mãɨ wãutade mi ãpia pida ne ateewãpidaemaapa. Ode chik'o,
         neet'á yaaparí mãɨnepa erreara sida ateewãnaiwẽa p'anɨane asima. Tumaawa puru ateewãnai
         p'anɨane asima. 9 Mãɨnepa jarasima jĩrune jɨ̃pataɨ ateewãnai p'anɨt'a, maamina neet'á ume ateewãrãt'ɨ.
         10 Mãɨ awara jarasima:—Mãra paritua p'uurude cheutade ẽpẽra tiida chi abaɨ temá wãutapɨra mãma p'aneet'ɨ
         aba p'uurudepa wãutadea. 11 Maamina ãchia mãrá pia chesidade adaepɨra mãɨnepa mãra pedea ũri k'ɨ̃rianaepɨra, mãmãɨpa
         wãt'ɨ. Wãutade yooro jora mãra jĩrunepema jãrap'et'at'ɨ, Tachi Ak'õrepa mãɨ k'ɨ̃riawẽa
         bɨt'a ãchiá unupidai k'orea.+12 Ara mãɨne chi Jesú ome p'ɨrrɨapataɨrã wãsidama. Wãutacha ẽpẽerã́ jarapachidama ãchi
         nemietá oopataɨ itu bɨdak'ari Tachi Ak'õremá chedamẽrá. 13 Mãɨ awara minachia jaore mietá ẽpẽerã k'ak'uadepema ãyá jerek'oasidama mãɨnepa minachia
         chi k'ɨdade be olivo taapa p'ɨrɨutade jɨpa beepipachidama.+Herodepa Jesú k'orea ũrinaMateo 14:1-12; Luca 9:7-914 Herode Galilea tuadepema chi poro jũra jɨ̃parí jɨ̃ bɨ pasima.+ Mãɨ Herodepa Jesupa ooda k'orea ũrisima. Chi eda waapẽarãpa Jesú k'orea nãɨya jarapachidama:
         «Juan chi Porochoaparí chok'ae p'irabarisima. Mãɨpuru jõma ẽpẽerãpa ne p'ue oodak'apɨɨrã
         p'ue oo bɨma».+15 Waapẽarãpa jarasidama Jesú Tachi Ak'õre pari pedeaparí Eliapɨ. Chi waapẽarãpa jarasidama:
         «Ichi Tachi Ak'õre pari pedeaparí tachi chõarãenapema p'anana jĩra bɨpɨ».16 Maamina Herodepa mãɨya ũrik'ari jarasima: «Mãɨ Juanpɨ. Mɨa ichi poro bɨat'upisimina,
         piuda chok'ae p'irabarisima».17-18 Herodepa Juan peapida nãɨya basima: Herodepa ara ichi ũpẽa P'elipe k'ima atasima.
         Mãɨ wẽra Herodía apachidama. Herodepa ichi ãyore atada pẽra Juanpa jarapachima: «Moisepa
         bɨdade bɨ bɨma pɨ ũpẽa k'ima p'ue uru baiwẽa bɨma».- Mãɨ k'orea Herodepa Juan jitapik'ari jɨ̃a nɨbɨpataɨ tede k'ãnenapa jɨ̃ nɨbɨpisima.19 Mãɨ awara Herodiapa Juan k'ĩramá basima. Ichi peapi k'ɨ̃ria basima maamina p'ue oowẽa
         basima. 20 Herodepa Juan wap'ea basima Juan ẽpẽra jĩp'a bɨt'a mãɨnepa Tachi Ak'õre pae bɨt'a
         k'awasi pẽra. Mãɨpuru Juan ak'ɨ bapachima, mãɨnepa ichia jarateada ũri k'ɨ̃ria bapachimina
         k'awa k'ɨ̃risiawẽa beepachima.21 Jãapae Herodiapa k'awasima ichia sãmaasã́ Juan p'ue peapiit'a. Nãɨya basima: Mãɨ Herode
         t'õna ewari paside nek'opataɨ waibɨa oopisima. Herode tedepemarã chi chaarearã, papaká
         be chi chaarearã mãɨnepa chi Galilea tuadepema chi chaarearã t'ɨ̃pisima ichi ome nek'odamẽrá.
         22 Mãɨya nek'o p'anɨne Herodía k'au eda chek'ari jõmãɨrã k'ĩrari paerasima. Mãɨpa Herode
         mãɨnepa chi ichi ome nek'o p'anɨrã minachia arapaasidama. Herodepa mãɨ ãwẽrá piarã
         jarasima:—Pɨa k'ɨ̃riarut'a mɨá idise. Ara mãɨne mɨa pɨá mãɨ teaipɨ.23 Ichia piarã jarasima:—Pɨa mɨá idiru mɨa ãarea teaipɨ. Mãɨnepa chi mɨa uru bɨdepema estarik'a teaipɨ.24 Herodía k'au tajatá wãk'ari ichi naea nãɨya idisima:—Mɨa ¿k'ãre idiima?Mãɨne chi naepa p'anoosima:—Juan chi Porochoaparí poro idise.25 Chi k'au Herodemá isapea jĩitea wãk'ari nãɨya jarasima:—Mɨa k'ɨ̃ria bɨma ara nãɨyana pɨa Juan chi Porochoaparí poro mɨá p'arat'ude teait'a.26 Mãɨya idiside Herode minachia sõk'achia beesima. Maamina ichi ome nek'o p'anɨrã k'ĩrari
         piarã jarada pẽra mãɨ ãwẽrapa idida p'ue teawẽane aé pasima. 27 Ara mãɨne Herodepa chi jɨ̃a nɨbɨpataɨ tedepema chi ẽpẽra peaparí wãpisima Juan poro
         enemeemẽrá. Wãk'ari, Juan poro bɨat'uk'ari, 28 ichi poro p'arat'ude enemeek'ari Herodía k'aua teasima. Maapae chi k'aupa chi naea
         teasima.29 Chi Juan ome p'ɨrrɨapataɨrãpa mãɨ ũrisidaɨde Juan k'ak'ua jɨrɨde wãnak'ari t'ɨbaride
         ateewãsidama.Jesupa cinco mil p'anɨa nek'opidaMateo 14:13-21; Luca 9:10-17; Juan 6:1-430 Mãɨya nak'ari Jesupa peedaɨrã ichi ome ará p'aneenak'ari, ãchia oodada mãɨnepa jarateadada
         ichiá nepɨrɨsidama. 31 Mãɨya p'anɨne ẽpẽerã minachia cheepɨrɨsidama. Ãchi k'aripa p'anɨpa p'ue nek'odaé pasima.
         Mãɨpuru Jesupa jarasima:—Wãtɨma ẽpẽerã newẽmá mãma ɨ̃apaadai k'orea.32 Ara mãɨne ãchi tuaba p'ãp'orrode ĩjũa ẽpẽerã newẽmá wãsidama. 33 Maamina ẽpẽerã minachia nɨbɨpa ãchi wãuta unusidama. Mãɨne k'awasidama k'airãt'a jãɨya
         wãutat'a. Mãɨpuru p'uuruchadepemarã ãchi wãutamá jĩte p'ira wãnak'ari ãchi naa pasidama.
         34 Jesú p'ãp'orrodepa edá batoorude mãɨ ẽpẽerã minachia nɨbɨ unuk'ari, sõchupuriasima,
         ãchi oveja chi ak'ɨparí newẽa p'anɨ jĩra p'anana pẽra. Mãɨ k'orea ãchiá ne ãarea jaratea
         beesima.35 K'iumaa bada pẽra ichi ome p'ɨrrɨapataɨrã ichimá wãnak'ari jarasidama:—Nãma ẽpẽra k'ait'a newẽma. Mãɨ awara k'iumaa bɨma. 36 Ẽpẽrarã́ jarase mãɨ mĩa eudade te k'obemá mãɨnepa p'uuru bemá chik'o atade wãnamẽrá.+37 Maamina Jesupa jarasima:—Mãrapuru nek'opit'ɨ.Mãɨne ãchia jarasidama:—¿K'ãre taipa k'opidaima? ¿Pɨa k'ɨ̃ria bɨk'ãra taipa jõma nãɨ ẽpẽerã pae p'ana atade
         wãnait'a? Jedek'o k'ak'o ocho mimiai bɨma mãɨ erreara jitai k'orea.38 Mãɨne Jesupa idisima:—¿Tachia p'ana jõmasã́ uru p'anɨma? Ak'ɨde wãt'ɨ.Ara mãɨne wãsidama. Ak'ɨdak'ari jarade chesidama:—P'ana joesoma mãɨnepa beta ume uru p'anɨma.39 Maapae Jesupa ãareaɨrã́ jarasima p'ũajãra ɨ̃rɨ ara ãchi k'ak'awá posoa suak'abari
         p'aneenamẽrá. 40 Ara mãɨne chi eda waapẽarã cicienea mãɨnepa cicicuentá ãchi k'ak'awá posoa suak'abari
         p'aneesidama. 41 Jesupa p'ana joesoma p'anɨ mãɨnepa beta ume p'anɨ ichi juade atak'ari pajãnea ak'ɨk'ari
         Tachi Ak'õrea sõpia bɨade asima. Maapae p'ana t'oet'aak'ari ichi ome p'ɨrrɨapataɨrã́
         teasima jedadamẽrá. Beta ume p'anɨ sida teasima jedadamẽrá. 42 Maapae ãareaɨrã nek'odak'ari jãwaasidama. 43 Chi Jesú p'ɨrrɨapataɨrãpa p'ana mãɨnepa beta pichoada jɨrɨp'esidaɨde jabara k'ak'o
         doce ipirupisidama. 44 Mãma chi nek'odaadarã cinco mil p'anasidama.Jesú to ɨ̃rɨ nipadaMateo 14:22-27; Juan 6:16-2145 Mãɨya bak'ari Jesupa ichi ome p'ɨrrɨapataɨrã p'ãp'orrode batoopisima ichi naa k'ĩaria
         lao, Betsaidadea wãnamẽrá. Mãɨne ichi mãma beesima ẽpẽerã ãchi tiidá peek'ayá. 46 Jõmãɨrã wãpik'ari eyadea Tachi Ak'õrea ɨt'aa chiidide wãsima. 47 K'iuside chi Jesú ome p'ɨrrɨapataɨrã p'ãp'orrode to estarik'a p'anasidama. Mãɨne Jesú
         tua ichi tuaba basima. 48 Mãmãɨpa unusima chi ichi ome p'ɨrrɨapataɨrãpa ãchi toyadepa minachia mĩa wii p'anɨt'a,
         chi nãu ãchimá minachia p'õat'ɨ nɨbɨ pẽra. Ãsã parudea Jesú ãchi k'ait'a senia ɨ̃rɨ
         nipasima. Mãɨya ãchi wãyá wãru pasima. 49-50 Mãɨne ãchia ichi to ɨ̃rɨ cheru ununak'ari jaoreade a k'ɨ̃risiasidama. Mãɨpuru minachia
         p'eradak'ari ãareaɨrãpa ne wap'eapa biasidama. Ara mãɨne Jesupa jarasima:—¡P'erarãt'ɨ! Mɨpɨ. ¡Ne wap'earãt'ɨ!51 Jesú p'ãp'orrode batooside nãu p'õat'ɨwẽa nɨbeesima. Mãɨpuru minachia ne wap'easidama
         mãɨnepa k'awa k'ɨ̃risiadawẽa p'aneesidama, 52 ãchi sõ chaarea p'anana pẽra mãɨnepa chi Jesupa p'ana ãpia bɨdepa ẽpẽerã chok'ará
         nek'opida k'orea k'awadawẽa p'anasidama.Jesupa Genesare tuade k'ɨdade be jɨpa beepidaMateo 14:34-3653 Mãɨya senia k'ĩaria wãnak'ari, chesidama Genesare ĩjũane. Mãma chi p'ãp'orro jɨ̃ nɨbɨsidama.
         54 P'ãp'orrodepa tua batoosidaɨde ara mãɨne chi mãmapemarãpa Jesú k'awasidama. 55 Mãɨ k'orea p'uurucha p'ira wãsidama ãchi k'ɨdade be Jesumá ateewãnamẽrá. Ẽpẽerãpa
         Jesú sãma bɨt'a ũrisidaɨde chi k'ak'ua piawẽa be ne ẽpẽra uapataɨde ichimá ateewãpachidama.
         56 Ichi wãrucha ẽpẽerãpa k'ak'ua piawẽa k'ede tajatá ẽpẽerã minachia nɨbɨparimá ateewãpachidama.
         P'uuru chak'ede, p'uuru bede mãɨnepa te idá k'edemá mãɨya oopachidama. Ãchia ichiá
         chupuria idisidama abapuru ichi neet'á i t'õmaripipade asidama. Jesupa itu t'õmaripida
         pẽra ãarea jɨpa beek'oasidama.
         
            
               	Griego pedeade chi eda waapẽarã k'art'ade nãɨya bɨ bɨma: Mɨa piarã jararuma: Tachi Ak'õrepa ɨtɨai ewaride Sodoma, Gomorra p'uuru k'aepẽra mãɨ
                     p'uuru atepe ɨtɨaipɨ.

               	Jesú ome p'ɨrrɨapataɨrãpa k'ɨdade be olivo taapa p'ɨrɨdak'a pasima jɨpa beepidai k'orea.
                     Mãɨpari mãɨya p'ɨrɨutade k'awapipachidama Tachi Ak'õrepuru ẽpẽerã jɨpa beepi bɨt'a.
                     Santiago 5:14-15.

               	Herode. Mãɨ Herode «Antipa» apachidama. Ichi k'orea nãma pedea bɨma: Mateo 14:1-10; Luca 3:19; 9:7-9; 13:31-33; 23:6-12. Ichi ak'õre «Herode chi Minachia K'awa Bɨade» apachidama. Mateo 2:1-23.

               	Griego pedeade chi eda waapẽarã k'art'ade bɨ bɨma Herodepa mãɨya jarasit'a.

               	6:17-18 Levítico 18:16.

               	Griego pedeade chi eda waapẽarã k'art'ade bɨ bɨma: chik'o k'odai newẽ pẽra.

Jua sɨɨpataɨ k'orea jarateadaMateo 15:1-2071 Ewariaba p'ariseorã mãɨnepa Moisepa bɨda jarateapataɨrã Jerusalén p'uurudepa Jesumá
         chesidama. 2 Mãɨne unusidama chi eda waapẽarã Jesú ome p'ɨrrɨapataɨrã jua sɨɨdawẽa nek'o p'anɨt'a,
         mãɨ chõarãenapemarãpa oopachida jĩra.+3 (P'ariseorãpa mãɨnepa chi waapẽarã judiorãpa jua mi ãpia pida p'ue sɨɨdawẽa nek'odak'ama,
         chi chõarãenapemarãpa jarateadada jĩra.+4 Mãɨnepa ne netopataɨdepa chedak'ari p'ue jua sɨɨdawẽa nek'odak'ama. Mãɨ awara chõarãenapemarãpa
         jarateadada jĩra ne minachia oopatama: ãchi pasu, chok'o mãɨnepa p'arat'u cobre ooda,
         sɨɨpatama).+5 Mãɨne p'ariseorãpa mãɨnepa Moisepa bɨda jarateapataɨrãpa Jesua idisidama:—¿K'ãre k'orea pɨ ome p'ɨrrɨapataɨrãpa tachi chõarãenapemarãpa jarateadada oodak'ama?
         Mãɨ jarateadada itu bɨdak'ari, ãchi jua sɨɨdawẽa nek'opatama.6 Jesupa p'anoosima:—Mãra ẽpẽerã pia jĩra berã, Tachi Ak'õre pari pedeaparí Isaíapa mãra k'orea nãɨya
         bɨsima:Nãɨ p'uurudepemarãpa mɨá pia pedeapatama, maamina piarã ãchi sõne mɨne k'ɨ̃risiadak'ama.7 Ãchi k'ɨ̃ría mɨá pia pedeapatama.Mɨ pedea k'aepẽra ẽpẽra k'ɨ̃risiat'u jarateapatama.-8 Mãɨya chi Tachi Ak'õrepa oopi bɨ pedea mãrapa itu bɨpatama, chõarãenapemarãpa jarateadadat'u
         ĩjãanai k'orea.+9 Mãɨ awara Jesupa jarasima:—Mãramá pia bɨma Tachi Ak'õrepa oopi bɨ pedea awara bɨdait'a, ara machia oopataɨ oodai
         k'orea. 10 Moisepa nãɨya jarasima: “Pɨ ak'õre mãɨnepa pɨ nae wap'ea base”.- Nãɨ sida jarasima: “Abaɨpa ichi ak'õre wa ichi nae k'orea k'achia pedeaipɨra, mãɨ
         nepɨra pará bɨade adak'ari, peapidaipɨ”. 11 Maamina mãrapa jarapatama chi warrapa chi ak'õrea wa chi naea nãɨya jaraparima: “Ãarea
         mɨa uru bɨt'a Tachi Ak'õrea teayade ada pẽra mɨa mãra p'ue k'aripaiwẽma”.+12 Mãɨya jarateapatama chi warrapa chi ak'õre mãɨnepa chi nae k'aripapiemaapa. 13 Mãɨya mãra chõarãenapemarãpa jarateadada ĩjãa p'anɨnepa Tachi Ak'õre pedea itu bɨpatama.
         Mãrapa ne minachia ara mãɨ jĩra oopatama.14 Ya mãicha Jesupa ẽpẽerã minachia nɨbɨ t'ɨ̃k'ari nãɨya jarasima:—Ãareaɨrãpa mɨ pedea ũrit'ɨ k'awadamẽrá. 15 Tachia chik'o k'odada k'orea tachi mietá p'aneenak'ama Tachi Ak'õre k'ĩrari. Mãɨpari
         tachi sõnepa pedea bɨpa Tachi Ak'õre k'ĩrari mietá bɨparima. 16 Chi k'ɨɨrɨ pará bɨpa jĩrak'aua ũrise.+17 Maapae Jesupa chi ẽpẽerã ameek'ari tiidá wãk'ari ichi ome p'ɨrrɨapataɨrãpa chi ichia
         nepɨrɨda k'orea idisidama. 18 Mãɨne Jesupa jarasima:—¿Mãra pida mãɨ p'ue ũrinawẽk'ãra? ¿Nãɨ k'awadawẽa p'anɨk'ãra? Chi tachia chik'o k'outapa
         mãɨ tachi mietá beepik'ama, 19 tachi sõne eda wãwẽa bɨ pẽra. Mãɨpari bide wãk'ari tajatá amaaparima.Mãɨya jara bɨdepa Jesupa k'awapisima ne ãarea k'odai pia bɨt'a. 20 Maapae jarasima:—Chi ẽpẽra sõnepa k'ɨ̃risia che bɨpa mãɨ ẽpẽra mietá beepiparima Tachi Ak'õre k'ĩrari.
         21-22 Nãɨ ãarea ẽpẽra sõnepa cheparima: k'ɨ̃risia mietá, nemietá awaraɨ ome oo bai, nechɨai,
         mĩa peai, k'ima awaraɨ ome k'ãii, ãarea uru ba k'ɨ̃ria bai, ne k'achia oo bai, ẽpẽra
         seai, tachi k'ak'uapa nemietá minachia oo k'ɨ̃ria bɨt'a ooi, abaɨpa uru bɨ k'orea
         piawẽa k'ɨ̃risiai, abaɨ k'orea sea jarai, abaɨ k'aepẽra atepe pia bɨ jĩra k'ɨ̃risiai
         mãɨnepa atua bɨ jĩra bai. 23 Mãɨ nemietá ãarea tachi sõnepa che bɨpa ẽpẽra Tachi Ak'õre k'ĩrari mietá beepiparima.Jesupa wẽrak'au jɨpa beepidaMateo 15:21-2824 Jesú mãmãɨpa Tiro tuadea wãk'ari ẽpẽra tede beesima.+ Ichi sãma bɨt'a mi ãpia pida abaɨa k'awapi k'ɨ̃riawẽa basima. Maamina k'awasidama.
         25 Mãɨ tuade wẽra basima. Ichi k'au jaore mietá pará basima. Mãɨ wẽrapa Jesú k'orea ũriside
         ichi bɨmá wãk'ari ichi jĩru k'ait'a sĩraporode k'obeesima. 26 Mãɨne chichupuria idisima Jesupa jaore mietá ichi k'au k'ak'uadepema ãyá jeret'aamẽrá.
         Maamina chi wẽra judio wẽrawẽ pasima.+ Mãawẽa Sirop'eniciadepema pasima. 27 Jesupa ichiá jarasima:—Warrarã́ itu naa k'opise. Pia bɨwẽma warrarãpa nek'omaa p'anɨt'a ẽemarik'ari usarã́
         p'eut'aa teait'a.28 Mãɨne wẽrapa p'anoosima:—Pɨa jara bɨt'a piarãpɨ, mɨ Chipari, maamina warrarãpa chik'o jurruchoa pida usapa
         nek'opataɨ ek'ari k'opatama.29 Mãɨ ũrik'ari Jesupa jarasima:—Pɨa mãɨya pia p'anoona pẽra ne k'ɨ̃risiawẽa tiidá wãse. Pɨ k'au k'ak'uade bada jaore
         mietá ãyá wãsima.30 Ichi tiidá cheside ichi k'au k'ɨdade ne k'ɨ̃risiawẽa bɨt'a unusima. Chi jaore mietá
         piarã ãyá wãsima.Jesupa ẽpẽra k'ɨɨrɨ k'ii bɨ jɨpa beepidaMateo 15:29-3131 Jesú Tiro tuade bada jĩitea wãsima. Sidón tuade wãk'ari Decápoli lawari p'asak'ari,
         maapae Galilea senianea wãsima. 32 Mãma ẽpẽerãpa k'ɨɨrɨ k'ii bɨt'a Jesumá ateewãsidama. Mãɨ ẽpẽra ichiaba k'ĩrame t'urrá
         basima. Ãchia Jesua chichupuria idisidama ichi jua mãɨ ẽpẽra ɨ̃rɨ bɨk'ari jɨpa beepimẽrá.
         33 Ara mãɨne Jesupa chi ẽpẽerã minachia nɨbɨ mãɨ awara ateewãsima, mãɨ ichi ome tuaba
         bayá. Maapae ichi jua jimini chi ẽpẽra k'ɨɨrɨ uriade berajuk'ari, ara ichi juadepa
         ichi iduba jitak'ari, chi ẽpẽra k'ĩrame t'õmarisima. 34 Maapae pajãnea ak'ɨk'ari ɨbɨa ɨ̃apaak'ari arameo pedeade jarasima: «¡Ep'atá!» Mãɨ
         pedea jara k'ɨ̃ria bɨma «Ewase». 35 Ara mãɨne ichi k'ɨɨrɨ ewak'ari, pia ũri beesima. Ichi k'ĩrame jɨpa beeda pẽra pia
         pedea beesima.36 Jesupa ãchiá jarasima mãɨ k'orea mi ãpia pida abaɨa jarapidaemaapa. Ichia mãɨya jara
         bapachimina, mãɨ wariara nepɨrɨpachidama. 37 Chi arí p'anɨrãpa minachia k'awa k'ɨ̃risiadawẽa p'aneesidama. Nãɨya jarasidama: «Jesupa
         ne ãarea pia oo bɨma. ¡Chi k'ɨɨrɨ k'ii be ũripiparima mãɨnepa chi k'ĩrame t'urrá be
         pedeapiparima!»-
            
               	Griego pedeade chi eda waapẽarã k'art'ade nãɨya bɨ bɨma: Ãchi ɨtɨasidama.

               	Chi p'aarerã jua sɨɨdai p'anɨ k'orea bɨ bɨma, maamina Jesú ewaride p'ariseorãpa jarapachidama
                     ãareaɨrãpa mãɨya oodai p'anɨt'a. Levítico 22:4-8

               	Griego pedeade chi eda waapẽarã k'art'ade bɨ bɨma: K'ɨda.

               	7:7 Isaía 29:13.

               	Griego pedeade chi eda waapẽarã k'art'ade ichiaba nãɨya bɨ bɨma: Mãrapa chok'o mãɨnepa pasu sɨɨpatama. Mãrapa ne minachia mãɨ jĩra oopatama.

               	7:10 Éxodo 20:12; 21:17.

               	Mɨa uru bɨt'a Tachi Ak'õrea teayade ada. Griego pedeade nãɨya bɨ bɨma: Nãɨ Corban.

               	Griego pedeade chi eda waapẽarã k'art'ade mãɨ versículo newẽma.

               	Tiro. Griego pedeade chi eda waapẽarã k'art'ade mãɨ awara bɨ bɨma: Mãɨnepa Sidón.

               	Judio wẽrawẽ. Griego pedeade nãɨya bɨ bɨma: Griego.

               	7:37 Isaía 35:5-6.

Jesupa k'ĩmari mil p'anɨa nek'opidaMateo 15:32-3981 Mãɨ ewaride mãicha ẽpẽerã minachia Jesumá chesidama. Ãchi nek'odai newẽ pẽra, Jesupa
         ichi ome p'ɨrrɨapataɨrã́ t'ɨ̃k'ari jarasima:2 —Mɨa nãɨ ẽpẽerã sõchupuria unu bɨma. Ewari k'ak'o ũpea pa bɨma mɨ ome p'anɨt'a. Ãchia
         nek'odai k'orea uru p'anana jõsima. 3 Mɨa ãchi nek'odawẽa ãchi tiidá peek'aipɨra, ode wãutade jarra jai jitadaipɨ, chi eda
         waapẽarã chi t'ɨmɨɨpa che p'anɨ pẽra.4 Chi ichi ome p'ɨrrɨapataɨrãpa idisidama:—Nãma ẽpẽerã newẽmá ¿sãma jãɨ ẽpẽerã pae nek'opidai k'orea atadaima?5 Mãɨne Jesupa idisima:—¿Mãrapa p'ana jõmasã́ uru p'anɨma?Ãchia p'anoosidama:—Siete.6 Mãɨne Jesupa ẽpẽerã jeeda suak'abari beepik'oasima. Mãɨ p'ana siete ichi juade atak'ari
         Tachi Ak'õrea sõpia bɨade asima. Maapae p'ana t'oet'aak'ari ichi ome p'ɨrrɨapataɨrã́
         teasima jedadamẽrá. Ara mãɨya oosidama. 7 Mãɨnepa beta chae wariwẽa uru p'anasidama. Jesupa mãɨ k'orea Tachi Ak'õrea sõpia bɨade
         ak'ari chi ichi ome p'ɨrrɨapataɨrã́ teasima jedadamẽrá. 8 Chi ẽpẽerãpa k'odak'ari jãwaak'oasidama. Chi pichoada jɨrɨp'esidaɨde jabara nepalá
         k'ak'o siete ipirusidama. 9 Chi mãɨ nek'odada k'ĩmari mil p'anasidama. Maapae Jesupa chi ẽpẽerã peek'ak'ari, 10 ara mãɨne ichi, chi ichi ome p'ɨrrɨapataɨrã paara p'ãp'orrode batoodak'ari Dalmanuta
         tuadea wãsidama.P'ariseorãpa Jesua ẽpẽerãpa ne p'ue oodak'apɨ́ oopade a ididadaMateo 16:1-4; Luca 12:54-5611 Mãɨ ewaride p'ariseorã chedak'ari Jesú ome k'ĩruu pedea p'anasidama. Ãchia k'awa k'ɨ̃ria
         p'anasidama ichi piarã pajãnepa che bɨ k'awadayá. Mãɨpuru ãchia Jesua idisidama ẽpẽerãpa
         ne p'ue oodak'apɨ́ oomẽrá. 12 Jesú ɨbɨa ɨ̃apaak'ari jarasima:—Mãra idiapaepemarã ẽpẽerãpa ¿k'ãre k'orea ẽpẽerãpa ne p'ue oodak'apɨ́ unu k'ɨ̃ria
         p'anɨma, mɨ Tachi Ak'õrenepa cherut'a k'awadayá? Mɨa piarã jararuma: mɨa ẽpẽerãpa
         ne p'ue oodak'apɨ́ ooiwẽma.13 Mãɨya jarak'ari p'ariseorã ameesima. Jesú ichi ome p'ɨrrɨapataɨrã paara p'ãp'orrode
         batoodak'ari senia k'ĩaria lao wãsidama.P'ariseorã p'ana ooropiparíMateo 16:5-1214 Mãɨ wãutade chi Jesú ome p'ɨrrɨapataɨrãpa p'ana ateewãnai k'ɨ̃risia atua p'anasidama.
         Mãɨ p'ãp'orrode p'ana abapuru uru p'anasidama. 15 Mãɨne Jesupa jarasima:—Jĩrak'aua p'anat'ɨ chi p'ana ooropiparí p'ariseorãné ome mãɨnepa chi Herodedé ome.16 Jesú ome p'ɨrrɨapataɨrãpa ara ãstu pedea para beesima:—Ichia mãɨya jarasima tachia p'ana enemeenaé pada pẽra.17 Jesupa mãɨ k'awaside jarasima:—¿K'ãre k'orea p'ana newẽane a p'anɨma? ¿Mɨa ooda mãrapa unusidamina wapida k'awadawẽk'ãra?
         ¿Wapida atua p'anɨk'ãra mɨ k'ait'a? 18 ¿Mãra tau uru p'anɨmina ununak'ama? ¿K'ɨɨrɨ uru p'anɨmina ũrinak'ama? Mɨa ooda ¿k'ɨ̃risia
         atuasidak'ãra? 19 Mɨa chi p'ana joesoma bɨdepa ẽpẽerã joesoma mil p'anɨa nek'opiside ¿jabara k'ak'o
         jõmasã́ mãrapa chi pichoada jɨrɨp'esidama?Ãchia p'anoosidama:—Doce.20 Jesupa jarasima:—Mãɨnepa mɨa p'ana siete p'anɨnepa mɨa ẽpẽerã mil k'ĩmari p'anɨa nek'opiside ¿jabara
         nepalá jõmasã́ chi pichoada jɨrɨp'esidama?Ãchia p'anoosidama:—Siete.21 Maapae Jesupa ãchiá idisima:—¿K'ãre k'orea mãrapa waidi ũrinawẽa p'anɨma?Jesupa ẽpẽra tau p'ãrio bɨ jɨpada22 Betsaida p'uurude chesidaɨde waapẽarãpa ẽpẽra tau p'ãrio bɨ Jesumá ateewãnak'ari chichupuria
         idisidama t'õmarik'ari ya jɨpamẽrá. 23 Jesupa mãɨ tau p'ãrio bɨ juade jitak'ari p'uuru awara ateewãsima. Maapae chi ẽpẽra
         taude iduk'ari, ichi jua ɨ̃rɨ bɨk'ari nãɨya idisima:—¿Ne p'ue unu bɨk'ãra?24 Mãɨne chi ẽpẽrapa ak'ɨk'ari jarasima:—Mɨa ẽpẽerã unu bɨma maamina pak'uru jĩra wã p'anɨt'a unu bɨma.25 Jesupa mãicha ichi jua chi ẽpẽra tau ɨ̃rɨ bɨsima. Mãɨne chi ẽpẽrapa minachia unu beesima
         ichi tau jɨpada pẽra. Ne ãarea jẽrat'ĩu unu beesima. 26 Jesupa ichiá nãɨya jarasima:—Tiidá wãrune p'uurude eda wãrãse, mãɨnepa mɨa ooda mi ãpia pida abaɨa jararãse.+Pedropa Jesú k'orea jaradaMateo 16:13-20; Luca 9:18-2127 Mãɨya bak'ari Jesú chi ichi ome p'ɨrrɨapataɨrã ome Cesarea-P'ilipo tuade chi p'uuru
         chak'e becha p'ɨrrɨade wãsidama. Ode wãutade Jesupa chi ichi ome p'ɨrrɨapataɨrã́ idisima:—Ẽpẽerãpa mɨ ¿k'aiyade a p'anɨma?28 Ãchia p'anoosidama:—Chi eda waapẽarãpa jara p'anɨma pɨ Juan chi Porochoaparipɨ. Chi eda waapẽarãpa jara
         p'anɨma pɨ Eliapɨ. Chi eda waapẽarãpa jara p'anɨma pɨ Tachi Ak'õre pari pedeaparipɨ.29 Mãɨne Jesupa idisima:—Maamina mãrapa mɨ ¿k'ai k'ɨ̃risia p'anɨma?Pedropa p'anoosima:—Pɨ Tachi Ak'õrepa Tachi K'aripaparí teai jaradapɨ.+30 Jesupa ichi k'orea mi ãpia pida abaɨa jararãapadade asima.Jesupa ichi piui bɨt'a jaradaMateo 16:21-28; Luca 9:22-2731 Mãɨya bak'ari Jesupa chi ichi ome p'ɨrrɨapataɨrã́ nãɨya jaratea beepachima ichi minachia
         mĩa bai bɨ k'orea:—P'uurudepema minachia k'awa berãpa, p'aarerã chi mãɨrã chaarearãpa mãɨnepa Moisepa
         bɨda jarateapataɨrã pida mɨ itu bɨdak'ari peapidaipɨ. Maamina mɨ ewari ũpeaɨde chok'ae
         p'irabariipɨ.32 Jesupa mãɨ ãarea jarak'ari, Pedropa ichi awara ateewãk'ari ɨtɨasima. 33 Maamina Jesupa chi ichi ome p'ɨrrɨapataɨrãmá jĩitea ak'ɨrude Pedroa nãɨya ɨtɨasima:
         «Tiore, mɨ omepema ãyá wãse. Pɨa Tachi Ak'õre jĩra k'ɨ̃risiawẽa bɨma. Mãɨpari ẽpẽra
         jĩra k'ɨ̃risia bɨma».34 Jesupa chi ichi ome p'ɨrrɨapataɨrã mãɨnepa chi ẽpẽerã minachia nɨbɨ t'ɨ̃k'oak'ari
         jarasima:«Abaɨpa mɨ ome wã k'ɨ̃ria bɨpɨra, ichia oo k'ɨ̃ria bɨt'a itu bɨk'ari minachia mĩai
         k'orea bai bɨma. Maapae mɨ ome wãi bɨma.+35 Abaɨ pida nãɨ ĩjũane pia bai k'orea jɨrɨ baipɨra, mãɨ atuaipɨ. Maamina abaɨ pida mɨ
         k'orea piuipɨra wa chi pedea pia jara bɨ k'orea piuipɨra, Tachi Ak'õre ome ewaricha
         chok'ae baipɨ. 36 Ẽpẽra nãɨ ĩjũane ne ãarea uru bɨde piuipɨra, ¿ichia uru bɨpa k'aripaik'ãra? 37 ¿Jõmasã́ teai bɨma, ichi piuemaapa? 38 Abaɨpa nãɨ ĩjũane nemietá oo be t'ãena mɨ mãɨnepa mɨ pedea atua bɨade aipɨra, mɨ,
         chi Ẽpẽra Warra jua chaarea pará bɨ cherude mãɨ ẽpẽra atua bɨade aipɨ. Mãɨ ewaride
         mɨ Ak'õre jua chaarea bɨdepa cheipɨ, chi ichia ɨt'aripa peedaɨrã pia berã paara».
         
            
               	Mɨa ooda mi ãpia pida abaɨa jararãse. Griego pedeade chi eda waapẽarã k'art'ade mãɨ newẽma.

               	Tachi Ak'õrepa Tachi K'aripaparí teai jarada. Mãɨ griego pedeade Cristo bɨ bɨma. Cristo t'ɨ̃wẽma. Jara bɨma «Tachi Ak'õrepa Tachi K'aripaparí teai jarada»
                     wa «Tachi Ak'õrepa Tachi Chipari bɨda». Arameo pedeade Mesías jarapatama.

               	Minachia mĩai k'orea bai bɨma. Griego pedeade nãɨya bɨ bɨma: Ichi k'urusu uai bɨma.

91 Mãɨnepa Jesupa jarasima:—Mɨa piarã jararuma: chi eda waapẽarã nãma p'anɨ piudai naena ununaipɨ Tachi Ak'õrepa
         ichidirã ichi juade ua bait'a, ichi jua chaareadepa.+Jesú k'ĩra awara unupidaMateo 17:1-13; Luca 9:28-362 Ewari k'ak'o sei pak'ari Jesupa Pedro, Santiago mãɨnepa Juan ãchi tuaba eya ɨt'ɨ bɨmá
         ateewãsima. Mãma ãchi k'ĩrari Jesú k'ĩra awara unupisima. 3 Ichi neet'á t'ot'oa achiterrea beesima. Nãɨ ĩjũane abaɨ pida ichi neet'á t'õrune,
         mãɨya t'ot'oa achiterrea p'ue beepik'ama. 4 Mãɨne Elía mãɨnepa Moisepa ãchiá unupidak'ari, Jesú ome pedeamaa p'aneesidama. 5 Mãɨ k'orea Pedropa Jesua jarasima:—Jarateaparí, pia bɨma tai nãma p'anɨt'a. Taipa te chak'e ũpea oodaima; aba pɨ pae,
         aba Moisé pae mãɨnepa aba Elía pae.6 Pedropa k'ãre jarai k'awaé pasima, ãchi ãarea p'era p'anasidaɨdepa. 7 Mãɨya bɨde jɨ̃arapa ãchi ãarea t'ausima. Mãɨ jɨ̃aranepa nãɨ pedea jĩk'ua ũrisidama:
         «Nãɨ mɨ Warrapɨ. Ichi mɨa minachia k'ɨ̃ria bɨma. Ichia jara bɨt'a ũrit'ɨ».8 Ara mãɨne ãchik'á ak'ɨsidaɨde waa waapẽarã ununaé pasima. Aba Jesut'u basima.9 Maapae eyadepa edá chesidaɨde Jesupa ãchiá chi eyade ununaanat'a mi ãpia pida abaɨa
         jararãapadade asima aba chi Ẽpẽra Warra chok'ae p'irabarirudea. 10 Mãɨ jarada pada mẽra uru p'aneesidama. Maamina, ãchi tuaba mãɨ «chok'ae p'irabariyade»
         a bada k'orea pedeapachidama. 11 Maapae Jesua idisidama:—Mãɨyara Moisepa bɨda jarateapataɨrãpa ¿k'ãre k'orea Elía naa chei bɨade apatama?12 Jesupa p'anoosima:—Piarã Elía naa chei bɨma nejõma pia bɨi k'orea.- Maamina ¿k'ãre k'orea Tachi Ak'õre pedeade bɨ bɨma chi Ẽpẽra Warra minachia mĩai
         bak'ari ẽpẽerãpa ichi itu bɨdait'a? 13 Mɨa mãrá jararuma: Elía piarã chesima.- Maamina Tachi Ak'õre pedeade bɨ bɨ jĩra ẽpẽerãpa oo k'ɨ̃ria p'anana ichi ome oosidama.Jesupa warra jaore mietá uru bɨ jɨpadaMateo 17:14-21; Luca 9:37-4314 Jesú, Pedro, Santiago mãɨnepa Juan chi eda waapẽarã Jesú ome p'ɨrrɨapataɨrã p'anɨmá
         chedak'ari, ẽpẽerã minachia nɨbɨt'a unusidama. Chi eda waapẽarã Moisepa bɨda jarateapataɨrã
         ãchi ome k'ĩruu pedea tuanasidama. 15 Jesú unusidaɨde ãareaɨrãpa minachia k'awa k'ɨ̃risiadaé pasima. Ara mãɨne ichimá p'irasidama
         pia pedeadai k'orea. 16 Jesupa ãchiá idisima:—¿K'ãre k'orea k'ĩruu pedea p'anɨma?17 Mãɨ chi minachia nɨbɨdepema abaɨpa p'anoosima:—Jarateaparí, mɨ warra enemeesima pɨa jɨpa beepimẽrá. Ichi jaore mietá uru bɨma. Mãɨ
         jaore mietapa ichi k'ĩrame t'urrá uru bɨma. 18 Chi jaore mietapa jitarucha jeeda bat'a peeparima, ik'ok'op'ea beepiparima, chi k'ida
         k'osterrea mãɨnepa k'ak'ua ɨɨbɨa beepiparima. Mɨa pɨ ome p'ɨrrɨapataɨrã́ jarasima
         jãɨ jaore mietá ãyá jeret'aadamẽrá. Maamina p'uedaé pasima.19 Jesupa jarasima:—¡Ẽpẽerã ĩjãanak'apɨɨrã! ¿Waa sãma mãra ome baima? ¿Waa sãma mãra ome choaima? Chi
         warra nãmá enemeet'ɨ.20 Ara mãɨne chi warra Jesumá ateewãsidama. Chi jaore mietapa Jesú unurune chi warra
         k'ak'ua orepik'ari, mãɨ jeeda baek'ari mãɨnepa it'aedea k'ok'op'ea beesima. 21 Jesupa chi ak'õrea idisima:—¿Ewari jõmasã́ pa bɨma ichi jãɨya bɨt'a?Chi ak'õrepa p'anoosima:—Ichi ãpia basiedapema jãɨya bɨma. 22 Bari k'ak'o minachia ichi t'ɨpɨde baepiparima mãɨnepa toeda baepiparima ichi peai
         k'orea. Tai k'ĩra chupuriase. P'ue k'aripai bɨpɨra, k'aripase.23 Mãɨne Jesupa jarasima:—Pɨa ¿sãmaasã́ “mɨa p'ueima” a bɨma? Chi ĩjãa bɨpa ne ãarea p'ue bɨma.24 Ara mãɨne chi ak'õrepa jĩk'ua jarasima:—Mɨa ĩjãa bɨma maamina k'aripase mɨa pia ĩjãai k'orea.25 Jesupa ẽpẽerã ará minachia cheuta ununa pẽra chi jaore mietá nãɨya ɨtɨasima:—K'ɨɨrɨ k'iipiparí mãɨnepa k'ĩrame t'urraapiparí jaore mietá, mɨa pɨá jararuma: nãɨ
         warra k'ak'uadepema ãyá wãse. Waa ichi k'ak'uade eda wãrãse.26 Ara mãɨne chi jaore mietá biak'ari chi warra mãicha ɨbɨa wɨwɨrrɨapisima. Maapae ichi
         k'ak'uadepema wãsimina, chi warra wapida piuda jĩra beesima. Mãɨpuru chi arí p'anɨrãpa
         jara tuaneesidama:—¡Ai, jãɨ warra k'ĩrawẽasima!27 Maamina Jesupa ichi juade jitak'ari p'irabaripisima. Mãɨne chi warra bai nɨbeesima.
         28 Jesú tiidá wãk'ari chi ichi ome p'ɨrrɨapataɨrãpa ãchi tuaba idisidama:—¿K'ãre k'orea taipa jãɨ jaore mietá p'ue ãyá jeret'aadaé pasima?29 Jesupa p'anoosima:—Tachi Ak'õrea ɨt'aa chiididai p'anɨma mãɨnepa Tachi Ak'õrene k'ɨ̃risiadayá nek'odak'apɨ́
         ewari oodai p'anɨma, nakɨɨ jaore mietá ãyá jeret'aadai k'orea.+Jesupa ichi peadai k'orea jaradaMateo 17:22-23; Luca 9:44-4530 Mãmãɨpa Galilea tuade p'ɨrrɨa wãsidama. Maamina Jesupa sãma p'anɨt'a mi ãpia pida
         abaɨa k'awapii k'ɨ̃riawẽa basima, 31 chi ichi ome p'ɨrrɨapataɨrã́ jaratea bada pẽra. Mãɨne ãchiá jarasima: «Mɨ, chi Ẽpẽra
         Warra abaɨpa jitapik'ari, ẽpẽerã́ teaipɨ. Ãchia mɨ peadaipɨ, maamina ewari ũpeaɨde
         mɨ chok'ae p'irabariipɨ».32 Maamina ãchia mãɨ k'awa ũrinaé pasima, mãɨnepa mãɨ k'orea ichiá ididai wap'ea p'anasidama.¿K'ai chi atepe bɨma?Mateo 10:42; 18:1-9; Luca 9:46-50; 17:1-233 Maapae Capernaum p'uurude padak'ari, tiida p'aneenak'ari Jesupa idisima:—¿K'ãre ode pedea nipasidama?34 Ãchi k'ĩup'ea p'aneesidama piarã k'ĩruu pedea chedada pẽra. Ara ãstu k'ĩruu pedea
         p'anasidama k'ai chi atepe bɨt'a k'awadai k'orea. 35 Maapae Jesú suak'abari beek'ari chi doce p'anɨ t'ɨ̃k'ari jarasima:—Abaɨpa chi atepe ba k'ɨ̃ria bɨpɨra, jõmãɨrã k'aepẽra k'aepe bai bɨma. Chi waapẽarã
         pae pari mimiaparí bai bɨma.36 Maapae warra chak'e jitak'ari ãchi esa bai nɨbɨsima. Orek'ari jarasima:37 —Chi mɨne ĩjãa bɨdepa warrarã́ pia pedea bɨpa, mɨá pida pia pedea bɨma. Chi mɨá pia
         pedearupa abapuru mɨá pia pedeawẽma, mãɨpari chi mɨ Peedá pida pia pedea bɨma.38 Mãɨne Juanpa Jesua jarasima:—Jarateaparí, taipa unusidama ẽpẽrapa pɨ t'ɨ̃nepa jaore mietá ãyá jeret'aa bɨt'a.
         Maamina ichi tachi ome niwẽ pẽra taipa jarasidama waa mãɨya oopiemaapa.39 Mãɨne Jesupa jarasima:—Mãɨya oorãt'ɨ. Chi mɨ t'ɨ̃nepa ẽpẽerãpa ne p'ue oodak'apɨ́ oo bɨpa mɨ k'orea p'ue
         piawẽa pedeaiwẽma. 40 Chi tachi nek'ĩramaawẽ, mãɨ tachi lawari bɨma. 41 Mɨa piarã jararuma: mãra mõré pẽra abaɨpa mãrá pania teaipɨra, Tachi Ak'õrepa piarã
         mãɨ ẽpẽrá nepia teaipɨ.42 »Abaɨpa chi ãpia k'ede mɨne ĩjãa p'anɨ nemietaade baepiipɨra, Tachi Ak'õrepa mãɨ ẽpẽra
         minachia ɨtɨaipɨ. Mãɨ minachia ɨbɨa ɨtɨai pẽra piipará bɨma mãɨ ẽpẽra obɨɨrɨde k'ũruma
         jɨ̃nak'ari p'usade edá t'aa peedait'a. 43-44 Pɨ juapa pɨá nemietá oopisira, mãɨ bɨat'ut'aase nemietá ooemaapa. Piipará bɨma jua
         mosá ewaricha Tachi Ak'õre ome bait'a, mãɨ tachi jua ume uru bɨ ome t'ɨpɨ tau urua
         nɨbɨ k'iik'amá wãi k'aepẽra.+45-46 Ara mãɨ jĩra pɨ jĩrupa pɨá nemietá oopisira, mãɨ bɨat'ut'aase, nemietá ooemaapa. Piipará
         bɨma sĩta bak'ea ewaricha Tachi Ak'õre ome bait'a, mãɨ tachi jĩru ume uru bɨ ome t'ɨpɨ
         tau urua nɨbɨdea bat'a peei k'aepẽra.+47 Mãɨnepa pɨ taupa pɨá nemietá oopisira, mãɨ noet'aase nemietá ooemaapa. Piipará bɨma
         ewaricha Tachi Ak'õre ome tau berrea bait'a, tau ume uru bɨ ome t'ɨpɨ tau uruadea
         bat'a peei k'aepẽra. 48 Mãma k'i piudak'ama mãɨnepa chi t'ɨpɨ tau sida k'iik'ama.-49 Tachi minachia mĩa p'anɨnepa Tachi Ak'õre pae pia p'ananaipɨ, t'ã ne k'iurude p'ɨrɨpari
         jĩra.+50 T'ã pia bɨma maamina k'ɨyaawẽa beesira ¿sãmaasã́ mãicha k'ɨyaa beeima? Mãɨpuru Tachi
         Ak'õre pae pia p'anat'ɨ.+ Mãɨnepa ara machi ẽpẽerã paara sõpia p'anat'ɨ.
         
            
               	Ununaipɨ Tachi Ak'õrepa ichidirã ichi juade ua bait'a. Mãɨ pia k'awadawẽa p'anɨma k'ãre ununait'a. Chi eda waapẽarãmá jara k'ɨ̃ria bɨma Jesú
                     chok'ae p'irabariit'a, ichi pajãnea wãit'a wa Tachi Ak'õre Jaore cheit'a.

               	9:12 Malak'ia 3:1; 4:5-6.

               	9:13 Mateo 11:14; 17:11-12; Marco 6:14-29; Luca 1:16-17.

               	Mãɨnepa Tachi Ak'õrene k'ɨ̃risiadayá nek'odak'apɨ́ ewari oodai p'anɨma. Griego pedeade chi eda waapẽarã k'art'ade mãɨ newẽma.

               	Griego pedeade chi eda waapẽarã k'art'ade ichiaba nãɨya bɨ bɨma: Mãma k'i piudak'ama mãɨnepa chi t'ɨpɨ urua nɨbɨ sida k'iik'ama.

               	Griego pedeade chi eda waapẽarã k'art'ade mãɨnepa nãɨya bɨ bɨma: Mãma k'i piudak'ama mãɨnepa chi t'ɨpɨ tau k'iik'ama.

               	9:48 Isaía 66:24.

               	Mãɨ versículo t'aju bɨma. Griego pedeade nãɨya bɨ bɨma: Ãarea t'ɨpɨ taudepa t'ã atak'ari k'ɨyaak'oaipɨ.

               	Mãɨpuru Tachi Ak'õre pae pia p'anat'ɨ. Mãɨ griego pedeade t'aju bɨma. Nãɨya bɨ bɨma: T'ã uru p'anat'ɨ machi t'ãena.

Jesupa wẽra amaapataɨ k'orea jaradaMateo 19:1-12; Luca 16:18101 Maapae Jesú Capernaum p'uurudepa Judea tuadea wãsima Jordán to k'ĩaria. Ẽpẽerã minachia
         nɨbɨ mãicha ichimá cheepɨrɨsidaɨde ichia oopari jĩra ãchiá jaratea beesima. 2 Mãɨya bɨde chi eda waapẽarã p'ariseorã chesidama. Ichiá piawẽa pedeapidai k'orea nãɨya
         idisidama:—¿Ɨmɨk'ĩrapa chi k'ima amaai pia bɨk'ãra?3 Jesupa p'anoosima:—¿Moisepa k'ãre bɨsima?4 P'ariseorãpa p'anoosidama:—Moisepa mãɨ itu bɨpisima. Chi ɨmɨk'ĩrapa chi wẽra amaai k'orea k'art'a bɨk'ari maapae
         wẽrá teak'ari, mãɨ amaai bɨma.-5 Mãɨne Jesupa jarasima:—Moisepa mãɨ pedea bɨsima mãra k'ɨɨrɨwẽa p'anɨẽra. 6 Maamina jua chiwidieda Tachi Ak'õrepa ɨmɨk'ĩra mãɨnepa wẽra oosima.-7 Mãɨpuru ɨmɨk'ĩrapa chi ak'õre mãɨnepa chi nae ameek'ari ichi k'ima ome ará beeipɨ.
         8 Mãɨya k'ak'ua aba bɨ jĩra p'ananaipɨ.- Ãchi ume p'anɨwẽma, mãɨpari aba bɨ jĩra p'anɨma. 9 Mãɨpuru Tachi Ak'õrepa chi ará bɨdat'a abaɨ pida amaai pia bɨwẽma.10 Tiidá wãnak'ari chi Jesú ome p'ɨrrɨapataɨrãpa ichiá mãɨ k'orea idisidama. 11 Mãɨne Jesupa p'anoosima:—Ɨmɨk'ĩra abaɨpa ichi k'ima awaraɨ ome k'ãiwẽa bɨt'a amaak'ari, maapae wẽra awaraɨ
         ataipɨra, mãɨ ɨmɨk'ĩrapa nemietá oo bɨma mãɨ k'aadeapema wẽra ome. 12 Mãɨnepa wẽrapa ichi k'ima amaak'ari awaraɨ ɨmɨk'ĩra ataipɨra, mãɨ wẽrapa nemietá oo
         bɨma.Jesupa warrarã́ pia pedeadaMateo 19:13-15; Luca 18:15-1713 Mãɨne ẽpẽerãpa warrarã Jesumá enemeesidama ichi jua ɨ̃rɨ bɨk'ari pia pedeamẽrá. Maamina
         chi Jesú ome p'ɨrrɨapataɨrãpa chi warrarã enemeedaadarã ɨtɨasidama. 14 Jesupa mãɨ k'awaside, k'ĩruuk'ari nãɨya jarasima:—Warrarã mɨmá itu chepit'ɨ, ãchi chi Tachi Ak'õrepa ichidirã ichi juade ua bɨ jĩra
         p'anɨ pẽra. 15 Mɨa piarã jararuma: warra chak'e ichi ak'õre k'aade wãpari jĩra abaɨ pida Tachi Ak'õre
         k'aade wãepɨra, mãɨ ẽpẽra Tachi Ak'õre juade baiwẽma ichidirã paara.16 Maapae chi warrarã ichi juadepa orek'oak'ari ichi jua ãchi ɨ̃rɨ bɨk'oak'ari ya pia
         pedeasima.K'ũtã́ errearadepa ɨbɨa bɨ Jesú ome pedeadaMateo 19:16-30; Luca 18:18-3017 Jesú mãmãɨpa wãrune ẽpẽra ichimá p'ira chesima. Mãɨ ẽpẽra Jesú k'ĩrari sĩraporode
         k'obeek'ari idisima:—Pia Jarateaparí, ¿mɨa k'ãre ooi bɨma Tachi Ak'õre ome ewaricha chok'ae bai k'orea?18 Jesupa p'anoosima:—¿K'ãre k'orea mɨ pia bɨade a bɨma? Aba pida pia bɨwẽma; abapuru Tachi Ak'õret'u pia
         bɨpɨ. 19 Pɨa k'awa bɨma Tachi Ak'õrepa oopi bɨ pedea. Nãɨya jara bɨma: ẽpẽra pearãse, wẽra
         awaraɨ ome k'ãirãse, nechɨarãse, sea jararãse chĩara k'orea, searãse, pɨ ak'õre pɨ
         nae ome wap'ea base.20 Mãɨne ẽpẽrapa jarasima:—Jarateaparí, k'ũtãenapema mɨa mãɨ ãarea oo bɨma.21 Mãɨne Jesupa k'ɨ̃ria bɨdepa ichi ak'ɨk'ari jarasima:—Ne abawẽa bɨma. Pɨa uru bɨ ãarea netode wãk'ari erreara chi nenea k'edea tease. Mãɨya
         nepia pajãne uru baipɨ. Maapae mɨ ome p'ɨrrɨade chese.+22 Mãɨ ũrik'ari sõk'achia beek'ari, k'ĩra piawẽa wãsima, neet'á minachia uru basidepa.
         23 Mãɨne Jesupa p'ɨrrabari ak'ɨk'ari chi ichi ome p'ɨrrɨapataɨrã́ jarasima:—Piarã chi t'aju bɨma ẽpẽra errearadepa ɨbɨa bɨ Tachi Ak'õre juade bai k'orea, ichidirã
         paara.24 Chi ichi ome p'ɨrrɨapataɨrãpa k'awa k'ɨ̃risiadaé pasima.+ Maamina Jesupa mãicha jarasima:—Warrarã, chi t'aju bɨma ẽpẽra errearadepa ɨbɨa bɨ Tachi Ak'õre juade bai k'orea,
         ichidirã paara. 25 T'ajuwẽa bɨma camello akuja ãtaude eda wãit'a, mãɨ chi ẽpẽra errearadepa ɨbɨa bɨ Tachi
         Ak'õre juade bai k'aepẽra.26 Chi ichi ome p'ɨrrɨapataɨrãpa aba mãicha k'awa k'ɨ̃risiadaé pasima. Mãɨne ara ãchi
         paara pedeapachidama:—Mãɨyara Tachi Ak'õrepa ¿k'ait'a k'aripaima?27 Jesupa ãchi pia ak'ɨk'ari jarasima:—Ẽpẽrapa mãɨ p'ue ook'ama maamina Tachi Ak'õremá ne chi t'aju bɨ newẽma.28 Mãɨne Pedropa Jesua jarasima:—Taipa ne ãarea ameesidama pɨ ome wãnai k'orea.29 Jesupa jarasima:—Mɨa piarã jararuma: mɨ k'orea mãɨnepa chi pedea pia k'orea abaɨpa ichi te, ũpẽarã,
         ũpẽawẽrarã, nae, ak'õre, warrarã mãɨnepa ĩjũa ameeipɨra, 30 ichia ameena k'aepẽra nãɨ ewaride cien ataipɨ: te, ũpẽarã, ũpẽawẽra, nae, warrarã
         mãɨnepa ĩjũa. Ẽpẽrarãpa ichi piawẽa oodai k'orea ẽp'ẽnaipɨ maamina chi k'aadepema
         ewaride Tachi Ak'õre ome ewaricha chok'ae baipɨ. 31 Mãɨya minachia chi naa p'anɨ k'aadea p'ananaipɨ, mãɨnepa chi k'aadea p'anɨ naa p'ananaipɨ.Jesupa ichi piui mãicha jaradaMateo 20:17-19; Luca 18:31-3432 Jerusalenea wãsidaɨde Jesú naa wãsima. Mãma wãuta k'orea chi ichi ome p'ɨrrɨapataɨrãpa
         k'awa k'ɨ̃risiadawẽa p'anasidama mãɨnepa chi k'aadea wãutarã ne wap'ea p'anasidama.
         Mãɨya p'anɨne Jesupa mãicha chi doce p'anɨ awara ateewãk'ari, ichi mãɨyai bɨ k'orea
         jarasima:33 —Ũrit'ɨ, tachi Jerusalenea wãutama. Jãma abaɨpa mɨ, chi Ẽpẽra Warra jitapik'ari, p'aarerã
         chi mãɨrã chaarearã juade mãɨnepa Moisepa bɨda jarateapataɨrã juade bɨipɨ. Ãchia mɨ
         piui bɨade a jaradak'ari judiorãwẽa teadaipɨ. 34 Mãɨrãpa mɨ oo uru p'ananak'ari, taba idudak'ari, soapa p'edak'ari peadaipɨ. Maamina
         ewari ũpeaɨde mɨ chok'ae p'irabariipɨ.Zebedeo warrarãpa ididadaMateo 20:20-2835 Zebedeo warrarã Santiago mãɨnepa Juan Jesumá chedak'ari jarasidama:—Jarateaparí, taipa k'ɨ̃ria p'anɨma chi taipa idiutat'a pɨa taiyá teait'a.36 Jesupa idisima:—¿K'ãre k'ɨ̃ria p'anɨma mɨa mãra pae ooit'a?37 Ãchia p'anoosidama:—Pɨ jõmãɨrã chipari beerude tai pɨchi ome itu suak'abari beepise, aba pɨ juaraari
         aba pɨ juawieri.+38 Mãɨne Jesupa ãchiá jarasima:—Mãrapa atua p'anɨma k'ãre idi p'anɨt'a. Mɨ minachia mĩaipɨ. ¿Mãra sida piarã mãɨ
         jĩra mĩanai k'orea p'anɨk'ãra? ¿Mɨ minachia mĩarune porochoauta jĩra ara mãɨya mãra
         p'ue porochoapidai p'anɨk'ãra?+39 Ãchia p'anoosidama:—Ãjã, mãɨya p'ue p'anɨma.Mãɨne Jesupa jarasima:—Mãrapa chi pasu mɨa to bɨt'a todaipɨ mãɨnepa mɨ minachia mĩapidayá porochoadai jĩra
         mãra ara mãɨya ichiaba porochoadaipɨ.+40 Maamina mɨ juaraari wa mɨ juawieri suak'abari p'aneenait'a mɨa mãɨya p'ue jaraiwẽma.
         Tachi Ak'õrepuru mãɨya jaraipɨ chi ichia bɨda pae.41 Mãɨne chi waapẽarã diez p'anɨpa Santiago mãɨnepa Juanpa idi p'anɨt'a ũrisidaɨde, ãchi
         ome k'ĩruusidama. 42 Mãɨne Jesupa ãchi t'ɨ̃k'oak'ari jarasima:—Mãrapa k'awa p'anɨma chi nãɨ ĩjũanepema minachia k'awa p'anɨrãpa jua chaareadepa
         ãchi ẽpẽerã ãchi juade ua p'anɨt'a minachia chok'apatama. Mãɨya oopatama chi waapẽarãpa
         ãchi chi atepe p'anɨane a k'ɨ̃risiadamẽrá. 43 Maamina mãra mãɨya p'ananaiwẽa p'anɨma. Mãranepema chi atepe ba k'ɨ̃ria bɨpɨra chi
         waapẽarã pae pari mimiaparí jĩra bai bɨma. 44 Chi atepe ba k'ɨ̃ria bɨt'a jõmãɨrã k'aepẽra chi chipari pae pari mimiaparí jĩra bai
         bɨma. 45 Mãɨpuru mɨ, chi Ẽpẽra Warra chewẽa bɨma ẽpẽerã chi mɨ pae pari mimiapataɨrã padamẽrá.
         Mãɨpari mɨ che bɨma ẽpẽerã pae pari mimiaparí bai k'orea. Mãɨya mɨ piuipɨ ẽpẽerã minachia
         k'aripai k'orea.Jesupa ẽpẽra tau p'ãrio bɨ jɨpa beepidaMateo 20:29-34; Luca 18:35-4346 Jesú, ichi ome p'ɨrrɨapataɨrã mãɨnepa ẽpẽerã minachia p'anɨ Jericó p'uurude pasidama.
         Wãutade ẽpẽra tau p'ãrio bɨ o ik'idá erreara idi bɨ suak'abari basima. Mãɨ ẽpẽra Timeo
         warra Bartimeo pasima. 47 Bartimeopa ũrisima Jesú Nazaredepema mãma wãrut'a. Mãɨpuru bia beesima:—¡Jesú, Davidepa cheda, mɨ k'ĩra chupuriase!48 Mãɨne ẽpẽerã minachia p'anɨrãpa ichi ɨtɨasidama k'ĩup'eamẽrá, maamina ichia atepe
         ɨbɨa biasima:—¡Jesú, Davidepa cheda, mɨ k'ĩra chupuriase!49 Mãɨ ũriside Jesú bai nɨbeek'ari, nãɨya jarasima:—Ichi t'ɨ̃t'ɨ.Mãɨne chi tau p'ãrio bɨ t'ɨ̃nak'ari jarasidama:—Sõpia base. P'irabarise. Jesupa pɨ t'ɨ̃ bɨma.50 Ara mãɨne Bartimeopa ichia neet'á ɨ̃rɨ jɨ̃ bada ẽrak'ari isapea p'irabarik'ari Jesumá
         wãsima. 51 Mãɨne Jesupa ichiá idisima:—¿K'ãre k'ɨ̃ria bɨma mɨa ooit'a pɨ k'orea?Chi tau p'ãrio bɨpa jarasima:—Jarateaparí, mɨ taupa unu k'ɨ̃ria bɨma.52 Mãɨne Jesupa jarasima:—Wãse. Pɨa ĩjãana pẽra jɨpa beesima.Ara mãɨne chi tau p'ãrio badapa unu beesima. Maapae Jesú ome ode wãsima.
         
            
               	10:4 Deuteronomio 24:1-4.

               	10:6 Génesi 1:27; 5:2.

               	10:8 Génesi 2:24.

               	Griego pedeade chi eda waapẽarã k'art'ade ichiaba nãɨya bɨ bɨma: Pɨchi k'urusu jitase.

               	K'awa k'ɨ̃risiadaé pasima. Chi Jesú ome p'ɨrrɨapataɨrãpa k'ɨ̃risia p'anasima Tachi Ak'õrepa chi errearadepa ɨbɨa
                     berã atepe pia p'aneepisit'a.

               	Jõmãɨrã chipari beerude. Griego pedeade nãɨya bɨ bɨma: Pɨchidirã pɨchi juade pia ua beerude.

               	Griego pedeade nãɨya bɨ bɨma: ¿Mãra mɨ porochoadai jĩra porochoadaik'ãra? ¿Mɨa ne toi bɨ mãra pida p'ue todaik'ãra?

               	Jesupa jarada jĩra piarã mãɨyasima. Hecho 12:1-3; Apocalipsi 1:9.

            

         
      

   
      
         11
Jesú Jerusalene chedaMateo 21:1-11; Luca 19:28-40; Juan 12:12-19111 Jerusalén k'ait'a cheutade Betp'aké mãɨnepa Betania p'uurude chesidama, Olivo eya
         k'ait'a. Mãɨne Jesupa ichi ome p'ɨrrɨapataɨrã ume p'uurudea peesima. 2 Ãchiá nãɨya jarasima: «Tachi k'ĩrari bɨ p'uurudea wãt'ɨ. Pautade mãrapa mũra chae
         ununaipɨ. Mãɨ mũra chae ɨ̃rɨ aba pida bat'oodak'a pasima. Ẽranak'ari nãmá enemeet'ɨ.
         3 Abaɨpa mãrá k'ãre k'orea mãɨya oo p'anɨane a idiipɨra nãɨya jarat'ɨ: “Tachi Chiparipa
         nãɨ k'ɨ̃ria bɨma ya ara naane jĩitea tea peeipɨ”».4 Ode wãutade chi mũra chae chipari tede eda wãpataɨ k'ait'a jɨ̃ nɨbɨt'a ununak'ari
         ẽrasidama. 5 Waapẽarã arí p'anɨrãpa idisidama: «¿K'ãre oo p'anɨma? ¿K'ãre k'orea jãɨ mũra chae
         ẽramaa p'anɨma?»6 Jesupa jarada jĩra p'anoosidaɨde chi arí p'anɨpa itu ẽrapisidama. 7 Maapae chi mũra chae Jesumá ateewãnak'ari chi ãchia anamari jɨ̃ p'anana mũra ɨ̃rɨ
         bɨdak'ari maapae Jesú mãɨ ɨ̃rɨ suak'abari beesima. 8 Ẽpẽerã minachia p'anɨrãpa ãchia anamari jɨ̃ p'anana ode t'õk'oasidama. Chi eda waapẽarãpa
         pak'uru jua k'irú pará be mẽa bɨat'udada ojãne t'õk'oasidama.+9 Mãɨya ooutade chi ichi naa wã p'anɨrãpa mãɨnepa chi k'aadea che p'anɨrãpa jĩk'ua jarasidama:¡Minachia pia bɨma chi Tachi Chipari t'ɨ̃nepa cherut'a!+10 ¡Minachia pia bɨma tachi chõarãenapema Davidepa cheda! ¡Ichia ichidirã ichi juade
         ua baipɨ!¡Minachia pia bɨma chi Pajãne Bɨt'a!11 Jesú Jerusalene wãside Tachi Ak'õre te minachia bɨdea wãsima. Ãarea ak'ɨk'ari k'iumaa
         bɨẽra chi ichia doce jɨrɨ atadaɨrã ome Betania p'uurudea jĩitea wãsidama.Higojõ bɨɨrɨ p'urpadaMateo 21:18-1912 Norema Betania p'uurudepa wãutade Jesú jarrapisia nɨbeesima. 13 Mãɨne higojõ bɨɨrɨ k'irú pará bɨ t'ɨmɨɨpa unusima. Higo chaudai ewariwẽmina Jesupa
         ak'ɨde wãsima chi mãɨya chau nɨbɨ k'awayá. Ará parude k'irúawa nɨbɨ unusima.+14 Mãɨne Jesupa higojõ bɨɨrɨa jarasima: «¡Abaɨ pida pɨ nejõ waa jõnaiwẽma!»Mãɨya pedeasit'a chi ichi ome p'ɨrrɨapataɨrãpa ũrisidama.Jesupa ne netopataɨrã ãyá jerek'oadaMateo 21:12-17; Luca 19:45-48; Juan 2:13-2215 Jesú Jerusalene mãicha chek'ari Tachi Ak'õre te minachia bɨdea wãsima. Mãma tajata
         ne netopataɨrã mãɨnepa ne atapataɨrã ome unusima. Mãɨya unuk'ari, Jesupa ãchi ãarea
         ãyá jeret'aak'oasima. Mãma jira bat'ak'oasima ne nek'opataɨ chi erreara tau tua awaraɨdepema
         k'ãpiapataɨrãné mãɨnepa p'aloma netopataɨrã suak'abari p'aneepataɨ sida. 16 Mãɨ awara mi ãpia pida chi ne netopataɨ neet'á itu ateepié pasima chi Tachi Ak'õre
         te minachia bɨ edaria. 17 Ãchiá nãɨya jarateasima:—Tachi Ak'õre pedeade nãɨya bɨ bɨma: “Mɨ te ɨt'aa chiidipataɨ teade adaipɨ, nãɨ ãarea
         p'uurudepemarã pae”. Maamina mãrapa “nechɨapataɨ te uria bɨ jĩra” papisidama.+18 Mãɨ pedea ũrisidaɨde p'aarerã chi mãɨrã chaarearãpa mãɨnepa Moisepa bɨda jarateapataɨrãpa
         Jesú wap'easidama ichia jaratea bɨ ãareaɨrãpa pia ũri p'anɨ pẽra. Mãɨpuru jɨrɨ p'aneesidama
         ichi sãmaasã́ peadait'a. 19 Mãɨ ewari baepodoside Jesú chi ichi ome p'ɨrrɨapataɨrã ome mãɨ p'uurudepema wãsidama.Higojõ bɨɨrɨ p'urpa nɨbeedaMateo 21:20-2220 Tap'ededa chi higojõ bɨɨrɨk'á wãsidaɨde, chi k'arra p'oak'ari p'urpa nɨbɨt'a unusidama.
         21 Mãɨne Jesupa jarada Pedropa k'ɨ̃risiak'ari nãɨya jarasima:—Jarateaparí, ak'ɨse. Chi pɨa k'achia pedea badá mãɨ higojõ bɨɨrɨ p'urpasima.22 Jesupa jarasima:—Mãrapa Tachi Ak'õrene ĩjãanai p'anɨma. 23 Mɨa piarã jararuma: parituapa cha bɨ eyá ãyá wãpade maapae p'usadea eda baewãpade
         asira, ara ichia jararu jĩra mãɨyaipɨ. Maamina mãɨ piarã ichi sõne k'ɨ̃risiaiwẽa bɨma
         ichia jararu mãɨyaiwẽt'a, mãɨpari piarã mãɨyait'a ĩjãai bɨma. 24 Mãɨpuru mɨa mãrá jararuma: mãrapa Tachi Ak'õrea ne ɨt'aa chiididak'ari, mãɨnepa ichia
         mãɨ piarã teait'a a k'ɨ̃risia p'anɨpɨra, mãɨ ne ãarea jitadaipɨ. 25 Mãɨnepa mãrapa Tachi Ak'õrea ɨt'aa chiidiutade abaɨ ome k'ĩruu p'ananapɨra, mãɨ ẽpẽrapa
         ne piawẽa ooda naa k'ɨ̃risia atuat'ɨ, mãrapa ne piawẽa oodada mãra Ak'õre pajãne bɨpa
         ichiaba k'ɨ̃risia atuamẽrá. 26 Abaɨpa ne piawẽa oodat'a mãrapa mãɨ k'ɨ̃risia atuadaepɨra, ichiaba mãrapa ne piawẽa
         oodada mãra Ak'õre pajãne bɨpa k'ɨ̃risia atuaiwẽma.+¿K'ai t'ɨ̃nepa Jesupa jaratea bɨma?Mateo 21:23-27; Luca 20:1-827 Maapae mãicha Jerusalene chesidama. Jesú Tachi Ak'õre te minachia bɨ k'ait'a wãrune,
         p'aarerã chi mãɨrã chaarearã, chi Moisepa bɨda jarateapataɨrã mãɨnepa judiorã chi
         mãɨrã chaarearã ichimá chesidama. 28 Ãchia Jesua nãɨya idisidama:—Pɨa nãma oo bɨ ¿k'aipa oopi bɨma?29 Jesupa p'anoosima:—Mɨa pida mãrá ne idiipɨ. Mãrapa mãɨ p'anoosidara, mɨa pida jaraipɨ k'aipa mɨá mãɨya
         oopi bɨt'a. 30 ¿Sãmãɨpa Juan chesima porochoamẽrá? ¿Pajãne Bɨpa ichi peesima, wa nãɨ ĩjũanepemarãpa?
         P'anoot'ɨ.31 Mãɨne ara ãstu pedea para beesima: «Tachi Pajãnepema Ak'õrepa ichi peesiade adaipɨra,
         ichia jaraipɨ: “Mãɨ ¿k'ãre k'orea ĩjãanaé pasima?” 32 Maamina taipa p'ue “ẽpẽrapa ichi peesiade” adaiwẽma».Ãchia mãɨya jarasidama chi ẽpẽerã p'uurudepemarã wap'ea p'anɨ pẽra. Chi p'uurudepemarãmá,
         mãɨ Juan piarã Tachi Ak'õre pari pedeaparí pasima. 33 Mãɨpuru Jesua p'anoosidama:—Taipa atuapɨ.Mãɨne Jesupa jarasima:—Mãɨya bɨpɨra mɨa pida mãrá jaraiwẽma k'aipa mɨá jãɨya oopi bɨt'a.
         
            
               	Pak'uru jua k'irú pará be mẽa bɨat'udada ojãne t'õk'oasidama. Mãɨ ewaride mãɨya oopachidama ẽpẽra minachia k'awa bɨa pia pedeadamẽrá.

               	Minachia pia bɨma. Arameo pedeade Hosanna jarapatama. Salmo 118:25-26.

               	Israel tuade higojõ chak'e marzode mãɨnepa abrilde k'odai p'anɨma. Chi higojõ chak'e
                     ununaipɨra k'awapatama junione ãpia chaui ichiaba agostodepa aba octubredea minachia
                     chaui. Maamina Jesupa k'irúawa ununa pẽra k'awasima jõma mãɨ ãyone higo chauiwẽt'a.
                     Israel chi higo pak'uru jĩra bɨma. Osea 9:10; Mik'ea 7:1-2.

               	Mɨ te ɨt'aa chiidipataɨ teade adaipɨ. Isaía 56:7Nechɨapataɨ te uria bɨ jĩra. Jeremia 7:11.

               	Griego pedeade chi eda waapẽarã k'art'ade mãɨ versículo newẽma.

Chi mimiapataɨrã k'achia berã k'orea nepɨrɨdaMateo 21:33-46; Luca 20:9-19121 Mãɨne Jesupa nepɨrɨ bɨdepa nãɨya jarasima:—Ẽpẽra basima. Ewariaba mãɨ ẽpẽrapa uva uuk'ari ichi ne uu ĩjũa mawarapa adu jũk'asima.
         Mawara uria waibɨa uya k'orosima uvaba jui k'orea. Ichiaba te ɨt'ɨ oosima mãmãɨpa
         ãarea ak'ɨi k'orea. Maapae ichi ne uu ĩjũa waapẽarã ẽpẽerã juade bɨsima. Ãchi ome
         pedea ausidama uva baautade ichiá jõmasã́ teadait'a. Mãɨya pedeak'ari chi chipari
         tua awaraɨdea wãsima.2 Maapae uva baapataɨ ewari pak'ari, chi chiparipa ichi pae pari mimiaparí peesima chi
         uva k'ãenane mimiapataɨrãpa mãɨ chi ichipaepema uva tea peedamẽrá. 3 Maamina ichi jitadak'ari, jok'aedak'ari maapae k'ak'uá jĩitea jeret'aa peesidama.
         4 Mãɨya nak'ari chi chiparipa mãicha mimiaparí awaraɨ peesima ichiá teadai p'anɨt'a
         teadamẽrá. Maamina mãɨ poro ẽap'et'adak'ari,+ ya maapae ichi k'orea eesidama. 5 Mãɨya nak'ari chi chiparipa mãicha awaraɨ peesima maamina mãɨ peasidama. Mãɨya nak'ari
         chi ichi pae pari mimiapataɨrã minachia peesima. Waapẽarã jok'aesidama; waapẽarã peasidama.6 »Chi chiparipa mãicha ẽpẽra aba uru basima; mãɨ ichi warra minachia k'ɨ̃ria bɨ pasima.
         “Mɨ warra wap'eadai p'anɨék'ãra” a k'ɨ̃risiak'ari, mãɨ peesima. 7 Maamina chi ne uu ĩjũa mimiapataɨrãpa chi mãɨ warra unusidaɨde ãchi tuaba jarasidama:
         “Jãɨpa chi ak'õre piuk'ari, ichia ne uru bada ãarea jɨ̃aipɨ. ¡Mãɨpuru ichi peadaipɨ!
         Mãɨya chi ĩjũa tachidí paipɨ”.8 Ara mãɨne ichi jitadak'ari peasidama. Maapae chi uva k'ãenanepa ãyá jirat'aasidama.
         9 Mãɨpuru chi ne uu ĩjũa chiparipa ¿k'ãre ooima? Ará wãk'ari ãchi ãarea k'enak'ari maapae
         ichi uva k'ãena awaraɨrã́ ak'ɨpiipɨ. 10 Mãrapa ¿Tachi Ak'õre pedea eda jaradawẽk'ãra? Nãɨya jara bɨma:“Chi te oopataɨrãpa mawara amaanana pada, mãɨ mawara chi atepe piipará beesima.11 Nãɨ Tachi Chiparipa mãɨya ooda pẽra tachimá minachia pia beesima”-».12 P'aarerã chi mãɨrã chaarearãpa k'awasidama Jesupa mãɨ nepɨrɨdadepa ãchi k'orea pedeada
         pẽra, Jesú jita k'ɨ̃ria p'anasidama. Maamina chi ẽpẽerã nɨbɨ wap'ea p'anɨ pẽra ichi
         itu bɨdak'ari ãyá wãsidama.¿Romanepema pae erreara p'aadai p'anɨk'ãra?Mateo 22:15-22; Luca 20:20-2613 Mãɨya nak'ari p'ariseorãpa mãɨnepa Herodedepemarãpa Jesumá ẽpẽerã peesidama ichiá
         piawẽa pedeapidai k'orea. 14 Chedak'ari jarasidama:—Jarateaparí, taipa k'awa p'anɨma pɨ ẽpẽra jĩp'a bɨt'a. Abaɨ pida pɨá awara k'ɨ̃risiapik'ama,
         pɨa ẽpẽerã ãarea abarik'a unupariideepuru. Mãɨpari Tachi Ak'õre o k'orea piarã jarateaparima.
         Romanepema pae erreara jɨrɨp'epataɨ ¿tachi judiorãpa p'aadai pia bɨk'ãra wa mãɨyawẽ?15 Maamina Jesupa ãchi ẽpẽerã pia jĩra berãt'a k'awaside, nãɨya jarasima:—Mãrapa ¿k'ãre k'orea mɨ piawẽa pedeapii k'ɨ̃ria p'anɨma? Erreara tau enemeet'ɨ mɨa
         ak'ɨi k'orea.16 Ara mãɨne ateewãsidama. Mãɨne Jesupa idisima:—¿K'ai k'ĩra nãɨne bɨ bɨma? ¿K'ai t'ɨ̃ eda bɨ bɨma?Ãchia p'anoosidama:—Romanepema chi atepe poro chaarea bɨdé.17 Mãɨne Jesupa jarasima:—Mãɨyara chi Romanepema chi atepe poro chaarea bɨdé mãɨ ichidí ichiá teat'ɨ, ichiaba
         chi Tachi Ak'õrené mãɨ chi Tachi Ak'õrea teat'ɨ.Ãchia Jesú k'orea k'awa k'ɨ̃risiadaé pasima.Piudaadarã chok'ae p'irabaridai k'orea jaradaMateo 22:23-33; Luca 20:27-4018 Maapae chi eda waapẽarã saduceorã Jesú orrobarisidama. Saduceorãpa jarapatama piudaadarã
         chok'ae p'irabaridaiwẽt'a. Mãɨpuru Jesua nãɨya idisidama:19 —Jarateaparí, Moisepa tachi pae bɨsima ẽpẽra warra newẽa bɨ piusira, ichi ũpẽapa chi
         p'ẽtã́ atai pia bɨma chi ũpẽa piuda k'orea warra unui k'orea.-20 Ewariaba ũpẽarã siete p'anasidama. Chi ĩwinipa k'ima atasima maamina warra unui naena,
         piusima. 21 Chi mãɨ ɨ̃aripema ũpẽapa chi p'ẽtã́ atasima maamina ara mãɨ jĩra warra newẽa piusima.
         Ara mãɨ jĩra ɨ̃aripema ũpẽapa chi p'ẽtã́ atasima maamina ara mãɨya piusima. 22 Chi ũpẽa ãareaɨrãpa mãɨ wẽra atasidama maamina warra newẽa piusidama. Mãɨya bak'ari
         chi wẽra sida piusima. 23 Mãɨ ũpẽarã siete p'anɨpa mãɨ wẽra ata p'anasidama. Mãɨyara chok'ae p'irabariutade
         ¿chi sãɨpa ichi uru beeima?24 Mãɨ k'orea Jesupa p'anoosima:—¿Pia k'ɨ̃risia atua p'anɨwẽk'ãra? ¡Mãrapa Tachi Ak'õre pedea mãɨnepa ichi jua chaarea
         bɨ atua p'anɨma! 25 Ũrit'ɨ. Chok'ae p'irabariutade, ẽpẽerãpa k'ima waa atadaiwẽma wa wẽra ɨmɨk'ĩrá teadaiwẽma,
         mãɨpari Tachi Ak'õrepa ɨt'aripa peedaɨrã jĩra p'ananaipɨ. 26 ¿Mãrapa chi piudaadarã chok'ae p'irabaridai k'orea chi Moisé k'art'ade eda jaradawẽk'ãra?
         Tachi Ak'õrepa pak'uru jeeda urua nɨbɨ k'orea Moisea jarasima: “Mɨ Abrahán Pajãnepema
         Ak'õrepɨ, Isá Pajãnepema Ak'õrepɨ mãɨnepa Jacó Pajãnepema Ak'õrepɨ”.-27 ¡Ichi chi piudaadarã Ak'õrewẽma, mãɨpari chi chok'ae berã Pajãnepema Ak'õrepɨ! ¡Mãra
         minachia k'awa k'ɨ̃risiadawẽa p'anɨma!Tachi Ak'õrepa oopi bɨ pedea chi mãɨ piipará bɨMateo 22:34-4028 Mãɨya pedea p'anɨne chi Moisepa bɨda jarateapataɨrãnepema aba bɨpa Jesú orrobarik'ari,
         chi Jesupa saduceorã́ pia p'anoonat'a ũri basima. Mãɨpuru idisima:—Tachi Ak'õrepa oopi bɨ pedeadepema ¿sãɨ chi atepe piipará bɨma?29 Jesupa p'anoosima:—Chi piipará bɨ nãɨpɨ: “Ũrit'ɨ, israel ĩjũanepemarã. Tachi Ak'õre, Tachi Chipari aba
         bɨpɨ. 30 Ãarea pɨ sõnepa, ãarea pɨ jaoredepa, ãarea pɨ k'ɨ̃risiadepa mãɨnepa ãarea pɨ jua chaareadepa
         pɨa pɨchi Chipari, Tachi Ak'õre k'ɨ̃riase”. Tachi Ak'õrepa oopi bɨ pedeadepema mãɨt'a
         chi atepe piipará bɨma. 31 Mãɨnepa chi mãɨ ɨ̃ari bɨ nãɨpɨ: “Abaɨ k'ɨ̃riase ara pɨchi k'ɨ̃ria bɨ jĩra”.- Mãɨ umepema pedea k'aepẽra mãɨ piipará newẽma.32 Mãɨne chi Moisepa bɨda jarateaparipa jarasima:—Pia bɨma, Jarateaparí, pɨa jara bɨ jĩra Tachi Ak'õre abapuru bɨma, waa ichi awara
         newẽma. 33 Tachia piarã ãarea tachi sõnepa, ãarea tachi k'ɨ̃risiadepa mãɨnepa ãarea tachi jua
         chaareadepa ãarea Tachi Ak'õre k'ɨ̃rianai p'anɨma. Mãɨnepa abaɨ ara tachi k'ɨ̃ria
         bɨ jĩra k'ɨ̃rianai p'anɨma. Mãɨ ãnimara minachia Tachi Ak'õrea paateapataɨ k'aepẽra
         mãɨ atepe pia bɨma.34 Pia p'anoona pẽra, Jesupa ichiá jarasima:—Pɨ Tachi Ak'õrepa ichidirã ichi juade ua bai k'ait'a bɨma.Ara mãmãɨpa abaɨ pida Jesua waa ne ididai k'ɨ̃rianaé pasima.Tachi k'aripaparí teai jarada ¿k'ai warrama?Mateo 22:41-46; Luca 20:41-4435 Jesupa Tachi Ak'õre te eda jaratea baside ẽpẽerã́ nãɨya idisima:—Chi Moisepa bɨda jarateapataɨrãpa ¿k'ãre k'orea Tachi Ak'õrepa Tachi K'aripaparí
         teai jarada Daví warraade a p'anɨma? 36 Ara mãɨ Davipa Tachi Ak'õre Jaoredepa nãɨya jarasima:Tachi Chiparipa mɨ Chiparia nãɨya jarasima: mɨ juaraari suak'abari beese, aba mɨa
         pɨchi nek'ĩramá pɨchi juade bɨrudea.-37 Tachi Ak'õrepa Tachi K'aripaparí teai jarada ara chi Davipa mãɨ mɨ Chipariade a bɨpɨra,
         ¿sãmaasã́ Daví warra paima?Jesupa mãɨya jaratea bɨt'a chok'araɨrãpa ẽpẽerãpa sõpia ũri tuanasidama.Jesupa p'ariseorã k'orea k'achia pedeadaMateo 23:1-36; Luca 11:37-54; 20:45-4738 Jesupa jarateapodoside nãɨya jarasima: «Jĩrak'aua p'anat'ɨ chi Moisepa bɨda jarateapataɨrã
         k'orea. Ãchia neet'á teesoa anamari jɨ̃patama. Mãɨ awara p'uurude ninane k'ɨ̃riapatama
         ẽpẽerãpa ãchiá pia pedeadamẽrá. 39 Judiorã ará pedeapataɨ tede ãchi suak'abari p'aneepatama jõmãɨrã taade, minachia k'awa
         berã suak'abari p'aneepataɨde; nek'outade ara mãɨ jĩra oopatama. 40 P'ẽtãarã neet'á ẽemaripatama mãɨnepa minachia tãaraa ɨt'aa chiidipatama ẽpẽerãpa mãra
         pia ununamẽrá. Mãɨ k'orea Tachi Ak'õrepa ãchi atepe ɨtɨaipɨ».Chi p'ẽtãpa erreara tau teadaLuca 21:1-441 Tachi Ak'õre te minachia bɨ k'orea erreara bɨpataɨ k'ĩrari suak'abari baside, Jesupa
         unusima ẽpẽerãpa erreara tau eda bɨ p'anɨt'a. Chi ẽpẽerã minachia nɨbɨ errearadepa
         ɨbɨa berãpa erreara minachia eda bɨpachidama. 42 Mãɨne p'ẽtã́ chupuria k'ɨrɨpa erreara tau neepɨawẽa ume bɨt'a eda bɨsima. 43 Jesupa ichi ome p'ɨrrɨapataɨrã́ t'ɨ̃k'ari jarasima:—Mɨa piarã mãrá jararuma: jãɨ p'ẽtã́ chupuria k'ɨrɨpa atepe teasima ãareaɨrãpa teadada
         k'aepẽra. 44 Ãchia chi erreara beedadepema teasidama, maamina chi wẽra chupuria k'ɨrɨpa nek'oi
         k'orea uru badadepema ãarea teasima.
         
            
               	Mãɨ poro ẽap'et'adak'ari. Griego pedeade chi eda waapẽarã k'art'ade ichiaba nãɨya bɨ bɨma: Mawara bat'asidama.

               	12:11 Salmo 118:22-23.

               	12:19 Deuteronomio 25:5.

               	12:26 Éxodo 3:2-6.

               	12:31 Levítico 19:18.

               	12:36 Salmo 110:1.

Tachi Ak'õre te minachia bɨ ãrinai pada Jesupa jaradaMateo 10:16-25; 24:1-28; Luca 17:22-24; 21:5-24131 Jesú Tachi Ak'õre te minachia bɨ edariipa tajatá wãrune, ichi ome p'ɨrrɨapataɨrãnepema
         abaɨpa jarasima:—Jarateaparí, ¡Ak'ɨse nãɨ mawara nepalá be mãɨnepa nãɨ te pia k'ede!2 Mãɨne Jesupa ãchiá jarasima:—Chi mãrapa nãɨ te unu p'anɨt'a minachia k'obepɨ. Nãɨ mawara p'ãnana pada ãarea ãriipɨ.3 Maapae Olivo eyadea wãsidama, chi Tachi Ak'õre te minachia bɨ k'ĩrari. Jesú mãma suak'abari
         baside Pedropa, Santiagopa, Juanpa mãɨnepa Andrepa ãchi tuaba ichiá idisidama:4 —Taiyá jarase: Tachi Ak'õre te minachia bɨ ¿sãapae mãɨ ãriima? ¿K'ãrenepa k'awadaima
         mãɨ ewari k'ait'a parude?5 Mãɨne Jesupa jarasima:—Jĩrak'aua nipat'ɨ abaɨa pida mãra seapiemaapa. 6 Chok'araɨrãpa jaradaipɨ: “Mɨ Tachi Ak'õrepa Tachi K'aripaparí teai jara bada”. Mãɨya
         ẽpẽerã minachia ãarea seadaipɨ. 7 P'uuru aba bɨ awaraɨ ome k'ĩruupik'a nɨbɨ mãɨnepa mãɨ k'ĩruupik'a nɨbɨ ũriutade, p'erarãt'ɨ.
         Mãɨ jõma mãɨyai bɨma. Maamina nãɨ ewari waidi paiwẽma. 8 Ĩjũa aba bɨ ĩjũa awaraɨ ome k'ĩruupik'a nɨbaipɨ. Ichiaba tua abaɨdepema poro jũra
         jɨ̃parí jɨ̃ bɨ tua awaraɨdepema poro jũra jɨ̃parí jɨ̃ bɨ ome k'ĩruupik'a nɨbaipɨ.
         Tuacha iurumia wãipɨ mãɨnepa jarra minachia baipɨ. Maamina mãɨ chi ɨ̃rapuru ãpia minachia
         mĩanaidepemapɨ, wẽra warra p'ua bɨ jĩra.9 »Jĩrak'aua p'anat'ɨ. Mãra chi ak'ɨpataɨrãmá ateewãnak'ari maapae judiorã ará pedeapataɨ
         tede soapa p'edaipɨ. Mɨne ĩjãa p'anɨ k'orea ãchia mãra chi poro chaarearã k'ĩrari
         mãɨnepa chi poro jũra jɨ̃parí jɨ̃ p'anɨrã k'ĩrari ateewãnaipɨ. Mãɨne mãrapa mɨ k'orea
         ãchi k'ĩrari pedeadaipɨ. 10 Maamina nãɨ ewari pai naena chi pedea pia mɨ k'orea p'uurucha ãarea jaradai p'anɨma.
         11 Mãra jita enemeeutade k'ɨ̃risia paraarãt'ɨ k'ãret'a jaradai k'orea. Chi chaarearã
         k'ĩrari p'anɨne Tachi Ak'õrepa k'awapiipɨ k'ãre jaradai p'anɨ. Mãɨ pedeautade mãra
         k'ɨ̃risiadepa pedeadaiwẽma, mãɨpari Tachi Ak'õre Jaorepa mãra k'ak'uadepa pedeaipɨ.
         12 Abaɨpa ara ichi ũpẽa peapiipɨ mɨne ĩjãa bɨ k'orea. Chi ak'õrepa ichi warra peapiipɨ
         mãɨnepa chi warrarãpa ãchi ak'õrerã k'ĩruunak'ari peadaipɨ. 13 Mɨne ĩjãa p'anɨ k'orea jõmãɨrãpa mãra unuemaanaipɨ. Maamina chi k'aadepema ewari parudea
         mɨne wapida ĩjãa p'anɨ itu bɨdaepɨra, Tachi Ak'õrepa mãɨ k'aripaipɨ ichi ome chok'ae
         p'ananamẽrá.14 »Chi nemietá Tachi Ak'õrepa k'ɨ̃riak'aɨ ichi baiwẽa bɨmá mãrapa mãɨ unuutade Judea
         tuade berã eyadea mĩruwãnai p'anɨma.+ (Chi k'art'a eda jara bɨpa k'ãre jara bɨt'a k'awai bɨma). 15 Mãɨne ẽpẽra ichi te ɨ̃rɨ bɨ ichi tede eda wãiwẽa bɨma ne ateewãi k'orea. 16 Chi ne uu ĩjũane bɨpa ichi neet'á ɨ̃rɨ jɨ̃parí jĩitea atade wãiwẽa bɨma. 17 Mãɨ ewaride wẽrarã biak'oa berã mãɨnepa warra juto ua berã chupuria p'aneenaipɨ. 18 Tachi Ak'õrea ɨt'aa chiidit'ɨ mãɨ mĩruwãnai ewaride mãɨya ewãrapiemaapa. 19 Mãɨ ewaride ẽpẽerã minachia chupuria mĩanaipɨ. Tachi Ak'õrepa nãɨ ĩjũa oosiedapema
         ẽpẽerã mãɨ jĩra atepe mĩapik'a pasima, ichiaba mãɨya bak'ari waa ara mãɨ jĩra mĩanaiwẽma.
         20 Tachi Chiparipa mãɨ ewari edá baepiépara mi ãpia pida ẽpẽra baiwẽ pasima. Maamina
         ichia mãɨ ewari edá baepisima, ichia jɨrɨ atada ẽpẽerã k'orea.21 »Mãɨ ewaride abaɨpa mãrá jaraipɨra, “Ak'ɨt'ɨ, Tachi Ak'õrepa Tachi K'aripaparí teai
         jarada nãma bɨma”, mãɨ ĩjãarãt'ɨ. Waapẽarãpa “Ak'ɨt'ɨ, chawa bɨade” aipɨra, mãɨ sida
         ĩjãarãt'ɨ. 22 Mãɨ ewaride waapẽarãpa ara ãchi Tachi Ak'õrepa Tachi K'aripaparí teai jaradaade a
         jaradaipɨ. Ichiaba waapẽarãpa sea jaradaipɨ ãchi Tachi Ak'õre pari pedeapataɨade adaipɨ.
         Mãɨrãpa ẽpẽerãpa ne p'ue oodak'apɨ́ waibɨa be oodaipɨ ẽpẽerã seadai k'orea. Tachi
         Ak'õrepa jɨrɨ atadaɨrã p'ue seadaipara, ãchi sida seadai pasima. 23 Tau pará p'anat'ɨ. Mɨa mãrá ãarea jarasima mãɨ mãɨyai naena.Ẽpẽra Warra chei k'orea bɨdaMateo 24:29-44; Luca 21:25-3624 »Mãɨ ewaride ẽpẽerã minachia mĩa p'ananak'ari ɨmata p'ãrioipɨ. Jedek'o sida waa jẽrat'ĩuiwẽma.
         25 K'ãk'ãi pajãnepa baek'oadaipɨ. Ãarea pajãne be orek'oadaipɨ.26 »Mãɨ ewaride mɨ, chi Ẽpẽra Warra, mɨ jua chaareadepa jɨ̃ararãne cheit'a mãɨnepa k'ĩrawãrea
         bɨt'a ununaipɨ.-27 Mãɨne mɨa Tachi Ak'õrepa ɨt'aripa peedaɨrã tuacha wãpiipɨ Tachi Ak'õrepa jɨrɨ atadaɨrã
         tausia ará jeredamẽrá.28 »Higo bɨɨrɨ k'orea nepɨrɨda k'awat'ɨ. Chi pak'uru jua t'uk'u nɨbeek'ari k'irú cheparima.
         Mãɨnepa jõmãɨrãpa k'awa p'anɨma tãaraawẽa bɨde iu p'oait'a. 29 Ara mãɨ jĩra mɨa jarada unuutade k'awat'ɨ mɨ chei ewari ará pamaa bɨt'a. 30 Mɨa mãrá piarã jararuma: nãɨ ewaridepema ẽpẽerã piudai naena mãɨ ãarea mãɨyaipɨ. 31 Pajã mãɨnepa nãɨ ĩjũa jõipɨ, maamina mɨ pedea jõiwẽma.32 »Maamina abaɨ pida mãɨ ewari sãapae mãɨyait'a k'awadawẽma. Tachi Ak'õrepa ɨt'aripa
         peedaɨrã pida atua p'anɨma. Mɨ, chi Ẽpẽra Warra pida atua bɨma. Abapuru mɨ Ak'õrepuru
         mãɨ k'awa bɨma.33 »¡Tau pará p'anat'ɨ! ¡Ak'ɨ p'anat'ɨ!+ Mãrapa chi ewari sãapae chei atua p'anɨma. 34 Mãɨ ewari cheru nãɨ jĩra bɨma: ẽpẽra tua awaraɨdea wãrune chi ichi pae pari mimiapataɨrã
         ameeparima ichi te ak'ɨdamẽrá. Ãchicha bɨparima ne oodamẽrá. Chi eda wãpataɨ ak'ɨparia
         jaraparima pia ak'ɨ bamẽrá. 35 Ara mãɨ jĩra mãra pida atua p'anɨma mãra Te Chipari sãapae cheit'a: k'ewará, teamasi
         estarik'a, et'erre pirurude wa tap'ede. Mãɨpuru tau pará p'anat'ɨ, 36 ara atua nɨbɨde, mɨ mãɨ cherude mãra k'ãi p'anɨ unuemaapa. 37 Chi mɨa mãrá jara bɨt'a ãareaɨrã́ pida jara bɨma: tau pará p'anat'ɨ.
         
            
               	Chi nemietá Tachi Ak'õrepa k'ɨ̃riak'aɨ. Griego pedeade chi eda waapẽarã k'art'ade nãɨ sida bɨ bɨma: Tachi Ak'õre pari pedeaparí Danielpa jarada. Daniel 9:27; 11:31; 12:11. Griego Antioco Epip'aneopa Tachi Ak'õre te minachia bɨde nemietá bɨsima Jesú t'õnai
                     naena. Maamina Jesupa jarasima mãɨ Antiocopa ooda jĩra mãicha mãɨyait'a. Waapẽarãmá
                     Jesupa jarada piarã mãɨyasima romanepemarãpa Jerusalén p'uuru mãɨnepa Tachi Ak'õre
                     te minachia bɨ ãyo 70de jõma ãrisidaɨde. Waapẽarãmá jara bɨma chi ẽpẽra k'achia bɨpa
                     mãɨya ooit'a. 2 Tesalonicense 2:3-10. Mãɨnepa waapẽarãmá Jesupa jarada k'aadeapema ewaride mãɨyaipɨ.

               	13:26 Daniel 7:13-14.

               	¡Tau pará p'anat'ɨ! ¡Ak'ɨ p'anat'ɨ! Griego pedeade chi eda waapẽarã k'art'ade bɨ bɨma: Ɨt'aa chiidit'ɨ.

Jesú peadai k'orea k'ɨ̃risia jɨrɨ p'ananaMateo 26:1-5; Luca 22:1-2; Juan 11:45-53141 Ewari ume parude judiorãpa Egitodepa wãnana k'ɨ̃risiapataɨ ewari+ oodai pasima. Mãɨ arapaapataɨ ewaride p'ana ooropiparí newẽa k'opatama. Mãɨne p'aarerã
         chi mãɨrã chaarearãpa mãɨnepa Moisepa bɨda jarateapataɨrã ome k'ɨ̃risia jɨrɨ p'anasidama
         Jesú k'ĩup'ea jitadak'ari peapidai k'orea. 2 Maamina jarasidama: «Arapaapataɨ ewaride jitadaiwẽma ẽpẽerã k'ĩruupidaemaapa».Wẽrapa nardo k'era Jesú poro ɨ̃rɨ weadaMateo 26:6-13; Juan 12:1-83 Mãɨ ewaride Jesú Betania p'uurude chi Simón aidapa k'ɨdade bada tede basima. Nek'opataɨde
         suak'abari bɨde wẽra ichimá chesima. Mãɨ wẽrapa pot'eya alabastro mawara ooda enemeesima.
         Pot'eya nardo k'era chi ichiawa, chi neepɨa bɨt'a ipiru basima. Mãɨne wẽrapa chi pot'eya
         obɨɨrɨ beet'aak'ari, maapae k'era Jesú poro ɨ̃rɨ weasima. 4 Mãɨpuru chi eda waapẽarã arí p'anɨ k'ĩruunak'ari ãchi tuaba jarasidama:—¿K'ãre k'orea jãɨ k'era pari ãrisima? 5 Netodapara erreara minachia+ jitadai pasima. Mãɨnepa chichupuria k'ede k'aripadai pasima.Mãɨ wẽra minachia ɨtɨasidama. 6 Maamina Jesupa jarasima:—Itu bɨt'ɨ. ¿K'ãre k'orea ichi ɨtɨa p'anɨma? Ichia mɨ jãɨya ooda pia bɨma. 7 Chichupuria k'ede ewaricha mãra t'ãena p'ananaipɨ; mãrapa k'ɨ̃ria p'anɨpɨra p'ue ãchi
         k'aripadai p'anɨma. Maamina mɨ mãra ome ewaricha baiwẽma. 8 Nãɨ wẽrapa ara ichi p'ue oosima. Tãaraawẽa bɨde mɨ piuk'ari t'ɨbaridaipɨ. Ichia mɨ
         mãɨ k'orea k'erapa p'ɨrɨsima. 9 Mɨa piarã jararuma: jõma nãɨ ĩjũane chi pedea pia mɨ k'orea jarautamá nãɨ wẽrapa ooda
         nepɨrɨdaipɨ ichi k'ɨ̃risiadamẽrá.Judapa Jesú jitapi k'orea k'ɨ̃risiadaMateo 26:14-16; Luca 22:3-610 Juda Iscariote Jesupa doce peedaɨrãnepema pasima. Mãɨ Juda p'aarerã chi mãɨrã chaarearãmá
         wãsima Jesú jitapii k'orea. 11 Mãɨ ũrisidaɨde ãchi arapaadak'ari Judá erreara teadayade asidama. Mãɨne Judapa jɨrɨpachima
         sãmaasã́ Jesú jitapiit'a.Jesupa doce jɨrɨ atadaɨrã ome nek'odaMateo 26:17-29; Luca 22:7-23; Juan 13:21-30; 1 Corintio 11:23-2612 Judiorã p'ana ooropiparí newẽa k'opataɨ arapaapataɨ ewari pasima. Tomioama mãɨya k'opachidama
         mãɨnepa chi naapema ewaride oveja chak'e peadak'ari k'opachidama. Mãɨ ewaride chi
         Jesú ome p'ɨrrɨapataɨrãpa ichiá idisidama:—¿Pɨa sãma k'ɨ̃ria bɨma taipa chik'o k'odayá+ oode wãnait'a?13 Mãɨne Jesupa ichi ome p'ɨrrɨapataɨrã ume t'ɨ̃k'ari nãɨya jarasima:—Jerusalén p'uurudea wãt'ɨ. Jãma mãrapa ununaipɨ ɨmɨk'ĩrapa pania chok'ode ateerut'a.
         Mãɨ k'aade wãt'ɨ. 14 Ichi eda wãrumá chi te chiparia jarat'ɨ: “Tachi Jarateaparipa nãɨ idipisima: mɨa mãɨnepa
         mɨ ome p'ɨrrɨapataɨrãpa Egitodepa wãnana k'ɨ̃risiapataɨ ewari nek'opataɨ ¿sãma k'odaima?”
         15 Mãɨpa tejã ɨt'aria lao nepalá ãarea pia oo nɨbɨt'a unupiipɨ. Mãma tachi chik'o oot'ɨ.16 Chi Jesupa jɨrɨ atadaɨrã ume p'uurudea wãsidama. Wãutade ãarea Jesupa ãchiá jarada
         jĩra unusidama. Ara mãɨne chi Egitodepa wãnana k'ɨ̃risiapataɨ ewari nek'opataɨ oosidama.17 K'iuk'ari Jesú, chi ichi ome p'ɨrrɨapataɨrã doce p'anɨ ome chesidama. 18 Mãɨ suak'a p'aneenak'ari nek'omaa p'anɨne Jesupa jarasima:—Mɨa piarã jararuma: aba mɨ ome nek'omaa bɨpa mɨ jitapiipɨ.19 Maapae sõk'achia p'aneenak'ari, ãchia abaabá Jesua idisidama:—¿Mɨa mãɨyaik'ãra?20 Jesupa jarasima:—Aba mãra docedepemarãpa mɨ ome p'arat'u aba bɨde chi p'ana ará bek'eak'ari k'o bɨpa,
         mãɨpa mɨ jitapiipɨ. 21 Piarã mɨ, chi Ẽpẽra Warra piui bɨma Tachi Ak'õre pedeade bɨ bɨ jĩra.- ¡Maamina chi mɨ jitapii bɨ ẽpẽra mãɨ chichupuria baipɨ! Pia basima, mãɨ ẽpẽra t'õwẽa
         badapara.22 Nek'omaa p'anɨne Jesupa p'ana juade jitak'ari ɨt'aa chiidik'ari Tachi Ak'õrea sõpia
         bɨade a jarasima. Maapae t'oet'aak'ari ãchiá tearude nãɨya jarasima:—Jitat'ɨ. Nãɨ mɨ k'ak'uapɨ.23 Maapae pasu jitak'ari Tachi Ak'õrea sõpia bɨade asima. Mãɨ ãchiá teak'ari, ãareaɨrãpa
         tosidama. 24 Mãɨne Jesupa jarasima:—Nãɨ mɨ oapɨ. Mɨ oa ãrirunepa Tachi Ak'õrepa pedea chiwidi bɨ bɨma chok'ará ẽpẽerã
         pae.+25 Mɨa piarã jararuma: mɨa uvaba waa toiwẽma aba Tachi Ak'õrepa jõma ichidirã ichi juade
         ua beerudea. Mãɨyapuru mɨa uvaba mãicha toipɨ.+Pedropa Jesú itu bɨwẽane adaMateo 26:30-35; Luca 22:31-34; Juan 13:36-3826 Maapae Tachi Ak'õre pedea bɨ bɨdadepema k'aridak'ari Olivo eyadea wãsidama.+27 Wãutade Jesupa jarasima:—Nãɨ teamasi mãrapa ãarea mɨ tuaba ameenaipɨ. Tachi Ak'õre pedeade nãɨya bɨ bɨma:
         “Mɨa chi oveja ak'ɨparí pearude chi oveja jĩichoadaipɨ”.-28 Maamina mɨ chok'ae p'irabarik'ari mãra naa wãipɨ Galilea tuadea.29 Mãɨne Pedropa Jesua jarasima:—Jõmãɨrãpa pɨ tuaba ameenaimina, mɨa pɨ ameeiwẽma.30 Jesupa Pedroa jarasima:—Mɨa piarã jararuma: idi, ara nãɨ teamasi, et'erre bari k'ak'o ume pirui naena pɨa
         bari k'ak'o ũpea mɨ unuk'aade aipɨ.31 Maamina Pedropa mãicha jarasima:—Mɨ pɨ ome peautamina, pɨ tuaba ameeiwẽma.Chi waapẽarãpa ara abarik'a jarasidama.Jesupa Getsemanine Tachi Ak'õrea ɨt'aa chiididaMateo 26:36-46; Luca 22:39-4632 Maapae Getsemaní apataɨmá pasidama. Jesupa chi ichi ome p'ɨrrɨapataɨrã́ jarasima:—Mɨa Tachi Ak'õrea ɨt'aa chiidirumisa nãma suak'abari p'aneet'ɨ.33 Maapae Pedro, Santiago mãɨnepa Juan awara ateewãsima. Ichi mãɨya bai bɨẽra, k'ĩra
         piawẽa beek'ari, sõp'ua beesima. 34 Mãɨne jarasima:—Mɨ piui jĩra bɨma sõp'uapa. Nãma p'aneet'ɨ. Mɨ jĩra k'ãinawẽa p'anat'ɨ.35 Jesú wawá wãk'ari sĩraporode bedabari k'obeek'ari, ichi tau bɨɨrɨ ĩjũanea t'õmaripik'ari
         Tachi Ak'õrea ɨt'aa chiidisima chi Ak'õrepa k'ɨ̃ria bɨpɨra, ichi k'aripamẽrá jãɨ mĩai
         bɨdepema. 36 Nãɨya jarasima: «Ak'õre, pɨa ne ãarea p'ue ooi bɨma. Mɨ itu mĩapirãse.+ Maamina mɨa k'ɨ̃ria bɨ jĩra oorãse. Oose pɨapuru k'ɨ̃ria bɨ jĩra».37 Jesú jĩitea cherude ãchi k'ãi p'anɨt'a unusima. Pedroa jarasima:—Simón, pɨ ¿k'ãre k'orea k'ãi bɨma? ¿Hora aba pida p'ue chok'ae baiwẽk'ãra? 38 Mãra tau pará p'anat'ɨ. Tachi Ak'õrea ɨt'aa chiidit'ɨ mãra nemietaade baedaemaapa.
         Mɨa k'awa bɨma mãrapa nepia oo k'ɨ̃ria p'anɨt'a. Maamina machi k'ak'uapa choadawẽa
         p'anɨma.39 Jesú mãicha wãk'ari ichia naa ɨt'aa chiidida Tachi Ak'õrea ɨt'aa chiidisima. 40 Maapae chi ichi ome p'ɨrrɨapataɨrãmá mãicha cherude k'ãi p'anɨ unusima. Ãchi tau tap'ok'ea
         wãna p'anasidama. Mãɨne Jesua k'ãre p'anoonait'a k'awadaé pasima.41 Bari k'ak'o ũpea mãɨya ãchimá cherude Jesupa jarasima:—Mãra ¿wapida k'ãi p'anɨk'ãra ya ɨ̃apaamaa p'anɨk'ãra? Ya wariawẽpɨ; mɨ ewari ará
         pasima. Abaɨpa mɨ, chi Ẽpẽra Warra ẽpẽerã k'achia p'anɨ juade teaipɨ. 42 P'irabarit'ɨ. Wãtɨma. Ak'ɨt'ɨ, Chi mɨ jitapii bɨ ẽpẽra ara k'ait'a cheruma.Jesú jitadadaMateo 26:47-56; Luca 22:47-53; Juan 18:2-1143 Jesú wapida pedeamaa bɨde Juda chesima. Mãɨ Juda Jesupa doce peedaɨrãnepema pasima.
         Ẽpẽerã chok'ará k'ĩruupataɨ nek'o paara mãɨnepa pak'uru paara ichi ome chesidama.
         Chi p'aarerã chi mãɨrã chaarearãpa, Moisepa bɨda jarateapataɨrãpa mãɨnepa judiorã
         chi mãɨrã chaarearãpa ãchi peek'adada pasima. 44 Chi jitapii bɨpa ãchiá jara basima sãmaasã́ ooit'a Jesú k'awadamẽrá. Nãɨya jarasima:
         «Chi mɨa uitarra sõru, mãɨt'u Jesupɨ. Ichi jitadak'ari, pia p'ãjɨ̃nak'ari, ateewãt'ɨ».45 Maapae chek'ari, Juda Jesumá orrobarik'ari jarasima:—¡Jarateaparí!Mãɨya jarak'ari Jesú uitarra sõsima. 46 Ara mãɨne chi ichi ome chedaadapa Jesú jitasidama. 47 Mãɨne chi Jesú ome p'ɨrrɨaparí abaɨpa ichi k'ĩruuparí nek'o ẽut'aak'ari chi p'aare
         minachia k'awa bɨ pae pari mimiaparí k'ɨɨrɨ oat'ut'aasima. 48 Mãɨne Jesupa ãchiá jarasima:—Mãra ¿k'ãre k'orea k'ĩruuparí nek'o mãɨnepa pak'uru paara mɨ jãɨya jitade chesidama?
         ¿Mãramá, mɨ chi nechɨaparí mietá bɨk'ãra? 49 Mɨa ewaricha Tachi Ak'õre te eda mãrá jaratea basima. ¿K'ãre k'orea mɨ mãma ãareaɨrã
         taade jitadaé pasima? Maamina nãɨya oo p'anɨma Tachi Ak'õre pedeade bɨ bɨt'a piarã
         mãɨyai bɨ pẽra.-50 Mãɨya bɨde chi Jesú ome p'ɨrrɨapataɨrã ãareaɨrãpa ichi ameenak'ari ãarea mĩruwãsidama.
         51 Maamina k'ũtã́ abaɨ porobapa pɨra bɨt'a Jesú k'aade wãsima. Mãɨya bɨde ichi sida jitasidama.
         52 Maamina ichia poroba wẽat'aak'ari ãk'adá mĩruwãsima.Jesú chi minachia k'awa p'anɨrã k'ĩrari badaMateo 26:57-68; Luca 22:54-71; Juan 18:12-2453 Maapae Jesú p'aare minachia k'awa bɨ bɨmá ateewãsidama. Mãma jõma p'aarerã chi mãɨrã
         chaarearã, judiorã chi mãɨrã chaarearã mãɨnepa Moisepa bɨda jarateapataɨrã ará jere
         tuanasidama. 54 Mãɨne Pedro Jesú k'aade t'ɨmɨ nine, chi p'aare minachia k'awa bɨ temá chesima. Chi
         te audu jũk'a bɨde eda wãk'ari, Pedro chi te ot'eapataɨrã ome t'ɨpɨ k'ã suak'abari
         beesima.55 Mãɨne p'aarerã chi mãɨrã chaarearãpa mãɨnepa ãarea chi judiorã chi mãɨrã chaarearãpa
         ẽpẽerã jɨrɨsidama Jesú k'orea k'achia pedeadamẽrá. Ichi nepɨrade baepidak'ari peapidayade
         a k'ɨ̃risiasidama. Maamina ãpia pida ununaé pasima. 56 Minachia p'anɨrãpa Jesú k'orea seajarapachidama, maamina ãchia seajaradada mãɨ, mãɨ
         ome abarik'a bak'a pasima. 57 Mãɨya p'anɨne waapẽarãpa p'irabaridak'ari sea jarasidama:58 —Taipa ũrisidama ichia nãɨya jara bɨt'a: “Ẽpẽerãpa oodada Tachi Ak'õre te minachia
         bɨ mɨa ãriipɨ, maamina ewari ũpeaɨde mɨa te awara ooipɨ, mãɨ ẽpẽerã juapa oodadawẽt'a”.-59 Maamina ara mãɨya jara p'anɨmina, ãchia jaradaadat'a arí baé pasima. 60 Mãɨne chi p'aare minachia k'awa bɨ esa bai nɨbeek'ari Jesua idisima:—Chi pɨa nemietá oodaade a p'anɨt'a ¿mãɨ piarãk'ãra? ¿Pɨa mi ãpia pida p'anooiwẽk'ãra?61 Jesú k'ĩup'ea beek'ari, mi ãpia pida p'anooé pasima. Mãɨya bɨde chi p'aare minachia
         k'awa bɨpa mãicha Jesua idisima:—¿Pɨ Tachi Ak'õrepa Tachi K'aripaparí teai jaradak'ãra? ¿Pɨ Tachi Ak'õre Pia Bɨ Warrak'ãra?62 Jesupa p'anoosima:—Ãjã, mɨpɨ. Mãrapa mɨ, chi Ẽpẽra Warra ununaipɨ Tachi Ak'õre chi Ne Ãarea P'ue Bɨ
         juaraari suak'abari bɨt'a mãɨnepa jɨ̃arane cherut'a.-63 Mãɨne chi p'aare minachia k'awa bɨpa k'ĩruurupa ichia neet'á jɨ̃ bada ãrik'ari jarasima:—¿K'ãre k'orea ẽpẽerã waa k'ɨ̃ria p'anɨma, ichi k'orea pedeadamẽrá? 64 ¡Mãrapa ũrisidama chi ichia Tachi Ak'õre k'orea k'achia pedea bɨt'a! Mãramá ¿ichi
         ome sãmaasã́ oodai p'anɨma?Mãɨne jõmãɨrãpa jarasidama Jesú nepɨra pará bɨ k'orea peadai p'anɨt'a.65 Maapae chi eda waapẽarãpa Jesú taba idusidama; mãɨnepa ichi k'ĩra p'ãjɨ̃nak'ari, sĩpachidama.
         Mãɨya nak'ari, jarapachidama:—¡Tachi Ak'õrenepa jarase k'aipa pɨ sĩsit'a!Mãɨya p'anɨne Tachi Ak'õre te minachia bɨdepema ot'eapataɨrãpa Jesú jitadak'ari sĩpachidama.Pedropa Jesú unuk'aade adaMateo 26:69-75; Luca 22:56-62; Juan 18:15-18; 18:25-2966 Pedro mãɨ te tuda baside chi p'aare minachia k'awa bɨ pae mimiaparí wẽra aba chesima.
         67 Mãɨ wẽrapa ichi t'ɨpɨ k'ãmaa bɨt'a unusima. Ak'ɨ nɨbeek'ari jarasima:—Pɨ sida Jesú Nazaredepema ome p'ɨrrɨa basima.68 Mãɨne Pedropa nãɨya mẽrasima:—Mɨa jãɨ ẽpẽra unuk'ama. Mɨa atua bɨma pɨa k'ãre jara bɨt'a.Mãɨya jarak'ari Pedro ãyá awara wãsima chi eda wãpataɨk'á. Mãɨne et'erre pirusima.+69 Chi mimiaparí wẽrapa Pedro unuk'ari chi arí p'ananarã́ mãicha jarasima:—Cha bɨ ãchidepemapɨ.70 Pedropa mãɨya ũrik'ari mãicha mẽrasima. Tãaraawẽa bɨde chi arí p'ananarãpa mãicha
         Pedroa jarasidama:—Piarã pɨ ãchidepemapɨ. Pɨ Galileadepemat'a jãɨya bɨma. Ara ãchi jĩra pedeaparima.+71 Pedropa jarasima:—¡Mɨa sea jaraipɨra Tachi Ak'õrepa mɨ ɨtɨaipɨ! Piarãpẽa jararuma: mɨa chi ẽpẽra mãrapa
         jara p'anɨ mãɨ atuama.72 Mãɨya bɨde et'erre mãicha pirusima. Ara mãɨne Pedropa k'ɨ̃risiasima Jesupa nãɨya jara
         badat'a: «Et'erre bari k'ak'o ume pirui naena pɨa bari k'ak'o ũpea mɨ unuk'aade aipɨ».- Pedropa mãɨnepema k'ɨ̃risiarude minachia jẽasima.
         
            
               	Egitodepa wãnana k'ɨ̃risiapataɨ ewari. Griego pedeade Pascua bɨ bɨma. Egitodepa wãnai naena, te becha, judiorãpa oveja aba peadak'ari chi oadepa
                     te eda wãpataɨk'á tĩitau p'ɨrɨsidama. Mãɨya oosidama Tachi Ak'õrepa egitopidarã ɨtɨai
                     ewate mãɨne piudaemaapa. Naapae Jesupa jara bɨma ichit'a mãɨ oveja jĩra bɨade bɨma,
                     ichi k'urusude barijira bɨk'ari, ichi oa ãripiyade a bɨma. Jesupa mãɨya oosima Tachi
                     Ak'õrea ichide ĩjãapataɨrã ãarea ɨtɨapiemaapa. Éxodo 12:1-27.

               	Erreara minachia. Griego pedeade nãɨya bɨ bɨma: Denario 300 wãyá bɨma. Ẽpẽra ãyoama mimiai basima, mãɨ erreara jitai k'orea.

               	Chik'o k'odayá. Griego pedeade nãɨya bɨ bɨma: pascha.

               	14:21 Salmo 22; Salmo 118:22; Isaía 52:15—53:12.

               	Pedea chiwidi. Tachi Ak'õre naa israel ĩjũanepemarã ome pedea bɨsima. Éxodo 24:6-8; Jeremia 31:31-34.

               	Uvaba mãicha toipɨ. Griego pedeade mãɨpa ichiaba jara bɨma: Uvaba chiwidi toipɨ.

               	Mãɨ arapaapataɨ ewaride nek'odai naena Salmo 113—114 k'aripachidama. Nek'ok'ari Salmo 115—118 k'aripachidama.

               	14:27 Zak'aria 13:7.

               	Mɨ itu mĩapirãse. Griego pedeade nãɨya bɨ bɨma: Nãɨ pasu mɨnepema ãyá bɨse.

               	14:49 Isaía 53:12.

               	14:58 Juan 2:19-22.

               	14:62 Salmo 110:1; Daniel 7:13-14.

               	Mãɨne et'erre pirusima. Griego pedeade chi eda waapẽarã k'art'ade mãɨ newẽma.

               	Ãchi jĩra pedeaparima. Griego pedeade chi eda waapẽarã k'art'ade mãɨ newẽma.

               	14:72 Marco 14:27-31.

Jesú Pilato k'ĩrari ateewãnanaMateo 27:1-2; 27:11-14; Luca 23:1-5; Juan 18:28-38151 Ara mãɨ ãsã paẽra p'aarerã chi mãɨrã chaarearã, judiorã chi mãɨrã chaarearã, Moisepa
         bɨda jarateapataɨrã, mãɨrã ãareaɨrãpa,+ pedea ausidama Jesú Pilatomá ateewãnai k'orea.+ Ara mãɨne Jesú jua bɨradak'ari ateewãsidama. 2 Pilatopa Jesua idisima:—¿Pɨ piarã judiorã poro jũra jɨ̃parí jɨ̃ bɨk'ãra?Jesupa p'anoosima:—Ãjã, pɨa mãɨya jara bɨma.3 Mãɨne p'aarerã chi mãɨrã chaarearãpa ichia ne minachia k'achia oo bɨade a jarasidama.
         4 Mãɨpuru Pilatopa mãicha Jesua idisima:—Pɨa ne minachia k'achia oo bɨade a jara p'anɨma. ¿P'anooiwẽk'ãra?5 Maamina Jesupa mãɨ sida p'anooé pasima. Mãɨpuru Pilatopa k'awa k'ɨ̃risiawẽa beesima.Jesú peadai k'orea jaradadaMateo 27:15-31; Luca 23:13-25; Juan 18:38—19:166 Ãyocha judiorãpa mãɨ arapaapataɨ ewari oo p'anɨne Pilatopa ẽpẽra aba eda jɨ̃a nɨbɨ
         ewa peepachima, mãɨ chi p'uurudepema ẽpẽerãpa idiutat'a. 7 Mãɨne ẽpẽra aba Barrabá apataɨ basima. Mãɨ Barrabá chi ichidirã paara mãɨ k'ĩruupik'asidaɨde
         mĩa pea p'anasidama. Mãɨ k'orea eda jɨ̃a nɨbɨsidama chi ẽpẽerã ichidirã paara. 8 Mãɨne judiorã minachia p'anɨpa Pilatomá chedak'ari idi p'aneesidama chi ichia ãyocha
         ooparit'a oomẽrá. 9-10 Pilatopa k'awa basima p'aarerã chi mãɨrã chaarearãpa Jesú jitapi p'anana ichi unuemaa
         uru p'anananeepuru. Mãɨ k'orea chi ẽpẽerã minachia cheepɨrɨ nɨbɨa idisima:—¿Mãrapa k'ɨ̃ria p'anɨk'ãra mɨa nãɨ judiorã poro jũra jɨ̃parí jɨ̃ bɨ k'ẽet'ait'a?11 Mãɨne p'aarerã chi mãɨrã chaarearãpa chi minachia cheepɨrɨ nɨbɨa nãɨya jarasidama:
         “Pilatoa jarat'ɨ Barrabá k'ẽet'aapimẽrá”. 12 Mãɨ k'orea Pilatopa mãicha ãchiá idisima:—Mãɨyara mãrapa judiorã poro jũra jɨ̃parí jɨ̃ bɨade apataɨ ¿mɨa mãɨ k'ãre ooima?13 Mãɨne ãchia jĩk'ua bia p'aneesidama:—¡K'urusude barijira bɨk'ari peapise!14 Pilatopa idisima:—¿K'ãre k'orea? ¿Ichia k'ãre nemietá oosima?Mãɨya pedea bɨde ãchia ara mãɨ wariara ɨbɨa bia para beesima:—¡K'urusude barijira bɨk'ari peapise!15 Pilato ẽpẽerã ome piawẽa beémaapa Barrabat'a k'ẽet'aasima. Maamina ichi papaká berã́
         jarasima Jesú soapa p'edak'ari k'urusude barijira bɨdak'ari peadamẽrá.16 Ara mãɨne papaká berãpa Jesú ãchi te choma Pretorio apataɨde eda ateewãsidama. Mãma
         waapẽarã papaká berã sida t'ɨ̃sidama. 17 Maapae ichi k'ak'ua ɨ̃rɨ anamari jɨ̃parí arena k'ĩra bɨt'a jɨ̃pisidama. Poro jũra
         jɨ̃parí ɨɨrɨ k'adak'ari, ichi porode jɨ̃pisidama. 18 Maapae jĩk'ua jara p'aneesidama:—¡Minachia pia bɨma, chi judiorã poro jũra jɨ̃parí jɨ̃ bɨt'a!19 Ichi poromá pak'urupa upachidama mãɨnepa taba idupachidama. Sĩraporode k'op'aneesidama
         ichi piarã minachia wap'ea p'anɨ jĩra. 20 Ichi oo uru p'ananak'ari ãchia chi anamari jɨ̃parí arena k'ĩra bɨt'a jɨ̃pidada wẽasidama.
         Maapae ichia jɨ̃ bada mãicha jɨ̃pidak'ari k'urusude barijira bɨde ateewãsidama peadai
         k'orea.Jesú k'urusude barijira bɨdadaMateo 27:32-44; Luca 23:26-43; Juan 19:17-2721 Jesú p'uuru awara ateewãsidaɨde ẽpẽra Simón apataɨ Jerusalenea cheru pasima. Alejandro
         mãɨnepa Rup'o ak'õre pasima.- Ichi Cirene p'uurudepema pasima. Chi papaká berãpa mãɨ ẽpẽrá Jesú k'urusu uapisidama.22 Mãɨya Jesú ĩjũa Gólgota apataɨmá ateewãsidama. Gólgota jara k'ɨ̃ria bɨma «Tachi Poro
         Bɨɨrɨ». 23 Mãma uvaba asia mirradea p'oerada Jesua teasidama mãɨ p'ua choamẽrá. Maamina toé pasima.
         24 Maapae k'urusude barijira bɨsidama. Mãɨya nak'ari ne jemenasidama Jesupa neet'á jɨ̃
         bada sãmaasã́ ara ãchi k'ak'awá jitadai k'awadayá.25 Jesú k'urusude barijira bɨsidaɨde tap'ededa la nueve pa basima. 26 Chi pak'uru p'ep'edeade ichi k'ãre k'orea piui bɨ k'orea nãɨya bɨ basima: «Judiorã
         Poro Jũra Jɨ̃parí Jɨ̃ bɨ». 27 Ichiaba nechɨapataɨ mietá be ume Jesuk'á k'urusude barijira bɨsidama, aba ichi juaraari,
         aba ichi juawieri. 28 [Mãɨyasima Tachi Ak'õre pedeade jara bɨ jĩra. Nãɨya jara bɨma:«Ichi ẽpẽra mietá jĩra peasidama».]+29 Mãɨne waapẽarã ichi k'ait'a wãnak'ari ãchi poro p'ɨp'ɨrɨadak'ari Jesua nãɨya piawẽa
         pedeapachidama:—Pɨa Tachi Ak'õre te minachia bɨ ãrik'ari ewari ũpeaɨde mãicha p'ue ooipɨra, 30 ¡jãɨ k'urusudepa edá chek'ari, ara pɨchi tuaba k'aripase!31 Ara mãɨya p'aarerã chi mãɨrã chaarearãpa mãɨnepa chi Moisepa bɨda jarateapataɨrã pida
         Jesú oo uru p'anɨpa nãɨya jarapachidama:—Ichia waapẽarã k'aripasima, maamina ara ichi tuaba p'ue k'aripawẽma. 32 Mãɨyara ¿ichi Tachi Ak'õrepa Tachi K'aripaparí teai jaradak'ãra? Ichi Israeldepema
         poro jũra jɨ̃parí jɨ̃ bɨpɨra, nãɨena jãɨ k'urusudepa edá chese. Mãɨyara taipa k'awadak'ari,
         ĩjãanaipɨ.Mãɨne chi Jesuk'á k'urusude barijira bɨdada pida abarik'a k'achia pedeapachidama.Jesú k'urusude piudaMateo 27:45-56; Luca 23:44-49; Juan 19:28-3033 Ɨmat'iip'aɨdepa waa ɨmata baarea ĩjũa ãarea p'ãrio nɨbeesima. 34 Hora ũpea pak'ari Jesupa jĩk'ua jarasima: «Eloí, Eloí, ¿lama sabactani?»Mãɨ arameo pedeade jara k'ɨ̃ria bɨma: «Mɨ Ak'õre, mɨ Ak'õre, ¿k'ãre k'orea mɨ tuaba
         ameesima?»35 Mãɨ pedea ũrisidaɨde chi eda waapẽarã mãma k'ait'a p'anɨpa jarasidama:—Ũrit'ɨ, ichia Elía t'ɨ̃maa bɨma.36 Mãɨne ẽpẽra aba p'ira wãk'ari, uvaba jɨjɨyá motá bɨde bek'eak'ari pak'urude ook'ari
         Jesua teasima tomẽrá. Maapae chi ẽpẽrapa jarasima:—Itu bɨt'ɨ; ak'ɨdaipɨ Elía chek'ari chi k'urusudepema ĩjũanea bɨi k'awadayá.37 Mãɨne Jesú ɨbɨa biak'ari, piusima. 38 Ara mãɨne chi Tachi Ak'õre te minachia bɨde eda p'aru eatɨa jira bɨ esa ɨt'ɨpa edá
         k'õawãsima.-39 Romanepema papaká berã chi mãɨrã chaarea bɨ Jesú k'ĩrari basima. Ichia Jesú mãɨya
         piuru unuside jarasima:—Piarã nãɨ ẽpẽra Tachi Ak'õre Warra pasima.40 Mãɨne chi eda waapẽarã wẽrarãpa t'ɨmɨɨpa ak'ɨ p'anasidama. Ãchi t'ãena María Magdalena,
         Salomé mãɨnepa chi abaɨ María basima. Mãɨ María, Santiago chi k'ũtã́ apataɨ mãɨnepa
         José nae pasima. 41 Jesú Galileade baside mãɨ wẽrarã ichi ome p'ɨrrɨasidama mãɨnepa k'aripa p'anasidama.
         Mãɨ awara mãma wẽerã awaraɨrã minachia nɨbasima, chi Jesú ome Jerusalenea wã p'ananat'a.Jesú t'ɨbaridadaMateo 27:57-61; Luca 23:50-56; Juan 19:38-4242 Norema mimianak'apɨ́ ewari pasima. Mãɨ ewari k'orea judiorã ne oo p'anasidama. K'iupodode,
         43 José Arimatea p'uurudepema Pilatomá wãk'ari Jesú k'ak'ua idisima t'ɨbarii k'orea.
         Mãɨ José judiorã chi mãɨrã chaarearãnepema aba chi atepe bɨ pasima mãɨnepa k'ɨ̃ria
         basima Tachi Ak'õrepa ichidirã ichi juade ua bamẽrá. 44 Mãɨne Pilatopa Jesú isapea piusit'a p'ue ĩjãaé pasi pẽra, papaká berã chi mãɨrã chaarea
         bɨ t'ɨ̃k'ari mãɨa idisima Jesú piarã piusi k'awai k'orea. 45 Maapae Jesú piusiade ada pẽra Pilatopa Josea chi k'ak'ua k'urusudepema edá atapade
         a jarasima. 46 Josepa poroba t'oorro atak'ari Jesú k'ak'ua k'urusudepema edá jirak'ari mãɨ porobapa
         pɨrasima. Maapae p'ẽya uria k'orodade eda bɨk'ari mawara waibɨa bɨt'a chi uriadea
         pɨrabari ateewãk'ari jɨ̃ap'et'a nɨbɨsima. 47 María Magdalenapa mãɨnepa José nae Mariapa Jesú k'ak'ua mãma bɨutat'a unu p'anasidama.+
            
               	Mãɨrã ãareaɨrãpa. Griego pedeade nãɨya bɨ bɨma: Sanedrín.

               	Pilato. Romanepemarã minachia k'awa bɨ Tiberio apataɨpa Pilato Judea tuadepema minachia k'awa
                     bɨt'a bɨsima ãyo 26—36. Chi judiorã chaarearãpa Jesú Pilatomá ateewãsidama ãchia chi
                     eda jɨ̃a nɨberã p'ue peadak'apachi pẽra. Aba romanepemarãpa mãɨya ɨtɨa p'anapachidama.

               	15:21 Romano 16:13.

               	Griego pedeade chi eda waapẽarã k'art'ade versículo 28 newẽma. Isaía 53:12

               	15:38 Éxodo 26:31-33; Hebreo 9:1-15.

               	José. Mãɨ José chi Jesú k'ak'ua Pilatomá wãk'ari ididawẽpɨ. Mãɨyawẽapuru Santiago ũpẽapɨ.
                     Marco 15:40; 16:1.

Jesú chok'ae p'irabaridaMateo 28:1-10; Luca 24:1-12; Juan 20:1-10161 Mimianak'apɨ́ ewari jõk'ari María Magdalenapa, Santiago nae Mariapa mãɨnepa Salomepa
         k'era atasidama Jesú k'ak'ua p'ɨrɨdai k'orea. 2 Tomione+ tap'ededa, ɨmata ochiarude, Jesú t'ɨbaridaadamá wãsidama. 3 Mãɨne nãɨya jara nipasidama: «¿Jãɨ mawara waibɨa bɨpa uria jõat'ɨ bɨt'a k'aipa tachiá
         ãyá pɨra teaima?»4 Maamina arí padak'ari, ak'ɨutade chi mawara nepalá bɨt'a ãyá pɨra k'obɨt'a unusidama.
         5 Ara mãɨne chi uriade eda wãnak'ari k'ũtã́ aba ãchi juaraari suak'abari bɨt'a unusidama.
         Ichi anamari jɨ̃ bɨ t'orroa basima. Mãɨ k'orea chi wẽrarã p'erasidama. 6 Mãɨ k'ũtãpa ãchiá jarasima:—P'erarãt'ɨ. Mãrapa Jesú Nazaredepema k'urusude barijira bɨdada jɨrɨ p'anɨma. Ichi
         chok'ae p'irabarisima. Ichi t'ɨbaridaadamá ak'ɨt'ɨ. Nãma bɨwẽma. 7 Naapae jarade wãt'ɨ chi ichi ome p'ɨrrɨapataɨrãmá mãɨnepa Pedroa, Jesú ãchi naa Galilea
         tuadea wãrut'a. Mãma ichi ununaipɨ ara ichia naena jarada jĩra.-8 Mãɨne p'era p'anɨpa k'ak'ua wɨwɨrrɨadak'ari, chi wẽrarã Jesú k'ak'ua t'ɨbaridaadamãɨpa
         mĩruwãsidama. Ne wap'ea p'anɨ pẽra mi ãpia pida abaɨa jaradaé pasima.+Jesupa María Magdalená unupidaJuan 20:11-189 Tomione tap'ededa Jesú chok'ae p'irabarik'ari naa María Magdalená unupisima. Mãɨ wẽranepema
         Jesupa naena jaore mietaarã siete ãyá jeret'aa basima. 10 Maapae María chi Jesú ome p'ɨrrɨapataɨrãmá chi Tachi Ak'õrepa ɨt'aripa peedapa jara
         peeda jarade wãside, mãɨ ãchi sõp'uapa jẽa p'anasidama. 11 Maamina Mariapa ãchiá Jesú chok'ae bɨt'a unusiade aside, mãɨ ĩjãanaé pasima.Jesupa waapẽarã ume p'anɨa ichi unupidaLuca 24:13-3512 Mãɨya nak'ari Jesú ome p'ɨrrɨapataɨrã ume p'uurudepa wãuta pasima. Mãɨrã́ Jesupa ara
         ichi k'ĩra awara unupisima. 13 Ãchi jĩitea wãnak'ari chi waapẽarã́ jarasidama. Maamina ĩjãanaé pasima.Chi Jesú ome p'ɨrrɨapataɨrã́ ichi unupidaMateo 28:16-20; Luca 24:36-44; Juan 20:19-2314 Mãɨya nak'ari chi Jesú ome p'ɨrrɨapataɨrã once p'anɨ nek'omaa p'anasidaɨde ara ichi
         unupisima. Ãchi sõ chaareadepa ĩjãanawẽa p'anana pẽra mãɨnepa chi ichi chok'ae p'irabarida
         ununaanapa ãchiá jarada ĩjãanawẽa p'anana pẽra, ãchi ɨtɨasima.15 Maapae Jesupa ãchiá jarasima: «Tuacha wãnak'ari chi pedea pia mɨ k'orea ãareaɨrã́
         jarat'ɨ. 16 Mãɨ pedea ĩjãasidara mãɨnepa porochoasidara Tachi Ak'õrepa mãɨ k'aripaipɨ. Maamina
         chi mãɨ pedea ĩjãawẽ bɨt'a ichia mãɨ ɨtɨaipɨ. 17 Chi mɨne ĩjãa p'anɨrãpa nãɨ ẽpẽerãpa ne p'ue oodak'apɨ́ oodaipɨ: mɨ t'ɨ̃nepa jaore
         mietaarã ãyá jeret'aadaipɨ mãɨnepa pedea chiwidi pedeadaipɨ. 18 Taama ara ãchi juapa jitadaipɨ. Nearã́ mietá todaipɨra mãɨpa ãchi jitaiwẽma. Mãɨnepa
         chi k'ɨdade berã ãchi jua ɨ̃rɨ bɨutade mãɨ jɨpa p'aneenaipɨ».Jesú pajãnea wãnaLuca 24:50-5319 Mãɨya jarak'ari Tachi Ak'õrepa Tachi Chipari Jesú ɨt'aa pajãnea ateewãsima. Mãma ichi
         juaraari suak'abari beesima. 20 Maapae chi Jesú ome p'ɨrrɨapataɨrãpa ichi pedea ãchi wãutacha jarasidama. Tachi Chiparipa
         ãchi k'aripapachima. Ẽpẽerãpa ne p'ue oodak'apɨɨrã oopi bɨdepa k'awapipachima ãchia
         jara p'anɨ piarãt'a.
         
            
               	Tomione. K'ãp'ũra pedeade bɨ bɨma: El primer día de la semana.

Lucapa Teop'iloa bɨ tea peeda11 Tachi Ak'õrepa tachi t'ãena ooda k'orea, ẽpẽerã chok'araɨrãpa k'art'ade bɨ k'ɨ̃ria
         p'anasidama. 2 Chi mãɨ ooda ununaanapa mãɨ nepɨrɨsidama mãɨnepa jarateasidama. Maapae chi k'art'a
         bɨdaadapa mãɨ bɨsidama. 3 Mãɨpuru mɨa ãchia bɨdada mãɨnepa nepɨrɨdada k'orea ãarea idi basima. Maapae mãɨ k'ɨ̃risiak'ari,
         mɨa nãɨ nepɨra bɨmaa bɨma pɨ pae, chi minachia k'awa bɨ Teóp'ilo pae. 4 Mãɨya pɨa k'awaipɨ pɨá jarateadada piarãpɨ.Juan chi Porochoaparí t'õi k'awapida5 Herode Judea tuadepema minachia k'awa bɨ paside p'aare Zak'aria apachidaɨ basima.+ Mãɨ Zak'aria mimiapachima p'aarerã waapẽarã paara; mãɨ Abía apachidaɨdepema pasima.+ Chi k'ima Elisabé Aarón ẽpẽrarãnepa cheda pasima. 6 Ãchi umea Tachi Ak'õre k'ĩrari jĩp'a p'anasidama. Tachi Chiparipa oopi bɨ pedea jõma
         ĩjãapachida pẽra, waapẽarãpa k'achia pedeadaiwẽa p'anasidama. 7 Maamina Elisabé warra t'õk'a pada pẽra warra nea p'anasidama. Mãɨ awara minachia chõa
         p'anasidama.8 Mãɨya p'anɨne Zak'aria Tachi Ak'õre te minachia bɨde mimiapataɨ ewari pasima. Mãɨpuru
         ichi, waapẽarã p'aarerã ichi ome mimiapataɨ sida Tachi Ak'õre k'ĩrari mimia p'anasidama.
         9 Mãɨne p'aarerãpa oopataɨ jĩra ne jemena ajorosidama k'awadai k'orea k'aipa Tachi Chipari
         te minachia bɨde eda ãp'o k'era uruapik'ari ameeit'a. Mãɨne Zak'aria t'ɨ̃t'u baesima.10 Ãp'o k'era paateai hora pada pẽra Zak'aria eda wãsima.+ Mãɨne ẽpẽerã chok'araɨrãpa tajataria Tachi Ak'õrea ɨt'aa chiidimaa p'anasidama. 11 Mãɨya bɨde Tachi Chiparipa ɨt'aripa peeda, ãp'o k'era paateapataɨ bɨk'á juaraari unupisima.
         12 Ichi unuside Zak'aria minachia p'erak'ari k'awa k'ɨ̃risiaé pasima. 13 Maamina Tachi Ak'õrepa ɨt'aripa peedapa jarasima:—Wap'earãse. Pɨa Tachi Ak'õrea ɨt'aa chiidi bada ichia ũrisima. Pɨ k'ima Elisabepa
         warra t'õipɨ. Ichi t'ɨ̃ bɨse Juan. 14-15 Uvaba asia mãɨnepa it'ua tok'á baipɨ. Warra t'õi naena, Tachi Ak'õre Jaore ichi ome
         baima. Mãɨ warra k'orea ẽpẽerã minachia sõ arapaadaipɨ. Ichi Tachi Chipari k'ĩrari
         chi waibɨa pai pẽra, pɨ sida minachia arapá baipɨ.-16 Ichia chok'ará israel ĩjũanepemarã Tachi Ak'õremá jĩitea chepiipɨ. 17 Eliapa uru bada jaore, mãɨnepa ichi jua chaareadepema sida pɨ warrapa uru baipɨ. Mãɨnepa
         ichi Tachi Chipari naa wãipɨ chi ak'õrerã mãɨnepa chi naerã ãchi warrarã ome sõpiapii
         k'orea.- Mãɨ awara ichia ĩjãanak'apɨɨrã sida k'aripaipɨ jĩp'a berãpa k'ɨ̃risiapataɨ jĩra k'ɨ̃risiadamẽrá.
         Mãɨya k'aripaipɨ p'uurudepemarãpa Tachi Chiparia pia pedeadamẽrá.18 Mãɨne Zak'aríapa chi Tachi Ak'õrepa ɨt'aripa peedá idisima:—¿Mɨa sãmaasã́ k'awai pɨa jara bɨ piarãt'a? Mɨ minachia chõa bɨma. Mɨ k'ima sida chõtã́
         bɨma.19 Chi ɨt'aripa peedapa Zak'aria jarasima:—Mɨ Gabrielpɨ, Tachi Ak'õre pae pari mimiaparipɨ. Ichia mɨ pɨmá peesima mãɨ pedea
         pia jaramẽrá. 20 Mɨa jara bɨma Tachi Ak'õrepa bɨda ewaride piarã mãɨyaipɨ. Maamina pɨa mɨ pedea ĩjãaé
         pada pẽra, k'ĩrame t'urrá beeyade asima, mɨa nãɨ ewari jarada ará parudea.21 Mãɨmisa ẽpẽrarãpa tajataria nɨ p'anasidama. Ãchia k'awadawẽa p'anasidama k'ãre k'orea
         Zak'aria jãɨya eda tãaraamaa basit'a. 22 Mãɨya bɨde ichi tajatá chesima maamina p'ue pedeaé pasima. K'ĩrame t'urrá beesideepuru,
         juadepa puru su jara beepachima. Mãɨpa ẽpẽrarãpa k'awasidama Tachi Ak'õrepa ichiá
         ne unupisit'a.23 Mãɨ Zak'aríapa chi mimiat'a p'aare judiodé jõma ook'ari, ichi tiidá wãsima. 24 Mãɨya bak'ari chi k'ima Elisabé biak'oa beesima. Mãɨpuru Elisabé jedek'o joesoma tiida
         beesima. Nãɨya k'ɨ̃risiasima: 25 «Tachi Chiparipa mɨ k'aripasima biak'oa beemẽrá. Jãɨya ichia pia oodapa mɨ k'ĩra p'era
         bada ãyá bɨsima. Ẽpẽrarãpa mɨ k'orea waa k'achia pedeadaiwẽma».Ɨt'aripema peedapa Mariá jarada26-27 Elisabé jedek'o k'ak'o sei biak'oa beek'ari Tachi Ak'õrepa ɨt'aripa peeda Gabriel
         Galilea tuade, Nazaré p'uurudea peesima ãwẽra waidi ɨmɨk'ĩra ome k'ãik'apɨ́ Mariamá.
         Mãɨ María José ome miak'ãii pasima. José Davidepa cheda pasima. 28 Chi ɨt'aripa peeda Mariamá chek'ari nãɨya jarasima:—¡María! Tachi Chiparipa pɨ pia uru bɨma.+ Ichi pɨ ome bɨma.29 Mãɨ pedea ũriside Mariapa k'awa k'ɨ̃risiaé pasima, k'ãre k'orea chi Tachi Ak'õrepa
         ɨt'aripa peeda mãɨya pedea bɨt'a. 30 Mãɨne chi Tachi Ak'õrepa ɨt'aripa peedapa ichiá jarasima:—María, wap'earãse; Tachi Ak'õrepa pɨ k'aripa bɨma. 31 Biak'oa beek'ari warra t'õipɨ. Mãɨ warra t'ɨ̃ bɨse Jesú.-32 Ichi chi minachia k'awa bɨ paipɨ mãɨnepa Tachi Ak'õre chi Atepe bɨpa ichi Warraade
         aipɨ. Tachi Chiparipa ichi israel ĩjũanepemarã chi minachia k'awa bɨ bɨipɨ ichi chõarãenapema
         Daví bada jĩra. 33 Ichi Jacobodepa chedaadarã chi minachia k'awa bɨ baipɨ. Ewaricha ichidirã ichi juade
         ua baipɨ.-34 Mãɨne Mariapa chi ɨt'aripa peedá idisima:—Mɨ ɨmɨk'ĩra ome k'ãik'apɨ́, ¿sãmaasã́ biak'oa beeima?35 Chi ɨt'aripema peedapa p'anoosima:—Tachi Ak'õrepa ichi Jaore pɨmá peek'ari, ichi jua chaareadepa pɨ ome baipɨ.+ Mãɨpuru ichia tearu warra pɨa t'õru, Tachi Ak'õrepa ichi Warraade aipɨ. 36 Mãɨnepa pɨ ũpẽawẽra Elisabé biak'oada jedek'o k'ak'o sei pa bɨma, chõtã́ bɨmina. Ichi
         warra t'õk'aade apachidamina, ɨmɨk'ĩra warra t'õpiipɨ.+37 Tachi Ak'õrepa p'ue ooiwẽa bɨ newẽma.38 Mariapa p'anoosima:—Mɨ Tachi Chipari pae pari mimiaparipɨ. Pia bɨma pɨchia jara bɨ jĩra ichia ooit'a
         mɨ ome.Maapae chi Tachi Ak'õrepa ɨt'aripa peeda wãsima.Mariapa Elisabé ak'ɨde wãna39 Mãɨya bak'ari María isapea Elisabé p'uurudea wãsima. Mãɨ p'uuru Judea ĩjũa eya pará
         bɨde bɨma. 40 Mãma Zak'aria tede eda wãk'ari Elisabea pia pedeasima.41 Elisabepa María pedea ũrirune ichi warra bide eda k'ɨrɨ totomĩasima. Ara mãɨne Elisabé
         Tachi Ak'õre Jaorede beesima. 42 Mãɨne Elisabepa Mariá nãɨya jĩk'ua jarasima:—Pɨ piarã waapẽarã wẽrarã k'aepẽra Tachi Ak'õrepa pia k'aripa bɨma. Pɨ warra sida
         Tachi Ak'õrepa pia k'aripaipɨ. 43 ¿Mɨ k'aima, mɨ Chipari naepa nãɨya ak'ɨde che bɨma? 44 Piarã pɨ pedea ũrirune warra mɨ bide bɨ arapaapa totomĩasima. 45 Tachi Chiparipa jarada piarã mãɨyai ĩjãana pẽra pɨ minachia pia bɨma.46 Mãɨne Mariapa jarasima:«Sõnepa mɨa jararuma: Tachi Chipari chi Atepe bɨpɨ.-47 Mɨ sõ arapá bɨma Tachi Ak'õre ome, mɨ k'aripaparí.48-49 Mɨ ichi pae pari mimiaparí wẽra jĩra bɨmina, mãɨnepa minachia k'awa bɨwẽmina, mɨ pia
         ak'ɨsima.Idiipa waa jõmãɨrãpa jaradaipɨ Tachi Ak'õrepa nejõma p'ue bɨpa mɨ minachia k'aripa
         bɨma, mɨ pae ne waibɨa oo bɨẽra.¡Aba ichit'a Tachi Ak'õrepɨ!50 Mãɨpuru ichi wap'ea berã ewaricha k'ĩra chupuria baparima.51 Tachi Ak'õrepa ichi jua chaareadepa ne waibɨa ook'oasima.Ara ãchi tuaba chi minachia k'awa k'ɨ̃risia berã ichia ãyá jĩichoapisima.52 Chi atepe beada ãyá jeret'aak'oak'ari chi k'aepe k'ede chi atepe bɨk'oasima.53 Chi nenea k'edea nejõma pia teasima, maamina chi minachia uru beadá jua k'ak'uá ãyá
         wãpik'oasima.54-55 Ichi pae pari mimiaparí Israel p'uuru k'aripasima. Ichia Abrahán, ichidepa chedaadarã
         sida ewaricha k'ĩra chupuriasima tachi chõarãenapemarã́ jarada jĩra».56 María Elisabé tede jedek'o k'ak'o ũpea bak'ari ichi tedea wãsima.Juan chi Porochoaparí t'õna57 Ichi ewari paside Elisabé warra t'õsima. 58 Ichi ara k'ait'a p'anapataɨrãpa, ichidirã pida mãɨ ũrisidaɨde ichi ome sõ arapá p'aneesidama
         Tachi Chiparipa minachia k'ĩra chupuriada pẽra.59 Warra t'õk'ari ewari k'ak'o ocho pa bɨde ateewãsidama warra k'ak'ua tauchaadai k'orea.- Mãɨne waapẽarãpa ichi ak'õre t'ɨ̃ Zak'aria t'ɨ̃ jĩra bɨ k'ɨ̃ria p'anasidama. 60 Maamina chi naepa jarasima:—Mãɨya t'ɨ̃ bɨdaiwẽma, mãɨpari ichi t'ɨ̃ bɨdaipɨ Juan.61 Ãchia jarasidama:—¿K'ãarea mãɨ t'ɨ̃ bɨdaima? Mãra ẽpẽrarã t'ãena mãɨ t'ɨ̃ newẽma.62 Maapae chi ak'õre Zak'ariá juadepa idisidama k'ãre t'ɨ̃ bɨ k'ɨ̃ria bɨ k'awadayá. 63 Mãɨ k'orea Zak'ariapa pak'uru p'ep'edea peda enemeepisima. Mãɨne nãɨya bɨsima: «Ichi
         t'ɨ̃ Juan bɨdaipɨ».Mãɨ unusidaɨde jõmãɨrãpa k'awa k'ɨ̃risiadaé pasima. 64 Ara mãɨne Zak'aria k'ĩrame t'urrá bada mãicha pedeasima mãɨnepa Tachi Ak'õrea pia
         pedeasima.65 Jõma ãchi k'ait'apemarãpa mãɨ k'orea ũrisidaɨde Tachi Ak'õre wap'ea p'anɨpa jõma Judea
         tua eya pará bɨde nepɨrɨpachidama. 66 Jõma mãɨ ũrinaanapa jarapachidama: «Mãɨya paipɨra, mãɨ warra chi atepe paipɨ». Mãɨya
         jarasidama Tachi Chipari jua chaarea chi warra ome bɨẽra.67 Maapae chi Juan ak'õre Zak'ariapa Tachi Ak'õre Jaoredepa nãɨya pedeasima:68 «¡Israel p'uuru Tachi Ak'õre minachia pia bɨma, ichi ẽpẽrarã k'aripai k'orea chesideepuru!69 Ichi pae pari mimiaparí Davidepa cheda peeruma Tachi k'aripaparí jua chaarea bɨt'a
         bamẽrá.-70 Naena Tachi Ak'õrepa ichi pari pedeapataɨrã́ mãɨ k'orea jarapisima.71 Ichia jarapisima jõma tachi nek'ĩramá, mãɨnepa tachi unuemaa p'anɨ ãchi jua chaareadepema
         k'aripait'a.72 Mãɨya ooipɨ tachi chõarãenapemarã́ k'ĩra chupuriayade ada pẽraichiaba ãchi ome pedea bɨda jõma ooyade ada pẽra.73-74 Ichia tachi chõarãenapema Abrahaná jarasima tachi chi nek'ĩramá jua chaareadepema
         k'aripai.Mãɨya ne wap'eawẽa tachia ichi pae nepia oo p'ananai.75 Tachi chok'ae p'anɨmisa ichi k'ĩrari pia jĩp'a nipadaipɨ».76 Maapae Zak'ariapa ichi warra k'orea nãɨya jarasima:«Warra, pɨ Tachi Ak'õre chi atepe bɨ pari pedeapariade adaipɨ. Pɨ Tachi Chipari naa
         wãipɨ ichi o jarii k'orea.-77 Pɨa israel ĩjũanepemarã́ k'awapiipɨ sãmaasã́ Tachi Ak'õrepa ãchi nemietá k'ɨ̃risia
         atuak'ari k'aripait'a.78 Ichia tachi minachia k'ĩra chupuria bɨẽra, ɨmata pajãne ochiapari jĩra, ara mãɨya
         Tachi K'aripaparí pajãnepa cheipɨ.79 Mãɨpa chi p'ãrione berã́, mãɨnepa chi piudai wap'ea berã́ Tachi Ak'õrepa ichi ɨnaa
         k'awapiipɨ.Ichiaba tachiá k'awapiipɨ sãmaasã́ ichi ode ne k'ɨ̃risiawẽa nipadai k'orea».80 Chi warra warisima mãɨnepa Tachi Ak'õre Jaoredepa chaarea beesima. Chõa bak'ari ĩjũa
         pania newẽa bɨde bade wãsima. Mãma bapachima aba israel ĩjũanepemarã k'ĩrari pedearudea.

Jesú t'õna ewariMateo 1:18-2521 Mãɨ ewaride Romanepema chi atepe poro chaarea bɨ Augusto apataɨpa ẽpẽrarã ichi juade
         ua bɨdepemarã ãarea joisiapisima.+2 Mãɨ ewaride Cirenio Siria ĩjũane chi chaarea bɨ paside mãɨ chi naa ẽpẽrarã joisiapida
         pasima. 3 Mãɨne jõmãɨrã ãchi p'uurucha wãsidama joisiadamẽrá.4 Mãɨ ewaride José Galilea tuade Nazaré p'uurude bapachima. Ichi Davidepa cheda pẽra
         Judea tuade Belén p'uurudea wãsima. Belén Daví t'õna p'uuru pasima. 5 Ichi k'ima pai bɨ María ome wãsima ãchi joisiadamẽrá. Mãɨ ewaride María biak'oa basima.
         6 Belene p'anɨne María warra t'õi ewari pasima. 7 K'ãipataɨ te pari newẽ pẽra ichi warra ĩwini t'õna p'arupa pɨrak'ari ãnimara nek'opataɨde
         eda bɨsima.Tachi Ak'õrepa ɨt'aripa peeda oveja ak'ɨpataɨrã́ unupida8 Mãɨ teamasi oveja ak'ɨpataɨrãpa ãchi oveja Belén k'ait'a ak'ɨ p'anasidama. 9 Mãɨya bɨde Tachi Chiparipa ɨt'aripa peedapa ãchiá unupisima. Mãɨne Tachi Ak'õre k'ĩrawãrea
         achiterrea bɨ ãchik'á minachia ɨnaa jẽrat'ĩusima. Mãɨ k'orea oveja ak'ɨpataɨrã minachia
         p'erasidama. 10 Maamina Tachi Ak'õrepa ɨt'aripa peedapa ãchiá jarasima: «Wap'earãt'ɨ. Mɨa pedea pia
         mãrá jarade chesima. Mãɨ pedea k'orea jõmãɨrã sõ arapá p'aneenaipɨ. 11 Idi Daví t'õna p'uuru Belene mãra k'aripaparí t'õsima. Ichi Cristopɨ, Tachi Chiparipɨ.+12 Nãɨnepa mãrapa k'awadaipɨ mɨa piarã jararu: mãrapa mãɨ warra chak'e p'arupa pɨra bɨ
         ãnimara nek'opataɨde ununaipɨ».13 Ara mãɨne Tachi Ak'õrepa ɨt'aripa peedarã chok'ará unupisima. Jõma ãchia Tachi Ak'õre
         k'orea nãɨya pia pedeasidama:14 «¡Tachi Ak'õre ɨt'ɨ pajãne bɨ pi-ia bɨma! ¡Tachi Ak'õrepa pia unu bɨ ẽpẽrarã nãɨ ĩjũane
         ne k'ɨ̃risiadawẽa p'ananaima!»+15 Maapae Tachi Ak'õrepa ɨt'aripa peedarã pajãnea wãsidama. Mãɨne oveja ak'ɨpataɨrãpa
         ara ãchit'u jarasidama: «Wãtɨma Belenea, Tachi Chiparipa jara peeda ak'ɨdai k'orea».16 Ara mãɨne isapea wãsidama. Mãma padak'ari María, José, chi warra chak'e ome unusidama.
         Warra chak'e ãnimara nek'opataɨde eda basima. 17 Mãɨ ununak'ari Tachi Ak'õrepa ɨt'aripa peedapa chi warra k'orea jarada ãchia jõmãɨrã́
         nepɨrɨsidama. 18 Chi oveja ak'ɨpataɨrãpa jara p'anɨ ũrisidaɨde jõmãɨrãpa mãɨ k'orea k'awa k'ɨ̃risiadawẽa
         p'aneesidama. 19 Maamina chi nae Mariapa mãɨ ãarea ichi sõne minachia k'ɨ̃risia bapachima. 20 Oveja ak'ɨpataɨrã jĩitea wãutade ãchia ununana k'orea mãɨnepa ũrinana k'orea Tachi
         Ak'õre k'orea pia pedeasidama. Tachi Ak'õrepa ɨt'aripa peedapa jarada jĩra piarã jõma
         mãɨyasima.Jesú Tachi Ak'õre te minachia bɨdea enemeenana21 Warra t'õk'ari ewari k'ak'o ocho pa bɨde chi warra k'ak'ua tauchaasidama. Mãɨne ichi
         t'ɨ̃ Jesú bɨsidama, chi nae biak'oai naena Tachi Ak'õrepa ɨt'aripa peedapa jarada
         jĩra.22 María warra t'õk'ari, chi judiorã wẽerãpa nɨpachida jĩra ãarea ara mãɨya oosima, Moisepa
         bɨdade bɨ bɨ jĩra.- Mãɨ ewari parude, ichia chi ak'õre ome warra chak'e Jerusalenea ateewãsidama Tachi
         Chipari k'ĩrari bɨdai k'orea. 23 Mãɨya oosidama Tachi Chiparipa Moisea bɨpidade nãɨya bɨ bɨ pẽra: «Jõma warra ĩwini
         Tachi Chiparia teadai pia bɨma».+24 Mãɨ awara Tachi Ak'õre k'ĩrari pia p'aneenai k'orea chi naepa mãɨnepa chi ak'õrepa
         p'aloma paapisidama Tachi Chiparipa Moisea bɨpidade nãɨya bɨ bɨ pẽra: «P'aloma wa
         soerre ume paateai pia bɨma».-25 Mãɨ ewaride ẽpẽra Simeón apataɨ Jerusalene basima. Mãɨ Simeón jĩp'a basima mãɨnepa
         Tachi Ak'õrepa jara bɨ jĩra pia oopachima. Ichia nɨ basima Tachi Ak'õrepa Israel p'uuru
         sõpiapii ewarit'a.- Tachi Ak'õre Jaore ichi ome basima. 26 Naena Tachi Ak'õre Jaorepa ichiá k'awapisima ichi k'ĩrawẽai naena Tachi Chiparipa
         Tachi K'aripaparí teai jarada unuit'a. 27 Moisepa bɨdade bɨ bɨ jĩra oodai k'orea, Jesú ak'õrepa chi nae ome ichi Tachi Ak'õre
         te minachia bɨdea ateewãsidaɨde, Tachi Ak'õre Jaorepa Simeón ará wãpisima. 28 Simeónpa chi warra unuk'ari, jirak'ari maapae Tachi Ak'õrea nãɨya pia jarasima:29 «Mɨ Chipari, jãɨyapuru pɨ pae pari mimiaparí ne k'ɨ̃risiawẽa piupise, pɨa jarada jĩra
         ooda pẽra.30 Pɨa Tachi K'aripaparí teai jarada mɨá unupisima.31 Pɨa ichi bɨsima ãarea p'uurudepemarãpa ununamẽrá.-32 Ichi ɨnaa jĩra baipɨ judiorãwẽpa pɨ k'orea k'awadamẽrá.Ichi k'orea, pɨ p'uuru Israel k'orea pia jaradaipɨ».-33 Simeónpa ãchi warra k'orea jara bɨ ũrisidaɨde Jesú ak'õrepa chi nae ome k'awa k'ɨ̃risiadaé
         pasima. 34 Mãɨne Simeónpa ãchiá pia jarak'ari Mariá nãɨya jarasima:—Tachi Ak'õrepa nãɨ warra teasima israeldepemarã chok'araɨrã pia bɨmẽrá mãɨnepa ichiaba
         chok'araɨrã piawẽa bɨyá. K'awapiipɨ ichi Tachi Ak'õrenepa che bɨt'a, maamina ichi
         k'orea k'achia pedeadaipɨ. 35 Mãɨya chok'araɨrãpa ãchi sõne mẽra uru be unupiipɨ. Ichiaba pɨ minachia sõp'ua baipɨ
         k'ĩruuparí nek'opa su bɨ jĩra.36 Arí Tachi Ak'õre pari pedeaparí Ana apataɨ basima. Ichi Aserdepa cheda P'anuel k'au
         pasima. Ichi chõtã́ basima. Ãwẽra bɨt'a k'ima atak'ari siete ãyo bɨde p'ẽtã́ pasima.
         37 Ichi p'ẽtã́ beeda ãyo 84 basima.+ Ewaricha ãst'á, teamasi pida Tachi Ak'õre te minachia bɨdea wãpachima Tachi Ak'õrea
         pia pedeai k'orea, Tachi Ak'õrene k'ɨ̃risiadayá nek'odak'apɨ́ ewaride ooi k'orea mãɨnepa
         Tachi Ak'õrea ɨt'aa chiidii k'orea. 38 Mãɨ chõtã́ Jesú ak'õre mãɨnepa chi naemá orrobarik'ari Tachi Ak'õrea sõpia bayade
         asima. Maapae chi Tachi Ak'õrepa Jerusalén p'uuru k'aripai ewari nɨ p'anɨrã́ chi warra
         chak'e k'orea pedeasima.-39 Moisepa bɨdade bɨ jĩra jõma ook'ari José, María ome Galilea tuade ãchi p'uuru Nazaredea
         jĩitea wãsidama. 40 Chi warra warisima mãɨnepa Tachi Ak'õre Jaoredepa chaarea beesima. Ichia minachia
         k'awasima mãɨnepa Tachi Ak'õrepa ne ãareane ichi k'aripapachima.Jesú Tachi Ak'õre te minachia bɨde bada41 Ãyocha Jesú ak'õre mãɨnepa chi nae Jerusalenea wãpachidama judiorã Egitodepa wãnana
         k'ɨ̃risiapataɨ ewari oodai k'orea.-42 Jesú doce ãyo baside ãchi wãsidama mãɨ arapaapataɨ ewari oodai k'orea jõma judiorãpa
         oopataɨ jĩra. Jesú sida ãchi ome wãsima. 43 Mãɨ arapaapataɨ ewari jõk'ari ãchi jĩitea wãsidama. Maamina ãchi warra Jesú Jerusalene
         beesima. Mãɨ ãchia atua p'anasidama. 44-45 K'ɨ̃risia p'anasidama Jesú ẽpẽrarã t'ãena nipasit'a. Mãɨya ewari aba pa basima. K'ewará
         ichi jɨrɨsidaɨde ãchi ẽpẽrarã t'ãena ununaé pasima. Ara mãɨne jĩitea Jerusalenea Jesú
         jɨrɨde wãsidama.46 Ewari ũpeaɨde ichi unusidama Tachi Ak'õre te eda Moisepa bɨda jarateapataɨrã t'ãena
         suak'abari bɨt'a. Ãchia jaratea p'anɨ ũri basima mãɨnepa ãchiá ne idipachima. 47 Mãɨne ãchia idi p'ananat'a ichia pia p'anoopachima. Jõma ichi ũri p'anɨpa k'awa k'ɨ̃risiadaé
         pasima ichi k'ɨ̃risiadepa p'anoo bɨẽra. 48 Ichi ak'õre mãɨnepa chi naepa ichi unusidaɨde k'awa k'ɨ̃risiadaé pasima. Chi naepa
         ichiá idisima:—Warra, ¿pɨa k'ãre k'orea jãɨya oosima? ¿K'ãre k'orea nãma beesima? Minachia sõp'ua
         k'ɨ̃risia p'anɨpa mɨa, pɨ ak'õre pida pɨ jɨrɨ p'anasidama.49 Jesupa p'anoosima:—Mãrapa ¿k'ãre k'orea mɨ jɨrɨ p'anasidama? ¿Mɨ Ak'õre tede bai bɨt'a k'awadawẽa p'anɨk'ãra?50 Maamina ãchia Jesupa jarada k'awadaé pasima. 51 Maapae Jesú ãchi ome Nazaredea wãsima. Mãma ãchi ome chok'ea bapachima. Jõma Jerusalene
         mãɨyana chi naepa minachia pia k'ɨ̃risia bapachima. 52 Jesú k'ak'ua ɨbɨa warisima mãɨnepa ewaricha ne k'awapodosima. Tachi Ak'õrepa, ẽpẽrarã
         pida mãɨ pia unusidama.
         
            
               	Ichia mãɨya oopisima p'uuru becha ichi pae erreara jɨrɨp'epii k'orea.

               	Cristo. Cristo t'ɨ̃wẽma. Jara bɨma «Tachi Ak'õrepa Tachi K'aripaparí teai jara bada» wa «Tachi
                     Ak'õrepa Tachi Chipari teada». Arameo pedeade bɨ bɨma: Mesías.

               	¡Tachi Ak'õrepa pia unu bɨ ẽpẽrarã nãɨ ĩjũane ne k'ɨ̃risiadawẽa p'ananaima! Griego pedeade mãɨ pia ũriwẽa bɨma.

               	2:22 Levítico 12:1-8.

               	Warra ĩwini. Éxodo 13:2.

               	2:24 Levítico 12:6-8.

               	2:25 Isaía 40:1-5; 49:13-16; 57:18-19; 61:1-3.

               	2:31 Isaía 40:5; 52:10.

               	2:32 Isaía 42:6; 46:13; 49:6.

               	Ichi p'ẽtã́ beeda ãyo 84 basima. Griego pedeade mãɨ bɨda k'ɨ̃risia awara jara k'ɨ̃ria bɨma. Waapẽarãmá nãɨya jara bɨma:
                     Ana 84 ãyo basima.

               	2:38 Isaía 52:10.

               	2:41 Éxodo 12:1-27.

            

         
      

   
      
         3
Juan chi Porochoaparí k'orea bɨdaMateo 3:1-12; Marco 1:1-8; Juan 1:19-2831 Tiberio chi Romanepema atepe poro chaarea bɨ quince ãyo pa bɨde, Poncio Pilato Judea
         tuade chi minachia k'awa bɨ pasima. Herode Galilea tuade chi minachia k'awa bɨ pasima.+ Chi ũpẽa P'elipe Traconite tuade mãɨnepa Iturea tuade chi minachia k'awa bɨ pasima.+ Lisania Abilene tuade chi minachia k'awa bɨ pasima. 2 Aná mãɨnepa Caip'á chi p'aare minachia k'awa p'anɨrã pasima.+Mãɨ ewaride ĩjũa pania newẽa bɨde Tachi Ak'õrepa Zak'aria warra Juaná pedeasima. 3 Mãɨpuru Juan jõma Jordán to k'ait'a berã́ jarade wãsima ãchia nemietá oopataɨ itu
         bɨdak'ari Tachi Ak'õremá chedamẽrá. Ichia jarasima mãɨya oosidara Tachi Ak'õrepa ãchi
         nemietá oodada k'ɨ̃risia atuait'a. Chi ichi pedea ũriuta ichia toeda porochoapachima.
         4 Jõma mãɨ mãɨyasima Tachi Ak'õre pari pedeaparí Isaíapa naena bɨda jĩra:«Ẽpẽra ĩjũa pania newẽa bɨde jĩk'ua pedea bɨma:O jarit'ɨ Tachi Chipari pia chemẽrá. O ichi pae jĩp'a jarit'ɨ.5 Joa be jõma k'orí beepiipɨ. Eya ɨt'ɨ be mãɨnepa eya jeeda be sida mãɨya ook'oaipɨ.O jõrea be jĩp'a jariipɨ, o piawẽa be ãarea pia ook'oaipɨ.6 Mãɨya jõmãɨrãpa ununaipɨ sãmaasã́ Tachi Ak'õrepa tachi k'aripait'a».-7 Chok'ará ẽpẽrarã chepachidama Juanpa porochoamẽrá. Maamina Juanpa waapẽarã́ jarapachima:
         «Mãra taama jĩra berã, ¿k'aipa jarasima mãra Tachi Ak'õrepa tachi ɨtɨai ewaridepema
         p'ue mĩrunait'a? 8 Mãrapa oo p'anɨnepa unupit'ɨ piarã machi nemietá ooparí itu bɨdak'ari Tachi Ak'õremá
         chesidaɨt'a. K'ɨ̃risiarãt'ɨ Abrahanepa chedaadarã pẽra Tachi Ak'õrepa ɨtɨaiwẽane arãt'ɨ.
         Mɨa mãrá jararuma: Tachi Ak'õrepa k'ɨ̃riaipɨra, cha be mawaradepa Abrahanepa chedaadarã
         papik'oaipɨ. 9 Mãɨ awara mɨa jararuma: Tachi Ak'õrepa chaara uru bɨma pak'uru t'ut'aak'oai k'orea.
         Ãarea pak'uru pia chaudak'a t'ut'aak'oak'ari t'ɨpɨde bat'ak'oaipɨ. Ara mãɨ jĩra Tachi
         Ak'õrepa nemietá oopataɨrã ɨtɨaipɨ».10 Mãɨ k'orea ẽpẽrarãpa ichiá idipachidama:—Mãɨya bɨpɨra taipa ¿k'ãre oodai p'anɨma?11 Juanpa p'anoosima:—Neet'á ume uru bɨpa chi ne newẽa k'ɨrɨa aba teai pia bɨma. Chi k'oi uru bɨpa chi
         nek'oi newẽa k'ɨrɨa teai pia bɨma.12 Mãɨya bɨde Romanepema pae erreara jɨrɨp'epataɨrã porochoadai k'orea chesidama. Maapae
         ãchia idisidama:—Jarateaparí, taipa ¿k'ãre oodai p'anɨma?13 Juanpa ãchiá jarasima:—Mãrapa erreara jɨrɨp'eutade atepe idirãt'ɨ.14 Mãɨne papaká berã arí p'anɨpa Juaná idisidama:—Taipa ¿k'ãre oodai p'anɨma?Juanpa p'anoosima:—Wap'eapidak'ari chĩara erreara ẽemarirãt'ɨ mãɨnepa seadepa chĩara k'orea k'achia
         pedearãt'ɨ. Sõpia p'anat'ɨ ara mãrá erreara p'aa p'anɨnepa.15 Chi arí p'anɨpa mãɨ ũrisidaɨde ãarea jĩrak'aua p'aneesidama k'ãasãai k'awadai k'orea.
         Ara ãchi tuaba nãɨya k'ɨ̃risia p'anasidama: «¿Juan Tachi Ak'õrepa Tachi K'aripaparí
         teai jaradak'ãra?»16 Maamina Juanpa ãareaɨrã́ jarasima: «Piarã mɨa mãra paniapa porochoa bɨma. Maamina
         mɨ k'aepẽra chi atepe bɨ cheipɨ. Ichia jĩrune jɨ̃ bɨ ẽrai k'orea mɨ mãɨ pae pia bɨwẽma.
         Ichiapuru Tachi Ak'õre Jaoredepa porochoaipɨ.+ Maamina ĩjãanaepɨra ɨtɨaipɨ.+17 Ɨt'aa jira bat'aparí ichi juade uru bɨma chi trigo tau jora ãyá amaai k'orea. Maapae
         chi tau ẽechoada yaaipɨ maamina chi jora t'ɨpɨ uruade paaipɨ. Mãɨ k'iik'ama».18 Ara mãɨ jĩra ne wawariadepa Juanpa chi pedea pia tachi k'aripai k'orea jarateapachima
         mãɨnepa jarapachima mãɨne ĩjãanamẽrá. 19 Maamina Juanpa Galileadepema minachia k'awa bɨ Herode ɨtɨapachima ichia wẽra uru bɨ
         Herodía k'orea. Mãɨ Herodía piarã Herode ũpẽa P'elipe k'ima pasima. Mãɨ awara Juanpa
         ichi ɨtɨapachima nejõma nemietá ooda k'orea. 20 Herodepa mãɨ nemietá oo bɨ awara nãɨ k'achia sida oosima: Juan eda jɨ̃a nɨbɨpisima
         ichi ɨtɨai k'orea.-Juanpa Jesú porochoadaMateo 3:13-17; Marco 1:9-1121 Juanpa ẽpẽrarã porochoak'oa baside Jesú sida porochoasima. Mãɨne Jesupa Tachi Ak'õrea
         pedearude pajã ewa wãsima. 22 Ewa wãk'ari Tachi Ak'õre Jaore pajãnepa p'aloma jĩra ichi ɨ̃rɨ chesima. Mãɨne Tachi
         Ak'õrepa pajãnepa edá nãɨya pedeasima: «Pɨ mɨ Warra chi k'ɨ̃ria bɨpɨ. Pɨ k'orea mɨ
         minachia sõ arapá bɨma».+Lucapa Jesuderã chi chõarãenapemarã k'orea bɨdaMateo 1:1-1723 Jesupa jaratea beeside treinta ãyo bɨ jĩra basima.Ẽpẽrarãmá ichi José warra pasima.José Eli warra pasima.24 Eli Matá warra pasima.Matá Leví warra pasima.Leví Melquí warra pasima.Melquí Janai warra pasima.Janai José warra pasima.25 José Matatía warra pasima.Matatía Amó warra pasima.Amó Nahúm warra pasima.Nahúm Eslí warra pasima.Eslí Nagai warra pasima.26 Nagai Máhat warra pasima.Máhat Matatía warra pasima.Matatía Semeí warra pasima.Semeí José warra pasima.José Juda warra pasima.27 Juda Johanan warra pasima.Johanan Resá warra pasima.Resá Zorobabel warra pasima.Zorobabel Salatiel warra pasima.Salatiel Nerí warra pasima.28 Nerí Melquí warra pasima.Melquí Adí warra pasima.Adí Cosam warra pasima.Cosam Elmadán warra pasima.Elmadán Ere warra pasima.29 Ere Josué warra pasima.Josué Eliezer warra pasima.Eliezer Jorim warra pasima.Jorim Matá warra pasima.30 Matá Leví warra pasima.Leví Simeón warra pasima.Simeón Juda warra pasima.Juda José warra pasima.José Jonán warra pasima.Jonán Eliakín warra pasima.31 Eliakín Melea warra pasima.Melea Mainán warra pasima.Mainán Matata warra pasima.Matata Natán warra pasima.Natán Daví warra pasima.32 Daví Jesé warra pasima.Jesé Obed warra pasima.Obed Boa warra pasima.Boa Salmón warra pasima.Salmón Naasón warra pasima.33 Naasón Aminadá warra pasima.Aminadá Arán warra pasima.Arán Jesrón warra pasima.Jesrón P'are warra pasima.P'are Juda warra pasima.34 Juda Jacobo warra pasima.Jacobo Isá warra pasima.Isá Abrahán warra pasima.Abrahán Taré warra pasima.Taré Nak'or warra pasima.Nak'or Serug warra pasima.35 Serug Ragau warra pasima.Ragau Péleg warra pasima.Pelég Heber warra pasima.Heber Sala warra pasima.36 Sala Cainán warra pasima.Cainán Arp'ak'a warra pasima.Arp'ak'a Sen warra pasima.Sen Noé warra pasima.Noé Lamec warra pasima.37 Lamec Matusalén warra pasima.Matusalén Enoc warra pasima.Enoc Jared warra pasima.Jared Malale warra pasima.Malale Cainán warra pasima.38 Cainán Enó warra pasima.Enó Set warra pasima.Set Adán warra pasima.Adán Tachi Ak'õre warra pasima.
         
            
               	Mãɨ Herode «Antipa» apachidama. Ichi k'orea nãma pedea bɨma: Mateo 14:1-10; Luca 3:19; 9:7-9; 13:31-33; 23:6-12. Ichi ak'õre «Herode chi Minachia K'awa Bɨade» apachidama. Mateo 2:1-23.

               	Mãɨ P'elipe k'orea aba nãɨ versiculode bɨ bɨma. Awaraɨ P'elipe «Herode-P'elipe» apataɨ
                     unupatama Mateo 14:3; Marco 6:17; Luca 3:19. «Herode chi Choma» apataɨ ãchi ak'õre pasima. Antipa ome chi ũpẽarã pasima.

               	Caip'á Aná wiu pasima. Aná p'aare chi atepe basima ãyo 6depa 15dea. Caip'á chi p'aare
                     atepe basima ãyo 18depa 36dea.

               	3:4-6 Isaía 40:3-5.

               	Tachi Ak'õre Jaoredepa porochoaipɨ. Mãɨ jara k'ɨ̃ria bɨma «Tachi Ak'õre Jaore teait'a».

               	Ɨtɨaipɨ. Griego pedeade nãɨya bɨ bɨma: T'ɨpɨ uruapa porochoaipɨ.

               	3:20 Mateo 14:1-10; Marco 6:14-28.

               	Pɨ k'orea mɨ minachia sõ arapá bɨma. Griego pedeade mãɨpa ichiaba jara bɨma: Mɨa pɨ jɨrɨ atasima.

Tiorepa Jesua mĩesa jara badaMateo 4:1-11; Marco 1:12-1341 Jesú, Tachi Ak'õre Jaore ome bada, Jordán todepa jĩitea wãsima. Mãɨne Tachi Ak'õre
         Jaorepa ichi ĩjũa pania newẽa bɨdea ateewãsima. 2 Mãma ewari k'ak'o cuarenta basima. Mãɨne tiorepa ichiá mĩesa jarasima nemietá oomẽrá.
         Mãɨ ewaride Jesupa mi ãpia pida nek'owẽa bɨẽra jarra basima. 3 Mãɨya bɨde tiorepa Jesua nãɨya jarasima:—Pɨ piarã Tachi Ak'õre warrapɨra, jarase nãɨ mawará p'ana pamẽrá.4 Jesupa p'anoosima:—Tachi Ak'õre pedeade nãɨya bɨ bɨma: abapuru nek'o bɨdepa ẽpẽra chok'ae baiwẽma, [mãɨpari
         jõma Tachi Ak'õrepa jara bɨ ĩjãa bɨdepa chok'ae baipɨ].+5 Mãɨya bak'ari tiorepa Jesú eya ɨt'ɨ bɨdea ateesima. Mãmãɨpa nãɨ ĩjũane be p'uuru ãarea
         ak'ɨpisima. 6 Mãɨne tiorepa jarasima:—Nãɨ ĩjũane p'uuru be mãɨnepa mãɨ p'uurude nepia be ãarea pɨ juade bɨipɨ. Mõré pẽra
         mɨa tea k'ɨ̃riaru teai bɨma. 7 Mɨ k'ĩrari sĩraporode k'obeek'ari mɨá pia pedeaipɨra mɨa jõma teaipɨ.8 Maamina Jesupa jarasima:—Tiore, ãyá wãse.+ Tachi Ak'õre pedeade nãɨya bɨ bɨma: “Aba pɨ Chipari Tachi Ak'õreapuru pia pedease.
         Ichia jara bɨt'a oo base”.-9-10 Mãɨya bak'ari tiorepa Jesú Jerusalenea ateewãsima Tachi Ak'õre te poro ɨt'ɨ bɨmá.
         Maapae jarasima:—Pɨ piarã Tachi Ak'õre Warrapɨra, nãmãɨpa edá jĩitɨse. Tachi Ak'õre pedeade nãɨya
         bɨ bɨma:Tachi Ak'õrepa ichi ɨt'aripa peedarã pɨmá peeipɨ k'aripadamẽrá.11 Pɨ ãchi juade ateewãnaipɨ pɨ jĩru mawarapa p'uapiemaapa.-12 Maamina Jesupa jarasima:—Ichi pedeade nãɨ sida bɨ bɨma: “Pɨ Chipari Tachi Ak'õrea waa mĩesa jararãse nemietá
         oomẽrá”.-13 Mãɨya waa mĩesa jara bak'ari tiore Jesuk'á bada ãyá wãsima aba mãicha ewari unuutadea.Jesupa jaratea beedaMateo 4:12-17; Marco 1:14-1514 Mãɨya bak'ari Jesú Tachi Ak'õre Jaore jua chaareadepa Galilea tuadea jĩitea wãsima.
         Jõma mãɨ tuade ẽpẽerãpa ichi t'ɨ̃ k'orea minachia ũripachidama. 15 Judiorã ará pedeapataɨ techa ichia Tachi Ak'õre pedea jaratea bapachima. Mãɨpuru jõmãɨrãpa
         ichi k'orea pia jarapachidama.Jesú Nazarede badaMateo 13:53-58; Marco 6:1-616 Maapae Jesú ichi warida pada p'uuru Nazaredea wãsima. Mimianak'apɨ́ ewaride ichia
         oopari jĩra judiorã ará pedeapataɨ tede eda wãsima. Maapae ichi bai nɨbeesima Tachi
         Ak'õre pedea eda jarai k'orea. 17 Mãɨne Tachi Ak'õre pari pedeaparí Isaía k'art'a bɨda ichiá teasidama. Mãɨ t'uya bɨ
         ẽrak'ari nãɨ pedea jɨrɨk'ari jĩk'ua eda jarasima:18-19 «Tachi Ak'õre Jaore mɨ ome bɨma. Ichia mɨ jɨrɨ atasima chi nenea k'edea jaramẽrá Tachi
         Ak'õrepa ãchi k'aripait'a.Ichia mɨ peesima chi k'ɨ̃risia pará, sõp'ua be sõpiapik'oamẽrá,+ chi jita uadaadaɨrã ãchi k'ẽet'aapii jaramẽrá,tau p'ãrio be unupimẽrá, chĩara jua chaareade mĩa be pia bɨk'oamẽrámãɨnepa jaramẽrá nãɨ ewaride Tachi Chiparipa ẽpẽrarã pia ooit'a».-20 Eda jarak'ari, k'art'a pɨrak'ari chi ak'ɨparia teasima. Maapae suak'abari beesima
         jarateai k'orea. Jõmãɨrãpa ichi ak'ɨ tuanasidama. 21 Mãɨne Jesupa jarasima:—Mãɨ pedea eda jarada idi mãra k'ĩrari mãɨya baeruma.22 Jõmãɨrãpa ichi k'orea pia pedeasidama. Ichia pia jaratea bɨ k'orea k'awa k'ɨ̃risiadaé
         pasima. Ara ãchi tuaba jara tuanasidama:—¿Ichi José warra jãɨya bɨwẽk'ãra?23 Jesupa jarasima:—Mãrapa nãɨ pedea mɨá jaradaima: “Nẽará teaparí, ara pɨchi tuaba jɨpa beepise. Pɨa
         Capernaune ooda taipa ũrisidama. Nãma pɨ p'uurude pida ara mãɨya abarik'a oose”.24 Mãɨ awara jarasima:—Mɨa mãrá piarã jararuma: abaɨ pida Tachi Ak'õre pari pedeaparia ara ichi tuade pia
         pedeadak'ama. 25 K'ɨ̃risiat'ɨ, Elía basi ewaride Israel tuade p'ẽtãarã chok'ará p'anasidama. Mãɨ ewaride
         ãyo k'ak'o ũpeak'ari ya estarik'a k'oe chewẽa bada pẽra jarra minachia oosima. 26 Maamina Tachi Ak'õrepa Elía abaɨ pida Israeldepema p'ẽtã́ k'aripade wãpié pasima.
         Mãɨ k'aepẽra p'ẽtã́ Sidón tuade Sarepta p'uurude bɨmá wãpisima.-27 Ara mãɨ jĩra chi Tachi Ak'õre pari pedeaparí Eliseo basi ewaride, aidapa k'ɨdade berã
         Israel tuade chok'ará p'anasidama maamina ãchidiidepema abaɨ pida ichia jɨpa beepié
         pasima. Mãɨpari Siria tuadepema Naamán jɨpa beepisima.-28 Mãɨ ũrisidaɨde ãarea judiorã ará pedeapataɨ tede p'anɨ k'ĩruusidama. 29 Ara mãɨne Jesú p'uurudepa tajatá sĩsĩamat'á ateewãnak'ari, mãɨ p'uuru eya poro nok'odea
         ateewãsidama p'ẽyanepa jirat'aadai k'orea. 30 Maamina Jesú ara ãchi t'ãena nek'aiwẽa wãsima.Jesupa ẽpẽra jaore mietá pará bɨ jɨpa beepidaMarco 1:21-2831 Mãɨya bak'ari Jesú Galilea tuade Capernaum p'uurudea wãsima. Mimianak'apɨ́ ewaride
         ichia jaratea basima. 32 Minachia k'awa bɨdepa arí jaratea bɨẽra ãareaɨrãpa k'awa k'ɨ̃risiadaé pasima. 33 Judiorã ará pedeapataɨ tede ẽpẽra jaore mietá pará bɨ basima. Mãɨya bɨde ichia jĩk'ua
         pedeasima:34 —¡Jesú Nazaredepema! ¿K'ãre k'orea tai waa oo bɨma? ¿Tai k'enane chesik'ãra? Mɨa k'awa
         bɨma pɨ k'ait'a: ¡Pɨ Tachi Ak'õrepa peedapɨ!35 Jesupa chi jaore mietá nãɨya ɨtɨasima:—K'ĩup'ease. Jãɨ k'ak'uadepema ãyá wãse.Ara mãɨne chi jaore mietapa chi ẽpẽra jeeda baepik'ari ãyá wãsima, mãɨ p'ua oowẽa.
         36 Mãɨ unusidaɨde ãareaɨrãpa k'awa k'ɨ̃risiadaé pasima. Ara ãchi paara idi para beesima:
         «Ichi pedeadepa ¿sãmaasã́ jãɨya oo bɨma? Ichia jararut'a chi jaore mietaarãpa ũripatama.
         Ichi jua chaarea bɨdepa mãɨnepa ichi juade ãarea uru bɨdepa, chi jaore mietaarã pedearude
         ãyá wãk'oapatama».37 Mãɨpuru ichi p'uuru k'ait'a becha ichi t'ɨ̃ k'orea ãarea t'ɨ̃ p'oa nɨbeesima.Jesupa Simón Pedro p'ak'õre jɨpa beepidaMateo 8:14-15; Marco 1:29-3138 Judiorã ará pedeapataɨ tedepa wãk'ari Jesú Simón tedea wãsima. Mãma Simón p'ak'õre
         minachia k'ɨa nɨbasima. Mãɨpuru Jesua chichupuria idisidama jɨpa beepimẽrá. 39 Jesupa edá ak'ɨk'ari chi k'ɨamiá ɨtɨa pedeasima. Ara mãɨne k'ɨamia tuusima. Maapae
         chi k'ɨdade bada p'irabarik'ari ãchiá nek'opisima.Jesupa chok'ará jɨpa beepik'oadaMateo 8:16-17; Marco 1:32-3440 K'iuk'ari chok'ará wawaria k'ak'ua piawẽa berã Jesumá ateewãsidama. Jesupa ichi jua
         ãchi ɨ̃rɨ bɨk'ari jɨpa beepik'oasima. 41 Ichiaba chok'ará jaore mietaarã ẽpẽrarã k'ak'uadepema jeret'aasima. Wãutade nãɨya
         bia jarapachidama: «¡Pɨ piarã Tachi Ak'õre warrapɨ!» Ãchia k'awa p'anasidama ichi
         Tachi Ak'õrepa teai jarada Tachi K'aripaparí. Mãɨ k'orea Jesupa ãchi ɨtɨak'ari, pedeapik'a
         pasima.Galileade jaratea nipadaMarco 1:35-3942 Tap'ededa Jesú mẽa wãsima ẽpẽra newẽmá. Maamina ẽpẽrarãpa ichi jɨrɨ p'anasidama. Unusidaɨde
         jarasidama ãchi p'uurude beemẽrá. 43 Maamina Jesupa ãchiá jarasima:—Mɨa waapẽarã p'uuru bede jarateai bɨma Tachi Ak'õrepa ichidirã ichi juade ua bɨ k'orea.
         Tachi Ak'õrepa mɨ peesima mãɨ pedea pia jaramẽrá.44 Mãɨpuru Jesupa judiorã tuade judiorã ará pedeapataɨ techa jaratea wãpachima.+
            
               	Griego pedeade chi eda waapẽarã k'art'ade pedea corchetede bɨ newẽma. Deuteronomio 8:3.

               	Tiore, ãyá wãse. Griego pedeade chi eda waapẽarã k'art'ade mãɨ newẽma.

               	4:8 Deuteronomio 6:13.

               	4:11 Salmo 91:11,12.

               	4:12 Deuteronomio 6:16.

               	K'ɨ̃risia pará, sõp'ua be sõpiapik'oamẽrá. Griego pedeade chi eda waapẽarã k'art'ade mãɨ newẽma.

               	4:18-19 Isaía 61:1-2; 58:6.

               	4:26 1 Reye 17:1-16.

               	4:27 2 Reye 5:1-14.

               	Judiorã tua. Griego pedeade chi eda waapẽarã k'art'ade Judea tua wa Galilea tua bɨ bɨma.

Jesupa to bat'apataɨrã t'ɨ̃naMateo 4:18-22; Marco 1:16-2051 Ewariaba Jesú senia choma Genesare apataɨ ik'idá basima.+ Mãɨne Tachi Ak'õre pedea ũrinai k'orea ẽpẽrarã chok'ará ichimá cheepɨrɨsidama. 2 Arí to ik'idá p'ãp'orro ume ũu p'anasidama. Mãɨ p'ãp'orro chiparirã edá batoodak'ari,
         ãchi t'ɨri sɨɨmaa p'anasidama. 3 Mãɨne Jesú Simón Pedro p'ãp'orrode batook'ari jarasima to ik'idaɨpa ãpia eda waa ateewãmẽrá.
         Maapae p'ãp'orrode suak'abari beek'ari jõma arí p'anɨrã́ jaratea beesima. 4 Jarateak'ari Jesupa Simonoa jarasima:—Jãapae pɨ p'ãp'orro to estarik'a ateewãk'ari to bat'at'ɨ.5 Maamina Simonpa p'anoosima:—Jarateaparí, tai teamasi to bat'a p'anɨ ewarisidama. Maamina mi ãpia pida peadaé
         pasima. Maamina pɨa mãɨya jara bɨẽra ooipɨ.6 Ara mãɨne ãchi to bat'a p'aneesidama. Minachia peauta pẽra chi t'ɨri k'õachoasima.
         7 Mãɨ k'orea waapẽarã p'ãp'orrode berã juadepa t'ɨ̃sidama k'aripade chedamẽrá. Chedak'ari
         p'ãp'orro umea betapa ipirusidama. Mãɨpa edá t'aawãnai jĩra nɨp'aneesidama. 8-10 Simón Pedropa ichi ome p'anɨ pida beta chok'ará peadada unusidaɨde k'awa k'ɨ̃risiadaé
         pasima. Santiago mãɨnepa Juan ichi ome basima. Ãchi Zebedeo warrarã pasima. Mãɨne
         Simón Jesú taade wãk'ari sĩraporode k'obeek'ari jarasima:—Mɨ Chipari, pia bɨma pɨ mɨk'aapema ãyá wãit'a, mɨ nemietá oopari pẽra.Jesupa Simonoa jarasima:—P'erarãse, idiipa waa pɨ mɨ pae ẽpẽerã jɨrɨparí paipɨ.11 Ãchia p'ãp'orro ipudea ateewãnak'ari ãarea ameesidama. Maapae Jesú ome wãsidama.Jesupa aidapa k'ɨdade bɨ jɨpa beepidaMateo 8:1-4; Marco 1:40-4412 Ewariaba Jesú p'uurude nine ẽpẽra aida pará bɨ chesima.+ Mãɨ ẽpẽrapa Jesú unuside ichi k'ĩrari sĩraporode bedabari k'obeek'ari nãɨya chichupuria
         idisima:—Mɨ Chipari, pɨa k'ɨ̃ria bɨpɨra, mɨ p'ue jɨpai bɨma.13 Mãɨne Jesupa jua ɨ̃rɨ bɨrude jarasima:—Mãɨya oo k'ɨ̃ria bɨma. ¡Jɨpa beese!Ara mãɨne chi aida wẽpa wãsima. 14 Mãɨne Jesupa ichiá jarasima:—Pɨ jɨpa beeda mi ãpia pida abaɨa jararãse. Mãɨpari p'aaremá wãse pɨ jɨpa beesit'a
         unumẽrá. Jãapae Tachi Ak'õre k'ĩrari pia beei k'orea Moisepa jarada jĩra ne tease.- Mãɨya ẽpẽrarãpa k'awadaipɨ pɨ piarã jɨpa beesit'a.15 Maamina Jesupa ooda k'orea mãɨ atepe t'ɨ̃ p'oa wãsima. Mãɨpuru ẽpẽrarã chok'ará chepachidama
         ichia jaratea bɨ ũrinai k'orea. K'ak'ua piawẽa be chepachidama jɨpa beepik'oamẽrá.
         16 Maamina Jesú edaɨde ẽpẽra newẽmá wãpachima Tachi Ak'õrea pedeai k'orea.Jesupa sorek'ea bada jɨpapidaMateo 9:1-8; Marco 2:1-1217 Ewariaba Jesupa jaratea bɨde p'ariseorã mãɨnepa Moisepa bɨda jarateapataɨrã arí suak'abari
         p'anasidama. Ãchi Galilea tuadepa, Judea tuadepa mãɨnepa Jerusalén p'uurudepa che
         p'anasidama. Mãɨne Tachi Chipari jua chaareadepa Jesupa k'ɨdade be jɨpa beepipachima.
         18 Mãɨya bɨde waapẽarãpa ẽpẽra sorek'ea bɨ ẽpẽra uapataɨde enemeenak'ari, eda ateewã
         k'ɨ̃ria p'anasidama Jesú k'ĩrari bɨdai k'orea. 19 Maamina ẽpẽerã minachia nɨbɨ pẽra Jesumá p'ue chepidaé pasima. Mãɨpuru ãchia chi sorek'ea
         bɨ te ɨ̃rɨ enemeesidama. Maapae te ɨ̃rɨpema ãrinak'ari chi sorek'ea bɨ chi ẽpẽra uapataɨde
         edá t'aa peesidama. Ẽpẽrarã t'ãena Jesú k'ĩrari bɨsidama. 20 Jesupa unusima ãchia piarã ĩjãa p'anɨ ichia sorek'ea bɨ p'ue jɨpa beepiit'a. Mãɨ k'orea
         chi sorek'ea bɨa nãɨya jarasima:—K'õp'ãero, pɨa nemietá ooda mɨa k'ɨ̃risia atuasima.21 Mãɨ ũrisidaɨde chi arí p'anɨ p'ariseorãpa mãɨnepa Moisepa bɨda jarateapataɨrãpa nãɨya
         jarasidama: «Ichi ¿k'ai k'ɨ̃risia bɨma? ¿K'ãre k'orea mãɨya Tachi Ak'õre k'ĩrari piawẽa
         pedea bɨma? Aba Tachi Ak'õrepuru ẽpẽrapa nemietá ooda p'ue k'ɨ̃risia atuaipɨ».22 Maamina Jesupa ãchia k'ɨ̃risia p'anɨ k'awada pẽra nãɨya idisima:—¿K'ãre k'orea mãra sõne jãɨya k'ɨ̃risia p'anɨma? 23 Mãramá ¿chi sãɨ jarait'a chaarea bɨma: “Pɨa nemietá ooda k'ɨ̃risia atuayade” ait'a
         wa “P'irabarik'ari nipapade” ait'a? 24 Tachi Ak'õrepa mɨ, chi Ẽpẽra Warra bɨsima nãɨ ĩjũane p'anɨpa nemietá oopataɨ k'ɨ̃risia
         atuamẽrá. Mãɨ mãrá unupiipɨ.Ara mãɨne chi sorek'ea bɨa nãɨya jarasima:—P'irabarise. Pɨchi ne ẽpẽra uapataɨ atak'ari tiidá wãse.25 Ara mãɨya jararude sorek'ea bada p'irabarik'ari ichi ẽpẽra uapataɨ atak'ari jõmãɨrã
         k'ĩrari wãsima. Maapae Tachi Ak'õre k'orea pia jara bɨmisa tedea wãsima. 26 Mãɨ unusidaɨde ãareaɨrãpa k'awa k'ɨ̃risiadaé pasima. Mãɨpuru Tachi Ak'õre k'orea minachia
         pia jarasidama. Tachi Ak'õre wap'eadepa jarasidama:—¡Idi piarã ẽpẽrarãpa ne p'ue oodak'apɨ́ ne waibɨa unusidama!Jesupa Leví t'ɨ̃naMateo 9:9-13; Marco 2:13-1727 Mãɨya bak'ari Jesú wãrune ẽpẽra Romanepema pae erreara jɨrɨp'eparí unusima. Chi t'ɨ̃
         Leví pasima. Mãɨ ẽpẽra erreara jɨrɨp'eparí tede suak'abari basima. Jesupa unuk'ari
         jarasima:—Mɨ ome chese.28 Ara mãɨne Leví p'irabarik'ari ichia oo bada ameek'ari Jesú ome wãsima.29 Maapae Jesú k'orea Levipa ichi tede chik'o waibɨa oopisima. Chok'ará Romanepema pae
         erreara jɨrɨp'epataɨrã mãɨnepa waapẽarã ẽpẽrarã ãchi ome nek'o p'anasidama. 30 Mãɨ unusidaɨde Moisepa bɨda jarateapataɨrãpa mãɨnepa p'ariseorãpa Jesú ome p'ɨrrɨapataɨrã́
         nãɨya k'achia pedeasidama:—¿K'ãre k'orea Romanepema pae erreara jɨrɨp'epataɨrã ome mãɨnepa waapẽarã nemietá
         oopataɨrã ome ará nek'oparima?31 Jesupa ãchiá jarasima:—Chi k'ak'ua pia bepa nẽará teaparí jɨrɨdak'ama. Mãɨpari chi k'ak'ua piawẽa bepa ichi
         jɨrɨpatama. 32 Mɨ chi jĩp'a berã t'ɨ̃i k'orea chewẽa bɨma, mãɨpari nemietá oopataɨrãt'u t'ɨ̃ bɨma
         Tachi Ak'õremá chedamẽrá.Tachi Ak'õrene k'ɨ̃risiadayá nek'odak'apɨ́ ewari k'orea jaradaMateo 9:14-17; Marco 2:18-2233 Waapẽarãpa Jesua jarasidama:—Juan chi Porochoaparí ome p'ɨrrɨapataɨrãpa Tachi Ak'õrea ɨt'aa chiidiutade minachia
         Tachi Ak'õrene k'ɨ̃risiadayá nek'odak'apɨ́ ewari oopatama. Ara mãɨ jĩra p'ariseorã
         ome p'ɨrrɨapataɨrã pida oopatama. Maamina chi pɨ ome p'ɨrrɨapataɨrãpa ¿k'ãre k'orea
         mãɨya oodak'ama?34 Jesupa ãchiá jarasima:—Ɨmɨk'ĩrapa wẽra atarupa arapaapataɨ ewari oo bɨde ¿ichia t'ɨ̃narã́ Tachi Ak'õrene
         k'ɨ̃risiadayá nek'odak'apɨ́ ewari oopiik'ãra? 35 Maamina chi ewari ará parude waapẽarã ẽpẽerãpa ichi ãyá ateewãnaipɨ. Mãɨ ewaridepuru
         ichia t'ɨ̃narãpa Tachi Ak'õrene k'ɨ̃risiadayá nek'odak'apɨ́ ewari oodaipɨ.36 Mãɨ awara Jesupa ãchiá nãɨya nepɨrɨsima jarateai k'orea:—Ẽpẽra abaɨ pida p'aru chiwidi k'õak'ari p'aru sorede wãak'ama. Mãɨya ooipɨra p'aru
         chiwidi ãriipɨ. Mãɨ awara chi p'aru chiwidi t'ɨɨda chi sore ome pia beeiwẽma. 37 Ichiaba abaɨ pida uvaba chiwidi ãnimara e ooda chi sorede t'ɨɨdak'ama. Mãɨya oodaipɨra
         baak'ak'ari mãɨ ãnimara e ooda chota jĩawãipɨ. Maapae uvaba weawãipɨ mãɨnepa chi ãnimara
         e ooda ãriipɨ. 38 Mãɨpuru uvaba chiwidi ãnimara e ooda chiwidide t'ɨɨdai p'anɨma. Mãɨya umea tãaraa
         choadaipɨ. 39 Mãɨnepa uvaba asia chi naa oodada torupa chiwidi to k'ɨ̃riak'ama. Mãɨpari jaraparima:
         “Uvaba chi naa oodada chiwidi k'aepẽra atepe warrá bɨma”.
         
            
               	Genesare senia ichiaba Galilea apatama.

               	Aida. Jesú ewaride piarã sãmaasã́ basit'a tachia k'awadawẽa p'anɨma. Maamina judiorãmá aba
                     Tachi Ak'õrepuru p'ue jɨpa beepii basima Número 12:9-12; 2 Reye 5:7. Mãɨ awara aba aidapa jitasira ãyá bade wãi basima Levítico 13:45-46.

               	5:14 Levítico 14:1-32.

Jesú mimianak'apɨ́ ewari chiparipɨMateo 12:1-8; Marco 2:23-2861 Mimianak'apɨ́ ewaride Jesú ichi ome p'ɨrrɨapataɨrã sida ĩjũa trigo uudade nipasidama.
         Mãma nipaside Jesú ome p'ɨrrɨapataɨrãpa trigo k'ɨmɨ baadak'ari, juadepa chi tau poasiradak'ari,
         chi tau k'opachidama.-2 Waapẽarã p'ariseorãpa mãɨ unusidaɨde idisidama:—¿Mãrapa k'ãre k'orea mimianak'apɨ́ ewaride chi tachia ne oodak'apɨɨt'a jãɨya oo p'anɨma?3 Jesupa p'anoosima:—¿Mãrapa Tachi Ak'õre pedea eda jaradawẽk'ãra? Daví mãɨnepa chi ichi ome p'ɨrrɨapataɨrã
         jarra p'anasidaɨde ¿k'ãre oosidama?-4 Daví Tachi Ak'õre tede eda wãk'ari Tachi Ak'õre k'ĩrari bɨda p'ana atasima. Mãɨ p'ana
         ¿abapuru p'aarerãpa k'odai p'anasidawẽk'ãra? Maamina Davipa k'ok'ari ichi ome p'ɨrrɨapataɨrã́
         teasima.5 Ichiaba Jesupa jarasima:—Mɨ, chi Ẽpẽra Warra mimianak'apɨ́ ewari chiparipɨ.Jesupa mimianak'apɨ́ ewaride ẽpẽra jɨpa beepidaMateo 12:9-14; Marco 3:1-66 Waapẽarã mimianak'apɨ́ ewaride Jesú judiorã ará pedeapataɨ tedea eda wãk'ari jaratea
         basima. Mãma ẽpẽra juaraaripema sorek'ea bɨt'a basima. 7 Moisepa bɨda jarateapataɨrã mãɨnepa p'ariseorã p'anasidama. Ãchia Jesú ak'ɨ p'anasidama
         mimianak'apɨ́ ewaride ẽpẽra jua sorek'ea bɨ jɨpa beepii k'awadayá. Jɨpa beepisira
         Jesú k'orea k'achia pedeadai k'ɨ̃risia p'anasidama. 8 Maamina ãchia k'ɨ̃risia p'anɨt'a Jesupa k'awa bada pẽra chi ẽpẽra jua sorek'ea bɨa
         nãɨya jarasima:—P'irabarik'ari ãareaɨrã taade bai nɨbeese.Ara mãɨne chi ẽpẽra p'irabarik'ari maapae bai nɨbeesima. 9 Maapae Jesupa ãchiá jarasima:—Mɨa mãrá idiruma: mimianak'apɨ́ ewaride ¿k'ãre oodai p'anɨma? ¿Pia wa k'achia? ¿Abaɨ
         k'aripai wa itu piupii?10 Maapae arí p'anɨrã́ ak'ɨk'ari chi ẽpẽrá nãɨya jarasima:—Jua ɨase.Mãɨya jua ɨaside ichi jua jɨpa beesima. 11 Mãɨpuru arí p'anɨrã minachia k'ĩruunak'ari ãchi tuaba pedea para beesima Jesú k'orea
         sãɨya oodai k'awadayá.Jesupa ẽpẽra doce peedaMateo 10:1-4; Marco 3:13-1912 Ewariaba Jesú eyadea wãsima. Mãma Tachi Ak'õrea ɨt'aa chiidi bɨt'a ewarisima. 13 Ãsã pak'ari ichi ome p'anɨrã ará t'ɨ̃k'oak'ari mãɨrãnepema doce jɨrɨ atasima. Mãɨ
         doce jɨrɨ atadaɨrã “ichia peedaɨrã” bɨk'oasima.+14 Ãchi t'ɨ̃ nãɨ: Simón (Jesupa ichi t'ɨ̃ bɨsima Pedro), chi ũpẽa André, Santiago,+ Juan, P'elipe, Bartolomé, 15 Mateo, Tomá, Alp'eo warra Santiago, Simón Celote apataɨ, 16 Santiago ũpẽa Juda mãɨnepa Juda Iscariote. Mãɨya bak'ari ichia Jesú jitapisima.Jesupa chi chok'ará p'anɨrã́ jarateadaMateo 4:23-2517 Maapae Jesú ãchi ome eyadepa edá chedak'ari, k'oriide bai nɨp'aneesidama. Mãma ichi
         ome p'ɨrrɨapataɨrã chok'ará p'anɨ mãɨnepa waapẽarã ẽpẽerã minachia cheuta ome ará
         nɨbeesima. Mãɨ ẽpẽrarã Judea tuadepa, Jerusalenepa, senia choma ik'idaapema p'uuru
         Tirodepa mãɨnepa Sidonepa 18 cheepɨrɨsidama Jesupa jaratea bɨ ũrinai k'orea mãɨnepa k'ak'ua piawẽa berã jɨpa beepik'oamẽrá.
         Mãɨ awara Jesupa jaore mietá berã ẽpẽrarã k'ak'uadepema ãyá jerek'oasima. 19 Ãarea chi k'ak'ua piawẽa berãpa ichi t'õmari k'ɨ̃ria p'anasidama Tachi Ak'õre jua
         chaareadepa jɨpa beepii bɨẽra.Tachi pia p'ananai Jesupa jaradaMateo 5:3-1220 Jesupa ichi ome p'ɨrrɨapataɨrã ak'ɨk'ari nãɨya jarasima:«Pia p'anɨma mãra chi chichupuria berã mãɨ Tachi Ak'õrepa mãra ichi juade ua bɨẽra.21 Pia p'anɨma mãra chi jarrapisia berã Tachi Ak'õrepa jãwaapii pẽra.+Pia p'anɨma mãra chi sõp'uapa jẽa berã, Tachi Ak'õrepa arapaapii pẽra.-22 »Pia p'anɨma ẽpẽrarãpa mɨ, chi Ẽpẽra Warra k'orea mãra unuemaautade, itu bɨutade,
         k'achia pedeautade mãɨnepa mãra sõk'achiade autade. 23 Mãra piawẽa ooutade minachia sõ arapaat'ɨ, mãrapa nepia waibɨa pajãne uru p'ananai
         pẽra.- Ãchi chõarãenapemarãpa Tachi Ak'õre pari pedeapataɨrã sida piarã ara mãɨ jĩra piawẽa
         oopachidama.24 “Maamina chupuri p'aneenaipɨ mãra chi erreara pará berã, nãɨ ewaridepuru sõ arapá
         p'anɨ pẽra.25 Chupuri p'aneenaipɨ chi jãwaa berã, jarrapisia p'aneenai pẽra.Chupuri p'aneenaipɨ ara nãɨena ee p'anɨrã nãɨya bak'ari jẽanai pẽra mãɨnepa k'ɨ̃risia
         pará p'ananai pẽra.26 Chupuri p'ananaipɨ ẽpẽrarãpa mãra k'orea pia jaradaipɨra.Mãra chõarãenapemarãpa ẽpẽrarã Tachi Ak'õre t'ɨ̃nepa seat'a jarateapataɨrã sida ara
         mãɨya pia jarapachidama”.Tachi chi nek'ĩramaarã k'ɨ̃rianai p'anɨMateo 5:38-42,4427 »Maamina mãra, chi mɨ pedea ũri p'anɨa mɨa jararuma: mãra chi nek'ĩramá k'ɨ̃riat'ɨ.
         Mãra unuemaa p'anɨ pia oot'ɨ. 28 Chi mãrá k'achia pedeautá pia pedeat'ɨ. Mãra piawẽa oopataɨ k'orea Tachi Ak'õrea ɨt'aa
         chiidit'ɨ ãchi k'aripamẽrá. 29 Abaɨpa uitarrade sĩsira, pɨchi uitarra abaɨ unupise sĩmẽrá. Abaɨpa pɨ neet'á ɨ̃rɨ
         jɨ̃parí ẽemariipɨra, pɨchi neet'á ek'aripema sida itu tea peese. 30 Abaɨpa pɨá ne idiipɨra, wãak'arãse. Mãɨ awara pɨa uru bɨdepema abaɨpa ẽemarisira idirãse
         ya teamẽrá. 31 Mãrapa k'ɨ̃ria p'anɨma waapẽarãpa mãra pia oodait'a. Ara mãɨ jĩra mãrapa waapẽarã
         pia oot'ɨ.32 »Abapuru mãra k'õp'ãerorãt'a k'ɨ̃ria p'ananaipɨra, ¿k'aipa mãra k'orea pia pedeaima?
         K'achia oopataɨrã pida ãchi k'õp'ãerorã k'ɨ̃riapatama. 33 Mãɨ awara abapuru mãra k'õp'ãerorãt'a pia oodaipɨra, ¿k'aipa mãra k'orea pia pedeaima?
         K'achia oopataɨrã pida ara mãɨ jĩra oopatama. 34 Mãɨ awara mãrapa abaɨa ne tearude, mãɨpa ara mãɨya mãrá ne teayade a k'ɨ̃risiasira
         ¿k'aipa mãra k'orea pia pedeaima? K'achia oopataɨrã pida ara mãɨ jĩra oopatama ãchia
         teadada mãicha jĩruerã jitadai k'ɨ̃risia p'anɨ pẽra.35 »Mãɨpari mãra chi nek'ĩramá k'ɨ̃riat'ɨ. Ãchi pia oot'ɨ. Ãchiá ne teat'ɨ. Maamina mãrapa
         ne teautade ãchia mãrá ne teadai k'ɨ̃risiarãt'ɨ. Mãɨyapuru mãrapa Tachi Ak'õrenepa
         jitadait'a atepe waibɨa baipɨ mãɨnepa unupidaipɨ piarã mãra Tachi Ak'õre chi atepe
         bɨ warrarãpɨ. Ichia nemietá oopataɨrã mãɨnepa ichiá pia bɨade adak'aɨrã ichi sõpiadepa
         k'aripaparima. 36 Ara mãɨ jĩra mãrapa k'ĩra chupuria beadai p'anɨma mãra Ak'õre pajãne bɨpa k'ĩra chupuriapari
         jĩra.Waapẽarã k'achia pedeapataɨ k'oreaMateo 7:1-537 »Waapẽarãpa nemietá oodada k'orea pedearãt'ɨ abaɨa mãrapa nemietá oodada ak'ɨpiemaapa.
         Waapẽarã́ nepɨra pará bɨade arãt'ɨ, Tachi Ak'õrepa mãra nepɨra pará p'anɨane apiemaapa.
         Mãɨya mãrapa piawẽa oodada Tachi Ak'õrepa k'ɨ̃risia atuaipɨ. 38 Waapẽarã́ ne teat'ɨ. Mãɨyapuru Tachi Ak'õrepa mãrá ne minachia teaipɨ, ẽne ne minachia
         jok'ari, ipiruk'ari, jurruchoa bɨ jĩra. Ichia teaipɨ mãrapa waapẽarã́ teapata jĩra».39 Mãɨ awara Jesupa nepɨrɨsima ne jarateai k'orea: «¿Tau p'ãrio bɨpa abaɨ tau p'ãrio
         bɨ p'ue ateewãik'ãra? ¿Ateewãipɨra, ãchi umea uriade baewãnaiwẽk'ãra? 40 Chi jarateaparí ome baparí, chi jarateaparí k'aepẽra atepe k'awa bɨwẽma. Maamina ichia
         ne minachia k'awak'ari chi jarateaparí jĩra beeipɨ.41 »¿K'ãre k'orea nejarra taujãne bɨ machi k'õp'ãeroné ak'ɨparima? ¿K'ãre k'orea pak'uru
         waibɨa bɨ pɨ taujãne bɨ ak'ɨk'ama? 42 Pak'uru waibɨa machi taujãne bɨ ununawẽa p'anɨpɨra ¿sãmaasã́ waapẽarã́ nãɨya jaradaima:
         “Nejarra pɨ taujãne bɨ mɨa aubariipɨ”? ¡Mãrapa jarapataɨ jĩra oodak'ama! Nãɨrã pak'uru
         waibɨa machi taujãne bɨ aubarit'ɨ. Mãɨya p'ue ununaipɨ nejarra waapẽarã taujãne bɨ
         aubaridai k'orea. Ara mãɨ jĩra pɨa nemietá oo bɨ itu bɨse. Mãɨyapuru waapẽarã p'ue
         k'aripaipɨ.Pak'uru k'awapatama chi nejõnepaMateo 7:15-20; 12:34-3543 »Pak'uru mietapa nejõ pia chauk'ama. Ara mãɨ jĩra pak'uru piapa nejõ mietá chauk'ama.
         44 Nejõ bɨɨrɨ chi nejõnepa k'awapatama. Ɨɨrɨ bɨɨrɨpa higo chauk'ama. Ichiaba jõjõek'apa
         uva chauk'ama. 45 Ara mãɨ jĩra ẽpẽra pia bɨpa ichi sõne nepia uru bɨdepa nepia pedeaparima. Maamina
         ẽpẽra k'achiapa ichi sõne ne k'achia uru bɨdepa ne k'achia pedeaparima. Ẽpẽrapa ichi
         sõne k'ɨ̃risia bɨ jĩra pedeaparima.Te ume bɨ k'orea nepɨrɨdaMateo 7:24-2746 »Mɨa jara bɨ mãrapa oodak'ama. Mãɨ ¿k'ãre k'orea “Tai Chipari, Tai Chipari” apatama?
         47 Mɨmá cherupa mɨ pedea ũrik'ari ooipɨra mɨa jaraipɨ ichi k'ai jĩra bɨ. 48 Ichi ẽpẽrapa te ooru jĩra bɨma. Mãɨ ẽpẽrapa minachia eda k'orosima aba mawara chaarea
         unurunea. Mãɨ ɨ̃rɨ te jĩru wãat'u nɨbɨsima. Mãɨ te minachia chaarea nɨbɨ pẽra to minachia
         cherude t'erap'et'aé pasima. 49 Maamina chi mɨ pedea ũrik'ari ooepɨra, nãɨ jĩra bɨma: Ẽpẽrapa te oosima maamina te
         jĩru eudu wãat'ué pasima. Mãɨpuru to minachia cherude mãɨpa ichi te t'erap'et'asima.
         Abaeda ãarea ãrisima».

Jesupa papaká bɨ pae pari mimiaparí jɨpa beepidaMateo 8:5-1371 Jesupa ẽpẽrarã́ mãɨya jarak'ari Capernaum p'uurudea wãsima. 2 Mãma papaká berã chi mãɨrã chaarea basima. Ichia ichi pae pari mimiaparí minachia
         k'ɨ̃ria bɨ uru basima. Maamina mãɨ ichi pae pari mimiaparí k'ɨdade bɨẽra piumaa basima.
         3 Chi papaká berã chi mãɨrã chaarea bɨpa Jesú k'orea ũriside p'aarerã chi mãɨrã chaarearã
         mãɨrãnepemarã Jesumá peesima chi ichi pae pari mimiaparí jɨpa beepide chemẽrá. 4 Ãchi wãnak'ari nãɨya chupuria idisidama: «Jãɨ papaká berã chi mãɨrã chaarea ẽpẽra
         jĩp'a bɨma. Mãɨpuru pia bɨma pɨa ichi k'aripait'a. 5 Ichia tachi judiorã minachia k'ɨ̃ria bɨẽra tachi judiorã ará pedeapataɨ te oopisima».6 Mãɨya jaradada pẽra Jesú ãchi ome chi papaká berã chi mãɨrã chaarea bɨ tedea wãsima.
         Maamina te k'ait'a cheutade papaká berã chi mãɨrã chaarea bɨpa ichi k'õp'ãerorã Jesua
         nãɨya jarade peesima: «Mɨ Chipari, mɨ ẽpẽra piawẽa bɨma, pɨ mɨ tede eda wãit'a. 7 Mãɨ k'orea mɨ pɨmá wãé pasima. Maamina pɨa nãmaripa mɨ pae pari mimiaparí jɨpa beemẽrá
         jaraipɨra, jɨpa beeipɨ. 8 Ara mãɨ jĩra chi mɨ k'aepẽra atepe chaarea bɨpa jararut'a, mɨa ĩjãa baparima. Ichiaba
         mɨa jararut'a, chi mɨ juade papaká berãpa ĩjãa p'anaparima. Mɨa abaɨa wãpade arude,
         wãparima; mãɨnepa abaɨa chepade arude, cheparima. Ichiaba mɨ pae pari mimiaparia ne
         oopade arude, ooparima».9 Mãɨ ũriside Jesupa ichi k'orea pia k'ɨ̃risiasima. Mãɨpuru ichi k'aade wã p'anɨ ak'ɨk'ari
         jarasima: «Mɨa jararuma: nãɨ ẽpẽrapa minachia ĩjãa bɨ jĩra israel ĩjũanepemarã t'ãena
         aba pida unuk'ama».10 Chi papaká berã chi mãɨrã chaarea bɨpa peedarã jĩitea wãsidaɨde chi ichi pae pari
         mimiaparí k'ɨdade bada jɨpa beesit'a unusidama.Jesupa p'ẽtã́ warra jɨpa beepida11 Mãɨya bak'ari Jesú, ichi ome p'ɨrrɨapataɨrã sida Naín p'uurudea wãsidama. Ãchi ome
         ẽpẽrarã chok'ará wãsidama. 12 Jesú chi p'uurude eda wãpataɨ k'ait'a cheside unusima ẽpẽrarãpa k'ũtã́ k'ĩrawẽana
         t'ɨbaride enemeeutat'a. Chi nae p'ẽtã́ pasima. Mãɨpa warra abapuru uru basima. Chi
         p'ẽtã́ ome ẽpẽrarã chi chok'ará tuanasidama. 13 Tachi Chipari Jesupa chi p'ẽtã́ chupuri unuk'ari nãɨya jarasima:—Waa jẽarãse.14 Maapae orrobarik'ari chi pak'uru tabla t'õmarisima. Mãɨ k'orea chi mãɨ ateewãutarã
         bai nɨp'aneesidama. Mãɨne Jesupa jarasima:—K'ũtã́, mɨa pɨá jararuma, p'irabarise.15 Ara mãɨne chi piu bada p'irabarik'ari pedeasima. Maapae Jesupa ichi chi naea teasima.
         16 Mãɨpuru chi arí p'anɨrã minachia p'erasidama. Jõmãɨrãpa Tachi Ak'õrea nãɨya pia jarasidama:—Piarã Tachi Ak'õre pari pedeaparí chi atepe bɨt'a tachi t'ãena chesima. Tachi Ak'õrepa
         ichi p'uuru k'aripade che bɨma.17 Mãɨpuru ãarea Judea tuade mãɨnepa mãma k'ait'a berã tuade Jesú k'orea ãarea ũripachidama.Jesupa Juan chi Porochoaparí k'orea jaradaMateo 11:2-1918-19 Juan ome p'ɨrrɨapataɨrãpa Jesupa ooda Juaná ãarea nepɨrɨsidama. Mãɨpuru Juanpa ume
         t'ɨ̃k'ari Tachi Chipari Jesua nãɨya idide wãpisima: «¿Pɨt'u chi chei badak'ãra, wa
         abaɨ nɨnai p'anɨk'ãra?»20 Ara mãɨne Jesumá wãnak'ari idisidama:—Juan chi Porochoaparipa tai pɨmá peesima. Ichia nãɨya idipisima: “¿Pɨt'u chi chei
         badak'ãra, wa abaɨ nɨnai p'anɨk'ãra?”21 Ara mãɨ ewaride Jesupa k'ak'ua piawẽa be, jaore mietá pará be, tau p'ãrio be sida
         chok'ará jɨpa beepik'oa basima. 22 Mãɨpuru Jesupa ãchiá nãɨya p'anoosima:—Mãrapa unu p'anɨ mãɨnepa ũri p'anɨ Juaná nepɨrɨde wãt'ɨ: tau p'ãrio beadapa unu p'aneesidama,
         bɨɨrɨ sorek'ea beada t'ɨa p'aneesidama; aidapa k'ɨdade bada jɨpa p'aneesidama; k'ɨɨrɨ
         k'ii beada ũri p'aneesidama; piudada pada chok'ae p'aneesidama. Mãɨ awara chichupuria
         k'edea chi Tachi Ak'õrepa ãchi k'aripai k'orea pedea ũri p'anɨma.-23 Chi mɨ itu bɨwẽa ĩjãa bɨt'a pia baipɨ.24 Juanpa peedarã wãnak'ari Jesupa arí p'ananarã́ Juan k'orea nãɨya jarasima:—Ĩjũa pania newẽa bɨdea mãrapa Juan ak'ɨde wãsidaɨde ¿k'ãre ununai k'ɨ̃risiasidama?
         ¿Nãupa p'ũajãra p'õat'ɨ pari jĩra bɨ?+25 Mãɨya k'ɨ̃risiadaé pasima. Mãɨ ¿k'ãre ununai k'ɨ̃risiasidama? ¿Ẽpẽra neet'á pia k'ak'apia
         jɨ̃ bɨt'a ununai k'ɨ̃risia p'anasik'ãra? Mãɨyawẽma; ¿Ẽpẽra neet'á pia jɨ̃ bɨt'a? Mãɨyawẽma;
         chi ẽpẽra neet'á pia jɨ̃pataɨrã mãɨnepa nepia uru p'anɨrã minachia k'awa p'anɨrã tede
         p'anapatama. 26 Mãɨ ¿k'ãre ununai k'ɨ̃risiasidama? ¿Tachi Ak'õre pari pedeaparí ununai k'ɨ̃risia p'anasik'ãra?
         Ãjã, Tachi Ak'õre pari pedeaparí ak'ɨde wãsidama. Juan Tachi Ak'õre pari pedeaparí
         waapẽarã k'aepẽra atepe k'awa bɨma. 27 Ichi k'orea Tachi Ak'õre pedeade nãɨya bɨ bɨma:“Chi mɨ pari pedeaparí pɨ naa peeipɨ pɨ pae o jarimẽrá”.-28 Mɨa jararuma: nãɨ ĩjũane ẽpẽra aba pida Juan chi Porochoaparí k'aepẽra atepe newẽma.+ Maamina Tachi Ak'õrepa ichidirã ichi juade ua bɨdepema chi atepe wariwẽa k'ɨrɨt'a
         ichi k'aepẽra chi atepe k'awa baima».+29 Jesupa jara bɨ ũrisidaɨde ẽpẽrarãpa, Romanepema pae erreara jɨrɨp'epataɨrã pida jarasidama
         Tachi Ak'õrepa oo bɨt'a jĩp'a bɨade asidama, Juanpa ãchi porochoada pẽra. 30 Maamina p'ariseorãpa mãɨnepa Moisepa bɨda jarateapataɨrãpa Tachi Ak'õrepa ãchi pae
         oo k'ɨ̃ria bada itu bɨsidama. Mãɨpuru Juanpa ãchi porochoaé pasima.31 Tachi Chiparipa ichiaba jarasima: «Mɨmá, idiapaepema ẽpẽrarã ¿k'ãre jĩra p'anɨma?
         32 P'uurude warrarã jemena p'anɨne nãɨya k'ĩruu pedeapataɨ jĩra p'anɨma:“Taipa siru chaasidaɨde mãra paeradaé pasima.Sõp'ua k'arisidaɨde mãra jẽanaé pasima”.33 Mãra piarã mãɨ jĩra p'anɨma. Juan cheside nek'ok'apɨ́ ewari oopachima mãɨnepa it'ua
         tok'a pasima. Mãɨne mãrapa jarapachidama ichi jaore mietá pará bɨt'a. 34 Maapae mɨ, chi Ẽpẽra Warra che bɨma. Mɨa nejõma k'oparima mãɨnepa nejõma toparima.
         Mãɨne mãrapa jarapatama: “Mãɨ ne miak'ãe k'oparipɨ mãɨnepa it'ua minachia toparipɨ”.
         Mãɨ awara jarapatama: “Mãɨ nemietá oopataɨrã ome mãɨnepa Romanepema pae erreara jɨrɨp'epataɨrã
         ome nipapariade apatama”. 35 Maamina Tachi Ak'õre k'ɨ̃risia jĩp'a bɨt'a k'awa p'anɨma, chi ichide ĩjãapataɨrãpa
         jĩp'a oopata pẽra».P'ariseo Simón tede Jesú nek'oda36 P'ariseo basima. Mãɨ p'ariseopa Jesú t'ɨ̃sima ichimá nek'ode wãmẽrá. Ara mãɨne Jesú
         wãk'ari nek'opataɨde suak'abari beesima. 37 Mãɨ p'uurude wẽra nemietá ooparí basima. Mãɨ wẽrapa Jesú p'ariseo tede nek'o bɨ k'awaside
         pot'eya alabastro mawara oodade k'era enemeesima.+38 Jesuk'á k'obeek'ari jẽa bɨpa ichi taubapa Jesú jĩru sɨɨsima. Maapae ichi pudapa p'oapik'ari
         Jesú jĩru sõk'ari ichia k'era enemeedapa p'ɨrɨsima.39 Mãɨ unuside Jesú t'ɨ̃na p'ariseopa nãɨya k'ɨ̃risiasima: «Nãɨ ẽpẽra piarã Tachi Ak'õre
         pari pedeaparí padapara k'awai pasima mãɨ nemietá oopari wẽrapa jãɨya oo bɨt'a».40 Mãɨ k'orea Jesupa nãɨya jarasima:—Simón, mɨa pɨá ne jara k'ɨ̃ria bɨma.Simonpa jarasima:—Jarase, Jarateaparí.Jesupa jarasima:41 —Ẽpẽra ume p'anasidama. Ãchia ẽpẽra erreara pará bɨa teadai pará p'anasidama. Abaɨpa
         quiniento ewari mimiarune jitapari jĩra teai basima.+ Chi abaɨpa cincuenta ewari mimiarune jitapari jĩra teai basima. 42 Maamina ãchia chi erreara p'ue teadawẽa p'anɨ pẽra, chi erreara teadooparí ẽpẽrapa
         ãchia teadai p'anɨ k'ɨ̃risia atuasima. Mɨa pɨá idiruma: ¿Chi sãɨpa chi erreara teadooparí
         ẽpẽra atepe pia k'ɨ̃riai?43 Simonpa p'anoosima:—Mɨmá chi atepe teai badapa atepe pia k'ɨ̃riaipɨ.Jesupa jarasima:—Pɨa arí p'anoosima.44 Maapae wẽramá ak'ɨk'ari Simonoa jarasima:—¿Pɨa nãɨ wẽra unu bɨk'ãra? Pɨ tede cheside mɨ jĩru sɨɨmẽrá pɨa pania teaé pasima,
         maamina nãɨ wẽrapa ara ichi taubapa mɨ jĩru sɨɨk'ari ichi pudapa p'oapisima. 45 Mɨ cheside pɨa mɨ k'ĩtarra sõé pasima, maamina nãɨ wẽrapa mɨ jĩru sõ bɨt'a itu bɨwẽa
         bɨma. 46 Mɨ chek'ari, pɨa mɨ poro ɨ̃rɨ olivoba weaé pasima,+ maamina nãɨ wẽrapa mɨ jĩru k'erapa p'ɨrɨsima. 47 Mãɨpuru mɨa nãɨya jararuma: ichia nemietá minachia ooda mɨa ãarea k'ɨ̃risia atuasima.
         Mãɨpuru ichia mɨ minachia k'ɨ̃ria bɨma. Maamina chi nemietá ãpia ooda mɨa k'ɨ̃risia
         atuaipɨra mãɨpa mɨ ãpia k'ɨ̃ria baima.48 Maapae ichia wẽrá jarasima:—Pɨa nemietá ooda mɨa ãarea k'ɨ̃risia atuasima.49 Maamina waapẽarã arí nek'opataɨde suak'abari p'anɨrãpa nãɨya ãchicha jara tuaneesidama:—Nãɨ ¿k'ai k'ɨ̃risia bɨma? ¿Mãɨya waapẽarãpa nemietá ooda ichia p'ue k'ɨ̃risia atuai
         bɨk'ãra?50 Mãɨne Jesupa wẽrá jarasima:—Pɨa mɨne ĩjãana pẽra k'achiadepema k'aripasima. Ne k'ɨ̃risiawẽa wãse.
         
            
               	7:22 Isaía 29:18-19; 35:5-6; 26:19.

               	Nãupa p'ũajãra p'õat'ɨ pari jĩra bɨ. Mãɨpa jara bɨma «ẽpẽra p'era bɨ».

               	7:27 Malak'ia 3:1.

               	Nãɨ ĩjũane ẽpẽra aba pida. Griego pedeade nãɨya bɨ bɨma: Wẽerãpa t'õnaananepema.

               	Waapẽarãmá Jesupa versículo 29 mãɨnepa 30 jarasima.

               	Alabastro. Mãɨ mawara t'ot'orroa paapaa bɨma. Ãpia chaareawẽa bɨẽra ne oopatama. Judiorãpa alabastro
                     Egito tuadepa enemeepachidama. Jõma alabastro ne ooda neepɨa bɨma.

               	Quiniento ewari mimiarune jitapari jĩra. Griego pedeade nãɨya bɨ bɨma: quiniento denarios.

               	Mãɨ ewaride ẽpẽra awaraɨ tedea wãk'ari, chi chiparipa ichi k'ĩtarra sõpachima, chi
                     jĩru sɨɨpipachima mãɨnepa olivoba weapachima ichi poro ɨ̃rɨ mãɨ pia pedeai k'orea.

Wẽerãpa Jesú k'aripa p'anana81 Mãɨya bak'ari Jesú p'uuru waibɨa becha mãɨnepa p'uuru chak'e becha wãsima. Mãɨne jarapachima
         Tachi Ak'õrepa ichidirã ichi juade ua bɨ k'orea. Mãɨ pedea pia jaratea niparude ichia
         doce peedaɨrã ichi ome p'ɨrrɨapachidama. 2 Mãɨ awara wẽrarã ichi ome p'ɨrrɨapachidama. Mãɨ wẽrarã chi eda waapẽarã k'ak'ua piawẽa
         beada Jesupa jɨpa beepisima mãɨnepa waapẽarã jaore mietá pará beada Jesupa chi jaore
         mietá ãyá jeret'aasima. Aba María Magdalena pasima.+ Jesupa ichi k'ak'uadepema jaore mietaarã siete ãyá jeret'aasima. 3 Cuza k'ima Juana sida basima. Cuzapa Herode tedepema ãarea ak'ɨpachima.+ Susana sida basima. Mãɨ awara waapẽarã wẽrarã chok'ará p'anasidama. Ãchia ne teapachidama
         Jesú k'aripadai k'orea.Net'a tau p'oda k'orea nepɨrɨdaMateo 13:1-9; Marco 4:1-94 Chok'ará ẽpẽrarã p'uuruchadepema Jesumá cheepɨrɨsidama. Mãɨne nepɨrɨdepa Jesupa ãchiá
         nãɨya jarateasima: ne minachia nepɨrɨmaa beesima ne jarateai k'orea.5 «Ẽpẽra ne p'ode wãsima. Mãɨya p'o nine net'a tau ode baek'oasima. Mãɨpuru ẽpẽrarãpa
         ɨ̃rɨ t'ɨasidama mãɨnepa ĩpanarãpa mik'oasidama. 6 Chi eda waapẽarã net'a tau mawara ɨ̃rɨ ĩjũa namia bɨde baek'oasima. T'õnok'ari pania
         ãpia newẽa bɨẽra jõma p'urpasima. 7 Chi eda waapẽarã net'a tau ĩjũa ɨɨrɨ idá bɨde baek'oasima. Waridak'ari jɨ̃k'ara ɨɨrɨ
         pará bɨpa pɨra k'enasima. 8 Maamina chi eda waapẽarã net'a tau ĩjũa piade baek'oasidama. Mãɨ net'a tau pia t'õnonak'ari
         minachia chausidama».+Mãɨya jarak'ari Jesupa jĩk'ua jarasima: «Chi k'ɨɨrɨ pará bɨpa jĩrak'aua ũrise».Jesupa k'awapida chi net'a tau p'oparí k'oreaMateo 13:10-23; Marco 4:10-209 Mãɨ k'orea Jesú ome p'ɨrrɨapataɨrãpa ichiá idisidama:—Pɨa mãɨya nepɨrɨda ¿k'ãre jara bɨma?10 Jesupa p'anoosima: «Chi Tachi Ak'õrepa ichidirã ichi juade ua bɨ k'orea ãareaɨrã́
         k'awapiwẽa bɨmina mãrá k'awapi bɨma. Maamina waapẽarã́ mɨa nepɨrɨ bɨdepa pedea bɨma“ãchia minachia ak'ɨ p'anɨmina mãɨ ununaemaapa, mãɨnepa minachia ũri p'anɨmina mãɨ
         k'awadaemaapa”.-11 Mɨa nepɨrɨda nãɨya jara k'ɨ̃ria bɨma: chi net'a tau Tachi Ak'õre pedeapɨ. 12 Mãɨ chi net'a tau ode baedat'a nãɨ jara bɨma: waapẽarã ẽpẽrarãpa Tachi Ak'õre pedea
         ũrinak'ari tiorepa mãɨ pedea ãchi sõne cheda k'ɨ̃risia atuapiparima ĩjãapidaemaapa.
         Mãɨya ãchi nemietaadepema k'aripaiwẽma. 13 Net'a tau mawara ɨ̃rɨ ĩjũa namia bɨde baedapa nãɨ jara bɨma: waapẽarã ẽpẽrarãpa Tachi
         Ak'õre pedea arapá ũripatama maamina k'arra minachia jitadak'a pẽra sõnepa ĩjãanak'ama.
         Mãɨpuru tãaraawẽa bɨde minachia mĩautade itu bɨpatama. 14 Net'a tau ĩjũa ɨɨrɨ idá bɨde baedapa nãɨ jara bɨma: chi eda waapẽarã ẽpẽrarãpa Tachi
         Ak'õre pedea ũrinak'ari nãɨ ĩjũane sãmaasã́ pia beadai k'orea minachia k'ɨ̃risiapatama,
         ne ãarea uru p'anapatama, mãɨnepa arapá p'ananai k'ɨ̃risiapatama. Mãɨpuru ãchia ũrinana
         itu bɨdak'ari waridak'ama. 15 Maamina net'a tau ĩjũa piade baedapa nãɨ jara bɨma: sõ jĩp'a berãpa mãɨnepa k'ɨ̃risia
         pia berãpa Tachi Ak'õre pedea ũrinak'ari piarã ĩjãapatama. Ãchia ĩjãa p'anɨ itu bɨdak'a
         pẽra nepia oopatama.Ĩpira k'orea ne jara bɨMateo 5:14-15; Marco 4:21-2516 »Abaɨpa laap'ara uruapidak'ari mẽra bɨdak'ama wa k'uuru ek'ari bɨdak'ama.+ Mãɨpari chi ĩpira ɨt'ɨ bɨpataɨde bɨpatama chi tede eda cheutarãpa ɨnaa ununamẽrá.
         17 Ara mãɨ jĩra ne ãarea mẽra oodada Tachi Ak'õrepa ẽpẽerã ãareaɨrã́ k'awapiipɨ. Tachia
         k'awadawẽa p'anɨt'a mẽra beeiwẽma. 18 Mãɨpuru minachia jĩrak'aua ũri p'anat'ɨ. Abaɨ pida Tachi Ak'õre k'orea piarã k'awaipɨra,
         Tachi Ak'õrepa atepe k'awapiipɨ. Maamina chi atua bɨpa Tachi Ak'õre k'orea k'awa bɨ
         k'ɨ̃risiaipɨra ichia k'ɨ̃risia bɨ sida Tachi Ak'õrepa mãɨ ãarea ẽemariipɨ».Jesú ẽpẽrarã ichimá chedadaMateo 12:46-50; Marco 3:31-3519 Ewariaba Jesú nae mãɨnepa ichi ũpẽarã ichi ak'ɨde wãsidama. Maamina p'ue ará chedaé
         pasima ẽpẽrarã chok'ará p'anɨ pẽra. 20 Mãɨ k'orea waapẽarãpa ichiá jarasidama:—Pɨ nae mãɨnepa pɨ ũpẽarã tajataria p'anɨma. Ãchia pɨ ak'ɨde che p'anɨma.21 Jesupa jarasima:—Tachi Ak'õre pedea ũrinak'ari ĩjãapataɨrã mãɨnepa mãɨ oopataɨrã, mãɨrãt'u mɨ naepɨ
         mãɨnepa mɨ ũpẽarãpɨ.Jesupa nãu, senia choma ome k'ĩup'eapidaMateo 8:23-27; Marco 4:35-4122 Ewariaba Jesupa ichi ome p'ɨrrɨapataɨrã́ nãɨya jarasima:—Senia k'ĩaria lao wãtɨma.Ara mãɨne p'ãp'orrode batoodak'ari wãsidama. 23 K'ĩaria wãutade Jesú k'ãisima. Mãɨya bɨde nãu minachia p'õat'ɨ nɨbeesima. Mãɨpuru
         p'ãp'orro paniapa ipirupodosima. Abaeda k'achiade p'anasidama. 24 Mãɨpuru Jesú ɨ̃rɨmanak'ari nãɨya jarasidama:—Jarateaparí, Jarateaparí, ¡Tachi k'uawãmaa p'anɨma!Jesú p'irabarik'ari nãua mãɨnepa to t'awá jarasima k'ĩup'eamẽrá. Ara mãɨne ãarea ap'i
         t'umá ũu beesima. 25 Maapae ichi ome p'ɨrrɨapataɨrã́ nãɨya jarasima:—Mãrapa mɨne ĩjãa p'anɨt'a ¿K'ãasãasima?Maamina ichi ome p'ɨrrɨapataɨrãpa wap'eapa k'awa k'ɨ̃risiadaé pasima. Ara ãchi tuaba
         idi para beesima:—¿Nãɨ k'ait'a jãɨya bɨma? Ichi pedea nãupa mãɨnepa pania t'umá ũripatama.-Jesupa jaore mietá chok'ará ãyá jeret'aadaMateo 8:28-34; Marco 5:1-2026 P'ãp'orrode wãnak'ari Gerasa tuadea pasidama.+ Gerasa Galilea senia k'ĩrari bɨma. 27 Jesú batoorude ẽpẽra mãɨ p'uurudepema ichimá orrobarisima. Mãɨ jaore mietá pará bɨ
         minachia tãaraa basima. Neet'á jɨ̃k'a pasima. Tede pida bak'a pasima, mãɨpari jãɨrã
         te p'ẽya uriade bapachima. 28 Ichia Jesú unuside biasima. Maapae Jesú k'ĩrari sĩraporode k'obeek'ari jĩk'ua jarasima:—Jesú, Tachi Ak'õre chi Atepe bɨ Warra, ¿k'ãre k'orea mɨ ome bariyá bɨma? ¡Mɨ chupuria
         mɨ mĩapirãse!29 Jaore mietapa mãɨya jarasima Jesupa mãɨ ẽpẽra k'ak'uadepema wãmẽrá jarada pẽra. Tãaraa
         basima mãɨ jaore mietapa ẽpẽra piawẽa oo uru bɨt'a. Waapẽarãpa chi ẽpẽra k'ãnenapa
         jɨ̃nak'ari jĩrak'aua ak'ɨpachidamina k'ãnena t'ɨap'et'ak'ari ẽpẽra newẽmá jaore mietapa
         ateewãpachima. 30 Mãɨne Jesupa ichiá idisima:—¿Pɨ t'ɨ̃ k'aima?Ichia p'anoosima:—Mɨ Chi Chok'araade apatama.+Ichia mãɨya jarasima ãchi ẽpẽra k'ak'uade minachia p'anɨẽra. 31 Mãɨne ãchia Jesua chichupuria idisidama edá uria minachia bɨ p'ue ochiadak'apɨɨdea
         peepiemaapa.+32 Mãɨya p'anɨne ãchi k'ait'a eyade sina chok'ará nek'o tuanasidama. Mãɨpuru jaore mietaarãpa
         Jesua chichupuria idisidama mãɨ sina k'ak'uade eda wãpimẽrá. Mãɨne Jesupa itu wãpisima.
         33 Ara mãɨne jaore mietaarã ẽpẽra k'ak'uadepema wãnak'ari sina k'ak'uade eda wãk'oasidama.
         Maapae sina p'ira errodak'ari p'ẽyanepa toedá t'ĩuwãk'oadak'ari ãarea todepa piusidama.34 Mãɨ unusidaɨde chi sinarã ak'ɨ p'anana p'eradak'ari p'ira wãsidama. Ãchia ununana
         nepɨrɨsidama p'uurudepemarã́ mãɨnepa p'uuru awaraɨdepemarã́. 35 Ẽpẽrarãpa ak'ɨde chesidaɨde chi ẽpẽra jaore mietá chok'ará uru bada Jesú taade suak'abari
         bɨ unusidama. Neet'á jɨ̃k'ari, k'ĩra pia basima. Mãɨ k'orea ẽpẽrarã p'erasidama. 36 Chi mãɨ ununaanapa waapẽarã́ nepɨrɨsidama sãmaasã́ ichi jɨpa beesit'a. 37 Mãɨpa ãarea Gerasadepemarã wap'eadak'ari Jesua chichupuria idisidama ãchi tuadepema
         ãyá wãmẽrá. Ara mãɨne Jesú mãicha p'ãp'orrode eda batook'ari Galileadea wãsima. 38 Wãi naena ẽpẽra jaore mietá pará badapa Jesua chichupuria idisima ichi ome wãi k'orea.
         Maamina Jesupa nãɨya jarasima:39 —Tiidá wãk'ari jarase Tachi Ak'õrepa pɨ ome ne waibɨa oodat'a.Ara mãɨne chi ẽpẽra ichi p'uurudea wãsima. Mãma jõmãɨrã́ nepɨrɨsima Jesupa ichi ome
         ne waibɨa oodat'a.Jesupa wẽrak'au chok'ae p'irabaripidaMateo 9:18-26; Marco 5:21-4340 Galilea tuade ẽpẽerã minachia p'anɨpa Jesú nɨ p'anasidama. Ichi cheside ãchiá pia
         pedeasidama. 41-42 Mãɨne ẽpẽra Jairo apataɨ ichimá chesima. Mãɨ Jairo judiorã ará pedeapataɨ tede chi
         minachia k'awa bɨ pasima. Ichia k'au abapuru uru basima; mãɨ doce ãyo basima. Mãɨ
         wẽrak'au k'ɨdade bari basima. Jairo Jesú jĩruk'á k'obeek'ari chichupuria idisima ichi
         tedea wãmẽrá.Ara mãɨne Jesú wãsima maamina wãrune ẽpẽrarãpa ichi p'isua uru p'anasidama. 43 Ãchi t'ãena wẽra doce ãyo bɨ, oamia jita bɨt'a nipasima. Mãɨ wẽrapa nearã́ teapataɨrã́
         ichi erreara ãarea teasima,+ maamina abaɨ pida p'ue jɨpa beepidaé pasima. 44 Wẽrapa ãpɨtepa ara k'ait'a wãk'ari Jesú neet'á ɨ̃rɨpema chi i t'õmarisima. Ara mãɨne
         chi oa p'oasima. 45 Mãɨne Jesupa idisima:—¿K'aipa mɨ t'õmarisima?Jõmãɨrãpa ãchiwẽane asidama. Mãɨ k'orea Pedropa jarasima:—Jarateaparí, ẽpẽrarãpa pɨ p'isua uru p'anɨma. ¿Sãmaasã́ idi bɨma k'aipa pɨ t'õmarisit'a?+46 Maamina Jesupa jarasima:—Abaɨ pida mɨ t'õmarisima. Mɨa k'awa bɨma mɨ jua chaareadepa ichi jɨpa beesit'a.47 Wẽrapa ooda p'ue mẽraiwẽ k'awada pẽra wap'eapa ore nɨbeek'ari Jesú jĩruk'á wãk'ari
         sĩraporode k'obeesima. Maapae ãareaɨrã k'ĩrari jarasima sãmaasã́ Jesú t'õmarik'ari
         mãɨnepa ara mãɨne jɨpa beesit'a. 48 Mãɨne Jesupa jarasima:—K'au, piarã jɨpa beeit'a ĩjãana pẽra pɨ jɨpa beesima. Ne k'ɨ̃risiawẽa wãse.49 Wapida mãma pedea p'anɨne Jairo tedepa aba chek'ari ichiá nãɨya jarasima:—Pɨ k'au k'ĩrawẽasima. Chi Jarateaparí itu bɨse.50 Mãɨ ũriside Jesupa jarasima:—Ne wap'earãse. Pɨa sõnepa ĩjãaipɨra, ichi chok'ae p'irabariipɨ.51 Jairo tede padak'ari Jesupa Pedro, Santiago,+ Juan, chi wẽrak'au ak'õre, chi nae sida eda enemeesima. Waa waapẽarã eda wãpié pasima.
         52 Mãɨne ẽpẽrarã chi wẽrak'au k'orea jẽa p'aneesidama. Mãɨ k'orea Jesupa jarasima:—Jẽarãt'ɨ, nãɨ wẽrak'au piuwẽa bɨma, mãɨpari k'ãi bɨma.53 Mãɨ k'orea ẽpẽrarãpa Jesumá ak'ɨdak'ari eesidama, wẽrak'au piarã piusi k'awa p'anana
         pẽra. 54 Maamina Jesupa chi wẽrak'au juade jitak'ari jarasima:—¡K'au, p'irabarise!55 Mãɨya jararude chi wẽrak'au ɨ̃rɨmak'ari p'irabarisima. Maapae Jesupa jarasima wẽrak'aua
         nek'opidamẽrá. 56 Mãɨ unusidaɨde chi ak'õrepa chi nae ome k'awa k'ɨ̃risiadaé pasima. Maamina Jesupa
         ãchiá jarasima mi ãpia pida abaɨa jarapidaemaapa.
         
            
               	María Magdalena Magdala p'uurudepema pẽra mãɨya t'ɨ̃ jarapachidama.

               	Mãɨ Herode Antipa t'ɨ̃ jarapachidama.

               	Minachia chausidama. Griego pedeade nãɨya bɨ bɨma: Net'a tau aba k'ɨrɨpa cien net'a tau teasima.

               	8:10 Isaía 6:9.

               	Mẽra bɨdak'ama. Griego pedeade nãɨya bɨ bɨma: k'ɨda ek'ari bɨdak'ama.

               	8:25 Salmo 107:28-30.

               	Gerasa. Griego pedeade chi eda waapẽarã k'art'ade nãɨya bɨ bɨma: Gadara.

               	Chi Chok'araade apatama. Griego pedeade nãɨya bɨ bɨma: Legión. Mãɨpa jara bɨma papaká berã 6.000.

               	Edá uria minachia bɨ. Griego pedeade nãɨya bɨ bɨma: abismo. Mãma Tachi Ak'õrepa jaore mietaarã ɨtɨa ua bɨma. Apocalipsi 9:1-3; 20:1-3.

               	Mãɨ wẽrapa nearã́ teapataɨrã́ ichi erreara ãarea teasima. Griego pedeade chi eda waapẽarã k'art'ade mãɨ newẽma.

               	¿Sãmaasã́ idi bɨma k'aipa pɨ t'õmarisit'a? Griego pedeade chok'ará k'art'ade mãɨ newẽma.

               	Mãɨ Santiago t'ɨ̃ jarapatama Jacobo.

Jesupa ichi ome p'ɨrrɨapataɨrã peedaMateo 10:5-15; Marco 6:7-1391 Jesupa ichi ome p'ɨrrɨapataɨrã doce p'anɨ ará t'ɨ̃k'ari jua chaarea teasima jaore
         mietá ãyá jeret'aadamẽrá mãɨnepa k'ak'ua piawẽa be jɨpa beepidamẽrá. 2 Mãɨne ãchi peesima Tachi Ak'õrepa ichidirã ichi juade ua bai k'orea jarade wãnamẽrá
         mãɨnepa k'ak'ua piawẽa be jɨpa beepidamẽrá.3 Wãnai naena Jesupa ãchiá jarasima:—Mãra wãutade mi ãpia pida ateewãrãt'ɨ. Tuma, neet'á yaaparí, chik'o, erreara sida
         ateewãrãt'ɨ. Neet'á k'ak'uade jɨ̃ p'anɨawapuru wãt'ɨ.4 Mãɨ wãnak'ari abaɨpa mãrá pia pedeasira mãɨ tede p'aneet'ɨ aba p'uurudepa wãutadea.
         5 Maamina p'uurudepemarãpa mãrá pia chesidade adaepɨra mãmapema wãt'ɨ. Wãutade yooro
         jora mãra jĩrunepema jãrap'et'at'ɨ, Tachi Ak'õrepa mãɨ k'ɨ̃riawẽa bɨt'a ãchiá unupidai
         k'orea.6 Mãɨya wãnak'ari p'uuru becha, Tachi Ak'õre pedea pia jarapachidama mãɨnepa k'ak'ua
         piawẽa be jɨpa beepik'oapachidama.Herodepa Jesú k'orea ũrinaMateo 14:1-12; Marco 6:14-297 Herode Galilea tuadepema chi chaarea bɨ pasima. Mãɨ Herodepa ãarea Jesupa oo bɨt'a
         ũrisima.+ Ichia k'awa k'ɨ̃risiawẽa basima waapẽarãpa nãɨya jara p'anɨ pẽra:—Juan chi Porochoaparí chok'ae p'irabarisima.8 Mãɨne waapẽarãpa jara p'anasidama:—Elía mãicha tachi t'ãena chesima.Chi waapẽarãpa jara p'anasidama:—Tachi Ak'õre pari pedeaparí naena bada chok'ae p'irabarisima.9 Mãɨpuru Herodepa jarasima: «Mɨa Juan chi Porochoaparí poro bɨat'u peapisima. Mãɨya
         bɨt'a chi mãɨ jara p'anɨt'a ¿k'aima?»Mãɨpuru Jesú unu k'ɨ̃ria basima.Jesupa ẽpẽrarã joesoma mil p'anɨa nek'opidaMateo 14:13-21; Marco 6:30-44; Juan 6:1-1410 Jesupa peedaɨrã jĩitea chesidaɨde ãchia oodada ichiá ãarea nepɨrɨsidama. Mãɨya bak'ari
         Jesupa ãchi Betsaida p'uurudea ateewãsima, ãchi ará p'aneenai k'orea. 11 Maamina ẽpẽrarãpa ichi mãma bɨ k'awadak'ari ará wãsidama. Mãɨne Jesupa ãchiá pia pedeak'ari
         jaratea beesima Tachi Ak'õrepa ichidirã ichi juade ua bɨ k'orea. Mãɨ pedea pia jaratea
         bɨde chi k'ak'ua piawẽa k'ede jɨpa beepik'oasima.12 K'iumaa beek'ari Jesupa doce peedaɨrã ichimá wãnak'ari jarasidama:—Ẽpẽrarã́ wãpade ase p'uuru bedea mãɨnepa te bedea, mãma k'ãinamẽrá mãɨnepa chik'o
         atadamẽrá. Nãma newẽma.13 Jesupa jarasima:—Mãrapuru nek'opit'ɨ.Maamina ãchia jarasidama:—Taipa ne atade wãnai pada nãɨ ẽpẽrarã chi chok'ará p'anɨ pae p'ue nek'opidaiwẽma.
         P'ana joesoma mãɨnepa beta ume uru p'anɨma.14 Mãma p'anɨ ɨmɨk'ĩirãowa cinco mil p'anasi jĩra bɨma. Mãɨpuru Jesupa ichi ome p'ɨrrɨapataɨrã́
         nãɨya jarasima:—Ãchiá jarat'ɨ ara ãchi k'ak'awá posoa cicicuentá jeeda suak'abari p'aneenamẽrá.15 Ichi ome p'ɨrrɨapataɨrãpa ichia jarada jĩra oosidama. Ẽpẽrarã ãarea suak'abari p'aneesidama.
         16 Jesupa p'ana joesoma p'anɨ mãɨnepa beta ume p'anɨ ichi juade jitak'ari pajãnea ak'ɨk'ari
         Tachi Ak'õrea sõpia bɨade asima. Maapae t'oet'aak'ari ichi ome p'ɨrrɨapataɨrã́ jarasima
         jedadamẽrá. 17 Ãareaɨrã nek'odak'ari jãwaasidama. Chi pichoada jɨrɨp'esidaɨde jabara doce ipirupisidama.Pedropa Jesú k'orea jaradaMateo 16:13-28; Marco 8:27—9:118 Ewariaba Jesú itu ɨt'aa chiidimaa bɨde, chi ichi ome p'ɨrrɨapataɨrã ará p'anɨne, Jesupa
         idisima:—Ẽpẽrarãpa mɨ ¿k'aiyade a p'anɨma?19 Ãchia p'anoosidama:—Waapẽarãpa jara p'anɨma pɨ Juan chi Porochoaparipɨ. Waapẽarãpa jara p'anɨma pɨ Eliapɨ.
         Waapẽarãpa jara p'anɨma pɨ chõarãenapema Tachi Ak'õre pari pedeaparí chok'ae p'irabaridapɨ.20 Mãɨne ichia mãicha idisima:—Mãrapa mɨ ¿k'ai k'ɨ̃risia p'anɨma?Pedropa p'anoosima:—Pɨ Tachi Ak'õrepa Tachi K'aripaparí teai jaradapɨ.21 Jesupa mãɨ mi ãpia pida abaɨa jararãapadade asima. 22 Mãɨ awara jarasima:—Mɨ, chi Ẽpẽra Warra minachia chupuria mĩa baipɨ. P'uurudepema minachia k'awa berãpa,
         p'aarerã chi mãɨrã chaarearãpa mãɨnepa Moisepa bɨda jarateapataɨrã pida mɨ itu bɨdak'ari
         peapidaipɨ. Maamina mɨ ewari ũpeaɨde chok'ae p'irabariipɨ.23 Jesupa jõmãɨrã́ jarasima:—Abaɨpa mɨ ome wã k'ɨ̃ria bɨpɨra, ichia oo k'ɨ̃ria bɨt'a itu bɨk'ari ewaricha minachia
         mĩai k'orea bai bɨma. Maapae mɨ ome wãi bɨma.+24 Abaɨ pida nãɨ ĩjũane pia bai k'orea jɨrɨ baipɨra, k'aadea ewari parude ichi atuaipɨ.
         Maamina abaɨ pida mɨ k'orea piuipɨra, Tachi Ak'õre ome ewaricha chok'ae baipɨ. 25 Minachia k'ɨ̃risiat'ɨ: ẽpẽra nãɨ ĩjũane ne ãarea uru bɨde piuk'ari t'ɨpɨ uruadea wãipɨra,
         ¿ichia uru badapa ichi k'aripaik'ãra? 26 Abaɨpa mɨ mãɨnepa mɨ pedea atua bɨade aipɨra, mɨ, chi Ẽpẽra Warra jua chaarea bɨdepa
         cherude, mãɨ ẽpẽra atua bɨade aipɨ. Mãɨ ewaride mɨ Ak'õre jua chaarea bɨdepa mãɨnepa
         chi ichia ɨt'aripa peedaɨrã jua chaarea bɨdepa cheipɨ. 27 Mɨa piarã jararuma: chi eda waapẽarã nãma p'anɨ piudai naena ununaipɨ Tachi Ak'õrepa
         ichidirã ichi juade ua bait'a.+Jesú k'ĩra awara unupidaMateo 17:1-8; Marco 9:2-828 Mãɨya jarak'ari ewari ocho pa bɨde Jesú Tachi Ak'õrea ɨt'aa chiidide wãsima eyadea.
         Pedro, Juan, Santiago ome ateewãsima. 29 Mãma Jesupa Tachi Ak'õrea ɨt'aa chiidimaa bɨde ichi k'ĩra awara unupisima. Ichi neet'á
         t'ot'oa achiterrea beesima. 30 Mãɨya bɨde ẽpẽra ume ará chedak'ari Jesú ome pedeasidama. Aba Moisé pasima; chi abaɨ
         Elía pasima. 31 Ãchi sida k'ĩrawãrea achiterrea p'anasidama. Ãchia pedea p'anasidama Jesú Jerusalene
         peadai k'orea.+32 Mãɨya bɨde Pedro waapẽarã ome minachia tap'ok'ea p'anasidamina k'ãinaé pasima. Mãɨne
         Jesú achiterrea bɨ mãɨnepa ẽpẽra ume ichi k'ait'a p'anɨ ome unusidama. 33 Mãɨ ẽpẽrarã Jesú ome p'anana wãutade Pedropa Jesua jarasima:—Jarateaparí, pia bɨma tai nãma p'anɨt'a. Taipa te chak'e ũpea oodaima: aba pɨ pae,
         aba Moisé pae mãɨnepa aba Elía pae.Pedro mãɨya pedeasima ne k'ɨ̃risiawẽa pedeada pẽra. 34 Mãɨya bɨde jɨ̃ara edá chek'ari ãchi ãarea t'ausima. Mãɨpuru ãchi minachia wap'easidama.
         35 Ara mãɨne pedea jɨ̃arane ũrisidama. Mãɨpa nãɨya jarasima: «Nãɨt'a mɨ Warrapɨ. Mɨa
         ichi jɨrɨ atasima. Ichia jara bɨt'a ũrit'ɨ».+36 Mãɨ pedea k'ĩup'eak'ari Jesú ichi tuaba nɨbɨ unusidama. Ãchia ununana minachia tãaraasima
         mi ãpia pida abaɨa nepɨrɨdawẽa p'anɨ.Jesupa warra jaore mietá pará bɨ jɨpa beepidaMateo 17:14-21; Marco 9:14-2937 Norema eyadepa edá chesidaɨde ẽpẽrarã chok'araɨrãpa Jesú ak'ɨde chesidama. 38 Mãɨne abaɨpa nãɨya jĩk'ua jarasima:—Jarateaparí, mɨ k'ĩra chupuriak'ari, mɨ warra ak'ɨse. Mãɨ mɨa warra abapuru uru bɨpɨ.
         39 Ichi jaore mietá pará bɨma. Mãɨpa ichi chi jai jitapik'ari, mãɨya ichi biapiparima,
         wawapiparima, mãɨnepa it'aedea k'ok'op'ea nɨbeepiparima. Ichia mɨ warra itu bɨk'ama.
         40 Mɨa pɨ ome p'ɨrrɨapataɨrã́ jarasima jaore mietá ãyá jeret'aadamẽrá. Maamina p'uedaé
         pasima.41 Mãɨpuru Jesupa p'anoosima:—¡Ẽpẽerã k'achia berã mãɨnepa ĩjãanak'apɨɨrã! ¿Waa sãma mãra ome baima? ¿Waa sãma
         mãra ome choaima? Chi warra nãmá enemeet'ɨ.42 Chi warra Jesumá wãrune jaore mietapa jeeda baepik'ari minachia wawapisima. Maamina
         Jesupa jaore mietá ãyá jeret'aasima. Warra jɨpa beepik'ari chi ak'õrea teasima. 43 Tachi Ak'õre jua chaareadepa mãɨyana unusidaɨde ãareaɨrãpa k'awa k'ɨ̃risiadaé pasima.Jesupa ichi peadai k'orea mãicha jaradaMateo 17:22-23; Marco 9:30-32Ichia oo bɨ k'orea ẽpẽrarãpa wapida minachia k'ɨ̃risia p'anɨne Jesupa ichi ome p'ɨrrɨapataɨrã́
         jarasima:44 —Mɨa mãrá jararut'a minachia pia ũrit'ɨ. Mɨ, chi Ẽpẽra Warra abaɨpa jitapik'ari, ẽpẽerã́
         teaipɨ.45 Maamina ãchia mãɨ k'awa ũrinaé pasima. Tachi Ak'õrepa waidi ãchiá k'awapiwẽa basima.
         Mãɨne ãchia mãɨ k'orea Jesua ididai wap'ea p'anasidama.¿K'ai chi atepe bɨma?Mateo 18:1-5; Marco 9:33-3746 Mãɨya p'anɨne ara ãchi tuaba pedea p'aneesidama k'ai chi atepe k'awa bɨt'a k'awadayá.
         47 Maamina Jesupa mãɨ k'awada pẽra warra chak'e jitak'ari ichik'á bɨsima. 48 Mãɨne nãɨya jarasima:—Chi mɨne ĩjãa bɨ k'orea nãɨ warrá pia pedea bɨpa, mɨá pida pia pedea bɨma. Mãɨ awara
         chi mɨá pia pedea bɨpa chi mɨ Peedá pia pedea bɨma. Mãranepema chi ãpia k'ɨrɨ Tachi
         Ak'õre k'ĩrari chi atepe bɨma.Tachi chi nek'ĩramaawẽ tachi lawari bɨmaMarco 9:38-4049 Maapae Juanpa nãɨya jarasima:—Jarateaparí, taipa ẽpẽra unusidama pɨ t'ɨ̃nepa jaore mietá ãyá jeret'aa bɨt'a. Maamina
         tachi ome niwẽ pẽra taipa ichiá jarasidama waa mãɨya oopiemaapa.50 Jesupa jarasima:—Mãrapa ichiá waa mãɨya p'ue ooiwẽane arãt'ɨ. Chi tachi nek'ĩramaawẽ, mãɨ tachi lawari
         bɨma.Jesupa Juan, Santiago sida ɨtɨada51 Jesú ɨt'aria wãi ewari k'ait'a paside mãɨne Jerusalenea wãyane a k'ɨ̃risiasima. 52 Wãrune waapẽarã Samaria tuadea naa peesima. P'uuru chak'ede chedak'ari sãma k'ãinai
         jɨrɨsidama. 53 Maamina mãɨ p'uurudepemarãpa k'awasidama Jesú Jerusalenea wãru. Mãɨ k'orea ichiá pia
         pedeadaé pasima. 54 Mãɨpuru Juanpa mãɨnepa Santiagopa Jesua jarasidama:—Tai Chipari, Eliapa ooda jĩra ¿Tachi Ak'õrea ɨt'aa chiididaik'ãra t'ɨpɨ urua ɨt'aripa
         peerupa ãchi ãarea k'enamẽrá?+55 Jesupa ãchi ak'ɨk'ari ɨtɨasima. [Nãɨya jarasima: «Mãra ¿k'ãre k'orea mãɨya pedea p'anɨma?+56 Mɨ, chi Ẽpẽra Warra chewẽma ẽpẽrarã piawẽa ooi k'orea mãɨpari che bɨma ãchi k'aripai
         k'orea».]+Maapae p'uuru awaraɨdea wãsidama.Jesú ome p'ɨrrɨai chaarea bɨ k'orea jaradaMateo 8:19-2257 Ode wãutade ẽpẽrapa Jesua jarasima:—Jarateaparí, pɨ wãrumá mɨ pɨ ome wãipɨ.58 Jesupa jarasima:—Et'erre k'oparí te pará bɨma mãɨnepa ĩpana te pará bɨma, maamina mɨ, chi Ẽpẽra Warra
         chi mãma k'ãi newẽa bɨma.59 Mãɨne Jesupa awaraɨa jarasima:—Mɨ ome chese.Chi ẽpẽrapa p'anoosima:—Mɨ Chipari, pɨ ome wãi naena mɨ ak'õre itu t'ɨbaripise.+60 Jesupa ichiá jarasima:—Itu bɨse, chi piudaadapa chi piudada t'ɨbaridamẽrá. Maamina pɨa ẽpẽrarã́ jarade wãse
         Tachi Ak'õrepa ichidirã ichi juade ua bɨ k'orea.61 Mãɨne waapẽarãpa Jesua jarasima:—Mɨ sida pɨ ome p'ɨrrɨa k'ɨ̃ria bɨma, maamina mãɨ naena mɨ tiidapemarãmá jarade wãi
         bɨma.62 Jesupa p'anoosima:—Abaɨ pida mimiane wãk'ari mãicha ãpɨtea ak'ɨipɨra, ichi pia bɨwẽma Tachi Ak'õrepa
         ichidirã ichi juade ua bɨde mimiai k'orea.
         
            
               	Mãɨ Herode Antipa t'ɨ̃ jarapachidama.

               	Minachia mĩai k'orea bai bɨma. Griego pedeade nãɨya bɨ bɨma: ichi k'urusu uai pia bɨma.

               	Ununaipɨ Tachi Ak'õrepa ichidirã ichi juade ua bait'a. K'awadawẽma k'ãre ununait'a. Waapẽarãmá jara bɨma Jesú k'ĩra awara nɨbɨ ununait'a.
                     Waapẽarãmá jara bɨma Jesú chok'ae p'irabarii k'orea, ichi pajãnea wãi k'orea, wa Tachi
                     Ak'õre Jaore chei k'orea.

               	Jesú Jerusalene peadai k'orea. Griego pedeade nãɨya bɨ bɨma: Jesú wãi k'orea.

               	Isaía 42:1Ichi jɨrɨ atasima. Griego pedeade chi eda waapẽarã k'art'ade nãɨya bɨ bɨma: ichi minachia k'ɨ̃ria bɨma.

               	Eliapa ooda jĩra. Griego pedeade chi eda waapẽarã k'art'ade mãɨ newẽma. 2 Reye 1:9-16.

               	Griego pedeade nãɨya bɨ bɨma: Mãrapa ¿k'ãre jaoredepa mãɨya jara p'anɨma?

               	Griego pedeade chi eda waapẽarã k'art'ade pedea corchetede bɨ newẽma.

               	Mɨ ak'õre itu t'ɨbaripise. Mãɨpa griego pedeade ichiaba jara k'ɨ̃ria bɨma: Mɨa nɨi pará bɨma mɨ ak'õre piurudea.

Jesupa ẽpẽrarã setenta peeda101 Mãɨya bak'ari Tachi Chipari Jesupa ichi ome p'ɨrrɨapataɨrã awara setenta jɨrɨ atasima
         Tachi Ak'õre pedea jarade wãnamẽrá.+ Ichi wãi bɨ p'uuru becha umeemea naa peesima. 2 Ãchiá nãɨya jarasima: «Nãɨ ẽpẽrarã ne uu minachia chau nɨbapari jĩra p'anɨma. Maamina
         chi mimiapataɨrã waibɨawẽa p'anɨma. Mãɨpuru chi ne uu ĩjũa Chiparia ɨt'aa chiidit'ɨ
         mimiapataɨrã ichi ne uu ĩjũamá peemẽrá.3 »¡Wãt'ɨ! Mɨa mãra ẽpẽra k'achia t'ãena peeruma. Ãchia mãra piawẽa oodaipɨ usa k'achiapa
         oveja chak'e orrabaripari jĩra. 4 Wãutade wãpia te, neet'á yaaparí, mãɨnepa jĩrune jɨ̃pataɨ awara ateewãrãt'ɨ. Ichiaba
         tãaraa bai nɨp'aneerãt'ɨ chi unuutarã ome pedeadai k'orea.5 »Tede eda wãutade Tachi Ak'õre t'ɨ̃ne chi ẽpẽrarã́ jarat'ɨ ne k'ɨ̃risiadawẽa p'ananamẽrá.
         6 Mãɨ tedepemarãpa ne k'ɨ̃risiawẽa p'aneenai k'ɨ̃ria p'anɨpɨra, mãrapa pedeadada jĩra
         ãchi ne k'ɨ̃risiawẽa p'aneenaipɨ. Mãɨpari ne k'ɨ̃risiawẽa p'aneenai k'ɨ̃riawẽpɨra,
         ãchi mãɨya p'aneenaiwẽma. 7 Techa k'ãirãt'ɨ. Mãrá pia pedeadaipɨra, mãɨ tede p'aneet'ɨ. Ãchia teauta k'ot'ɨ mãɨnepa
         netoparí tot'ɨ, chi mimiaparipa ichi erreara jitai bɨẽra.8 »P'uurude cheutade ẽpẽrarãpa mãra pia pedeadaipɨra, ãchia mãrá teauta k'ot'ɨ. 9 Mãɨ awara chi k'ak'ua piawẽa berã jɨpa beepik'oat'ɨ. Ãchiá nãɨya jarat'ɨ: “Tãaraawẽa
         bɨde, Tachi Ak'õrepa mãra ichi juade ua beeipɨ, ichidirã paara”.10 »Maamina p'uurude cheutade ẽpẽrarãpa mãrá pia chesidade adaepɨra, ãchiá nãɨya jarat'ɨ:
         11 “Nãɨ p'uurudepema yooro jora tai jĩrunepema mãra k'ĩrari jãrap'et'apatama Tachi Ak'õrepa
         mãɨ k'ɨ̃riawẽa bɨt'a ãchiá k'awapii k'orea. Pia k'awat'ɨ tãaraawẽa bɨde Tachi Ak'õrepa
         ichidirã ichi juade ua beeipɨ”. 12 Mãɨpuru mɨa jararuma: Tachi Ak'õrepa ɨtɨai ewaride ichia mãɨ p'uurudepemarã atepe
         ɨtɨaipɨ Sodomanepema ẽpẽrarã ɨtɨai k'aepẽra.-Jesupa ichide ĩjãanak'apɨɨrã p'uuru ɨtɨadaMateo 11:20-2413 »¡Corazín p'uurudepemarã mãɨnepa Betsaidadepemarã chupuri p'anɨma Tachi Ak'õrepa ɨtɨai
         pẽra! Mɨa ẽpẽrarãpa ne p'ue oodak'apɨ́ mãra t'ãena ooda Tirode mãɨnepa Sidone oodapara,
         mãɨ p'uurudepemarãpa isapea ãchi nemietá oopataɨ itu bɨdak'ari Tachi Ak'õrene ĩjãanai
         pasima. Mãɨ k'orea et'abarra jora ãchi poro ɨ̃rɨ p'odai pasima mãɨnepa neet'á sõp'ua
         p'anɨne jɨ̃pataɨ jɨ̃nai pasima. 14 Mãɨpuru Tachi Ak'õrepa ɨtɨai ewaride Tirodepemarã mãɨnepa Sidonepemarã k'aepẽra mãra
         atepe ɨtɨaipɨ. 15 ¿Capernaunepemarã ɨt'aa pajãnea wãnaik'ãra? ¡Wãnaiwẽma! ¡Tachi Ak'õrepa mãra piudaadarã
         p'anapataɨmá peeipɨ!»+16 Maapae ichi ome p'ɨrrɨapataɨrã́ jarasima: «Chi mãra pedea ĩjãa bɨpa mɨ pedea ĩjãa
         bɨma. Chi mãra unuemaa uru bɨpa mɨ sida unuemaa uru bɨma. Ichiaba chi mɨ unuemaa uru
         bɨpa mɨ Peeda sida unuemaa uru bɨma».Jesupa setenta peeda jĩitea chedada17 Jesupa setenta peeda pada sõpia jĩitea chesidama.+ Maapae ãchia Jesua nãɨya jarasidama:—¡Tai Chipari, pɨ t'ɨ̃nepa jaore mietaarã ãyá jeret'aautade ãchia oosidama taipa jaradada
         jĩra!18 Mãɨ k'orea Jesupa ãchiá jarasima:—Ãjã, mɨa unu basima tiore ɨt'aripa pa baepari jĩra baesit'a. 19 Mɨa mãrá jua chaarea teasima tiore p'uedamẽrá mãɨnepa taama ɨ̃rɨ mãɨnepa tusõre ɨ̃rɨ
         p'ue t'ɨadamẽrá. Mi ãpia pida mãra piawẽa p'ue ooiwẽma. 20 Maamina arapá p'anat'ɨ mãrapa jaore mietaarã ãyá jeret'aautade ãchia mãra ũrinak'ari
         mãɨya oopata pẽra, mãɨpari arapá p'anat'ɨ Tachi Ak'õrepa mãra t'ɨ̃ pajãne bɨ uru bɨẽra.Jesú sõpia badaMateo 11:25-27; 13:16-1721 Mãɨya pedea p'anɨne Jesú Tachi Ak'õre Jaoredepa sõpia nɨbeesima. Mãɨpuru Tachi Ak'õrea
         nãɨya jarasima: «Ak'õre, pɨ pajãnepema Chiparipɨ mãɨnepa nãɨ ĩjũanepema Chiparipɨ.
         Pɨa ne atua berã́ mɨa jarateada k'awapida pẽra mɨa pɨá pia pedeaipɨ. Mãɨt'u chi minachia
         k'awa berã́ pɨa k'awapié pasima. Ãjã, Ak'õre, pɨa mãɨya oosima jãɨya oo k'ɨ̃ria bada
         pẽra.22 »Mɨ Ak'õrepa mɨá ara ichidepema ne ãarea k'awapisima. Abaɨ pida atua p'anɨma mɨ, chi
         Warra sãmaasã́ bɨ; aba mɨ Ak'õrepuru mãɨ k'awa bɨma. Ara mãɨ jĩra abaɨ pida atua p'anɨma
         mɨ Ak'õre sãmaasã́ bɨ; abapuru mɨ, chi Warrapuru mãɨ k'awa bɨma. Mɨa abaɨa mɨ Ak'õre
         k'awapisira, mãɨ ẽpẽra pida k'awaipɨ».23 Maapae ichi ome p'ɨrrɨapataɨrã awara ateewãk'ari nãɨya jarasima: «Mãra pia p'anɨma
         mɨa oo bɨt'a unu p'anɨ pẽra. Awaraɨpa mãɨ unusira mãɨ ẽpẽra sida pia baipɨ. 24 Piarã Tachi Ak'õre pari pedeapataɨrã minachia p'anɨrãpa mãɨnepa poro jũra jɨ̃parí
         jɨ̃ p'anɨrãpa mãrapa unu p'anɨt'a unu k'ɨ̃ria p'anasidama, maamina ununaé pasima.
         Ichiaba mãrapa ũri p'anɨt'a ũri k'ɨ̃ria p'anasidamina ũrinaé pasima».Samariadepema ẽpẽra sõpia bɨ k'orea nepɨrɨda25 Ewariaba Moisepa bɨda jarateaparí bai nɨbeek'ari Jesú piawẽa pedeapii k'orea nãɨya
         idisima:—Jarateaparí, ¿mɨa k'ãre ooi pia bɨma Tachi Ak'õre ome ewaricha chok'ae bai k'orea?26 Jesupa p'anoosima:—Moisepa bɨdade ¿k'ãre bɨ bɨma? ¿Pɨmá k'ãret'a jara bɨma?27 Moisepa bɨda jarateaparipa p'anoosima:—Ãarea pɨ sõnepa, ãarea pɨ jaoredepa, ãarea pɨ jua chaareadepa mãɨnepa ãarea pɨ k'ɨ̃risiadepa
         pɨa pɨchi Chipari, Tachi Ak'õre k'ɨ̃riase.- Ichiaba ẽpẽra abaɨ k'ɨ̃riase pɨchi k'ɨ̃ria bɨ jĩra.28 Mãɨne Jesupa jarasima:—Pɨa arí p'anoosima. Pɨa mãɨ jĩra oosira Tachi Ak'õre ome ewaricha chok'ae baipɨ.29 Maamina ichia unupiyá basima ichi jĩp'a bapari jĩra. Mãɨpa Jesua idisima:—Maamina “ẽpẽra abaɨ” ¿k'aima?30 Jesupa p'anoosima:—Ewariaba ẽpẽra Jerusalenepa Jericodea wãsima. Wãrune nechɨapataɨ mietaarãpa ichi
         jitadak'ari minachia sĩnak'ari piuda jĩra bari bɨesidama. Ichia uru bada ãarea ẽemarinak'ari
         wãsidama.31 »Mãɨya bɨde p'aare judio mãɨ ode chesima. Chi ẽpẽra bari bɨ unusimina k'aripawẽa jĩp'a
         wãsima. 32 Ara mãɨya Levidepema aba mãɨ ode chesima.+ Ichia pida ẽpẽra bari bɨ unusimina k'aripawẽa jĩp'a wãsima. 33 Mãɨ ɨ̃ari ẽpẽra Samariadepema mãɨ ode chesima. Chi ẽpẽra bari bɨ unuside sõchupuriasima.
         34 Orrobarik'ari chi ẽpẽra k'ak'ua p'ɨrɨk'oak'ari olivo taapa, mãɨnepa uvabapa p'arupa
         pɨrasima. Maapae ichi mũra ɨ̃rɨ bɨk'ari k'ãipataɨ tedea ateewãsima. Mãma chi ẽpẽra
         pia ak'ɨsima.35 »Norema Samariadepemapa chi te chiparia erreara teak'ari nãɨya jarasima: “Nãɨ ẽpẽra
         ak'ɨ base. Nãɨ erreara mɨa p'aaru awarawẽasira, pɨ errearadepa p'aadoose.+ Mɨ jĩitea cherude pɨ erreara bɨda mɨa jõma teaipɨ”».36 Mãɨya nepɨrɨk'ari Jesupa idisima:—Ẽpẽra ũpea p'anɨpa chi nechɨapataɨ mietaarãpa jok'aedaadat'a unusidama. Pɨmá ¿sãɨ
         ichi ome sõpia basima?37 Mãɨne chi Moisepa bɨda jarateaparipa p'anoosima:—Chi sõchupuriadapa.Jesupa ichiá jarasima:—Ara mãɨ jĩra ẽpẽra abaɨ k'ɨ̃riase.Jesú Marta tedea wãna38 Mãɨ ode wãutade Jesú, chi ichi ome p'ɨrrɨapataɨrã paara, p'uuru chaedea chesidama.
         Mãma wẽra Marta apataɨ bapachima. Mãɨ Martapa Jesua ichi tede pia pedeasima. 39 Martapa ũpẽawẽra uru basima María apataɨ. María Jesú jĩru k'ait'a suak'abari basima
         ichia jaratea bɨ ũrii k'orea. 40 Mãɨya bɨde Marta ne minachia oomaa bɨẽra sõpiawẽa beesima. Jesú orrobarik'ari jarasima:—Jarateaparí ¿pɨmá pia bɨk'ãra mɨ ũpẽawẽrapa mɨ k'aripawẽa bɨt'a? Ichiá jarase mɨ
         k'aripamẽrá.41 Jesupa jarasima:—Marta, Marta, pɨa ne minachia oo bɨ k'orea minachia k'ɨ̃risia pará bɨma. 42 Maamina ¿Tachi Ak'õre pedea ũrii pia bɨwẽk'ãra? Mãɨ Mariapa oo bɨma. Abaɨ pida ichiá
         mãɨ oowẽa bɨade adaiwẽma.+
            
               	Setenta. Griego pedeade chi eda waapẽarã k'art'ade bɨ bɨma: setenta y dos.

               	10:12 Génesi 18:16—19:29.

               	Piudaadarã p'anapataɨmá. Griego pedeade nãɨya bɨ bɨma: Hades.

               	Setenta. Griego pedeade chi eda waapẽarã k'art'ade bɨ bɨma: setenta y dos.

               	10:27 Deuteronomio 6:5; Levítico 19:18.

               	Levitarã Levidepa chedaadarã pasima. Ãchi Tachi Ak'õre te minachia bɨde mimiapachidama.

               	Erreara. Griego pedeade nãɨya bɨ bɨma: dos denarios.

               	Abaɨ pida ichiá mãɨ oowẽa bɨade adaiwẽma. Griego pedeade nãɨya bɨ bɨma: Maamina Mariapa chi aba piipará bɨt'a jitasima; mãɨ waapẽarã pida p'ue ẽemarinaiwẽma.

Tachi Ak'õrea ɨt'aa chiididai k'oreaMateo 6:9-15; 7:7-11111 Ewariaba Jesupa Tachi Ak'õrea ɨt'aa chiidi basima. Mãɨya bak'ari ichi ome p'ɨrrɨaparí
         abaɨpa nãɨya idisima:—Tai Chipari, jaratease taipa ɨt'aa chiidi k'awadamẽrá, Juanpa ichi ome p'ɨrrɨapataɨrã́
         jarateada jĩra.2 Jesupa jarasima:—Mãrapa Tachi Ak'õrea ɨt'aa chiidiutade nãɨya chiidit'ɨ:“Tai Ak'õre pajãne bɨ,+ pɨ t'ɨ̃ waapẽarã t'ɨ̃ k'aepẽra piipará bɨma.+Taipa k'ɨ̃ria p'anɨma tãaraawẽa bɨde pɨa pɨchidirã pɨ juade ua bait'a. [Ichiaba k'ɨ̃ria
         p'anɨma pɨa k'ɨ̃ria bɨ nãɨ ĩjũanepemarãpa oodait'a, pajãnepemarãpa oopata jĩra.]+3 Taiyá chik'o tease ewaricha k'odamẽrá.4 Taipa nemietá oodada k'ɨ̃risia atuase, waapẽarãpa nemietá oodada mãɨ taipa k'ɨ̃risia
         atuapataɨ jĩra.Tai nemietaade baepirãse, mãɨpari k'achiadepema k'aripase”.+5 Ichiaba Jesupa nãɨya jarasima:—Jaraideepara, mãranepemapa estarik'a teamasi k'õp'ãeromá wãrune nãɨya jaraipɨ: “K'õp'ãero,
         mɨá p'ana ũpea teadose. 6 Nãɨ teamasi k'õp'ãero aba arat'ea mɨ tede chesima maamina nek'opii k'orea newẽma”.
         7 Mãɨne chi eda bɨpa nãɨya p'anooipɨ: “K'õp'ãero, mɨ itu bɨse. Mɨ tede eda wãpataɨ jõat'ɨ
         nɨbɨma. Mɨ warrarã mɨ ome nãma k'ɨdade p'anɨma. Mãɨpuru mɨ p'irabarii p'uewẽma, pɨá
         ne teayá”. 8 Mɨa jararuma: ichi p'irabariiwẽma p'ana teai k'orea pɨchi k'õp'ãeropẽra, maamina p'irabariipɨ
         pɨa minachia idiparipẽra. Teaipɨ pɨa ne ãareawẽa bɨ.9 »Mɨa jararuma: Ara mãɨ jĩra mãra newẽa p'anɨ Tachi Ak'õrea ɨt'aa chiidi p'anat'ɨ;
         mãɨne ichia mãrá teaipɨ. Jɨrɨ p'anat'ɨ; ichia unupiipɨ. Tede eda wãpataɨde t'ɨ̃t'ɨ;
         mãɨne chi eda wãpataɨ ewai jĩra, ichia teaipɨ. 10 Chi ɨt'aa chiidi bɨpa jitaipɨ. Chi jɨrɨ bɨpa unuipɨ. Chi t'ɨ̃ bɨ pae tede eda wãpataɨ
         ewaipɨ ne teai k'orea.11 »Warrapa p'ana idirude ¿chi ak'õrepa mawara teaik'ãra?+ Warrapa beta idirude ¿taama teaik'ãra? 12 Warrapa ne ɨmɨ idirude ¿chi ak'õrepa tusõre teaik'ãra? 13 Mãra chi k'achia berãpa mãra warrarã́ nepia tea k'awa p'anɨpɨra, ¿mãra Ak'õre pajãne
         bɨpa chi idi p'anɨa ichi Jaore teaiwẽk'ãra?Jesua k'achia pedeadadaMateo 12:22-30; Marco 3:20-2714 Ewariaba Jesupa jaore mietá ãyá jeret'aasima. Mãɨ jaore mietapa ẽpẽra k'ĩrame t'urrá
         uru basima. Jaore mietá wãk'ari chi ẽpẽra pedeasima. Mãɨ unusidaɨde ẽpẽrarãpa k'awa
         k'ɨ̃risiadawẽa p'aneesidama. 15 Maamina waapẽarãpa jarasidama: «Jãɨ Jesupa jaore mietá ãyá jeret'aaparima, jaore mietaarã
         chi atepe bɨ Beelzebupa mãɨ jua chaarea teada pẽra».16 Mãɨne Jesú Tachi Ak'õrenepa che bɨ k'awadayá waapẽarãpa ichiá idisidama ẽpẽrarãpa
         ne p'ue oodak'apɨ́ oomẽrá. 17 Maamina ãchi k'ɨ̃risia p'anɨ Jesupa k'awada pẽra nãɨya jarasima: «Tua abarik'a berã
         ãstu k'ĩruupik'adaipɨra, chi jõnaipɨ. Ara mãɨ jĩra te abarik'a berã ãstu k'ĩruupik'adaipɨra,
         tãaraa p'ananaiwẽma. 18 Mãrapa jara p'anɨma mɨa jaore mietá Beelzebú jua chaareadepa ãyá jeret'aaparí. Mãɨ
         k'orea mɨa mãrá idiruma: Tiorepa ara ichi jaore mietaarã ome k'ĩruu baipɨra ¿sãmaasã́
         ãchi ará p'ananaima?19 »Mãramá mɨa Beelzebú jua chaareadepa jaore mietaarã ãyá jeret'aaparima. Mãɨyara mãra
         paara p'ɨrrɨapataɨrãpa ¿k'aidepa jaore mietá ãyá jeret'aapatama? Ãchia k'awapidaipɨ
         mãrapa pia k'ɨ̃risiadawẽa p'anɨt'a. 20 Maamina Tachi Ak'õre jua chaareadepa mɨa jaore mietaarã ãyá jeret'aa bɨpɨra, Tachi
         Ak'õrepa mãrá unupi bɨma ichi chesit'a mãra ichi juade ua bai k'orea.21 »Ẽpẽra jua chaarea bɨpa k'ĩruuparí nek'opa ichi te pia ak'ɨ bɨpɨra, ichia uru bɨ abaɨ
         pida p'ue chɨadaiwẽma. 22 Maamina ichi k'aepẽra ẽpẽra atepe chaarea bɨ chek'ari ichi p'ueipɨra, ichi k'ĩruuparí
         nek'o ẽemariipɨ. Maapae ãarea ichia uru bada ẽemarik'ari chi k'õp'ãerorã ome jedak'oaipɨ.23 »Chi mɨ lawari bɨwẽ mɨ ome chi nek'ĩramaapɨ. Chi mɨ ome ẽpẽrarã k'aripa jɨrɨp'ewẽa
         bɨpa chi jɨrɨp'eda ãyá peepiparima.Jaore mietá jĩitea chedaMateo 12:43-4524 »Ẽpẽra k'ak'uadepema wãk'ari jaore mietá ĩjũa pania newẽa bɨde jɨrɨ baparima ɨ̃apaai
         k'orea. Mãɨ unuwẽ pẽra ichi tuaba nãɨya jaraparima: “Mɨchi badamá jĩitea wãipɨ”. 25 Mãɨ cherude k'ɨda pia nejarra newẽa k'obɨ mãɨnepa ãarea pia nɨbɨ jĩra unuparima. 26 Maapae siete jaore mietá ichi k'aepẽra k'achia berã mãɨ ẽpẽramá enemeek'ari chi ẽpẽra
         sõne p'aneene eda wãpatama. Mãɨpuru chi ẽpẽra ichi naa bada k'aepẽra atepe piawẽa
         beeparima».¿K'airã chi piarã pia p'anɨrã?27 Jesupa mãɨya jara bɨde wẽra ẽpẽrarã t'ãena bɨpa jĩk'ua jarasima:—¡Pɨ t'õna mãɨnepa jutopida wẽra, jãɨ minachia pia bɨma!28 Maamina Jesupa jarasima:—Mãɨ k'aepẽra chi Tachi Ak'õre pedea ũrinak'ari oopataɨrã pia p'anɨma.Jesupa Joná k'orea jaradaMateo 12:38-42; Marco 8:1229 Ẽpẽrarã chok'ará ichimá cheuta unuside Jesupa jarasima: «Chi idiapaepemarã ẽpẽerã
         k'achia p'anɨma. Mãrapa mɨ pajãnepa che bɨ k'awadai k'orea k'ɨ̃ria p'anɨma mɨa ẽpẽrarãpa
         ne p'ue oodak'apɨ́ ooit'a. Maamina mɨa ẽpẽrarãpa ne p'ue oodak'apɨ́ ooiwẽma. Mãrapa
         abapuru Tachi Ak'õre pari pedeaparí Joná mãɨ jĩra ununaipɨ. 30 Joná mãɨya bada Nínive p'uurudepema ẽpẽrarã́ k'awapisima ichi Tachi Ak'õrenepa che
         badat'a.- Mɨ, chi Ẽpẽra Warra piarã mãɨ jĩra mãɨyaipɨ idiapaepemarãpa k'awadamẽrá Tachi Ak'õrenepa
         che bɨ.31 »Salomón ewaride Sabá tuadepema poro jũra jɨ̃parí jɨ̃ bɨ wẽra basima. Ichi tua t'ɨmɨɨpa
         chesima Salomonpa ichi k'ɨ̃risiadepa pedea bɨ ũrii k'orea.- Maamina nãɨ ewaride Salomón k'aepẽra chi atepe bɨ nãma bɨmina mãrapa ĩjãanawẽa p'anɨma.
         Mãɨpuru Tachi Ak'õrepa ɨtɨai ewaride mãɨ wẽrapa p'irabarik'ari mãra nepɨra pará bɨade
         aipɨ. 32 Tachi Ak'õrepa ãareaɨrã ɨtɨai ewaride Nínive p'uurudepemarã sida p'irabaridak'ari
         chi idiapaepemarã nepɨra pará bɨade adaipɨ.- Jonapa jarada ũrisidaɨde ãchia nemietá oopataɨ itu bɨdak'ari Tachi Ak'õremá chesidama.
         Mãɨ Joná k'aepẽra chi atepe bɨ nãma bɨmina mãrapa ĩjãanawẽa p'anɨma.Tachi tau tachi k'ak'uadepema ĩpira jĩra bɨ k'orea jarateadaMateo 5:15; 6:22-2333 »Abaɨpa laap'ara uruapidak'ari mẽra bɨdak'ama wa ne yaapataɨ ek'ari bɨdak'ama. Mãɨ
         k'aepẽra ne ɨtɨa ɨ̃rɨ bɨpatama chi tede eda cheutarãpa ɨnaa ununamẽrá. 34 Pɨ tau ĩpira jĩra bɨma. Mãɨpuru pɨ tau pia bɨpɨra, ɨnaane nipaipɨ. Maamina pɨ tau
         mietá bɨpɨra, p'ãrione nipaipɨ. 35 Mãɨ k'orea minachia jĩrak'aua base, pɨa ɨnaa jĩra k'ɨ̃risia bɨ mãɨ p'ãrio baemaapa.
         36 Maamina pɨ piarã ɨnaane bɨpɨra, p'ãrione mi ãpia pida bɨwẽpɨra, chi pedea piarãt'a
         k'awaipɨ ĩpirapa minachia ɨnaa uru bɨ jĩra».Jesupa p'ariseorã́ ɨtɨa pedeadaMateo 23:1-36; Marco 12:38-40; Luca 20:45-4737 Jesupa mãɨya jarak'ari p'ariseo abaɨpa ichi t'ɨ̃sima ichi ome nek'ode wãmẽrá. Ara
         mãɨne Jesú mãɨ ẽpẽra tedea wãk'ari nek'oi k'orea suak'abari beesima. 38 Maamina Jesú nek'oi naena jua sɨɨwẽa basima ãchia oopataɨ jĩra. Mãɨ unuside p'ariseopa
         k'awa k'ɨ̃risiaé pasima. 39 Mãɨne Tachi Chiparipa ichiá jarasima:—Mãra p'ariseorãpa pasu mãɨnepa p'arat'u ɨ̃rɨpema pia sɨɨpatama, maamina mãra sõne
         ne ãarea ara machi pae ata k'ɨ̃riapatama mãɨnepa k'achia k'ɨ̃risiapatama. 40 Mãra k'ɨ̃risiawẽa p'anɨ jĩra p'anaparima. ¿Chi ɨ̃rɨpema oodapa tachi sõ sida ooé pasik'ãra?
         41 Sõpiadepa nenea k'ederã́ mãrapa uru p'anɨnepema teat'ɨ. Mãɨya piarã mãra pia p'aneenaipɨ,
         tachi k'ak'ua pia sɨɨda jĩra.42 »¡Mãra p'ariseorã chupuri p'anɨma Tachi Ak'õrepa ɨtɨai pẽra! Mãrapa menta k'irú, ruda
         k'irú mãɨnepa ne uu ĩjũanepema ome Tachi Ak'õrea teapatama, mãɨ diezedepemacha, aba.
         Maamina chĩara ome jĩp'a oodak'ama mãɨnepa Tachi Ak'õre k'ɨ̃rianak'ama. Mãɨya oodai
         pia bɨma, machi ne teapata jĩra Tachi Ak'õrea.43 »¡Mãra p'ariseorã chupuri p'anɨma Tachi Ak'õrepa ɨtɨai pẽra! Mãra judiorã ará pedeapataɨ
         tede ãchi suak'abari p'aneenai k'ɨ̃riapatama minachia k'awa berã suak'abari p'aneepataɨde.
         Mãɨ awara p'uurude ninane k'ɨ̃riapatama ẽpẽrarãpa ãchiá pia pedeadamẽrá.44 »¡Chupuri p'anɨma Tachi Ak'õrepa mãra ɨtɨai pẽra! Mãra jãɨrã te jĩra p'anɨma.+ Chi ẽpẽra piuda t'ɨbarida ɨ̃rɨ wã p'anɨpa atua p'anɨma piuda ɨ̃rɨ t'ɨa p'anɨt'a te
         chae newẽneepuru. Ara mãɨ jĩra mãrapa oopataɨ ẽpẽrarãpa oopatama maamina ãchia atua
         p'anɨma mãɨya nemietá oo p'anɨt'a.45 Mãɨne Moisepa bɨda jarateaparí abaɨpa Jesua jarasima:—Jarateaparí, mãɨya jararude tai k'orea k'achia pedea bɨma.46 Mãɨpuru Jesupa ichiá jarasima:—¡Moisepa bɨda jarateapataɨrã, mãra chupuri p'anɨma Tachi Ak'õrepa ɨtɨai pẽra! Mãrapa
         ne p'ue oodawẽa be ẽpẽrarã́ oopipatama. Maamina mãɨ ãchia mi ãpia pida k'aripadak'ama
         mãɨ oodamẽrá.47-48 »¡Mãra chupuri p'anɨma Tachi Ak'õrepa ɨtɨai pẽra! Mãra chõarãenapemarãpa Tachi Ak'õre
         pari pedeapataɨrã peasidama. Mãɨya p'ananak'ari mãrapa jãɨrã te ɨ̃rɨ te chae oopatama.
         Mãɨya oo p'anɨnepa unupipatama mãra chõarãenapemarãpa oodada pia ununait'a.49 Mãɨ k'orea Tachi Ak'õrepa ichi k'ɨ̃risiadepa nãɨya jarasima: “Mɨ pari pedeapataɨrã
         mãɨnepa mɨa peedarã sida mãra israel ĩjũanepemarãmá wãpiipɨ. Mãɨne chi eda waapẽarã
         peadaipɨ mãɨnepa chi eda waapẽarã ẽp'ẽnaipɨ”. 50-51 Tachi Ak'õrepa idiapaepema ẽpẽrarã ɨtɨaipɨ mãra chõarãenapemarãpa ãarea ichi pari
         pedeapataɨrã peadada k'orea. Ãjã, mɨa jararuma: nãɨ ĩjũa oodadepa waa idi chi peadaadarã
         k'orea Tachi Ak'õrepa mãra ɨtɨaipɨ; Abel peadada k'orea, Zak'aria peadada k'orea mãɨnepa
         ãarea waapẽarã peadada k'orea pida. Mãɨ Zak'aria Tachi Ak'õre te tajataria chi ãnimara
         paapataɨ k'ait'a peasidama.+52 »¡Moisepa bɨda jarateapataɨrã, mãra chupuri p'anɨma Tachi Ak'õrepa ɨtɨai pẽra! Mãrapa
         ẽpẽrarã́ Tachi Ak'õre piarã itu k'awapidak'ama. Mãrapa atua p'anɨma Tachi Ak'õre piarã
         sãmaasã́ bɨ. Mãɨ awara waapẽarãpa k'awa k'ɨ̃ria p'anɨ sida mãrapa itu k'awapidak'ama.53 Jesú wãk'ari p'ariseorãpa mãɨnepa Moisepa bɨda jarateapataɨrãpa Jesua atepe ne chaarea
         be k'ĩruu idi p'aneesidama. 54 Ãchia k'ɨ̃ria p'anasidama Jesupa piawẽa p'anooit'a nepɨra pará bɨade adai k'orea.
         
            
               	Pajãne bɨ. Griego pedeade chi eda waapẽarã k'art'ade mãɨ newẽma.

               	Pɨ t'ɨ̃ waapẽarã t'ɨ̃ k'aepẽra piipará bɨma. Mãɨ jara k'ɨ̃ria bɨma: «Pɨ waapẽarã k'aepẽra atepe piipará bɨma».

               	Griego pedeade chi eda waapẽarã k'art'ade pedea corchetede bɨ newẽma.

               	Mãɨpari k'achiadepema k'aripase. Griego pedeade chi eda waapẽarã k'art'ade mãɨ newẽma.

               	P'ana idirude ¿chi ak'õrepa mawara teaik'ãra? Griego pedeade chi eda waapẽarã k'art'ade mãɨ newẽma.

               	11:30 Joná 3:3-4.

               	11:31 1 Reye 10:1-13.

               	11:32 Joná 3:1-10.

               	Griego pedeade chi eda waapẽarã k'art'ade nãɨ sida bɨ bɨma: P'ariseorã, tachi Moisepa bɨda jarateapataɨrã, mãra chi k'õp'ãero p'anɨma.

               	Abel. Génesi 4:3-10Zak'aria. 2 Crónica 24:17-25.

P'ariseorãpa piawẽa oopataɨ k'orea121 Mãɨya p'anɨne ẽpẽrarã chok'ará tausia cheepɨrɨsidama. Minachia p'isua nɨbɨ pẽra waapẽarã
         para chi t'ɨ̃sia wã para basima. Mãɨne Jesupa naa ichi ome p'ɨrrɨapataɨrã́ nãɨya jarasima:
         «Jĩrak'aua p'anat'ɨ chi p'ariseorãné p'ana ooropiparí ome. Ãchi chi pia jĩra berãpɨ.
         2 Ne ãarea mẽra oodada Tachi Ak'õrepa k'awapiipɨ. Tachia k'awadawẽa p'anɨt'a mẽra beeiwẽma.
         3 Mãrapa p'ãrione jaradada ẽpẽrarãpa ɨnaane ãarea ũrinaipɨ. Mãrapa eda wãpataɨ jõat'ɨdak'ari
         mẽra jaradada sida abaɨpa te ɨ̃rɨpa jĩk'ua jaraipɨ ãareaɨrãpa k'awadamẽrá.¿K'ai wap'eadai p'anɨ?Mateo 10:26-314 »Mɨ k'õp'ãerorã, mɨa mãrá jararuma: chi nãɨ k'ak'ua peapataɨrã wap'earãt'ɨ, ãchia
         peadak'ari waa p'ue oodaiwẽ pẽra. 5 Mɨa mãrá jararuma k'ait'a piarã wap'eadai p'anɨma. Mãrapa wap'eadai p'anɨma nãɨ k'ak'ua
         peak'ari p'ue tachi jaore t'ɨpɨ tau uruadea peei bɨt'a. Mɨa piarã jararuma ichit'a
         wap'eadai pia bɨma.6 »¿Netopatawẽk'ãra ĩpana chae joesoma p'anɨ erreara tau ume bɨ pari? Maamina Tachi
         Ak'õrepa ĩpana ãarea ak'ɨparima. 7 Mãɨ awara Tachi Ak'õrepa k'awa bɨma mãrapa puda jõmasã́ uru p'anɨt'a. Tachi Ak'õrepa
         mãra ĩpana chok'ará p'anɨ k'aepẽra pia ak'ɨ bɨẽra ne wap'eadawẽa p'anat'ɨ.Jesú k'orea k'ĩra p'eraiwẽa bɨmaMateo 10:32-33; 12:32; 10:19-208 »Mɨa nãɨ jararuma: abaɨ pida ẽpẽrarã k'ĩrari mɨne ĩjãa bɨade aipɨra, Tachi Ak'õre
         peedarã pajãnepema k'ĩrari mɨ, chi Ẽpẽra Warrapa ichi mõréane aipɨ. 9 Ara mãɨ jĩra abaɨpa ẽpẽrarã k'ĩrari mɨ atua bɨade aipɨra, Tachi Ak'õre pajãnepema
         peedarã k'ĩrari mɨa ichi atua bɨade aipɨ.10 »Abaɨpa mɨ, chi Ẽpẽra Warra k'orea k'achia pedeaipɨra, Tachi Ak'õrepa mãɨ k'ɨ̃risia
         atuaipɨ. Maamina abaɨpa Tachi Ak'õre Jaore k'orea k'achia pedeaipɨra Tachi Ak'õrepa
         mãɨ k'ɨ̃risia atuaiwẽma.11 »Mãra mɨne ĩjãa p'anɨ k'orea judiorã ará pedeapataɨ tedea ateedak'ari, wa chi ak'ɨpataɨrãmá
         k'ĩrari, wa chi minachia k'awa p'anɨrãmá nepɨra pará bɨade adai k'orea, k'ɨ̃risia
         pará p'aneerãt'ɨ sãmaasã́ p'anooi wa k'ãret'a jaradai. 12 Mãra nepɨra ak'ɨutade Tachi Ak'õre Jaorepuru mãrá k'awapiipɨ k'ãre jaradai p'anɨt'a».Erreara minachia uru bɨ k'orea nepɨrɨda13 Mãɨne minachia nɨbɨdepemarã abaɨpa nãɨya jarasima:—Jarateaparí, mɨ ũpẽá jarase tai ak'õre neet'á bɨeda, mɨá pida teapade ase.14 Maamina Jesupa ichiá jarasima:—K'õp'ãero, ¿k'aipa mɨ bɨsima mãra nepɨra ak'ɨmẽrá?15 Mãɨne ichia jõmãɨrã́ jarasima:—¡Jĩrak'aua p'anat'ɨ! Erreara chi awaa p'anarãt'ɨ. Neet'á minachia uru bɨdepa tachi
         chok'ae bak'ama.16 Mãɨne Jesupa nepɨrɨdepa nãɨya jarateasima:«Ẽpẽra erreara minachia uru bɨ basima. Mãɨ ẽpẽrapa ne uuda ne minachia chausima. 17 Mãɨ k'orea nãɨya k'ɨ̃risiasima: “¿Mɨa k'ãre ooima? Te newẽma ãarea yaai k'orea”. 18 Maapae k'ɨ̃risiasima: “Nãɨya ooipɨ. Mɨa net'a tau yaaparí te t'erap'et'ak'ari awara
         waibɨa ooipɨ. Mãma eda ne ãarea mɨa uru bɨt'a yaaipɨ. 19 Mãɨya bak'ari piarã mɨchi tuaba jaraipɨ: mɨa yaada minachia uru bɨma ãyo minachia
         choai k'orea. Naapae minachia ne k'ɨ̃risiawẽa baipɨ. Mɨchia k'ɨ̃ria bɨ k'o baipɨ,
         to baipɨ mãɨnepa arapá baipɨ”. 20 Maamina Tachi Ak'õrepa ichiá jarasima: “¡Pɨa k'ɨ̃risia pia bɨwẽma! Piarã nãɨ teamasi
         pɨ piuipɨ. Maapae pɨa yaada uru bɨt'a ¿k'ai pae beeima?”21 »Abaɨpa nãɨ ĩjũanepema atepe atai k'ɨ̃risia bɨpɨra, maamina Tachi Ak'õre k'orea k'ɨ̃risiawẽa
         bɨpɨra, mãɨ jĩra mãɨyaipɨ».Tachi Ak'õrepa ichidirã ak'ɨparimaMateo 6:25-3422 Mãɨpuru Jesupa ichi ome p'ɨrrɨapataɨrã́ jarasima:«Mãra sãmaasã́ p'ananait'a minachia k'ɨ̃risiarãt'ɨ, nek'odai k'orea mãɨnepa neet'á
         jɨ̃nai k'orea. 23 Tachi chok'ae bait'a, chik'o k'aepẽra atepe piipará bɨma. Tachi k'ak'ua, neet'á k'aepẽra
         atepe piipará bɨma. 24 Ak'ɨt'ɨ, ĩpanarãpa ne uudak'ama mãɨnepa ne baadak'ama. Ne yaaparí te sida oodak'ama.
         Maamina Tachi Ak'õrepa ãchiá nek'opiparima. ¿Mãra ĩpana k'aepẽra atepe pia p'anɨwẽk'ãra?
         25 ¿K'ai mãranepema, ichi k'ak'ua k'orea minachia k'ɨ̃risia bɨpa tãaraa chok'ae baima?+26 Tãaraa chok'ae baiwẽpɨra, ¿k'ãre k'orea minachia k'ɨ̃risiapatama nek'odai k'orea mãɨnepa
         neet'á jɨ̃nai k'orea?27 »Ak'ɨt'ɨ nep'ono sãmaasã́ wariparit'a. Mimiak'ama ichiaba p'aru k'osak'ama. Maamina
         mɨa jararuma: tachi chõarãenapema poro jũra jɨ̃parí jɨ̃ bɨ Salomón ne minachia uru
         badamina nep'ono jĩra k'ĩrawãrea jɨ̃k'a pasima.-28 Chi idiapae p'ũajãra tachia mẽa unupataɨ mãɨ norema paapatamina Tachi Ak'õrepa wapida
         mãɨ t'õpiparima. Mãɨ k'aepẽra ¿ichia mãrá ne piipará jɨ̃namẽrá teaiwẽk'ãra? ¿K'ãre
         k'orea mãɨne p'ue ĩjãanawẽma? 29 Mãɨpuru jɨrɨrãt'ɨ nek'odai k'orea mãɨnepa netodai k'orea. Minachia k'ɨ̃risiarãt'ɨ.
         30 Nãɨ ĩjũanepemarãpa ãarea mãɨ jɨrɨpatama, maamina Tachi Ak'õrepa k'awa bɨma mãrapa
         k'ãre uru p'ananai p'anɨt'a. 31 Mãɨpuru k'ɨ̃riat'ɨ Tachi Ak'õrepa machi ichi juade ua bai ichidirã ome. Mãɨya mãra
         ne newẽa p'anɨ ichia teaipɨ.Nepia pajãne uru bai k'orea jarateadaMateo 6:19-2132 »Mãra chi chok'ará p'anɨwẽmina ne wap'ea p'anarãt'ɨ.+ Tachi Ak'õrepa mãra ichi juade ua bai k'ɨ̃ria bɨma, ichidirã ome. 33 Mãɨ k'orea mãrapa ne uru p'anɨnepema netodak'ari chi nenea k'edea teat'ɨ. Nepia pajãne
         uru p'anai k'orea jɨrɨt'ɨ. Chi ne pajãnepema jõk'ama. Jãma simiapa ãrik'ama mãɨnepa
         nechɨapataɨrã pida p'ue chɨadak'ama. 34 Mãrapa chi piipará bɨ machi sõnepa k'ɨ̃riapatama.Chi chipari pae pari mimiaparí pia bɨ k'orea jarada35-36 »Te chipari pae pari mimiaparí pia bɨ jĩra p'anat'ɨ, Tachi Ak'õrepa jara bɨt'a ũrinai
         k'orea.+ Chi te chipari pae pari mimiaparí pia bɨpa ĩpira k'oa uru baparima ichi chipari cherude
         pia pedeai k'orea. Miak'ãipataɨ arapá ewari oo p'anɨmãɨpa chek'ari, chi chiparipa
         t'ɨ̃rune chi ichi pae pari mimiaparí pia bɨpa ara mãɨne tede eda wãpataɨ ewaipɨ. 37 Chi chipari chek'ari, chi ichi pae pari mimiapataɨrã chok'ae p'anɨ unuipɨra, ãchi
         pia ak'ɨipɨ. Mɨa piarã jararuma: ara mãɨne chi chiparipa chi ichi pae pari mimiaparí
         neet'á jɨ̃k'ari ichi pae pari mimiapataɨrã chik'o k'opataɨde suak'abari beepiipɨ,
         ãchiá nek'opii k'orea. 38 Chi ichi pae pari mimiapataɨrã pia p'anɨpa ãchi chipari nɨpatama, teamasi estarik'a
         cherude mãɨyawẽpɨra tap'ededa cherude. Chi chiparipa ãchi nɨ p'anɨ unuipɨra, ãchi
         pia ak'ɨipɨ.39 »Nãɨ k'awat'ɨ: te chiparipa nechɨaparí sãapae chei k'awa bɨpara, k'ãiwẽa bai pasima
         tede eda wãpiemaapa. 40 Ara mãɨ jĩra mãra sida tau pará p'anat'ɨ. Mãrapa mɨ, chi Ẽpẽra Warra chei atua p'anɨne
         cheipɨ».Mimiapataɨrã ume p'anɨ k'orea jaradaMateo 24:45-5141 Pedropa Jesua idisima:—Tai Chipari, ¿mãɨ nepɨra pɨa taiyá jara bɨk'ãra, wa ãareaɨrã́ jara bɨk'ãra?42 Jesupa p'anoosima:—Te chipari pae pari mimiaparipa k'ɨ̃risia k'awa bɨdepa jĩp'a oo bɨpɨra, chi te chiparipa
         chi waapẽarã ichi pae pari mimiapataɨrã mãɨ ichi pae pari mimiaparí juade bɨipɨ ãchia
         ewari ará parude nek'opi bamẽrá. 43 Chi te chipari pae pari mimiaparipa mãɨya oo bɨt'a ichi chiparipa unune cheipɨra,
         ichi sõpia baipɨ. 44 Mɨa piarã jararuma: chi chiparipa ãarea ichia uru bɨt'a mãɨ ichi pae pari mimiaparí
         juade bɨipɨ.45 Maamina mãɨ ichi pae pari mimiaparipa ichi sõne “mɨ chipari tãaraayane” aipɨra, waapẽarã
         ichi pae pari mimiapataɨrã, wẽrarã sida jok'ae beek'ari, nek'ok'ari, netok'ari mãɨnepa
         it'uapa piu baipɨ. 46 Abaeda ichi chipari chei k'ɨ̃risiawẽa bɨde ara mãɨya bɨde cheipɨ. Mãɨ ichi pae pari
         mimiaparí minachia ɨtɨak'ari chi ĩjãanak'apɨɨrã ome eda jɨ̃a nɨbɨpiipɨ.47 »Chi chipari pae pari mimiaparipa chi chiparipa oopi bɨt'a k'awaipɨra maamina mãɨya
         oowẽpɨra, chi chiparipa mãɨ ichi pae pari mimiaparí minachia soapa p'eipɨ. 48 Maamina chi ichi pae pari mimiaparipa atua bɨdepa chi chiparipa jara bɨt'a piawẽa
         oosira mãɨ ichi pae pari mimiaparí ãpia puru soapa p'eipɨ. Piarã Tachi Ak'õrepa waapẽarã́
         waibɨa tea bɨma ichi pae oodamẽrá. Chi waibɨa jitadaɨrãpa ichi pae waibɨa oodai pia
         bɨma.Jesú k'orea ẽpẽrarã k'ĩruupik'adadaMateo 10:34-3649 »Mɨ chesima nãɨ ĩjũa ɨtɨai k'orea.+ Ara nãɨena mãɨya oorupara mɨmá pia bai pasima. 50 Maamina mãɨ naena mɨ minachia mĩa bɨma.+ Mãɨpuru ãarea sõp'ua baparima mãɨ ewari parudea. 51 ¿Mɨ nãɨ ĩjũanea chesiade a k'ɨ̃risia p'anɨk'ãra ẽpẽerã ne k'ɨ̃risiadawẽa p'anapii
         k'orea? Mɨa jararuma mãɨ k'orea chewẽa bɨma, mãɨpari che bɨma ẽpẽerã ãarea k'ĩruu
         p'ananamẽrá. 52 Idiidepa ara tedepemarã mɨ k'orea chi nek'ĩramá p'aneenaipɨ. Joesoma p'anɨne umepema
         waapẽarã ũpẽarã p'anɨ ome chi nek'ĩramá p'aneenaipɨ. 53 Chi ak'õre chi warra ome chi nek'ĩramá padaipɨ. Chi warra chi ak'õre ome chi nek'ĩramá
         padaipɨ. Chi nae chi k'au ome nek'ĩramá padaipɨ, chi k'au chi nae ome chi nek'ĩramá
         padaipɨ. Chi p'ak'õre chi ãyo ome chi nek'ĩramá padaipɨ. Ichiaba chi ãyo chi p'ak'õre
         ome chi nek'ĩramá padaipɨ.Ewari sãmaasã́ bai k'orea k'awa jaradaMateo 5:25-26; 16:1-4; Marco 8:11-1354 Mãɨ awara Jesupa ẽpẽrarã́ nãɨya jarasima:—Mãrapa jɨ̃ara t'aua ɨmata baeparide ochiaru unuutade k'oe cheyade apatama. Mãɨya
         piarã k'oe cheparima. 55 Ichiaba nãu ĩjũa pania newẽa ãpɨteariipa p'õat'ɨsira pisia bayade apatama. Mãɨya beeparima.
         56 Mãra chi pia jĩra berãpa ewari k'ĩra k'awa p'anɨmina Tachi Ak'õrepa nãɨ ewaride oo
         bɨt'a k'awadak'ama.57 »Mãrapa ¿k'ãre k'orea p'ue k'awadak'ama k'ãre jĩp'a bɨt'a? 58 Pɨchi nek'ĩramaapa pɨ chi nepɨra ak'ɨparimá ateewãipɨra, ode wãutade ãarea oose ichi
         ome sõpia beei k'orea. Mãɨya oowẽpɨra ichia pɨ chi nepɨra ak'ɨparí juade bɨipɨ. Maapae
         chi ak'ɨparipa pɨ chi jɨ̃a nɨbɨpataɨ te ot'eaparia jitapiipɨ eda jɨ̃a nɨbɨmẽrá. 59 Mɨa jararuma: pɨ jãmapema wãiwẽma aba pɨa teai bɨ erreara ãarea p'aarudea.
         
            
               	Tãaraa chok'ae baima. Waapẽarãmá mãɨpa jara bɨma «teesoa wariiwẽma».

               	12:27 1 Reye 10:4-7; 10:23-25.

               	Mãra chi chok'ará p'anɨwẽmina ne wap'ea p'anarãt'ɨ. Griego pedeade nãɨya bɨ bɨma: Mɨ ovejarã, ne wap'earãt'ɨ.

               	Te chipari pae pari mimiaparí pia bɨ jĩra p'anat'ɨ, Tachi Ak'õrepa jara bɨt'a ũrinai
                     k'orea. Griego pedeade nãɨya bɨ bɨma: k'ɨrrɨde neet'á pia t'ã jɨ̃t'ɨ.

               	Griego pedeade nãɨya bɨ bɨma: Mɨ chesima t'ɨpɨ urua nãɨ ĩjũanea bat'a peei k'orea.

               	Mɨ minachia mĩa bɨma. Griego pedeade nãɨya bɨ bɨma: Mɨ porochoa piipará bɨma.

Tachi Ak'õremá chedaepɨra piudayade ada131 Mãɨya p'anɨne ẽpẽrarãpa Jesua jarasidama waapẽarã Galileadepemarãpa ãnimara Tachi
         Ak'õrea paatea p'anɨne Pilatopa ãchi k'enapisit'a. 2 Mãɨpuru Jesupa jarasima: «Mãɨ ẽpẽrarã mĩanak'ari piudada pẽra ¿mãrapa k'ɨ̃risia p'anɨk'ãra
         ãchia atepe nemietá oopachidat'a waapẽarã Galileadepemarãpa nemietá oopataɨ k'aepẽra?
         3 Mɨa jararuma: Mãɨyawẽma. Maamina mãrapa nemietá oopataɨ itu bɨdak'ari Tachi Ak'õremá
         chedaepɨra mãra sida piudaipɨ. 4 Siloede te ɨt'ɨ teesoa bɨ ẽpẽrarã ɨ̃rɨ baewãside dieciocho piusidama. Mãɨya piudada
         pẽra ¿mãrapa k'ɨ̃risia p'anɨk'ãra ãchia atepe nemietá oopachidat'a waapẽarã Jerusalene
         berãpa oopataɨ k'aepẽra? 5 Mɨa jararuma: mãɨyawẽma. Maamina mãrapa nemietá oopataɨ itu bɨdak'ari Tachi Ak'õremá
         chedaepɨra mãra sida piudaipɨ».Higojõ bɨɨrɨ chauk'a k'orea nepɨrɨda6 Maapae nepɨrɨdepa Jesupa ãchiá nãɨya jarateasima:«Ẽpẽrapa ichi ne uu ĩjũane higojõ bɨɨrɨ uru basima. Ewariaba mãɨ pak'uru bɨɨrɨ ak'ɨde
         wãsima, chau nɨbɨ k'awai k'orea, maamina chauwẽa basima. 7 Mãɨpuru chi chiparipa ichi ne uu ĩjũa ak'ɨparia nãɨya jarasima: “Ãyo k'ak'o ũpea pa
         bɨma mãma higojõ jɨrɨde che bɨ, maamina chauk'ama. Mãɨpuru t'ut'aapese. ¿K'ãre k'orea
         pak'uru chauk'á bɨ uru baima?”8 »Maamina chi ne uu ĩjũa ak'ɨparipa jarasima: “Jarateaparí, ãyo aba itu bɨdai pia bɨma.
         Mɨa chi k'arra k'ãramak'ari, t'ãa ãk'ak'a teaipɨ. 9 Mãɨya chaui k'awadaipɨ. Nãɨ ãyo cherude chausira mãɨ itu bɨipɨ. Chauepɨra mãɨ t'ut'aase”».Mimianak'apɨ́ ewaride Jesupa wẽra jɨpa beepida10 Mimianak'apɨ́ ewaride Jesupa judiorã ará pedeapataɨ tede jaratea basima. 11 Mãma wẽra basima. Mãɨ wẽra dieciocho ãyo pa basima jai mietapa jãjorrea uru basit'a.
         Mãɨpuru p'ue jĩp'a jĩruk'a pasima. 12 Jesupa ichi unuside t'ɨ̃k'ari nãɨya jarasima:—Wẽra, pɨ jɨpa beese.13 Mãɨya jarak'ari Jesupa ichi jua ɨ̃rɨ bɨsima. Ara mãɨne chi wẽra jĩp'a bai nɨbeek'ari
         Tachi Ak'õrea pia jarasima. 14 Maamina Jesupa mimianak'apɨ́ ewaride jɨpa beepida pẽra judiorã ará pedeapataɨ tedepema
         minachia k'awa bɨ k'ĩruusima. Mãɨne jõmãɨrã́ nãɨya jarasima:—Mimianak'apɨ́ ewari awara sei ewari uru p'anɨma mimianai k'orea. Mãɨ ewaridepuru
         chet'ɨ mãra jɨpa beepidamẽrá. Maamina mimianak'apɨ́ ewaride cherãt'ɨ.15 Mãɨpuru Jesupa jarasima:—¡Mãrapa jarateapataɨ jĩra oodak'ama! ¿Mimianak'apɨ́ ewaride mãra p'ak'a wa mũra+ ẽranak'ari pania topide ateewãnawẽk'ãra? 16 Mãɨyaipɨra ¿pia bɨwẽk'ãra nãɨ wẽra, tiorepa dieciocho ãyo pa bada piawẽa uru badadepema
         mimianak'apɨ́ ewaride jɨpa beepii?+ ¿Ichi sida Abrahanepa chedawẽk'ãra?17 Jesupa mãɨ jaraside chi ichi k'orea k'achia pedea p'anana minachia p'erasidama, maamina
         ichia nepia oo bɨ k'orea chi p'uurudepemarã minachia arapá p'anasidama.Mostaza net'a tau k'orea nepɨrɨdaMateo 13:31-32; Marco 4:30-3218 Maapae Jesupa jarasima: «Tachi Ak'õrepa ichidirã ichi juade ua bɨt'a ¿k'ãre jĩra bɨma?
         19 Mostaza tau jĩra bɨma. Ẽpẽrapa mostaza tau ichi ĩjũane uusima. T'õnok'ari warisima
         aba pak'uru minachia nɨbeerudea. Mãɨpuru ĩpana chi pak'uru juat'aede te ook'oade chesidama».P'ana ooropiparí k'orea nepɨrɨdaMateo 13:3320 Mãɨ awara jarasima: «Tachi Ak'õrepa ichidirã ichi juade ua bɨt'a ¿k'ãre jĩra bɨma?
         21 P'ana ooropiparí jĩra bɨma. Mãɨ p'ana ooropiparí wẽrapa ãpia atak'ari harina ome p'oerasima.
         Maapae minachia eapasima ãarea ẽesãarunea».Eda wãpataɨ p'isua bɨMateo 7:13-14; 7:21-2322 Jerusalenea wãrune Jesupa p'uuru waibɨade, p'uuru chak'ede pida jarateasima. 23 Mãɨne abaɨpa ichiá idisima:—Mɨ Chipari, ¿Tachi Ak'õrepa ẽpẽrarã chok'araawẽa p'anɨ k'aripaik'ãra?Jesupa p'anoosima:24 —Tausia p'anat'ɨ chi eda wãpataɨ p'isua bɨde eda wãnai k'orea. Piarã eda wãnai k'orea
         berã chok'ará p'anɨma maamina p'ue ãarea eda wãnaiwẽma. 25 Te chiparipa chi eda wãpataɨ jõat'ɨk'ari chi tajata p'anɨpa nãɨya t'ɨ̃ jaradaipɨ ewamẽrá:
         “Tai chipari, tai chipari, ewase”. Maamina chi te chiparipa p'anooipɨ: “Mɨa mãra unuk'ama
         mãɨnepa sãmapema atuama”. 26 Chi tajata p'anɨpa nãɨya jaradaipɨ: “Tai pɨ ome ará nek'osidama, netosidama mãɨnepa
         pɨa tai p'uurude jaratea nipaside arí p'anasidama”. 27 Mãɨne ichia mãrá jaraipɨ: “Mɨa mãra unuk'ama mãɨnepa sãmapema atua bɨma. K'achia oopataɨrã,
         ãyá wãt'ɨ”.28 »Mãra chi tajata berã jẽa p'ananaipɨ mãɨnepa p'uapa k'ida k'ɨterrea p'ananaipɨ. Abrahán,
         Isá, Jacobo mãɨnepa Tachi Ak'õre pari pedeapataɨrã sida Tachi Ak'õrepa ichidirã ichi
         juade ua bɨde p'ananaipɨ, maamina mãrat'u Tachi Ak'õrepa itu eda wãpiiwẽma. 29 Mãɨ ewaride tua awaraɨdepema ɨmata ochiaparidepa, ɨmata baeparidepa, k'ĩrariipa mãɨnepa
         ãpɨtepa chedaipɨ. Mãɨrã Tachi Ak'õrepa ichidirã ichi juade ua bɨde nek'o suak'abari
         p'aneenaipɨ. 30 Mãɨya chi k'aadea p'anɨ naa p'ananaipɨ mãɨnepa chi naa p'anɨ k'aadea p'ananaipɨ.+Jesú Jerusalén k'orea  k'ĩra piawẽa badaMateo 23:37-3931 Mãɨ ewaride waapẽarã p'ariseorã orrobaridak'ari Jesua jarasidama:—Nãmapema isapea wãse. Herodepa pɨ pea k'ɨ̃ria bɨma.+32 Mãɨne Jesupa ãchiá jarasima:—Jãɨ ẽpẽra et'erre k'oparí jĩra bɨa nãɨya jarade wãt'ɨ:+ “Idi, nũ pida mɨa k'ɨdade be, jaore mietá pará be sida jɨpa beepik'oaipɨ. Mɨa ooi
         bɨt'a, ewari ũpeaɨde jõma ook'ari uru baipɨ”. 33 Maamina idi, nũ mãɨnepa nõnorema ode wãipɨ Jerusalenea chei k'orea. Tachi Ak'õre pari
         pedeapataɨrã Jerusalene peapata pẽra mãmá wãi pará bɨma.+34 »¡Jerusalén, Jerusalén, mãrapa Tachi Ak'õre pari pedeapataɨrã peapatama! ¡Tachi Ak'õrepa
         peedarã sida mawarapa bat'a peapatama! Mɨa bari k'ak'o minachia mãra ará jerep'e k'ɨ̃ria
         basima et'erre wẽrapa ichi warrarã ĩk'arra ek'ari jerep'epari jĩra. Maamina mãrapa
         k'ɨ̃rianaé pasima. 35 Mãɨpuru Tachi Ak'õre waa mãra ome baiwẽma. Mɨa jara bɨma: mãrapa mɨ waa ununaiwẽma
         aba mɨá pia pedeautamá. Mãɨ ewaride nãɨya jaradaipɨ: “¡Minachia pia bɨma chi Tachi
         Chipari t'ɨ̃ne cherut'a!”
         
            
               	Mũra. K'ãp'ũra pedeade bɨ bɨma: burro.

               	Piawẽa uru badadepema. Griego pedeade nãɨya bɨ bɨma: jɨ̃k'arapa jɨ̃ badadepema. Jesupa jarateasima mimianak'apɨ́ ewaride tachia ãnimara nĩu ẽranak'ari topipata jĩra,
                     ara mãɨya mãɨ ewaride Tiore juadepema ẽpẽra ẽrapii pia bɨma.

               	Chi k'aadeapema arude judiorãwẽ jara bɨma. Chi naapemarã arude judiorã jara bɨma.

               	Mãɨ Herode «Antipa» t'ɨ̃ jarapachidama.

               	Jãɨ ẽpẽra et'erre k'oparí jĩra bɨa. K'ɨ̃risia ũpea tea bɨma: ẽpẽra k'ɨ̃risia k'awa bɨma, ẽpẽra k'achia bɨma, wa ẽpẽra
                     k'ĩra piawẽa bɨma.

               	Tachi Ak'õre pari pedeapataɨrã Jerusalene peapata pẽra mãmá wãi pará bɨma. Griego pedeade nãɨya bɨ bɨma: Tachi Ak'õre pari pedeaparí Jerusalén tajata piuit'a, pia bɨwẽma.

Jesupa ẽpẽra k'ak'ua ooro bɨ jɨpa beepida141 Mimianak'apɨ́ ewaride Jesú p'ariseo chi chaarea bɨ tede nek'ode wãsima. Mãɨne waapẽarã
         p'ariseorãpa minachia ak'ɨ p'anasidama ichia piawẽa ooi k'awa. 2 Mãɨya bɨde, Jesú k'ĩrari ẽpẽra aba k'ak'ua ooro bɨ basima. 3 Jesupa Moisepa bɨda jarateapataɨrã́ mãɨnepa p'ariseorã́ pida nãɨya idisima:—¿Mãramá pia bɨk'ãra mimianak'apɨ́ ewaride k'ak'ua piawẽa be jɨpa beepii?4 Maamina ãchi k'ĩup'ea para beesima. Mãɨ k'orea Jesupa chi k'ɨdade bɨ jitak'ari jɨpa
         beepik'ari tedea wãpisima. 5 Maapae Jesupa ãchiá jarasima:—Mimianak'apɨ́ ewaride mãra warra wa p'ak'a pania joepataɨ uriade baesira ¿piarã mãɨ
         jirade wãnaiwẽk'ãra?+6 Maamina ãchia mi ãpia pida p'anoonaé pasima.Ãpia bai k'orea nepɨrɨda7 Jesupa unusima mãɨ nek'ode t'ɨ̃ peedaadapa chi minachia k'awa berã suak'abari p'aneepataɨde
         jɨrɨsidama suak'abari p'aneenai k'orea. Mãɨ k'orea Jesupa nepɨrɨdepa ãchiá nãɨya jarasima:8 «Miak'ãipataɨ arapaapataɨ ewaride pɨ t'ɨ̃ peesira chi minachia k'awa berã suak'abari
         p'aneepataɨde suak'abari beerãse, ẽpẽra pɨ k'aepẽra atepe k'awa bɨ k'aade chei bɨ
         pẽra. 9 Mãɨyara chi chiparipa pɨá jaraipɨ: “Ãyá wãse. Cha bɨ ẽpẽra nãma suak'abari beeipɨ”.
         Mãɨya oorude pɨ minachia k'ĩra p'eraipɨ chi wariwẽa be ome suak'abari beei pẽra.10 »Mãɨpuru pɨ t'ɨ̃utade chi wariwẽa be ome suak'abari beese. Mãɨyara chi pɨ t'ɨ̃napa
         unurune t'ɨ̃k'ari jaraipɨ: “Chese, nãma chi minachia k'awa p'anɨrã ome suak'abari
         beese”. Mãɨyara pɨ minachia unupiipɨ chi waapẽarã t'ɨ̃nana k'ĩrari. 11 Chi atepe bai k'ɨ̃ria bɨ, Tachi Ak'õrepa mãɨ wariwẽa bɨipɨ. Abaɨ pida ara ichi ãpia
         bɨ jĩra k'ɨ̃risiasira Tachi Ak'õrepa mãɨ chi atepe bɨ jĩra bɨipɨ».12 Maapae Jesupa ichi t'ɨ̃ná nãɨya jarasima:—Pɨa ẽpẽrarã nek'ode t'ɨ̃ peerude pɨ k'õp'ãerorã, pɨ ũpẽarã, pɨ ẽpẽrarã wa pɨ te k'ait'a
         p'anaparí erreara pará berã sida t'ɨ̃rãse. Ãchia pɨ p'ue t'ɨ̃ peepatama, nek'ode wãmẽrá.
         Mãɨya pɨa ooda k'orea pari ne unuipɨ. 13 Mãɨpari, pɨa ẽpẽrarã t'ɨ̃rune chi nenea berã, sorek'ea berã, sĩta bak'ea berã, tau
         p'ãrio berã sida t'ɨ̃k'oase. 14 Mãɨyaipɨra piarã pɨ minachia pia baipɨ. Ãchia pɨá mi ãpia pida p'ue teadak'a pẽra,
         chi jĩp'a berã chok'ae p'irabariuta ewaride Tachi Ak'õrepa pɨá nepia teaipɨ.Nek'opataɨ waibɨa k'orea nepɨrɨdaMateo 22:1-1015 Jesú ome suak'abari p'anɨpa mãɨ ũrisidaɨde abaɨpa jarasima:Tachi Ak'õrepa ichidirã ichi juade ua bɨ nek'opataɨde nek'oru ẽpẽrat'a minachia pia
         baipɨ.16 Mãɨpuru Jesupa ichiá jarasima:—Ewariaba ẽpẽrapa nek'opataɨ waibɨa oopik'ari, ẽpẽrarã chok'ará t'ɨ̃ peesima chedamẽrá.
         17 Chik'o ãarea chuu nɨbeek'ari, chi chiparipa ichi pae pari mimiaparia nãɨya jarade
         wãpisima: “Chepadade asima, chik'o ãarea chuu nɨbɨẽra”.18 Maamina ẽpẽrarãpa ne oodai p'anɨane asidama, wãnaemaapa. Chi naapemapa jarasima: “Arat'eapuru
         mɨa ĩjũa netosima. Mãɨ ak'ɨde wãi bɨẽra p'ue wãiwẽma. Mɨ k'ĩra chupuriapade asima,
         p'ue wãiwẽ pẽra”. 19 Abaɨpa jarasima: “Mɨa arat'ea p'ak'a k'ak'o diez atada pẽra p'ue wãiwẽma. Mãɨ p'ak'a
         ak'ɨde wãruma piarã pia mimia k'awayá. Mɨ k'ĩra chupuriapade asima, p'ue wãiwẽ pẽra”.
         20 Mãɨne abaɨpa jarasima: “Mɨa arat'ea k'ima atada pẽra p'ue wãiwẽma”.21 Chi ichi pae pari mimiaparí jĩitea wãk'ari ãchia jaradada te chiparia jarasima. Mãɨ
         k'orea chi chipari minachia k'ĩruuk'ari ichi pae pari mimiaparia jarasima: “P'uurudea
         isapea wãpade asima. Maapae chi nenea berã, chi sorek'ea berã, chi tau p'ãrio berã,
         chi sĩta bak'ea berã sida ãarea chepik'oase”.22 Chi ichi pae pari mimiaparipa mãɨya ook'ari jarasima: “Pɨa jarada jĩra mɨa oosima,
         maamina ãk'au wapida pari nɨbɨade asima”.23 Mãɨpuru te chiparipa chi ichi pae pari mimiaparia mãicha jarasima: “P'uuru awara o
         becha wãpade asima. Ẽpẽrarã unusira isapea chepipadaade asima, mɨ te minachia bɨ ipiru
         k'obeemẽrá. 24 Mɨa jararuma: mɨa naa t'ɨ̃ peedaɨrãpa mɨ k'opataɨ waibɨa bɨde mi ãpia pida k'odaiwẽma”.Jesú ome nipai chaarea bɨ k'orea jaradaMateo 10:37-3825 Ẽpẽrarã Jesú k'aadea chok'ará nipapachidama. Mãɨpuru Jesupa ãchimá ak'ɨk'ari nãɨya
         jarasima: 26 «Abaɨ pida mɨ ome p'ɨrrɨa k'ɨ̃ria bɨpɨra, naa minachia k'ɨ̃risiai pia bɨma. Ichi ak'õre,
         chi nae, chi k'ima, chi warrarã, chi ũpẽarã, chi ũpẽawẽrarã, wa ichi chok'ae bai mɨ
         k'aepẽra atepe k'ɨ̃ria bɨpɨra, mãɨ mɨ ome p'ue nipaiwẽma. 27 Minachia mĩa bai k'orea bɨwẽpɨra, mɨ ome p'ue nipaiwẽma.+28 »Abaɨ pida te waibɨa oo k'ɨ̃ria bɨpɨra, naa pia k'ɨ̃risiai pia bɨma ichia uru bɨ errearadepa
         mãɨ te jõma p'ue ooi k'awai k'orea. 29 Mãɨya ooepɨra te jĩru ook'ari te ãarea p'ue jõma oowẽa baipɨ. Waapẽarãpa mãɨ ununak'ari
         nãɨya oo uru p'aneenak'ari, jaradaipɨ: 30 “Jãɨ ẽpẽrapa te oomaa beesima, maamina p'ue ãarea ooé pasima”.31 »Mãɨyawẽpɨra, minachia k'awa bɨ abaɨpa papaká berã diez mil uru bɨpɨra, mãɨne tua
         awaraɨdepema minachia k'awa bɨ veinte mil papaká berã paara ichi ome k'ĩruune cheipɨra,
         k'ĩruunai naena ¿ichia pia k'ɨ̃risiaiwẽk'ãra p'ue k'awai k'orea? 32 Ichia p'ueiwẽ k'awasira chi awaraɨ wapida t'ɨmɨa bɨedá ¿jara peeiwẽk'ãra ichi ome
         k'ĩruunawẽa pedeade wãnamẽrá?33 »Ara mãɨ jĩra mɨ ome p'ɨrrɨai naena mãranepemapa abaɨpa ne ãarea itu bɨi k'orea k'ɨ̃risiaepɨra
         mɨ ome p'ue nipaiwẽma.T'ã k'ɨyaawẽa bɨ k'orea jarateadaMateo 5:13; Marco 9:5034 »Piarã t'ã minachia pia bɨma, maamina k'ɨyaawẽa beesira ¿sãmaasã́ mãicha k'ɨyaa beeima?
         35 Mãɨ t'ã yoorode p'oi k'orea pia bɨwẽma mãɨnepa t'ãa ãk'ak'a ome p'oerai sida pia bɨwẽma.
         Amaait'u pia bɨma. ¡Chi k'ɨɨrɨ pará bɨpa jĩrak'aua ũrise!»
         
            
               	Warra. Griego pedeade chi eda waapẽarã k'art'ade burro bɨ bɨma.

               	Minachia mĩa bai k'orea bɨwẽpɨra. Griego pedeade nãɨya bɨ bɨma: Abaɨpa ichi k'urusu uawẽpɨra.

Oveja atuada k'orea nepɨrɨdaMateo 18:10-14151 Ewariaba Romanepema pae erreara jɨrɨp'epataɨrã mãɨnepa nemietá oopataɨrã chesidama
         Jesupa jaratea bɨ ũrinai k'orea. 2 Mãɨpuru p'ariseorãpa mãɨnepa Moisepa bɨda jarateapataɨrãpa ichi k'orea nãɨya piawẽa
         pedea p'aneesidama: «Ichia nemietá oopataɨrã́ pia pedeak'ari ãchi ome nek'oparima».3 Mãɨpuru Jesupa ãchiá nãɨya nepɨrɨsima, jarateai k'orea:4 «Abaɨpa 100 oveja uru bɨdepema aba atuaipɨra ¿sãima? ¿Chi 99 p'anɨ ĩjũa ewará bɨde
         ameek'ari chi atuada jɨrɨde wãiwẽk'ãra mãɨ unurunea? 5-6 Unusira ichi ĩk'iade bɨk'ari sõpia ichi tiidá ua ateewãipɨ. Maapae ichi chi k'õp'ãerorã́,
         ichi k'ait'a p'anapataɨrã́ pida t'ɨ̃k'oak'ari jaraipɨ: “Mãra mɨ ome arapá p'aneet'ɨ.
         Mɨ oveja atuada unusiade asima”.7 »Ara mãɨ jĩra mɨa mãrá jararuma: 99 jĩp'a be k'orea pajãnepemarã sõ arapaapatamina,
         atepe sõ arapaapatama ẽpẽra aba nemietá ooparí Tachi Ak'õremá cherude.Erreara tau atua bada k'orea nepɨrɨda8 »Wẽrapa erreara tau diez uru badadepema aba atuaipɨra, ¿ĩpira k'oak'ari ichi tejãne
         parrek'ari pia jɨrɨiwẽk'ãra aba chi erreara tau unurunea? 9 Unusira ichi chi k'õp'ãerorã́, ichi k'ait'a p'anapataɨrã́ ome t'ɨ̃k'oak'ari jaraipɨ:
         “Mãra mɨ ome arapá p'aneet'ɨ. Mɨ erreara tau atuada unusima”. 10 Mɨa jararuma ara mãɨ jĩra nemietá ooparí aba Tachi Ak'õremá cherude Tachi Ak'õrepa
         ɨt'aripa peedarã ome minachia arapaapatama».Warrarã ume p'anɨ nemietá oopataɨrã k'orea nepɨrɨda11 Mãɨ awara Jesupa jarasima:«Ẽpẽra basima. Mãɨ ẽpẽrapa warra ume uru basima. 12 Ewariaba chi k'aadeapemapa chi ak'õrea jarasima: “Ak'õre, pɨa uru bɨdepema mɨá teai
         bɨt'a mɨá tease”. Mãɨ k'orea chi ak'õrepa uru bɨdepema ãchicha teasima. 13 Tãaraawẽane chi k'aadeapemapa chi ichiá teada jõma netok'ari k'ait'awẽa wãsima tua
         awaraɨdea. Mãma ne ãarea nemietá oo beesima chi erreara jõrunea.14 »Ãarea jõk'ari mãɨ tuade jarra minachia oosima. Mãɨneepuru jarra choa beesima. 15 Mãɨ k'orea mimia jɨrɨde wãsima mãɨ ĩjũanepema ẽpẽra chi ĩjũa uru bɨmá. Mãɨpa sina
         ak'ɨpisima. 16 Minachia jarra bada pẽra sinapa k'o p'anɨnepema ichia pida k'o k'ɨ̃ria bapachima.
         Maamina abaɨ pida ichiá teadak'a pasima nek'omẽrá.17 »Maapae k'awasima ichia nemietá ooda k'orea jãɨya bɨt'a. Mãɨne ara ichi tuaba jarasima:
         “Mɨ ak'õre pae mimiapataɨrã minachia nek'opatama mãɨpari mɨ nãma jarrapa piumaa bɨma.
         18 Ara nãɨena mɨ ak'õremá wãyane asima. Wãk'ari, nãɨya jarayade asima: Ak'õre, mɨa nemietá
         oosima Tachi Ak'õre k'ĩrari mãɨnepa pɨ k'ĩrari pida. 19 Mãɨpuru pia bɨwẽma mɨ waa pɨ warraade ait'a. Mãɨpari mɨ chi pɨ pae mimiaparí jĩra
         bɨse”. 20 Ara mãɨne chi ak'õremá wãsima.»Mãɨ k'ait'awẽa cheru chi ak'õrepa unusima mãɨnepa sõchupuriasima. P'irasima chi warramá
         mãɨnepa orek'ari, uitarra sõsima. 21 Mãɨne chi warrapa jarasima: “Ak'õre, piarã mɨa Tachi Ak'õre k'ĩrari, pɨ k'ĩrari pida
         nemietá oosima. Mãɨpuru pia bɨwẽma mɨ waa pɨ warraade ait'a”. 22 Maamina chi ak'õrepa chi ichi pae pari mimiapataɨrã́ jarasima: “Anamari jɨ̃parí chi
         piipará bɨ atadak'ari jɨ̃pit'ɨ. Ichi juade sortia jɨ̃pit'ɨ. Mãɨ awara jĩrune jɨ̃pataɨ
         sida jɨ̃pit'ɨ. 23-24 Maapae p'ak'a chak'e chi atepe porek'ea bɨ peat'ɨ nek'odai k'orea. ¡Arapaapataɨ ewari
         oodaipɨ! Mɨ warra piu bada chok'ae p'irabarisima; chi atua bada tachia mãicha unusidama”.
         Maapae minachia arapá tuaneesidama.25 »Mãɨne chi ũpẽa naapema mimia bada tedea cheru pasima. Te k'ait'a cherude ũrisima
         siru chaa p'anɨ mãɨnepa paera p'anɨ. 26 Mãɨ k'orea chi ak'õre pae pari mimiaparí aba t'ɨ̃k'ari idisima k'ãre k'orea mãɨya
         oo p'anɨ k'awayá. 27 Chi ak'õre pae pari mimiaparipa jarasima: “Pɨ ak'õrepa p'ak'a chak'e porek'ea bɨ peapisima
         pɨ ũpẽa jĩitea k'ak'ua pia cheda pẽra”.28 »Mãɨ ũriside k'ĩruuk'ari chi tede eda wã k'ɨ̃riaé pasima. Mãɨya bɨde chi ak'õre ichimá
         wãk'ari chichupuria idisima eda wãmẽrá. 29 Mãɨne chi warra naapemapa chi ak'õrea jarasima: “Ewaricha mɨ pɨ pae minachia mimiaparima.
         Pɨa jararu jõma oo baparima. Maamina waidi pɨa cabra chak'e aba pida mɨá teak'ama
         mɨ chi k'õp'ãerorã ome arapá nek'odai k'orea. 30 Maamina pɨchi warrapa pɨ erreara wẽrarã k'achia be ome ãarea jõpik'ari, maapae pɨmá
         cherude pɨa ichi pae p'ak'a chak'e porek'ea bɨ peapisima arapá nek'odai k'orea”.31 »Mãɨne chi ak'õrepa jarasima: “Warra, pɨ ewaricha mɨ ome baparima. Jõma mɨa uru bɨ
         poreade asima. 32 Maamina naapae sõ arapaadai pia bɨma, pɨ ũpẽa piuda jĩra bada chok'ae bɨẽra; chi atua
         bada unusidaɨdeepuru”».

Erreara ak'ɨparí k'orea nepɨrɨda161 Jesupa ichi ome p'ɨrrɨapataɨrã́ nãɨya nepɨrɨsima ne jarateai k'orea:«Ẽpẽra minachia ɨbɨa bɨpa ichi neet'á ak'ɨparí uru basima. Mãɨne waapẽarãpa chi chiparia
         jarasidama mãɨ neet'á ak'ɨparipa chi chipari erreara jõpiyá bɨt'a. 2 Mãɨ k'orea chi chiparipa ichi t'ɨ̃k'ari nãɨya ɨtɨasima: “Pɨa mɨ erreara jõpiyá bɨt'a
         mɨa ũrisima. Pɨa ooda mɨ erreara ome k'art'ade ak'ɨpise, pɨ waa mɨ neet'á ak'ɨparí
         baiwẽ pẽra”.3 »Mãɨ ũriside chi neet'á ak'ɨparipa ara ichi tuaba jarasima: “Mɨ chiparipa mɨá mimia
         waa teaiwẽma. ¿Mãɨpuru k'ãre ooima? Mɨa mimia chi t'aju bet'a p'ue ooiwẽma; mãɨ awara
         minachia p'era baipɨ chichupuria erreara idii k'orea. 4 Ya jãapae, k'awa bɨade asima, k'ãre ooit'a mɨá wãpade adai naena ẽpẽrarãpa mɨ ãchi
         tiida pia k'ɨ̃rianamẽrá”.5 »Ara mãɨne ichi chiparia teadai pará bea abaabá t'ɨ̃k'oasima. Chi naapemá idisima:
         “¿Pɨa jõmasã́ mɨ chiparia teai bɨma?” 6 Ichia p'anoosima: “Mɨa olivo taa jiatau k'ak'o mil teai bɨma”.+ Mãɨne chi neet'á ak'ɨparipa jarasima: “Mãɨya bɨpɨra isapea suak'abari beek'ari mãicha
         k'art'a awara oose. Bɨse pɨa jiatau k'ak'o quiniento teai bɨade ase”.7 »Maapae abaɨa idisima: “¿Pɨa jõmasã́ teai bɨma?” Mãɨpa p'anoosima: “Mɨa trigo jabara
         k'ak'o cien teai bɨma”.+ Chi neet'á ak'ɨparipa jarasima: “Pɨa mãicha k'art'a awara oose. Bɨse pɨa jabara k'ak'o
         ochenta teai bɨade ase”.8 »Maapae chi chiparipa jarasima ichi neet'á ak'ɨparí sõk'achia bɨ k'ɨ̃risia minachia
         basima ichia mãɨya oo bada k'orea. Piarã Tachi Ak'õre ẽpẽrarã k'aepẽra nãɨ ĩjũanepemarãpa
         mãɨ ãchi aɨk'aɨrã ome ne netodai k'orea, ãchia pia ne k'ɨ̃risiadak'ari oopatama.+9 Ara mãɨ jĩra mɨa mãrá jararuma: nãɨ ĩjũanepema errearapa ẽpẽrarã chok'ará k'aripat'ɨ.
         Mãɨya mãra k'õp'ãerorã chok'ará uru p'ananaipɨ. Maapae mãra piuutade pajãne pia k'ɨ̃rianaipɨ.+10 »Abaɨ pida ãpia uru bɨ pia oo k'awa bɨpɨra, waibɨa uru bɨ sida pia oo k'awa baipɨ.
         Ichiaba ãpia uru bɨ pia ooepɨra, waibɨa uru bɨ sida pia ook'á baipɨ. 11 Ara mãɨ jĩra mãrapa nãɨ ĩjũanepema nepia jĩp'a oodaepɨra ¿Tachi Ak'õrepa pajãnepema
         nepia mãrá teaik'ãra? 12 Ichiaba Tachi Ak'õrepa nãɨ ĩjũane teada mãrapa jĩp'a oodaepɨra ¿ichia mãra pae pajãne
         uru bɨ teaik'ãra?+13 »Te chipari pae pari mimiaparí abaɨ pida p'ue mimia baiwẽma chipari ume p'anɨ pae.
         Ume uru bɨpɨra aba atepe pia k'ɨ̃ria baipɨ. Mãɨ ome nipaipɨ mãɨne chi abaɨ itu bɨipɨ.
         Ara mãɨ jĩra chi ne minachia uru ba k'ɨ̃ria bɨpa Tachi Ak'õre ome p'ue nipaiwẽma».14 Jesupa jarada p'ariseorãpa ãarea ũri tuanasidama. Ãchia erreara k'ɨ̃riapata pẽra Jesú
         oo uru p'aneesidama. 15 Mãɨne Jesupa ãchiá jarasima: «Mãra waapẽarã k'ĩrari ẽpẽra pia jĩra p'anapatama. Maamina
         Tachi Ak'õrepa k'awa bɨma mãra piarã sãmaasã́ p'anɨt'a. Ẽpẽrarãpa pia unupataɨ, mãɨ
         Tachi Ak'õrepa pia unuk'ama.Tachi Ak'õrepa ichidirã ichi juade ua bɨ k'orea jarada16 »Juan chei naena Moisepa bɨda mãɨnepa Tachi Ak'õre pari pedeapataɨrãpa bɨdada tachia
         uru p'anasidama. Mãɨ ewaridepa taipa chi pedea pia Tachi Ak'õrepa ichidirã ichi juade
         ua bɨ k'orea jaratea p'anɨma. Piarã ẽpẽrarãpa ne ãarea oo p'anɨma Tachi Ak'õre juade
         p'aneenai k'orea. 17 Maamina pajã mãɨnepa nãɨ ĩjũa jõi t'ajuwẽa bɨma Moisepa bɨda jõi k'aepẽra.Jesupa tachi k'ima amaai pia bɨwẽane adaMateo 19:1-12; Marco 10:1-1218 »Ɨmɨk'ĩrapa ichi k'ima amaak'ari wẽra awaraɨ ataipɨra mãɨ wẽra awaraɨ ome nemietá
         oo bɨma. Ichia amaana wẽra ɨmɨk'ĩra awaraɨpa ataipɨra mãɨ ɨmɨk'ĩra pida wẽra awaraɨ
         ome nemietá oo bɨma.Lázaro mãɨnepa ẽpẽrapa erreara minachia uru bada19 »Ẽpẽra ɨbɨa basima. Ewaricha neet'á pia jɨ̃pachima mãɨnepa arapá nek'opataɨ waibɨa
         oopachima.+ Mãɨ ẽpẽra minachia pia bapachima. 20 Mãɨne ẽpẽra chupuria k'ɨrɨ Lázaro apataɨ basima. Ĩjũane suak'abari beepachima mãɨ
         erreara minachia uru bɨ tiida eda wãpataɨmá. K'ak'ua ãarea aida pará basima. 21 Ichia chi ɨbɨa bɨ nek'opataɨdepa chik'o baedat'a k'o k'ɨ̃ria bapachima. Mãɨne usapa
         chedak'ari ichi sarna senapachidama.22 »Mãɨya p'anɨne chichupuria bɨ piusima. Ara mãɨne Tachi Ak'õrepa ɨt'aripa peedaɨrãpa
         ichi Abrahán bɨmá ateewãsidama. Mãɨya bak'ari chi ɨbɨa bɨ sida piusima. Piuk'ari,
         maapae ichi t'ɨbarisidama.23 »T'ɨpɨ uruade minachia mĩa bɨde chi ɨbɨa badapa Abrahán, Lázaro ome ará p'anɨ t'ɨmɨɨpa
         unusima.+24 Mãɨ k'orea jĩk'ua jarasima: “Ak'õre Abrahán, mɨ k'ĩra chupuriase. Lázaro peese. Ichi
         jua jimini paniapa bek'eak'ari mɨ k'ĩrame bek'eade chepise. Nãɨ t'ɨpɨ uruade mɨ minachia
         mĩa bɨma”. 25 Maamina Abrahanpa p'anoosima: “P'ue peeiwẽma. Warra, k'ɨ̃risiase pɨ pia bapachima
         chok'ae basieda; mãɨpari Lázaro chupuria bapachima. Idi Lázaro ne k'ɨ̃risiawẽa bɨma,
         mãɨne pɨ minachia mĩa bɨma. 26 Mãɨ awara edá uria minachia bɨ tachi esa bɨma. Mãɨpuru mãramá wã k'ɨ̃ria berã p'ue
         wãnaiwẽma. Ichiaba jãmãɨpa abaɨ pida p'ue taimá chedaiwẽma”.27-28 »Mãɨne chi ɨbɨa badapa jarasima: “Ak'õre Abrahán, mãɨya bɨpɨra mɨ k'ĩra chupuriase;
         Lázaro mɨ ak'õre tedea peese mɨ ũpẽarã joesoma p'anɨa jaramẽrá nãma sãmaasã́ bɨt'a.
         Mɨa k'ɨ̃riawẽma ãchi sida nãma mĩane chedait'a”. 29 Maamina Abrahanpa ichiá jarasima: “Moisepa bɨda mãɨnepa Tachi Ak'õre pari pedeapataɨrãpa
         bɨdada sida ãchia uru p'anɨma. Mãɨt'a ĩjãanai p'anɨma”. 30 Mãɨne chi ẽpẽrapa p'anoosima: “Ak'õre Abrahán, mãɨ k'orea ĩjãanaiwẽma. Maamina abaɨpa
         piuda chok'ae p'irabarik'ari ãchimá jarade wãipɨra, ãchia nemietá itu bɨdak'ari ĩjãanaima”.
         31 Maamina Abrahanpa jarasima: “Moisepa bɨda mãɨnepa Tachi Ak'õre pari pedeapataɨrãpa
         bɨdada ĩjãanaepɨra, piuda chok'ae p'irabaridapa mãɨ jararu sida ĩjãanaiwẽma”».
         
            
               	Jiatau. Griego pedeade nãɨya bɨ bɨma: cien barril. Mãɨ ãarea chi chiparia teai k'orea ewari k'ak'o mil mimiai basima.

               	Jabara k'ak'o cien. Mãɨ ãarea chi chiparia teai k'orea ewari k'ak'o 2.500 mimiai basima.

               	Tachi Ak'õre ẽpẽrarã. Griego pedeade nãɨya bɨ bɨma: ɨnaanepema warrarã.

               	Mãra piuutade. Griego pedeade nãɨya bɨ bɨma: Mãra erreara jõrune. Pajãne pia k'ɨ̃rianaipɨ. Mãɨpa ichiaba jara bɨma: «Tachi Ak'õrepa mãra pajãne pia pedeaipɨ».

               	Griego pedeade nãɨya bɨ bɨma: Mãrapa chĩarané neet'á pia ak'ɨdaepɨra, ¿k'aipa mãrá ne teaima?

               	Neet'á pia jɨ̃pachima. Griego pedeade nãɨya bɨ bɨma: Neet'á k'ĩra arena bɨ mãɨnepa lino k'ada jɨ̃pachima.

               	T'ɨpɨ urua. Griego pedeade nãɨya bɨ bɨma: Hades.

Tachi Ak'õrepa nemietá oopataɨrã ɨtɨaipɨMateo 18:6-7; 18:21-22; Marco 9:42171 Jesupa ichi ome p'ɨrrɨapataɨrã́ jarasima: «Ẽpẽra nemietaade baepipataɨrã paraapɨ.
         Mãɨ ewaricha mãɨya baipɨ maamina chi waapẽarã́ nemietá oopiparí, mãɨ mĩa chupuri baipɨ.
         2 Abaɨpa chi ãpia k'ede nemietaade baepiipɨra, Tachi Ak'õrepa mãɨ ẽpẽra minachia ɨtɨaipɨ.
         Mãɨ minachia ɨbɨa ɨtɨai pẽra piipará bɨma mãɨ ẽpẽra obɨɨrɨde k'ũruma jɨ̃nak'ari p'usade
         edá t'aa peedait'a.3 »Mãɨpuru jĩrak'aua p'anat'ɨ. Pɨ ũpẽapa pɨ nemietá ooipɨra, ichi ɨtɨase. Ichia nemietá
         ooda itu bɨipɨra mãɨ ooda k'ɨ̃risia atuase. 4 Ewari paritua nɨbɨde ichia pɨ bari k'ak'o siete nemietá ooipɨra, maapae bari k'ak'o
         siete pɨmá wãk'ari “mɨa nemietá ooda k'ɨ̃risia atuasiede” aipɨra, ichia ooda k'ɨ̃risia
         atuase».Taiyá pia ĩjãapise5 Mãɨne Tachi Chiparipa ichi peedaɨrãpa ichiá jarasidama:—Tai k'aripase pia ĩjãanai k'orea.6 Tachi Chiparipa jarasima:—Mostaza net'a tau ãpia k'ɨrɨ jĩra mãrapa ãpia ĩjãa p'anɨpara, cha bɨ pak'urua “pɨ
         k'arra ẽut'aak'ari p'usadea wãpade” autade ara mãɨ pak'urupa mãra pedea ĩjãai pasima.Chi chipari pae pari mimiaparipa ooi bɨ7 »Chi pɨ pae pari mimiaparí ne uu ĩjũane mimia bak'ari wa oveja ak'ɨ bak'ari cherude
         ¿pɨa ichiá jaraik'ãra “suak'abari beese nek'omẽrá”? 8 Mãɨya jaraiwẽma. Mãɨpari jaraipɨ: “Ara nãɨena ne chuuse. Maapae neet'á pia jɨ̃k'ari
         chik'o mɨmá enemeese. Maapaepuru pɨ nek'oi bɨma”. 9 Pɨa jarada pɨ pae pari mimiaparipa ooda pẽra ¿pɨa ichiá pia bɨade aik'ãra? Mãɨya oowẽma
         ichia ooi bɨt'a ooda pẽra. 10 Ara mãɨ jĩra mãrapa oodai p'anɨ jõma oosidara nãɨya jaradai p'anɨma: “Tai pɨ pae pari
         mimiapataɨrã k'aepe k'edema; abapuru taipa oodai p'anɨt'a oosidama”.Diez ẽpẽrarã aidapa k'ɨdade p'anɨ jɨpapida11 Mãɨya bak'ari Jesú Samaria ĩjũane mãɨnepa Galilea ĩjũane wãpodosima, Jerusalenea pai
         k'orea. 12 P'uuru chak'ede cherude ẽpẽra diez aidapa k'ɨdade p'anɨ ichimá chesidama. Maamina
         ara k'ait'a chedaé pasima. 13 Jesua nãɨya jĩk'ua biasidama:—¡Jarateaparí, Jesú, tai k'ĩra chupuriase!14 Jesupa ãchi unuside nãɨya jarasima:—P'aarerãmá wãt'ɨ mãra jɨpa p'aneenana ak'ɨdamẽrá.-Ara mãɨne ãchi wãsidama. Wãutade abaeda jɨpa beek'oasidama. 15 Mãɨ unuside aba Tachi Ak'õrea jĩk'ua pia pedea bɨ Jesumá jĩitea chesima. 16 Jeeda bedabari k'obeek'ari Jesua sõpia bɨade asima ichi jɨpa beepida k'orea. Mãɨ ẽpẽra
         Samariadepema pasima. 17 Jesupa ichiá idisima:¿Chi jɨpa p'aneenana diez p'anɨwẽk'ãra? Chi waapẽarã nueve ¿sãma p'anɨma? 18 Nãɨ judiowẽ awara ¿abaɨpa Tachi Ak'õrea pia pedeade jĩitea chewẽk'ãra?19 Mãɨne Jesupa chi ẽpẽrá jarasima:—P'irabarik'ari ne k'ɨ̃risiawẽa wãse. Pɨa piarã ĩjãana pẽra jɨpa beesima.+Tachi Ak'õrepa ichidirã ichi juade ua bai k'orea jaradaMateo 24:23-28; 24:36-4120 P'ariseorãpa Jesua idisidama:—¿Sãapae Tachi Ak'õrepa ichidirã ichi juade ua baima?Mãɨne Jesupa p'anoosima:—Tachi Ak'õrepa ichidirã ichi juade ua beerude, ẽpẽrarãpa mãɨ ununaiwẽma. 21 Mãɨpuru p'ue jaradaiwẽma: “Nãma bɨma” wa “Jãma bɨma”. Mãɨpari Tachi Ak'õre ẽpẽrarã
         sõnepuru chi chipari beeparima.+22 Maapae Jesupa ichi ome p'ɨrrɨapataɨrã́ nãɨya jarasima:—Ewari chaarea cheipɨ. Mãɨ ewaride mãrapa mɨ, chi Ẽpẽra Warra abaɨpa unu k'ɨ̃rianaipɨ,
         maamina ununaiwẽma. 23 Mãɨne waapẽarãpa jaradaipɨ ichi nãma bɨ wa jãma bɨ. Maamina ak'ɨde wãrãt'ɨ. Ãchi k'aade
         wãrãt'ɨ. 24 Pa p'up'urea wiwirá wãrune jõma nãɨ ĩjũa ɨnaaparima. Ara mãɨ jĩra mɨ, chi Ẽpẽra Warra
         cherude jõmãɨrãpa ununaipɨ.+25 Maamina mãɨ ewari pai naena mɨ minachia mĩa bɨma. Ichiaba idiapaepema ẽpẽrarãpa mɨ
         itu bɨdai p'anɨma.26 »Chi Ẽpẽra Warra chei ewari mãɨ Noé ewaride bada jĩra baipɨ. 27 Mãɨ ewaride ẽpẽrarã nek'opachidama, netoparí topachidama, miak'ãipachidama mãɨnepa
         chi k'aurã k'ima teak'oapachidama. Mãɨya p'anapachidama Noé p'ãp'orro nepalade batoorudea.
         Mãɨya bak'ari to minachia chek'ari ẽpẽrarã ãarea todepa piusidama.-28 »Lot ewaride pida ara mãɨ jĩra basima. Ẽpẽrarã nek'opachidama, netoparí topachidama,
         ne netopachidama, ne uupachidama mãɨnepa te oopachidama. 29 Maamina Lot Sodomanepa wãk'ari pajãnepa t'ɨpɨ urua k'oe jĩra chesima.+ Mãɨpa chi ẽpẽrarã ãarea paa k'enasima.-30 »Mɨ, chi Ẽpẽra Warra cheru ewaride ara mãɨ jĩra mãɨyaipɨ. 31 Mãɨ ewaride chi te ɨ̃rɨ bɨ ichi tede eda wãiwẽa bɨma ne ateewãi k'orea. Chi ne uu
         ĩjũane bɨ tedea ne jɨrɨde wãiwẽa bɨma. 32 Lot k'ima mãɨyana k'ɨ̃risiat'ɨ.-33 Abaɨ pida nãɨ ĩjũane pia bai k'orea jɨrɨ bɨpɨra atuaipɨ. Maamina ne ãarea atuaipɨra,
         Tachi Ak'õre ome ewaricha chok'ae baipɨ.34 »Mɨa jararuma: mãɨ ewaride aɨk'a k'ɨdade ume ará p'ananaipɨ.+ Mãɨne Tachi Ak'õrepa aba ateewãipɨ maamina chi abaɨ ameeipɨ. 35 Mãɨne wẽra ume trigo ará bamaa p'ananaipɨ. Aba ɨt'aa ateewãipɨ; chi abaɨ ameeipɨ.
         36 Ẽpẽra ume ãchi ne uu ĩjũane p'ananaima. Mãɨne Tachi Ak'õrepa aba ateeipɨ maamina chi
         aba ameeipɨ.+37 Ãchia Jesua idisidama:—¿Mãɨ sãma mãɨyaima?Jesupa p'anoosima:—Ãkosi minachia chepatamá k'ak'ua piuda bari bɨt'a. Ara mãɨ jĩra jõmãɨrãpa k'awadaipɨ.
         
            
               	17:14 Levítico 14:1-32.

               	Jɨpa beesima. Griego pedeade mãɨ pedea ichiaba jara k'ɨ̃ria bɨma «k'aripasima».

               	Ẽpẽrarã sõnepuru. Griego pedeade mãɨ ichiaba jara k'ɨ̃ria bɨma «mãra t'ãena puru».

               	Ẽpẽra Warra cherude. Griego pedeade chi eda waapẽarã k'art'ade abapuru bɨ bɨma: Ẽpẽra Warra.

               	17:27 Génesi 6:5-17; 7:6-24.

               	T'ɨpɨ urua. Griego pedeade nãɨya bɨ bɨma: T'ɨpɨ urua, azup're paara.

               	17:29 Génesi 18:2—19:25.

               	17:32 Génesi 19:26.

               	Mãɨ ewaride. Griego pedeade nãɨya bɨ bɨma: teamasi.

               	Griego pedeade chi eda waapẽarã k'art'ade versículo 36 newẽma.

P'ẽtãpa itu bɨwẽa idi bada181 Jesupa nepɨrɨdepa jarateasima Tachi Ak'õrea sẽnawẽa ɨt'aa chiididai p'anɨ. 2 Nãɨya jarasima: «P'uurude nepɨra ak'ɨparí basima. Ichia Tachi Ak'õre, ẽpẽerã paara
         wap'eak'a pasima. 3 Ara mãɨ p'uurude p'ẽtã́ basima. Mãɨ abaɨ ome nepɨra pará basima. Mãɨpuru ewaricha
         wãpachima chi nepɨra ak'ɨparipa k'aripamẽrá. 4-5 Maamina wãrucha chi nepɨra ak'ɨparipa ichia jararut'a ũrii k'ɨ̃riak'a pasima. Maamina
         minachia itu bɨwẽa bɨẽra ara ichi tuaba jarasima: “Mɨa Tachi Ak'õre, ẽpẽerã paara
         wap'eak'ama. Maamina nãɨ wẽra paritua che bɨẽra mɨ sẽpii naena ichia jara bɨ ooipɨ”».6 Maapae Tachi Chipari Jesupa jarasima: «K'ɨ̃risiat'ɨ chi nepɨra ak'ɨparí sõpiawẽa bɨpa
         jarada. 7 Tachi Ak'õrepa jɨrɨ atadaɨrãpa ãst'á mãɨnepa teamasi chichupuria idi p'anɨne ¿ichia
         jĩp'a oo bɨdepa k'aripaiwẽk'ãra? ¿Tãaraaik'ãra p'anooi k'orea? 8 Mɨa jararuma: piarã tãaraawẽa bɨde Tachi Ak'õrepa k'aripaipɨ. Maamina mɨ, chi Ẽpẽra
         Warra cherude ¿nãɨ ĩjũane wapida mɨ pedea ĩjãa p'anɨ unune cheik'ãra?»P'ariseo mãɨnepa Romanepema pae erreara jɨrɨp'eparí9 Waapẽarãpa ara ãchit'a jĩp'a be k'ɨ̃risia p'anasidama. Mãɨpuru ununaemaa uru p'anapachidama.
         Jesupa ãchiá nepɨrɨdepa nãɨya jarasima:10 «Ẽpẽra ume Tachi Ak'õre te minachia bɨdea ɨt'aa chiidide wãsidama. Aba p'ariseo pasima.
         Chi abaɨ Romanepema pae erreara jɨrɨp'eparí pasima. 11 P'ariseo bai nɨbɨpa ara ichia nãɨya ɨt'aa chiidisima: “Tachi Ak'õre, mɨ sõpia bɨade
         pɨá aipɨ mɨ waapẽarã jĩra bak'a pẽra. Ãchi nechɨapatama, nemietá oopatama, wẽra awaraɨ
         ome k'ãipatama. Ichiaba mɨ jãɨ Romanepema pae erreara jɨrɨp'eparí jĩra bɨwẽma. 12 Tomiocha bari k'ak'o ume Tachi Ak'õrene k'ɨ̃risiadayá nek'odak'apɨ́ ewari ooparima
         mãɨnepa ne diez jitarudepema mɨa pɨá aba teaparima”.13 »Mãɨne Romanepema pae erreara jɨrɨp'eparí t'ɨmɨwẽa basima. Maamina pajãnea ak'ɨé pasima.
         Mãɨpari sõp'uadepa ichi p'echumá sĩk'ari jarasima: “Tachi Ak'õre, mɨ k'ĩra chupuriase.
         Mɨa minachia nemietá ooparima”.14 »Mɨa mãrá jararuma: mãɨ p'ariseo k'aepẽra mãɨ ẽpẽra tedea wãside Tachi Ak'õre k'ĩrari
         jĩp'a basima. Chi atepe bai k'ɨ̃ria bɨ, Tachi Ak'õrepa mãɨ wariwẽa bɨipɨ. Abaɨ pida
         ara ichi ãpia bɨ jĩra k'ɨ̃risiasira Tachi Ak'õrepa mãɨ chi atepe bɨ jĩra bɨipɨ».Jesupa warrarã́ pia jaradaMateo 19:13-15; Marco 10:13-1615 Mãɨne waapẽarãpa ãchi warra chak'erã Jesumá enemeesidama ichi jua ɨ̃rɨ bɨk'ari pia
         jara bɨmẽrá. Jesú ome p'ɨrrɨapataɨrãpa mãɨ unusidaɨde chi warrarã enemeedaadarã ɨtɨasidama.
         16 Maamina Jesupa warrarã t'ɨ̃k'oak'ari ichi ome p'ɨrrɨapataɨrã́ jarasima:Warrarã mɨmá itu chepit'ɨ, ãchi chi Tachi Ak'õrepa ichidirã ichi juade ua bɨ jĩra
         p'anɨ pẽra. 17 Mɨa piarã jararuma: warra chak'e ichi ak'õre k'aade wãpari jĩra abaɨ pida Tachi Ak'õre
         k'aade wãepɨra, mãɨ ẽpẽra Tachi Ak'õre juade baiwẽma ichidirã paara.Erreara minachia uru bɨ  Jesú ome pedeadaMateo 19:16-30; Marco 10:17-3118 Ẽpẽrarã chi chaarea bɨpa Jesua idisima:—Pia jarateaparí, Tachi Ak'õre ome ewaricha chok'ae bai k'orea ¿mɨa k'ãre ooi bɨma?19 Jesupa ichiá jarasima:—¿K'ãre k'orea mɨ pia bɨade a bɨma? Aba pida pia bɨwẽma; abapuru Tachi Ak'õret'u pia
         bɨpɨ. 20 Pɨa k'awa bɨma Tachi Ak'õrepa oopi bɨ pedea. Nãɨya jara bɨma: wẽra awaraɨ ome k'ãirãse,
         ẽpẽra pearãse, nechɨarãse, sea jararãse chĩara k'orea, pɨ ak'õre pɨ nae ome wap'ea
         base.-21 Chi ẽpẽrapa p'anoosima:—K'ũtãenapema mɨa mãɨ ãarea oo bɨma.22 Mãɨ ũrik'ari Jesupa ichiá jarasima:—Wapida ne aba ooiwẽa bɨma: pɨa ne uru bɨ ãarea netok'ari erreara chi nenea k'edea
         jedase. Mãɨya nepia pajãne uru baipɨ. Maapae mɨ ome p'ɨrrɨade chese.23 Mãɨ ũriside chi ẽpẽra k'ĩra piawẽa beesima, erreara minachia uru bɨẽra. 24 Jesupa ichi mãɨya bɨ unuside nãɨya jarasima:+—Piarã chi t'aju bɨma ẽpẽra ɨbɨa bɨ Tachi Ak'õre juade bai k'orea, ichidirã paara.
         25 T'ajuwẽa bɨma camello akuja ãtaude eda wãit'a, mãɨ chi ẽpẽra errearadepa ɨbɨa bɨ Tachi
         Ak'õre juade bai k'aepẽra.26 Mãɨ ũrinaanapa idisidama:—Mãɨyara Tachi Ak'õrepa ¿k'ait'a k'aripaima?27 Jesupa p'anoosima:—Ẽpẽrapa mãɨ p'ue ook'ama maamina Tachi Ak'õremá ne chi t'aju bɨ newẽma.28 Mãɨne Pedropa jarasima:—Taipa ne ãarea ameesidama pɨ ome wãnai k'orea.29-30 Jesupa ãchiá jarasima:—Mɨa piarã jararuma: abaɨ sida Tachi Ak'õre juade bai k'orea ichidirã paara, ichi
         te, ak'õre, nae, ũpẽarã, k'ima, warrarã sida ameeipɨra, ichia ameena k'aepẽra nãɨ
         ewaride ne minachia atepe uru baipɨ. Ichiaba chi k'aadeapema ewaride Tachi Ak'õre
         ome ewaricha chok'ae baipɨ.Jesupa ichi peadai k'orea aba mãicha jaradaMateo 20:17-19; Marco 10:32-3431 Jesupa doce peedaɨrã awara ateewãk'ari jarasima: «Tachi Ak'õre pari pedeapataɨrãpa
         mɨ, chi Ẽpẽra Warra k'orea k'art'ade bɨsidama. Tachi Jerusalene cheutade ãchia bɨdada
         jõma mãɨyaipɨ. 32 Waapẽarãpa mɨ judiorãwẽa teadaipɨ. Mɨ oo uru p'ananaipɨ, k'achia pedeadaipɨ mãɨnepa
         mɨ k'ĩtarra taba idudaipɨ.-33 Maapae mɨ soapa p'edak'ari peadaipɨ. Maamina ewari ũpeaɨde mɨ chok'ae p'irabariipɨ».34 Mãɨpuru ichi ome p'ɨrrɨapataɨrãpa mi ãpia pida k'awadaé pasima. Ãchia k'awa k'ɨ̃risiadaé
         pasi pẽra atua p'anasidama ichia k'ãre jara bɨt'a.Jesupa tau p'ãrio bɨ  jɨpa beepidaMateo 20:29-34; Marco 10:46-5235 Jesú Jericó p'uuru k'ait'a cherude ẽpẽra tau p'ãrio bɨ o ik'idá erreara idi bɨ suak'abari
         basima. 36 Ichia ẽpẽrarã ooroa cheuta ũriside idisima k'ãre k'orea mãɨya p'anɨ. 37 Mãɨne waapẽarãpa jarasidama:—Jesú Nazaredepema cheru pẽra jãɨya ooroa p'anɨma.38 Mãɨpuru tau p'ãrio bɨpa jĩk'ua biasima:—¡Jesú, Davidepa cheda, mɨ k'ĩra chupuriase!39 Ichi Jesú naa wãutarãpa ɨtɨasidama k'ĩup'eamẽrá. Maamina jĩk'ua biasima:—¡Davidepa cheda, mɨ k'ĩra chupuriase!40 Mãɨ ũriside Jesú bai nɨbeesima. Maapae tau p'ãrio bɨ k'ait'a enemeepik'ari idisima:41 —¿K'ãre k'ɨ̃ria bɨma mɨa ooit'a pɨ k'orea?Chi tau p'ãrio bɨpa p'anoosima:—Mɨ Chipari, mɨ taupa unu k'ɨ̃ria bɨma.42 Jesupa jarasima:—Unu beese. Pɨa ĩjãana pẽra jɨpa beesima.43 Ara mãɨne unu beek'ari Jesú k'aade wãsima. Ichia Tachi Ak'õrea minachia pia jara nipasima.
         Mãɨ ununaanarã pida Tachi Ak'õrea pia jara p'aneesidama.
         
            
               	18:20 Éxodo 20:12-16.

               	Ichi mãɨya bɨ. Griego pedeade chi eda waapẽarã k'art'ade mãɨ newẽma. Ichiaba chi eda waapẽarã k'art'ade
                     bɨ bɨma: Ichi k'ɨ̃risia pará sõp'ua beesima.

               	18:32 Isaía 50:6; 53:5.

Zak'eopa Jesú ununa191 Jesú Jericó p'uurude pak'ari p'uurujãne nipasima. 2 Mãma ẽpẽra Zak'eo apataɨ basima. Mãɨ Zak'eo Romanepema pae erreara jɨrɨp'epataɨrã
         chi chaarea bɨ pasima. Erreara pará basima. 3 Ichia Jesú unu k'ɨ̃ria basima. Maamina ẽpẽra k'ak'at'ua k'ɨrɨẽra p'ue unuk'a pasima,
         ẽpẽrarã minachia nɨbɨdeepuru. 4 Mãɨpuru Jesú wãru naa p'ira wãk'ari, sicomoro pak'urude ɨt'ɨ ak'ɨde wãsima, Jesú mãmá
         wãi pasi pẽra. 5 Mãɨya bɨde Jesú mãma arí pak'ari, ɨt'aa ak'ɨk'ari jarasima:—Zak'eo, isapea edá chese. Idi mɨ pɨ tede k'ãine wãipɨ.6 Ara mãɨne mãɨ Zak'eo arapá edá chek'ari Jesú ichi tiidá ateewãsima. 7 Mãɨ ununak'ari jõmãɨrãpa Jesú k'orea mãɨya piawẽa pedea para beesima: «¡Jãɨ Jesú ẽpẽra
         nemietá ooparí tede k'ãine wãsima!».8 Ichi tiida padak'ari Zak'eo Jesú k'ĩrari bai nɨbeek'ari jarasima:—Mɨ Chipari, nenea k'ederã́ mɨa erreara mãɨnepa neet'á uru bɨdepema ak'ɨk'ari, abarik'a
         teaipɨ. Mãɨ awara erreara aba sea chɨa badapɨra, mãɨ aba chɨada pari bari k'ak'o k'ĩmari
         teaipɨ.9 Jesupa ichiá jarasima:—Idi Tachi Ak'õrepa pɨ, pɨ tiidaɨrã sida k'aripasima, pɨa ĩjãa bɨẽra Abrahanpa ĩjãana
         jĩra.+10 Piarã mɨ, chi Ẽpẽra Warrapa chi o atua berã jɨrɨde chesima k'aripai k'orea.Jesupa erreara k'orea nepɨrɨdaMateo 25:14-3011 Jesú Jerusalén k'ait'a bɨẽra chi arí p'anɨpa k'ɨ̃risia p'anasidama ara mãɨ ewaride
         Tachi Ak'õrepa ichidirã ichi juade ua beeit'a. Jesupa jara bɨ ũri p'anɨ pẽra nepɨrɨdepa
         nãɨya jarasima:12 «Ẽpẽra chi chaarea bɨ tua awaraɨdea t'ɨmɨa wãsima jõmãɨrã atepe k'awa bɨpa ara ichi
         tuadepema minachia k'awa bɨ bɨmẽrá. Ichia k'ɨ̃risiasima mãɨya bak'ari jĩitea cheit'a.
         13 Wãi naena chi ichi pae pari mimiapataɨrã diez t'ɨ̃k'ari erreara minachia ãchicha teasima.+ Mãɨne jarasima: “Mɨ cherumisa nãɨ erreara eapapit'ɨ”. 14 Maamina ichi tuadepemarãpa ichi unuemaa p'anɨ pẽra, ẽpẽrarã peesidama jõmãɨrã minachia
         k'awa bɨ chi chaarea bɨa nãɨya jaradamẽrá: “Taipa k'ɨ̃riawẽa p'anɨma jãɨ tai minachia
         k'awa bɨ pait'a”.15 »Maamina chi minachia k'awa bɨ bɨsima. Jĩitea chek'ari chi ichi pae pari mimiapataɨrã
         t'ɨ̃k'oasima ichia erreara teada eapapisida k'awai k'orea. 16 Mãɨne aba naa chek'ari jarasima: “Mɨ chipari, chi pɨa erreara teadadepa mɨa bari k'ak'o
         diez atepe eapapisima”. 17 Mãɨ k'orea chi minachia k'awa bɨpa jarasima: “Mɨ pae pari mimiaparí, piapɨ. Mɨa ãpia
         teadadepa pɨa arí ooda pẽra mɨa pɨ juade p'uuru k'ak'o diez bɨipɨ”. 18 Abaɨ ichi pae pari mimiaparí chek'ari jarasima: “Mɨ chipari, pɨa erreara teadadepa
         mɨa bari k'ak'o joesoma atepe eapapisima”. 19 Mãɨpuru chi minachia k'awa bɨpa jarasima: “Mɨa p'uuru k'ak'o joesoma pɨ juade bɨipɨ”.20 »Maapae chi k'aadea ichi pae pari mimiaparí chek'ari jarasima: “Mɨ chipari, pɨa erreara
         teada nãma bɨma. Mɨa p'arude yaa uru basima. 21 Mãɨya oosima pɨ wap'ea bɨẽra. Mɨa k'awa bɨma pɨa k'ĩra chupuria idik'ama chĩarané
         atai k'orea. Mãɨ awara waapẽarãpa uudadadepa pɨ baparima”.22-23 »Mãɨ k'orea chi minachia k'awa bɨpa jarasima: “Mɨ pae pari mimiaparí, ¡pɨ piawẽa bɨma!
         Piarã pɨchia jarasidepa k'awa bɨma mɨa pɨa ne oopade ada pada oowẽa bɨt'a. Pɨa mɨ
         mãɨya bɨ k'awa basipɨra ¿k'ãre k'orea erreara yaapataɨ tede mɨ erreara yaaé pasima?
         Mãɨya oodapara mɨ erreara atepe eapai pasima”.24 »Maapae chi minachia k'awa bɨpa chi arí tuanarã́ jarasima: “Ichia uru bɨ ẽemarinak'ari
         chi diez uru bɨa teat'ɨ”. 25 Ãchia jarasidama: “Maamina, tai chipari, ichia diez uru bɨma”. 26 Chi minachia k'awa bɨpa jarasima: “Mɨa jararuma: Abaɨpa Tachi Ak'õre k'orea piarã
         k'awaipɨra, Tachi Ak'õrepa mãɨ atepe k'awapiipɨ. Maamina chi atua bɨpa ne k'awa bɨ
         k'ɨ̃risiaipɨra, ichia k'ɨ̃risia bɨ sida Tachi Ak'õrepa mãɨ ẽemariipɨ”. 27 “Mãɨ awara mɨ ãchi minachia k'awa bɨ pai k'ɨ̃riawẽa p'anana jitadak'ari mɨ k'ĩrari
         k'enat'ɨ”».Jesú Jerusalene chedaMateo 21:1-11; Marco 11:1-11; Juan 12:12-1928 Mãɨya jarak'ari Jesú ãchi naa Jerusalenea wãsima. 29 Wãrune Betp'aké p'uuru mãɨnepa Betania p'uuru k'ait'a Olivo eyadea chesima. Maapae
         ichi ome p'ɨrrɨapataɨrã ume p'uurudea peesima. 30 Ãchiá nãɨya jarasima: «P'uuru k'ĩrari bɨdea wãt'ɨ. Mãma pautade mãrapa mũra chae ununaipɨ.+ Mãɨ mũra chae ɨ̃rɨ aba pida bat'oodak'a pasima. Ẽranak'ari nãmá enemeet'ɨ. 31 Abaɨpa mãrá k'ãre k'orea mãɨya oo p'anɨane a idiipɨra, nãɨya jarat'ɨ: “Tachi Chiparipa
         nãɨ k'ɨ̃ria bɨma”».32 Mãɨne wãnak'ari Jesupa ãchiá jarada jĩra unusidama. 33 Mũra ẽra p'anɨne chi chiparirãpa ãchiá idisidama:—¿K'ãre k'orea mãɨ mũra jãɨya ẽramaa p'anɨma?34 Ãchia p'anoosidama:—Tachi Chiparipa k'ɨ̃ria bɨma.35 Ara mãɨne mũra Jesumá ateewãnak'ari ãchia anamari jɨ̃ p'anana chi mũra ɨ̃rɨ bɨdak'ari,
         maapae Jesú mãɨ ɨ̃rɨ batoopisidama. 36 Jesú wãru naa ẽpẽrarãpa chi ãchia anamari jɨ̃ p'anana wẽanak'ari, ojãne t'õk'oasidama
         ichiá pia pedeadai k'orea. 37 Jesú Olivo eyadepa edá wãpataɨ o k'ait'a padak'ari jõma ichi ome p'ɨrrɨapataɨrãpa
         Tachi Ak'õrea jĩk'ua pia pedea tuaneesidama. Sõ arapá p'anasidama Jesupa ẽpẽrarãpa
         ne p'ue oodak'apɨ́ ãchi k'ĩrari oo bada pẽra. 38 Ãchia jara tuanasidama:«¡Minachia pia bɨma tachi Poro jũra jɨ̃parí jɨ̃ bɨt'a, chi Tachi Chipari t'ɨ̃nepa
         cheru!-¡Naapae Tachi Ak'õre ome nek'ĩramariwẽa tuananaipɨ! ¡Pajãne Bɨ chi Atepe bɨma!»39 Mãɨ k'orea waapẽarã p'ariseorã arí p'anɨpa Jesua jarasidama:—Jarateaparí, ¡pɨ ome p'ɨrrɨapataɨrã k'ĩup'eapise!40 Maamina Jesupa ãchiá jarasima:—Mɨa piarã mãrá jararuma, ãchi k'ĩup'eadaipɨra mawara biadaipɨ.41 Jesú Jerusalén k'ait'a cherude, chi p'uuru unusima. Mãɨ p'uuru k'orea jẽasima. 42 Mãɨne jarasima: «¡Pɨa k'awarupara nãɨ ewaride k'aipa pɨ nek'ĩramariwẽa bɨit'a! Maamina
         tau pɨra bɨ jĩra bɨẽra pɨa mãɨ p'ue k'awawẽma. 43 Mãɨpuru ewariaba pɨ chi nek'ĩramá pɨ ome chõone chedaipɨ. Pɨ adu jũramarinak'ari pɨ
         ik'idá mawara yooro ome jũk'adaipɨ aba pida wãpidaemaapa. 44 Pɨ te oodada t'erap'et'autade pɨ ẽpẽrarã sida ãarea k'enanaipɨ.- Ãchia aba pida mawara abaɨ ɨ̃rɨ ameenaiwẽma. Mãɨya oodaipɨ Tachi Ak'õrepa peeda k'aripaparí
         pɨa k'awaé pasi pẽra».Jesupa ne netopataɨrã ãyá jerek'oadaMateo 21:12-17; Marco 11:15-19; Juan 2:13-2245 Jesú Tachi Ak'õre te eda cherude unusima Tachi Ak'õrea ne teadayá netopataɨrã. Ãchi
         ãyá jeret'aak'oasima.+ Nãɨya jarasima:46 —Tachi Ak'õre pedeade nãɨya bɨ bɨma: “Mɨ te ɨt'aa chiidipataɨ teade adaipɨ”. Maamina
         mãrapa “nechɨapataɨ te uria bɨ jĩra” papisidama.+47 Jesupa ewaricha Tachi Ak'õre te eda jaratea bapachima. Mãɨne p'aarerã chi mãɨrã chaarearãpa,
         Moisepa bɨda jarateapataɨrãpa mãɨnepa ẽpẽrarã chi atepe berãpa ichi pea k'ɨ̃ria p'anasidama.
         48 Maamina p'ue peadaé pasima jõmãɨrãpa ichi pedea ewaricha ũri p'anɨ pẽra.
         
            
               	Pɨa ĩjãa bɨẽra Abrahanpa ĩjãana jĩra. Griego pedeade nãɨya bɨ bɨma: Pɨ Abrahán warra pẽra.

               	Erreara minachia. Griego pedeade nãɨya bɨ bɨma: diez minas. Mãɨ ewaride, erreara tauɨa «mina» apachidama. Mina aba jitai k'orea ewari k'ak'o cien
                     mimiai basima.

               	Mũra chae. Griego pedea bɨ bɨma: burrito.

               	19:38 Salmo 118:26.

               	19:43-44 Jeremia 29:3-4.

               	Netopataɨrã. Griego pedeade chi eda waapẽarã k'art'ade ichiaba bɨ bɨma: mãɨnepa ne atapataɨrã.

               	Mɨ te ɨt'aa chiidipataɨ teade adaipɨ. Isaía 56:7Nechɨapataɨ te uria. Jeremia 7:11.

¿K'ai t'ɨ̃nepa Jesupa jaratea bɨma?Mateo 21:23-27; Marco 11:27-33201 Ewariaba Jesupa Tachi Ak'õre te eda ẽpẽrarã́ ichi k'orea pedea pia pedea basima. Mãɨne
         p'aarerã chi mãɨrã chaarearã, Moisepa bɨda jarateapataɨrã mãɨnepa judiorã chaarearã
         chesidama. 2 Ãchia Jesua nãɨya idisidama:—Taiyá jarase, pɨa nãma oo bɨ ¿k'aipa oopi bɨma?+3 Jesupa ãchiá jarasima:—Mɨa pida mãrá ne idiipɨ. P'anoot'ɨ. 4 ¿Sãmãɨpa Juan chesima porochoamẽrá? ¿Pajãne Bɨpa ichi peesima, wa nãɨ ĩjũanepemarãpa?5 Mãɨne ara ãstu pedea para beesima: «Pajãne Bɨpa peesiade adaipɨra ichia jaraipɨ: “Mãɨ
         ¿k'ãre k'orea ĩjãanaé pasima?” 6 Maamina ẽpẽrapa peesiade adaipɨra, p'uurudepemarãpa tachi mawarapa bat'a peadaipɨ.
         P'uurudepemarãmá Juan Tachi Ak'õre pari pedeaparí pasima».7 Mãɨpuru ãchia p'anoosidama atua p'anɨane asidama sãmãɨpa chesit'a.8 Mãɨpuru Jesupa jarasima:—Mãɨya bɨpɨra mɨa pida mãrá jaraiwẽma k'aipa mɨá jãɨya oopi bɨt'a.Chĩara ne uu ĩjũa ak'ɨpataɨ k'orea nepɨrɨdaMateo 21:33-44; Marco 12:1-119 Mãɨya bak'ari Jesupa ẽpẽrarã́ nepɨrɨ bɨdepa nãɨya jarasima:«Ẽpẽra basima. Mãɨ ẽpẽrapa uva ichi ĩjũane uusima. Maapae ichi uva k'ãena waapẽarã
         ẽpẽrarã juade bɨsima. Ãchi ome pedea ausidama chi uva k'ãena chaurude jõmasã́ ichiá
         teadai p'anɨ. Maapae t'ɨmɨa wãk'ari mãma tãaraasima. 10 Uva baapataɨ ewaride pak'ari, ichi pae pari mimiaparí aba peesima chi uva k'ãenane
         mimiapataɨrãpa mãɨ chi ichipaepema uva tea peedamẽrá. Maamina ne uu ĩjũa ak'ɨ p'anɨpa
         chi ichi pae pari mimiaparí jok'aedak'ari, mi ãpia pida teadawẽa jĩitea peesidama.
         11 Mãɨ k'orea mãicha chi ichi pae pari mimiaparí awaraɨ peesima. Maamina mãɨ sida jok'aedak'ari
         k'achia pedeadak'ari, teadawẽa jĩitea peesidama. 12 Mãɨ k'orea mãicha awaraɨ peesima, maamina mãɨ sida minachia jok'aedak'ari ãyá jeret'aa
         peesidama.13 »Mãɨ k'orea uva k'ãena chiparipa ara ichi tuaba jarasima: “¿Naapae k'ãret'a ooima?
         Chi mɨa minachia k'ɨ̃ria bɨ warra ãchimá peeipɨ; ichit'a wap'eadai p'anɨék'ãra” asima.
         14 Maamina ichi uva k'ãena ak'ɨ p'anɨpa chi warra unuutade jarasidama: “Jãɨpa chi ak'õre
         piuk'ari, ichia ne uru bada ãarea jɨ̃aipɨ. ¡Ichi peadaipɨ! Mãɨya chi ĩjũa tachidí
         paipɨ”. 15 Ara mãɨne chi warra uva k'ãenanepa ateewãnak'ari peasidama.»Mãramá mãɨ ne uu ĩjũa chiparipa ¿k'ãre ooima? 16 Ará wãk'ari ãchi ãarea k'enak'ari ichi uva k'ãena awaraɨrã́ ak'ɨpiipɨ».Chi arí berãpa mãɨ ũrisidaɨde jarasidama:—Mãɨyawẽane asidama.17 Maamina Jesupa ãchimá ak'ɨk'ari jarasima:—Mãɨya bɨpɨra ¿k'ãre k'orea Tachi Ak'õre pedeade nãɨya bɨ bɨma?“Chi te oopataɨrãpa mawara amaanana pada, mãɨ mawara chi atepe piipará beesima”.-18 Ẽpẽra mãɨ mawara ɨ̃rɨ ẽpẽra baesira abaeda ãarea ãriipɨ, mãɨnepa chi mawara abaɨ ɨ̃rɨ
         baesira mãɨ ẽpẽra perp'et'aipɨ.-19 P'aarerã chi mãɨrã chaarearãpa mãɨnepa Moisepa bɨda jarateapataɨrãpa k'awasidama Jesupa
         mãɨ nepɨrɨdadepa ãchi k'orea pedeada pẽra, Jesú jita k'ɨ̃ria p'anasidama. Maamina
         p'uurudepemarã wap'ea p'anasidama.Romanepema minachia k'awa bɨ pae erreara p'aadai k'orea jarateadaMateo 22:15-22; Marco 12:13-1720 Maapae p'aarerã chi mãɨrã chaarearãpa ẽpẽra jĩp'a be jĩra peesidama Jesú pia ak'ɨdamẽrá.
         Mãɨrãpa Jesú piawẽa pedearu ũrisidara ara mãɨ jitadak'ari ãchi tuadepema poro chaarea
         juade teadai k'ɨ̃risia p'anasidama. 21 Jesua nãɨya idisidama:—Jarateaparí, taipa k'awa p'anɨma pɨa piarã jarateaparit'a. Pɨa ẽpẽrarã ãarea abarik'a
         unuparima, mãɨnepa Tachi Ak'õre o k'orea ãareaɨrã́ piarã jarateaparima. 22 Mãɨya bɨpɨra taiyá jarase, Romanepema pae erreara jɨrɨp'epataɨ ¿tachi judiorãpa p'aadai
         pia bɨk'ãra wa mãɨyawẽ?23 Maamina Jesupa k'awa basima ichi nepɨrade baemẽrá mãɨya p'anɨt'a. Mãɨpuru jarasima:—¿Mãrapa k'ãre k'orea mɨ piawẽa pedeapii k'ɨ̃ria p'anɨma?+24 Mɨá erreara tau aba ak'ɨpit'ɨ. ¿K'ai k'ĩra nãɨne bɨ bɨma? ¿K'ai t'ɨ̃ eda bɨ bɨma?Ãchia p'anoosidama:—Romanepema chi atepe poro chaarea bɨdé.25 Mãɨpuru Jesupa ãchiá jarasima:—Mãɨyara chi Romanepema chi atepe poro chaarea bɨdé mãɨ ichidí ichiá teat'ɨ, ichiaba
         chi Tachi Ak'õrené mãɨ chi Tachi Ak'õrea teat'ɨ.26 Ãchia Jesú jõmãɨrã taade p'ue piawẽa pedeapidaé pasima. Mãɨpari k'ĩup'ea tuaneesidama
         ichia jarada k'orea k'awa k'ɨ̃risiadaé pasi pẽra.Chok'ae p'irabaripataɨ k'orea Jesupa jaradaMateo 22:23-33; Marco 12:18-2727 Mãɨya p'anɨne waapẽarã saduceorã ichimá chesidama. Saduceorãpa ĩjãanak'ama piudada
         chok'ae p'irabaridait'a. Mãɨpuru Jesua nãɨya idisidama:28 —Jarateaparí, Moisepa tachi pae bɨsima ẽpẽra warra newẽa bɨ piusira, ichi ũpẽapa chi
         p'ẽtã́ atai pia bɨma chi ũpẽa piuda k'orea warra unui k'orea.-29 Ewariaba ũpẽarã siete p'anasidama. Chi ĩwinipa k'ima atasima maamina warra unui naena,
         piusima. 30 Mãɨpuru chi mãɨ ɨ̃aripema ũpẽapa chi p'ẽtã́ atasima maamina ara mãɨ jĩra warra newẽa
         piusima. 31 Mãɨ k'orea chi mãɨ ɨ̃aripema ũpẽapa chi p'ẽtã́ atasima maamina ara mãɨya piusima.
         Chi ũpẽa ãareaɨrãpa mãɨ wẽra atasidama maamina warra newẽa piusidama. 32 Mãɨya bak'ari chi wẽra sida piusima. 33 Mãɨ ũpẽarã siete p'anɨpa mãɨ wẽra ata p'anasidama. Mãɨyara chok'ae p'irabaripataɨ
         ewaride ¿chi sãɨpa ichi uru beeima?34 Mãɨ k'orea Jesupa p'anoosima:—Nãɨ ewaride ẽpẽrapa k'ima atapatama mãɨnepa k'ima teapatama. 35 Maamina ẽpẽrarã Tachi Ak'õrepa pia unu bɨt'a chok'ae p'irabaridaipɨ. Mãɨne ẽpẽrarãpa
         k'ima waa atadaiwẽma, mãɨyawẽpɨra k'ima teadaiwẽma, mãɨpari Tachi Ak'õrepa ɨt'aripa
         peedaɨrã jĩra p'ananaipɨ. 36 Mãɨya waa piudaiwẽma. Chok'ae p'irabaridai pẽra Tachi Ak'õre warrarãpɨ. 37 Mãɨ awara Moisepa pak'uru jeeda urua nɨbɨ k'orea k'art'ade bɨside k'awapisima piudaadarã
         chok'ae p'irabaridait'a. Ichia Tachi Chipari nãɨya t'ɨ̃ jarasima: “Chi Abrahán Pajãnepema
         Ak'õre, Isá Pajãnepema Ak'õre mãɨnepa Jacobo Pajãnepema Ak'õre”.-38 Ichi chi piudaadarã Ak'õrewẽma, mãɨpari chi chok'ae berã Pajãnepema Ak'õrepɨ. Tachi
         Ak'õremá jõmãɨrã chok'ae p'anɨma.39 Mãɨpuru waapẽarã Moisepa bɨda jarateapataɨrãpa Jesua jarasidama:—Pɨa arí p'anoosima, Jarateaparí.40 Jesupa ãarea pia p'anoona pẽra abaɨ pida Jesua waa ne ididai k'ɨ̃rianaé pasima.Tachi k'aripaparí teai jarada mãɨ ¿k'ai warrama?Mateo 22:41-46; Marco 12:35-3741 Maapae Jesupa ãchiá idisima:—¿K'ãre k'orea ẽpẽrarãpa Tachi Ak'õrepa Tachi K'aripaparí teai jarada Daví warraade
         a p'anɨma? 42-43 Davipa Salmo k'art'ade nãɨya jarasima:“Tachi Chiparipa jarasima Mɨ Chiparia: mɨ juaraari suak'abari beese, aba mɨa pɨchi
         nek'ĩramá pɨchi juade bɨrudea”.-44 Tachi Ak'õrepa Tachi K'aripaparí teai jarada Davipa mãɨ mɨ Chipariade a jara bɨpɨra,
         ¿sãmaasã́ mãɨ Daví warra paima?Jesupa Moisepa bɨda jarateapataɨrã nepɨra pará bɨade adaMateo 23:1-36; Marco 12:38-40; Luca 11:37-5445 Jõmãɨrãpa ũri p'anɨne Jesupa ichi ome p'ɨrrɨapataɨrã́ jarasima:46 «Jĩrak'aua p'anat'ɨ chi Moisepa bɨda jarateapataɨrã k'orea. Ãchia neet'á teesoa anamari
         jɨ̃patama. Mãɨ awara p'uurude ninane k'ɨ̃riapatama ẽpẽrarãpa ãchiá pia pedeadamẽrá.
         Judiorã ará pedeapataɨ tede ãchi suak'abari p'aneepatama jõmãɨrã taade, minachia k'awa
         berã suak'abari p'aneepataɨde; nek'outade ara mãɨ jĩra oopatama. 47 P'ẽtãarã neet'á ẽemaripatama mãɨnepa minachia tãaraa ɨt'aa chiidipatama ẽpẽrarãpa
         mãra pia ununamẽrá. Mãɨ k'orea Tachi Ak'õrepa ãchi atepe ɨtɨaipɨ».
         
            
               	Pɨa nãma oo bɨ. Mãɨpa jara bɨma Jesupa ne netopataɨrã ãyá jerek'oada, k'ak'ua piawẽa berã jɨpa beepida
                     mãɨnepa p'uurudepemarã́ jaratea bɨ.

               	20:17 Salmo 118:22.

               	20:18 Isaía 8:13-15.

               	¿Mãrapa k'ãre k'orea mɨ piawẽa pedeapii k'ɨ̃ria p'anɨma? Griego pedeade chi eda waapẽarã k'art'ade mãɨ newẽma

               	20:28 Deuteronomio 25:5-10.

               	20:37 Éxodo 3:2-6.

               	20:42-43 Salmo 110:1.

P'ẽtãpa Tachi Ak'õrea  ne teadaMarco 12:41-44211 Mãɨya bɨde Jesupa unusima chi erreara pará berãpa Tachi Ak'õre te minachia bɨ k'orea
         erreara bɨpataɨde tea p'anɨt'a. 2 Mãɨne unusima p'ẽtã́ chupuria k'ɨrɨpa erreara tau ume tearut'a.+3 Mãɨpuru Jesupa jarasima:—Mɨa piarã mãrá jararuma: jãɨ p'ẽtã́ chupuria k'ɨrɨpa atepe teasima jõmãɨrãpa teadada
         k'aepẽra. 4 Ãchia ãarea chi erreara beedadepema teasidama, maamina chi wẽra chupuria k'ɨrɨpa nek'oi
         k'orea uru badadepema ãarea teasima.Tachi Ak'õre te minachia bɨ ãrinai pada k'orea Jesupa jaradaMateo 24:1-28; Marco 13:1-235 Chi eda waapẽarãpa pedeamaa p'anasidama Tachi Ak'õre te minachia mawara pia k'edepa
         oodada k'orea mãɨnepa ẽpẽrarãpa Tachi Ak'õre pae nepia teadada k'orea. Mãɨya p'anɨne
         Jesupa ãchiá jarasima:6 —Mãrapa nãma unu p'anɨ ewari abaɨde ãarea ãriipɨ. Nãɨ mawara p'ãnana pada ãarea ãriipɨ.7 Mãɨpuru ãchia Jesua nãɨya idisidama:—Jarateaparí, Tachi Ak'õre te minachia bɨ ¿sãapae mãɨ ãriima? ¿K'ãrenepa k'awadaima
         mãɨ ewari k'ait'a parude?8 Jesupa p'anoosima:—Jĩrak'aua nipat'ɨ abaɨa pida mãra seapiemaapa. Chok'araɨrãpa jaradaipɨ “mɨ Tachi
         Ak'õrepa Tachi K'aripaparí teai jara bada”. Mãɨ awara chi ewari arí payade adaipɨ.
         Maamina ãchi ome wãrãt'ɨ. 9 P'uuru aba bɨ awaraɨ ome k'ĩruupik'a nɨbɨ mãɨnepa mãɨ k'ĩruupik'a nɨbɨ ũriutade, p'erarãt'ɨ.
         Mãɨ jõma mãɨyai bɨma. Maamina chi k'aadeapema ewari waidi arí paiwẽma.10 Mãɨ awara Jesupa jarasima: «Ĩjũa aba bɨ ĩjũa awaraɨ ome k'ĩruupik'a nɨbaipɨ. Ichiaba
         tua abaɨdepema poro jũra jɨ̃parí jɨ̃ bɨ tua awaraɨdepema poro jũra jɨ̃parí jɨ̃ bɨ
         ome k'ĩruupik'a nɨbaipɨ. 11 Iurumia minachia wãipɨ, tua chok'ará bede jarra minachia oodaipɨ mãɨnepa k'ak'ua piawẽa
         wawaria k'ɨdade p'aneenaipɨ. Mãɨ awara pajãne ẽpẽrarãpa ẽpẽerãpa ne p'ue oodak'apɨ́
         ununaipɨ. Mãɨ k'orea ẽpẽrarã minachia wap'eadaipɨ.12 »Maamina mãɨ naena mãra ẽp'ẽnaipɨ mĩapidai k'orea. Waapẽarã jitadak'ari judiorã ará
         pedeapataɨ tedea ateewãnaipɨ. Maapae ak'ɨdak'ari eda jɨ̃a nɨbɨpidaipɨ. Ichiaba mɨne
         ĩjãa p'anɨ k'orea mãra chi tua chaarearã k'ĩrari mãɨnepa chi minachia k'awa p'anɨrã
         k'ĩrari ateedaipɨ. 13 Mãɨne mãrapa mɨ k'orea ãchi k'ĩrari pedeadaipɨ. 14 Maamina k'ɨ̃risiarãt'ɨ mãɨ ewaride chi minachia k'awa p'anɨrã́ k'ãre jaradait'a mãra
         nepɨrawẽa p'anɨ k'awapidai k'orea. 15 Mɨapuru mãrá k'ɨ̃risia teaipɨ pia pedeadamẽrá. Mãɨpuru mãrapa jarautat'a mãra unuemaa
         p'anɨpa mi ãpia pida p'ue k'achia pedeadaiwẽma.16 »Ara mãra ak'õrepa, mãra ũpẽarãpa, mãra ẽpẽrarãpa, mãra k'õp'ãerorã pida mãra jitapidaipɨ.
         Mãɨya mãranepema peapidaipɨ. 17 Mɨne ĩjãa p'anɨ k'orea jõmãɨrãpa mãra unuemaanaipɨ. 18 Maamina mãra jaore mɨa ewaricha minachia ak'ɨ baipɨ.+19 Mãɨ k'aadepema ewari parudea mɨne wapida ĩjãa p'anɨ itu bɨdaepɨra, Tachi Ak'õrepa
         mãɨ k'aripaipɨ.20 »Mãrapa ununaipɨ papaká berãpa Jerusalén p'uuru jũrautat'a. Mãɨ unuutade k'awadaipɨ
         chi p'uuru ãarea ãrinai ewari pasit'a. 21 Mãɨne Judea tuade berã eyadea isapea wãt'ɨ, Jerusalene be mĩruwãt'ɨ, chi p'uuru k'ait'a
         be p'uurudea wãrãt'ɨ. 22 Mãɨ ewaride Tachi Ak'õrepa ichi p'uuru ɨtɨaipɨ.- Ichi k'art'ade bɨdada jõma mãɨyaipɨ. 23 Mãɨ ewaride wẽrarã biak'oa berã mãɨnepa warra juto ua berã chupuria p'aneenaipɨ. Nãɨ
         tuade jõmãɨrã minachia mĩanaipɨ Tachi Ak'õrepa nãɨ p'uuru ɨtɨaru pẽra. 24 Waapẽarã k'ĩruuparí nek'opa k'enanaipɨ mãɨnepa waapẽarã tua becha jita ateek'oadaipɨ.
         Mãɨne judiorãwẽpa Jerusalén ãchi juade uru p'ananaipɨ aba Tachi Ak'õrepa bɨda ewaridea.-Ẽpẽra Warra chei k'oreaMateo 24:29-35; 24:42-44; Marco 13:24-3725 »Mãrapa ɨmata, jedek'o, k'ãk'ãi sida k'ĩra awara ununaipɨ. Mãɨpa unupiipɨ ewari k'achia
         cherut'a.- Mãɨ k'orea nãɨ ĩjũane ẽpẽrarã minachia p'eradaipɨ. Ãchia k'awa k'ɨ̃risiadaiwẽma p'usa
         k'ĩruu nɨbɨpa chi minachia jĩk'ua nɨbɨ pẽra. 26 Pajãne be k'ĩra awara beerude ẽpẽrarã minachia p'eradaipɨ.+ Nãɨ ĩjũa k'achia nɨbɨ unu p'anɨ pẽra p'erapa piubari p'aneenaipɨ. 27 Mãɨneepuru ununaipɨ mɨ, chi Ẽpẽra Warra jɨ̃arane jua chaareadepa cherut'a, mãɨnepa
         k'ĩrawãrea achiterrea bɨt'a.-28 Mãɨ unuutade arapaat'ɨ, mãra k'aripai ewari ara paru pẽra».29 Maapae Jesupa nepɨrɨdepa nãɨya jarasima:«Higo bɨɨrɨ wa pak'uru awaraɨ k'orea pia ak'ɨt'ɨ. 30 Pak'uru k'irú t'uk'uk'oarude mãrapa k'awapatama tãaraawẽa bɨde iu p'oit'a. 31 Ara mãɨ jĩra mãrapa ãarea mãɨ unuutade k'awadaipɨ Tachi Ak'õrepa ichidirã ichi juade
         tãaraawẽa bɨde ua bait'a.32 »Mɨa mãrá piarã jararuma: nãɨ ewaridepema ẽpẽrarã piudai naena mãɨ ãarea mãɨyaipɨ.
         33 Pajã mãɨnepa nãɨ ĩjũa jõipɨ, maamina mɨ pedea jõiwẽma.34-35 »Jĩrak'aua p'anat'ɨ Tachi Ak'õre itu bɨdaemaapa. It'ua to p'anarãt'ɨ, ne k'ɨ̃risiawẽa
         p'anat'ɨ mãɨnepa tachi k'ak'uapa oo k'ɨ̃ria bɨ oorãt'ɨ. Jĩrak'aua p'ananaepɨra, ãnimara
         k'idap'ede baepari jĩra, mãɨ jĩra mãra atua p'anɨne mɨ mãicha cheipɨ. Mãɨ ewari cherude
         nãɨ ĩjũanepemarã ãarea sõ pará p'ananaipɨ. 36 Mãɨ k'orea minachia jĩrak'aua p'anat'ɨ. Tachi Ak'õrea ewaricha ɨt'aa chiidi p'anat'ɨ
         mãɨ ewari k'achiadepema k'aripadai k'orea mãɨnepa mɨ, chi Ẽpẽra Warra k'ĩrari p'eradawẽa
         p'ananai k'orea».37 Jesupa Tachi Ak'õre te eda ãsã jaratea bak'ari teamasi Olivo eyadea wãpachima. 38 Mãɨpuru tap'ededa ẽpẽrarã Tachi Ak'õre te minachia bɨdea wãpachidama Jesupa jaratea
         bɨ ũrinai k'orea.
         
            
               	Erreara tau ume. Griego pedeade nãɨya bɨ bɨma: lepta ume.

               	Mãra jaore mɨa ewaricha minachia ak'ɨ baipɨ. Griego pedeade nãɨya bɨ bɨma: Mãra puda abaɨ pida atuaiwẽma.

               	21:22 Daniel 9:25-27; Osea 9:7.

               	21:24 Isaía 63:18.

               	21:25 Isaía 13:9-10.

               	Pajãne be k'ĩra awara beerude. Griego pedeade nãɨya bɨ bɨma: Pajãne be totomĩarune wa ãyá bee k'orude.

               	21:27 Daniel 7:13-14.

Jesú peadai k'orea k'ɨ̃risia jɨrɨ p'ananaMateo 26:1-5; 26:14-16; Marco 14:1-2; 14:10-11; Juan 11:45-53221 P'ana ooropiparí newẽa k'opataɨ ewari ara k'ait'a pasima. Mãɨ ewari Pascua ewari+ apatama. 2 Mãɨne p'aarerã chi mãɨrã chaarearãpa mãɨnepa Moisepa bɨda jarateapataɨrãpa Jesú peadai
         k'orea k'ɨ̃risia p'anasidama. Maamina p'uurudepemarã wap'ea p'anɨ pẽra ãarea taade
         mẽra oo k'ɨ̃ria p'anasidama.3 Mãɨya bɨde tiorepa Juda Iscariote k'ɨ̃risia p'uesima.+ Mãɨ Juda Jesupa doce peedaɨrãnepema pasima. 4 Juda p'aarerã chi mãɨrã chaarearãmá mãɨnepa chi Tachi Ak'õre te ot'eapataɨrã chaarearãmá
         wãsima. Ãchiá jarasima sãmaasã́ Jesú jitapii k'orea. 5 Mãɨ ũrisidaɨde ãchi arapaadak'ari ichiá erreara teadayade asidama. 6 Pia bɨade ak'ari Juda wãsima. Maapae ichia jɨrɨpachima ẽpẽrarã newẽne Jesú jitapii
         k'orea.Jesupa doce peedaɨrã ome nek'odaMateo 26:17-29; Marco 14:12-25; Juan 13:21-30; 1 Corintio 11:23-267 P'ana ooropiparí newẽa k'opataɨ ewari pasima. Mãɨ ewaride judiorã Egitodepa wãnana
         k'ɨ̃risiadai k'orea oveja chak'e peadak'ari k'opachidama.-8 Mãɨ k'orea Jesupa Pedro, Juan ome peeside, nãɨya jarasima:—Chi Egitodepa wãnana k'ɨ̃risiapataɨ ewari+ k'opataɨ ãarea oode wãt'ɨ.9 Mãɨne ãchia idisidama:—¿Pɨa sãma k'ɨ̃ria bɨma taipa mãɨ oode wãnait'a?10 Jesupa p'anoosima:—P'uurude eda wãutade mãrapa ununaima ɨmɨk'ĩrapa pania chok'ode ateerut'a. Ichi k'aade
         wãt'ɨ ichi wãru tiidá. 11 Mãɨ te chiparia nãɨya jarat'ɨ: “Tachi Jarateaparipa nãɨ idipisima: mɨa mãɨnepa mɨ
         ome p'ɨrrɨapataɨrãpa Egitodepa wãnana k'ɨ̃risiapataɨ ewari nek'opataɨ ¿sãma k'odaima?”
         12 Mãɨne ichia tejã ɨt'aria lao nepalá ãarea pia oo nɨbɨt'a unupiipɨ. Mãma chik'o oot'ɨ.13 Wãutade Jesupa ãchiá jarada jĩra unusidama. Ara mãɨne chi Egitodepa wãnana k'ɨ̃risiapataɨ
         ewari nek'opataɨ oosidama. 14 Nek'odai pẽra Jesú, ichia peedaɨrã ome chik'o k'opataɨde suak'abari p'aneesidama.
         15 Mãɨne ãchiá jarasima:—Mɨ minachia mĩai naena mɨa piarã nãɨ k'opataɨ mãra ome ará k'o k'ɨ̃ria basima. 16 Mɨa mãrá piarã jararuma: nãɨ k'odadepa waa k'oiwẽma aba Tachi Ak'õrepa jõma ichidirã
         ichi juade ua beerudea. Mãɨ ewaride nãɨ k'opataɨ jara bɨ k'orea mãɨya jõma baipɨ.17 Maapae pasu jitak'ari Tachi Ak'õrea mɨ sõpia bɨade a jarak'ari nãɨya jarasima:—Nãɨ tot'ɨ. 18 Mɨa jararuma: uvaba waa toiwẽma aba Tachi Ak'õrepa jõma ichidirã ichi juade ua beerudea.19 Maapae p'ana jitak'ari Tachi Ak'õrea sõpia bɨade a jarasima. T'oet'aak'ari ãchiá tearude
         nãɨya jarasima:—Nãɨ mɨ k'ak'uapɨ, mãra k'orea teadapɨ. K'ot'ɨ. Mɨ k'ɨ̃risiadai k'orea ara nãɨ jĩra
         oo p'anat'ɨ.20 Ara mãɨ jĩra nek'ok'ari pasu jitak'ari jarasima:—Nãɨ pasude eda bɨt'a mɨ oa mãra k'orea ãriipɨ. Mɨ oadepa Tachi Ak'õrepa mãra ome
         pedea chiwidi bɨruma.-21 Maamina chi mɨ jitapii bɨt'a nãma mɨ ome nek'omaa bɨma.-22 Piarã mɨ, chi Ẽpẽra Warra minachia mĩa bɨma Tachi Ak'õrepa jarada jĩra, ¡maamina chi
         mɨ jitapii bɨ ẽpẽra mãɨ chichupuria baipɨ!23 Mãɨpuru ichi ome p'ɨrrɨapataɨrãpa ara ãchi tuaba idi para p'aneesidama k'aipa Jesú
         mãɨya ooit'a.¿K'ai chi atepe bɨma?Mateo 20:25-28; Marco 10:42-4524 Mãɨya p'anɨne ara ãchi tuaba idi para p'aneesidama k'ai chi atepe k'awa bɨt'a. 25-26 Mãɨpuru Jesupa ãchiá jarasima: «Abaɨ pida ichi k'orea ichi atepe bɨ jĩra k'ɨ̃risiai
         pia bɨwẽma. Nãɨ ĩjũanepema minachia k'awa berãpa ãchi ẽpẽrarã jua chaareadepa minachia
         chok'apatama mãɨnepa ãchi p'uuru k'aripapariade apatama. Maamina mãra mãɨya p'ananaiwẽa
         p'anɨma. Chi chõa bɨt'a chi k'ũtã́ jĩra bai bɨma. Mãɨnepa chi minachia k'awa bɨ, chi
         ichi pae pari mimiaparí jĩra bai bɨma. 27 Ẽpẽrarãmá ¿k'ai chi atepe bɨ: chik'o k'opataɨde suak'abari bɨ nek'oyá mãɨyawẽpɨra
         chi chik'o jedaparí? ¿Chi chik'o k'opataɨde suak'abari bɨ chi atepe bɨwẽk'ãra? Mãɨt'u,
         mɨ chi atepe bɨmina nãma mãra t'ãena machi pae pari mimiaparí jĩra bɨma.28 »Mɨ minachia mĩa baside mãrapa mɨ ome ãarea choasidama. 29 Mãɨpuru mɨ Ak'õrepa mɨ chi minachia k'awa bɨ bɨsima. Ara mãɨ jĩra mɨa mãra minachia
         k'awa p'anɨrã jĩra bɨ bɨma. 30 Mɨchidirã mɨ juade ua barude, mãra mɨ ome nek'odaipɨ. Poro jũra jɨ̃parí jɨ̃ bɨ suak'a
         beeparide suak'abari p'aneenaipɨ, Israeldepema p'uuru doce p'anɨ nepɨra ak'ɨdai k'orea».Pedropa Jesua itu bɨwẽane adaMateo 26:31-35; Marco 14:27-31; Juan 13:36-3831 Mãɨ awara Tachi Chiparipa jarasima: «Simón, Simón, tiorepa Tachi Ak'õrea idisima mãra
         oo bɨdepa mɨne ĩjãa p'anɨ itu bɨpii k'orea.+32 Maamina mɨa Tachi Ak'õrea ɨt'aa chiidisima pɨa ĩjãa bɨ itu bɨpiemaapa. Mãɨya bak'ari
         pɨa nemietá ooi bɨ- itu bɨk'ari, pɨ ũpẽarã k'aripase pia ĩjãanamẽrá».33 Mãɨpuru Pedropa Jesua nãɨya p'anoosima:—Mɨ Chipari, mɨmá, pɨ ome eda jɨ̃a nɨbɨde wãit'a arí bɨma; ichiaba pɨ ome piui k'ɨ̃risia
         bɨma.34 Jesupa ichiá jarasima:—Mɨa jararuma, Pedro, piarã ara nãɨ teamasi et'erre pirui naena pɨa bari k'ak'o ũpea
         mɨ unuk'aade aipɨ.Ewari mietá chei k'orea35 Maapae Jesupa ãchiá jarasima:—Mɨa mãra erreara newẽa peeside, neet'á yaaparí newẽa mãɨnepa jĩrune jɨ̃pataɨ newẽa
         ¿ne abawẽasidawẽk'ãra?-Ãchia p'anoosidama:—Mi ãpia pida newẽaé pasima.36 Mãɨ k'orea ichia jarasima:—Maamina mɨa jararuma: naapae chi erreara uru bɨpa ateese. Chi neet'á yaaparí uru
         bɨpa mãɨ sida ateese. Chi k'ĩruuparí nek'o nenea bɨpa ichia neet'á netok'ari aba atase.
         37 Mɨa jararuma: Tachi Ak'õre pari pedeaparipa mɨ k'orea bɨda piarã mãɨyai pia bɨma.
         Nãɨya bɨsima: “Ara ichi ẽpẽra k'achia bɨ jĩra k'ɨ̃risia p'anasidama”.- Chi mɨ k'orea bɨdada piarã ãarea mãɨyaipɨ.38 Mãɨ k'orea ãchia jarasidama:—Tai Chipari, nãma k'ĩruuparí nek'o ume uru p'anɨma.Jesupa jarasima:—Arí bɨma. Waa pedearãt'ɨ.Jesupa Olivo eyade Tachi Ak'õrea ɨt'aa chiididaMateo 26:36-46; Marco 14:32-4239 Maapae Jesú mãicha Olivo eyadea wãsima ichia oode wãpari jĩra. Ichi ome p'ɨrrɨapataɨrã
         sida wãsidama. 40 Mãma chesidaɨde Jesupa ãchiá jarasima:Tachi Ak'õrea ɨt'aa chiidit'ɨ, machia nemietá ooit'a k'ɨ̃risiadaipɨra, ichia machi
         k'aripamẽrá.41 Maapae ãchimãɨpa ãyá miká wãsima.+ Sĩraporode k'obeek'ari Tachi Ak'õrea nãɨya ɨt'aa chiidisima: 42 «Ak'õre, pɨmá pia bɨpɨra, mɨ itu mĩapirãse.+ Maamina mɨa k'ɨ̃ria bɨ jĩra oorãse, mãɨpari pɨa k'ɨ̃ria bɨ jĩra oose».43 [Mãɨya bɨde Tachi Ak'õrepa ɨt'aripa peedapa k'ak'ua ɨbɨapiyá chesima. 44 Jesú minachia sõp'ua nɨbada pẽra, Tachi Ak'õrea mãicha ɨt'aa chiidi basima. Mãɨne
         ichi jɨa oa jĩra ĩjũanea baesima.]+45 Jesupa Tachi Ak'õrea jõma ɨt'aa chiidik'ari jĩitea wãsima. Mãɨne ichi ome p'ɨrrɨapataɨrã
         sõp'uapa k'ãi nɨp'anɨt'a unusima. 46 Mãɨ k'orea ãchiá jarasima:—¿K'ãre k'orea mãra k'ãi p'anɨma? P'irabaridak'ari Tachi Ak'õrea ɨt'aa chiidit'ɨ machia
         nemietá ooit'a k'ɨ̃risiadaipɨra, ichia machi k'aripamẽrá.Jesú jitadadaMateo 26:47-56; Marco 14:43-50; Juan 18:2-1147 Jesú mãɨya pedeamaa bɨde ẽpẽrarã chok'ará chesidama. Juda ãchi naa basima. Ichi Jesupa
         doce peedaɨrãnepema pasima. Jesumá orrobarisima ichi uitarra sõi k'orea. 48 Mãɨne Jesupa ichiá jarasima:Juda, uitarra sõrupa ¿mɨ, chi Ẽpẽra Warra pɨa jita teaik'ãra?49 Jesú ome p'ɨrrɨapataɨrãpa k'awasidama ichi jitadait'a. Mãɨ k'orea nãɨya idisidama:—Tai Chipari, ¿k'ĩruuparí nek'opa k'ĩruunaik'ãra?50 Mãɨne abaɨpa p'aare minachia k'awa bɨ pae pari mimiaparí k'ɨɨrɨ juaraaripema oat'ut'aasima.
         51 Mãɨpuru Jesupa jarasima:—¡K'ĩruurãt'ɨ! ¡Itu bɨt'ɨ!Ara mãɨne chi ẽpẽra k'ɨɨrɨ t'õmarik'ari ará anipisima. 52 Maapae Jesupa ichi jitade chedada p'aarerã chi mãɨrã chaarearã́, Tachi Ak'õre te minachia
         bɨ ot'eapataɨrã chaarearã́ mãɨnepa judiorã chõarã minachia k'awa p'anɨrã́ nãɨya jarasima:—Mãrapa ¿k'ãre k'orea k'ĩruuparí nek'o pará, pak'uru pará mɨ jãɨya jitade che p'anɨma?
         ¿Mãɨya mɨ ẽpẽra nechɨaparik'ãra? 53 Ewaricha mɨ Tachi Ak'õre te eda mãra t'ãena badamina jitadak'a pasima. Maamina piarã
         nãɨena Tachi Ak'õrepa tiorea itu p'uepi bɨma. Mãɨya mãrapa oo k'ɨ̃ria p'anɨt'a oo
         p'anɨma.Pedropa Jesú unuk'aade adaMateo 26:57-58; 26:69-75; Marco 14:53-54; 14:66-72; Juan 18:12-18; 18:25-2754 Jesú jitadak'ari p'aare minachia k'awa bɨ tedea ateewãsidama. Pedro t'ɨmɨɨpa k'aade
         nipasima. 55 Mãɨne waapẽarãpa te tuda t'ɨpɨ uruapidak'ari ara k'ait'a suak'abari p'aneesidama.
         Pedro sida ãchi t'ãena suak'abari beesima. 56 Mãɨya bɨde mimiaparí wẽra abaɨpa Pedro t'ɨpɨ urua nɨbɨk'á suak'abari bɨ unuk'ari ichi
         k'ĩramá pia ak'ɨ nɨbeesima. Mãɨne jarasima:—Cha bɨ Jesú ome p'ɨrrɨapachima.57 Maamina Pedropa nãɨya mẽrasima:—Pɨa jara bɨ ẽpẽra mɨa unuk'ama.58 Tãaraawẽane abaɨpa Pedro unuk'ari nãɨya jarasima:—Pɨ ãchidepemapɨ.Mãɨ k'orea Pedropa jarasima:—K'õp'ãero, mãɨyawẽma.59 Mãɨya bak'ari abaɨpa jarasima:—Piarã cha bɨ Jesú ome p'ɨrrɨapachima. Ichi Galileadepemapɨ.60 Maamina Pedropa p'anoosima:—K'õp'ãero, mɨa atua bɨma pɨa k'ãre jara bɨt'a.Pedro mãɨya pedeamaa bɨde et'erre pirusima. 61 Mãɨne Tachi Chiparipa Pedro ãpɨte p'ɨrrabarik'ari ak'ɨsima. Mãɨne Pedropa k'ɨ̃risiasima
         Tachi Chiparipa ichiá jara badat'a: «Et'erre pirui naena pɨa bari k'ak'o ũpea mɨ unuk'aade
         aipɨ».-62 Ara mãɨne Pedro ãyá wãk'ari minachia sõp'uapa jẽasima.Jesú piawẽa oodadaMateo 26:67-68; Marco 14:6563 Mãɨne Jesú jita uru p'anɨ ẽpẽrarãpa ichi oo uru p'anapachidama mãɨnepa sĩ p'anapachidama.
         64 Jesú k'ĩra p'ãjɨ̃nak'ari nãɨya jarapachidama:—¡Tachi Ak'õre pari pedease! ¡Taiyá jarase k'aipa pɨ sĩsit'a!65 Mãɨ awara ne wawaria jara p'anɨnepa Jesua k'achia pedeapachidama.Jesú chi atepe k'awa p'anɨrã k'ĩrari badaMateo 26:59-66; Marco 14:55-64; Juan 18:19-2466 Ãsã pak'ari p'uurudepema chi atepe k'awa p'anɨrã ará p'anasidama chi p'aarerã chi
         mãɨrã chaarearã mãɨnepa chi Moisepa bɨda jarateapataɨrã paara. Maapae Jesú ãchi k'ĩrari
         enemeepisidama. Ichiá nãɨya jarasidama:67 —Taiyá jarase: ¿Pɨ Tachi Ak'õrepa Tachi K'aripaparí teai jaradak'ãra?Jesupa p'anoosima:—Mɨa mãrá jaraipɨra, ĩjãanaiwẽma. 68 Mãɨ awara mɨa mãrá k'ãre k'orea ĩjãanawẽa p'anɨ idiipɨra p'anoonaiwẽma. Ichiaba mɨ
         k'ẽet'aadaiwẽma.+69 Maamina idiidepa mɨ, chi Ẽpẽra Warra, Tachi Ak'õrepa chi Ne Ãarea P'ue Bɨ juaraari
         suak'abari baipɨ.-70 Mãɨ k'orea jõmãɨrãpa idisidama:—Mãɨyara ¿pɨ Tachi Ak'õre Warrak'ãra?-Jesupa p'anoosima:—Ãjã, mãrapa mãɨya jara p'anɨma.71 Mãɨne ãchia jarasidama:—¿Tachia waa k'ãre jɨrɨdaima? ¿Piarã ichi it'aedepa jara bɨwẽk'ãra ichi Tachi Ak'õre
         Warrapɨ?
         
            
               	Pascua ewari. Egitodepa wãnai naena, te becha, judiorãpa oveja aba peadak'ari chi oadepa te eda
                     wãpataɨk'á tĩitau p'ɨrɨsidama. Mãɨya oosidama Tachi Ak'õrepa egitopidarã ɨtɨai ewate
                     mãɨne piudaemaapa. Naapae Jesupa jara bɨma ichit'a mãɨ oveja jĩra bɨade bɨma, ichi
                     k'urusude barijira bɨk'ari, ichi oa ãripiyade a bɨma. Jesupa mãɨya oosima Tachi Ak'õrea
                     ichide ĩjãapataɨrã ãarea ɨtɨapiemaapa. Éxodo 12:1-27.

               	Griego pedeade chok'ará k'art'ade mãɨ versículo ume newẽma.

Jesú Pilato k'ĩrari badaMateo 27:1-2; 27:11-14; Marco 15:1-5; Juan 18:28-38231 Ara mãɨne jõma chi ará judiorã minachia k'awa p'anɨrã p'irabaridak'ari Jesú Pilatomá
         ateewãsidama.+2 Maapae Pilato k'ĩrari Jesú nãɨya nepɨra pará bɨade a para beesima:—Taipa ũrisidama nãɨ ẽpẽrapa tai p'uuru k'ĩruupik'apii jĩra bɨt'a. Ichimá, taipa chi
         Romanepema chi atepe poro chaarea bɨ pae erreara k'oarapataɨ p'aai pia bɨwẽma. Mãɨ
         awara jara bɨma ichi chi Tachi Ak'õrepa Tachi K'aripaparí teai jaradapɨ. Mãɨpa ichi
         jõmãɨrã minachia k'awa bɨade a bɨma.3 Mãɨpuru Pilatopa Jesua idisima:—¿Pɨ piarã judiorã poro jũra jɨ̃parí jɨ̃ bɨk'ãra?Jesupa p'anoosima:—Ãjã, pɨa mãɨya jara bɨma.4 Maapae Pilatopa p'aarerã chi mãɨrã chaarearã́ mãɨnepa ẽpẽrarã arí tuanarã́ jarasima:—Mɨa unuwẽa bɨma nãɨ ẽpẽra nepɨra pará bɨt'a.5 Maamina mãicha jarasidama:—Ichia jaratea bɨdepa tai judiorã k'ĩruupik'apiparima. Naa Galilea tuade mãɨya oosima
         mãɨnepa nãɨ p'uurude pida mãɨya oo bɨma.Jesú Herodemá ateewãnana6 Mãɨ ũriside Pilatopa ãchiá idisima Jesú Galileadepema k'awai k'orea. 7 Mãmapema k'awaside Jesú Herodemá peesima ichi nepɨra ak'ɨmẽrá.+ Herode Galileade chi minachia k'awa bɨ pasima maamina mãɨ ewaride Jerusalén p'uurude
         basima.8 Jesú unuside, Herode sõpia beesima, tãaraa basima Herodepa ichi unu k'ɨ̃ria bɨẽra.
         Ichia unu k'ɨ̃ria basima Jesupa ẽpẽrarãpa ne p'ue oodak'apɨ́ oorut'a. 9 Herodepa Jesua ne wawaria idisima, maamina Jesupa mi ãpia pida p'anooé pasima. 10 P'aarerã chaarearã mãɨnepa Moisepa bɨda jarateapataɨrã arí p'anasidama. Ãchia ichia
         ne minachia k'achia oo bɨade a jarasidama. 11 Mãɨya p'anɨne Herodepa ichi papaká berã pida Jesú oo uru p'aneesidama mãɨnepa k'achia
         pedea p'aneesidama. Anamari auk'ará k'ɨrɨt'a Jesua jɨ̃pidak'ari ichi oo uru p'aneesidama.
         Mãɨya bak'ari Herodepa ichi jĩitea ateewãpisima Pilatomá. 12 Mãɨ ewaridepa Pilato Herode ome chi nek'ĩramá pada ichi k'õp'ãero p'aneesidama.Jesú peadai k'orea jaradadaMateo 27:15-26; Marco 15:6-15; Juan 18:39—19:1613 Maapae Pilatopa chi p'uurude minachia berã, chi p'aarerã chi mãɨrã chaarearã mãɨnepa
         p'uurudepemarã ará t'ɨ̃k'oasima. 14 Ãchiá nãɨya jarasima:—Mãrapa mɨmá nãɨ ẽpẽra enemeesidama jaradai k'orea ichia p'uuru k'ĩruupik'api bɨ;
         maamina mãra k'ĩrari minachia ididamina mãrapa nepɨra pará bɨade adada k'orea, mɨa
         nepɨra pará unuwẽma. 15 Herode pida ichi nepɨra newẽa bɨ ununa pẽra mɨmá jĩitea ateewãpisima. Mãɨpuru mãrapa
         k'awadaipɨ mãɨ peapii pia bɨwẽt'a. 16 Mãɨ soapa p'epik'ari itu peeipɨ.17 Ãyocha mãɨ ewaride Pilatopa eda jɨ̃a nɨbe aba k'ẽet'aa peepachima.+18 Maamina jõma chi minachia che nɨbɨ ẽpẽrarãpa nãɨya bia jarasidama:—¡Jãɨ peapise! ¡Barrabat'u k'ẽet'aase!19 Mãɨ Barrabá eda jɨ̃a nɨbɨpi basima p'uuru k'ĩruupik'api bada k'orea mãɨnepa mĩa peada
         k'orea. 20 Pilatopa Jesú k'aripa k'ɨ̃ria bɨẽra p'uurudepemarã́ mãicha pedeasima. 21 Maamina mãicha jĩk'ua bia jarasidama:—¡K'urusude barijira bɨk'ari peapise, k'urusude barijira bɨk'ari peapise!22 Mãɨne Pilatopa mãicha ãchiá jarasima:—¿Maamina nãɨ ẽpẽrapa k'ãre nemietá oosima? Ichia nemietá oowẽa bɨma peadai k'orea.
         Mãɨpuru soapa p'epik'ari k'ẽet'aaipɨ.23 Maamina ãchi wapida jĩk'ua bia p'aneesidama Jesú k'urusude barijira bɨk'ari peapimẽrá.
         Mãɨ awara p'aarerã chi mãɨrã chaarearãpa ara mãɨ jĩra jĩk'ua jara p'aneesidama Pilatopa
         ãchia k'ɨ̃ria p'anana jĩra oomẽrá.+24 Mãɨpuru Pilatopa ãchia jara p'anɨ jĩra oosima. 25 Barrabapa p'uurudepemarã k'ĩruupik'adamina mãɨnepa mĩa peadamina Pilatopa ichi chi
         jɨ̃a nɨbɨpataɨ tedepema k'ẽet'aasima ẽpẽrarã puru ididada pẽra. Maapae ãchia k'ɨ̃ria
         p'anɨ jĩra Jesú oopisima.Jesú k'urusude barijira bɨdadaMateo 27:32-44; Marco 15:21-32; Juan 19:17-2726 Jesú k'urusude barijira bɨdai k'orea ateewãsidaɨde, Cirenenepema Simón p'uurudea cheru
         pasima. Jesupa k'urusu ua nipada mãɨ Simonoa uapidak'ari ichi k'aade ateepisidama.27 Mãɨ k'aade ẽpẽrarã chi chok'ará wãuta pasima. Mãɨne waapẽarã wẽrarã Jesú k'orea jẽa
         p'anasidama.+28 Jesupa ãchimá ak'ɨk'ari jarasima:—Jerusalenepema wẽrarã, mɨ k'orea jẽarãt'ɨ; mãɨpari ara machi k'orea, mãra warrarã
         k'orea pida jẽat'ɨ. 29 Ewari abaɨde ẽpẽrarãpa jaradaipɨ: “Minachia pia p'anɨma chi warra t'õnak'á p'anɨ wẽerã
         mãɨnepa chi jutopidak'á p'anɨ wẽerã”. 30 Mãɨne eyá nãɨya jaradaipɨ: “Tai ɨ̃rɨ baese”. Waapẽarã eyá jaradaipɨ: “Tai ɨ̃rɨ anat'ɨse”.-31 Ẽpẽrarãpa mɨ, pak'uru onoa jĩra bɨ peadaipɨra,+ pak'uru p'õesã́ jĩra be ¿sak'aadaima?-32 Jesú ome k'urusude peadai k'orea ẽpẽra k'achia berã ume ateewãsidama. 33 Ĩjũa «Tachi Poro Bɨɨrɨ» apataɨmá chesidaɨde Jesú k'urusude barijira bɨsidama. Chi
         ẽpẽra k'achia berã sida k'urusude barijira bɨsidama, aba Jesú juaraari, aba ichi juawieri.
         34 [Mãɨne Jesupa jarasima: «Ak'õre, ãchia oo p'anɨ k'ɨ̃risia atuase. Ãchia oomaa p'anɨt'a
         atua p'anɨma».]+Mãɨ awara papaká berã ne jemenasidama Jesú neet'á sãmaasã́ jedadai k'awadai k'orea.-35 Jõma mãɨ ẽpẽrarãpa ak'ɨ tuanasidama. Mãɨne chi minachia k'awa berãpa ichi nãɨya oo
         uru p'anasidama:—Waapẽarã k'aripasima. Ichi chi Tachi Ak'õrepa Jɨrɨ Atadapɨra mãɨnepa Tachi K'aripaparí
         teai jaradapɨra, ¿ara ichi tuaba p'ue k'aripawẽk'ãra?36-37 Mãɨ awara papaká berã arí p'anɨpa Jesú oo uru p'anapachidama. Ãchia Jesua uvaba jɨjɨyá
         teade wãnak'ari jarasima:—Pɨ piarã judiorã poro jũra jɨ̃parí jɨ̃ bɨpɨra, ara pɨ tuaba k'aripase.38 Pak'uru p'ep'edeade nãɨ pedea bɨdak'ari, mãɨ barijira bɨsidama Jesú poro ɨ̃rɨ k'urusude,
         k'awapidai k'orea ichi k'ãre k'orea peautat'a: «Nãɨ judiorã poro jũra jɨ̃parí jɨ̃
         bɨpɨ».+39 Mãɨne ẽpẽra aba nemietá ooda k'orea k'urusude barijira bɨdaadapa Jesú nãɨya k'achia
         pedeapachima:—Pɨ piarã Tachi Ak'õrepa Tachi K'aripaparí teai jaradapɨra, pɨ tuaba k'aripak'ari
         tai sida k'aripase.40 Maamina chi abaɨpa ichi nãɨya ɨtɨasima:—¿Pɨ sida ara mãɨya ɨtɨa p'anɨmina waidi Tachi Ak'õre wap'eawẽk'ãra? 41 Tachi ume nãɨya piudai p'anɨma nemietá oodada pẽra. Maamina cha bɨ ẽpẽrapa ¿k'ãre
         nemietá oosima?42 Maapae ichia Jesua nãɨya jarasima:—Pɨchidirã pɨchi juade ua beerude mɨne k'ɨ̃risiase.43 Mãɨ k'orea Jesupa ichiá jarasima:—Mɨa piarã jararuma: pɨ naane mɨ ome pajãne baipɨ.+Jesú k'urusude piudaMateo 27:45-56; Marco 15:33-41; Juan 19:28-3044-45 Ɨmat'iip'aɨdepa waa ɨmata baarea, ĩjũa ãarea p'ãrio nɨbeesima. Tachi Ak'õre te minachia
         bɨde eda p'aru eatɨa jira bada esa k'õawãsima.-46 Ara mãɨne Jesupa jĩk'ua biasima:—Ak'õre, mɨ jaore pɨ juade bɨruma.-Mãɨya jarak'ari k'ĩrawẽasima.47 Mãɨ unuside papaká berã chi mãɨrã chaarea bɨpa Tachi Ak'õrea nãɨya pia jarasima:—Piarã nãɨ ẽpẽra jĩp'a basima.48 Jesú k'urusude peauta ak'ɨde wãnaanapa jõma mãɨyana ununak'ari sõp'uapa ãchi p'echu
         sĩ wãsidama jĩitea. 49 Mãɨya p'anɨne ãarea chi Jesú unupataɨrãpa mãɨnepa wẽerã Galileadepa ichi k'aadea chedaadarãpa
         t'ɨmɨɨpa ak'ɨ p'anasidama.Jesú t'ɨbaridadaMateo 27:57-61; Marco 15:42-47; Juan 19:38-4250-51 Ẽpẽra José apataɨ basima. Ichi Arimatea p'uuru, Judea tuadepema pasima. Ẽpẽra pia
         basima mãɨnepa jĩp'a basima. Tachi Ak'õrepa ichidirã ichi juade ua bai nɨ basima.
         Ichi judiorã chaarearãnepema pasima, maamina ichimá ãchia pedea audada mãɨnepa ãchia
         oodada piawẽa basima. Ãchia oodada mietá unusima. 52 Mãɨ José Pilatomá wãk'ari Jesú k'ak'ua idisima t'ɨbarii k'orea. 53 Maapae Jesú edá jirak'ari porobapa pɨrak'ari p'ẽya uria k'orodade eda bɨsima. Mãɨ
         uria k'orodade waidi aba pida piuda t'ɨbaridak'a pasima.54 Mimianak'apɨ́ ewari ará papodo pẽra judiorãpa mãɨ ewari k'orea ne ãarea jõma oo p'ananai
         p'anasidama.55 Waapẽarã wẽrarã Jesú ome Galileadepa chedada José k'aade wãsidama. Chedak'ari p'ẽya
         uria k'oroda unusidama. Ichiaba Jesú eda bɨuta unusidama. 56 Mãmãɨpa jĩitea wãnak'ari ãchia k'era oosidama chi k'ak'ua p'ɨrɨdai k'orea. Norema
         ɨ̃apaasidama Moisepa bɨdade jara bɨ jĩra.-
            
               	Romanepemarã minachia k'awa bɨ Tiberio apataɨpa Pilato Judea tuadepema minachia k'awa
                     bɨt'a bɨsima ãyo 26—36. Chi judiorã chaarearãpa Jesú Pilatomá ateewãsidama ãchia chi
                     eda jɨ̃a nɨberã peak'apachida pẽra. Aba romanepemarãpa mãɨya ɨtɨa p'anapachidama.

               	Mãɨ Herode Antipa t'ɨ̃ jarapachidama.

               	Griego pedeade chok'ará k'art'ade mãɨ versículo newẽma.

               	P'aarerã chi mãɨrã chaarearãpa. Griego pedeade chi eda waapẽarã k'art'ade mãɨ newẽma.

               	Jẽa p'anasidama. Ichiaba mãɨ ewaride ẽpẽerãpa sõp'uapa ãchi p'echu sĩpachidama.

               	23:30 Osea 10:8.

               	Chi Tachi Ak'õrepa Tachi K'aripaparí teai jarada edaɨde «pak'uru t'uk'u» apachidama.
                     Isaía 4:2-6; 11:1-5; Jeremia 23:5-6; 33:14-18; Zak'aria 3:8-10; 6:9-13.

               	23:31 Ezequiel 15:1-8.

               	Griego pedeade chi eda waapẽarã k'art'ade pedea corchetede bɨ newẽma.

               	23:34 Salmo 22:18.

               	Griego pedeade chi eda waapẽarã k'art'ade nãɨya bɨ bɨma: Griego pedeade, latin pedeade mãɨnepa hebreo pedeade.

               	Pajã. Griego pedeade nãɨya bɨ bɨma: paraíso. Mãma chi jĩp'a berã piudaadarã pia p'ananaipɨ.

               	23:44-45 Éxodo 26:31-33.

               	23:46 Salmo 31:5.

               	23:56 Éxodo 20:10.

Jesú chok'ae p'irabaridaMateo 28:1-10; Marco 16:1-8; Juan 20:1-10241 Tomione tap'ededa wẽrarã Jesú t'ɨbaridaadamá wãsidama. Ãchia k'ak'ua p'ɨrɨpataɨ k'era
         oodada ateewãsidama. [Ãchi ome waapẽarã wẽrarã sida wãsidama.]+2 Maamina mawara waibɨa bɨpa chi uria jõat'ɨ bada ewa bari bɨ unusidama. 3 Eda wãutade Tachi Chipari Jesú k'ak'ua ununaé pasima. 4 Mãɨpuru ãchia k'awa k'ɨ̃risiadaé pasima. Mãɨya bɨde ãchi k'ait'a ẽpẽra ume unupisidama.
         Neet'á achiterrea jɨ̃ p'anasidama. 5 Mãɨ k'orea wẽrarã minachia p'eradak'ari sĩraporode k'op'aneenak'ari, ãchi tau bɨɨrɨ
         ĩjũamá t'ɨpisidama. Mãɨne chi ẽpẽrarãpa ãchiá jarasidama:—¿K'ãre k'orea mãrapa chok'ae bɨ piudaadarã t'ãena jɨrɨ p'anɨma? 6 Ichi nãma bɨwẽma chok'ae p'irabarida pẽra.+ Mãɨ wapida Galileade p'anasidaɨde ichia mãrá jarada k'ɨ̃risiat'ɨ. 7 Ichia nãɨya jarasima: “Mɨ, chi Ẽpẽra Warra ẽpẽerã k'achiarã́ jita teadai p'anɨma.
         Mɨ k'urusude peadaipɨ, maamina ewari ũpeaɨde chok'ae p'irabariipɨ”.-8 Mãɨneepuru wẽrarãpa k'ɨ̃risiasidama Jesupa mãɨya jarada. 9 Ara mãɨne jĩitea wãnak'ari Jesupa peedaɨrã once p'anɨa mãɨnepa ãarea waapẽarã́ ãchia
         ununana nepɨrɨsidama. 10 María Magdalenapa, Juanapa, Santiago nae Mariapa, waapẽarã wẽrarã ãchi ome p'anɨ pida
         Jesupa peedaɨrã́ mãɨya nepɨrɨsidama. 11 Maamina ãchia chi wẽerãpa paritua pedeamaa p'anɨane a k'ɨ̃risiasidadeepuru, ĩjãanaé
         pasima. 12 Maamina Pedro mãɨ Jesú t'ɨbaridaadamá p'ira wãsima. Jãjorrea k'obeek'ari chi uriade
         eda ak'ɨside chi k'ak'ua pɨra bada chi porobat'u unusima. Mãɨ k'orea k'awa k'ɨ̃risiawẽa
         tedea wãsima.Emaú p'uurudea wãpataɨ ode nipadadaMarco 16:12-1313 Ara mãɨ ewaride Jesude ĩjãapataɨrã ume Emaús p'uuru chak'edea wãuta pasima. Mãɨ p'uuru
         Jerusalenepa t'ɨmɨawẽa bɨma.+14 Ãchia Jesú jõma mãɨyana k'orea pedea nipasidama. 15 Mãɨya pedea wãutade Jesú ãchimá orrobarik'ari, ãchi ome wãpodosima. 16 Maamina Jesú mãɨya bɨt'a ãchiá k'awapié pasima. 17 Mãɨne Jesupa ãchiá idisima:—¿Mãrapa k'ãre nepɨrɨ wãutama?Mãɨ ũrisidaɨde k'ĩra piawẽa bai nɨp'aneesidama.+18 Aba Cleop'á apataɨpa p'anoosima:—Chi ẽpẽerã chok'ará Jerusalene cheepɨrɨdadepema ¿Pɨapuru atua bɨk'ãra nãɨ ewaride
         ãarea mãɨyana?19 Jesupa ãchiá idisima:—¿K'ãret'a jara p'anɨma?Ãchia p'anoosidama:—Jesú Nazaré k'orea jara p'anɨma. Ichia ooda mãɨnepa jarada k'awapisima ichi Tachi
         Ak'õre pari pedeaparipɨ. Tachi Ak'õrepa mãɨnepa p'uurudepemarãpa ichi pia unusidama.
         20 Maamina p'uuru minachia k'awa p'anɨrãpa mãɨnepa p'aarerã chi mãɨrã chaarearãpa ichi
         chi Romanepema chaarearã́ teasidama, mãɨrãpa peapadaade adamẽrá. Maapae k'urusude
         barijira bɨk'ari peasidama. 21 Ichiapuru tachi Israel p'uuru nepɨra pará bɨ k'aripayade a k'ɨ̃risia p'anasima. Maamina
         ichi peadada idiipa ewari ũpea pa bɨma.22 Maamina taidiidepemarã wẽerãpa jaradada k'orea tai k'awa k'ɨ̃risiadawẽa p'aneesidama.
         Ãchi idi tap'ededa ichi t'ɨbaridaadamá wãsidama. 23 Chi k'ak'ua ununawẽ pẽra taimá jarade chesidama ãchia Tachi Ak'õrepa ɨt'aripa peedarã
         unusidaɨt'a. Mãɨrãpa ãchiá jarasidama Jesú chok'ae p'irabarisit'a. 24 Mãɨ k'orea waapẽarã taidiidepemapa ak'ɨde wãsidama. Ichi t'ɨbaridaadamá ara wẽerãpa
         jaradada jĩra unusidama. Maamina ichi ununaé pasima.25 Mãɨpuru Jesupa ãchiá jarasima:—¡Jõma Tachi Ak'õre pari pedeapataɨrãpa jaradada mãrapa ĩjãanawẽa p'anɨma! ¡Mãra k'ɨ̃risia
         nea p'anɨma! 26 ¿Tachi Ak'õrepa Tachi K'aripaparí teai jarada chi Choma beei naena minachia mĩa baiwẽ
         pasik'ãra?-27 Maapae Tachi Ak'õre k'art'ade ichi k'orea bɨdada ãarea k'awa jarasima. Moisepa bɨda
         mãɨnepa Tachi Ak'õre pari pedeapataɨrãpa bɨdada ãarea k'awa jarasima.28 Mãɨya ãchi wãuta pada p'uurudea chesidama. Mãɨne Jesú jĩp'a wãru pasima. 29 Maamina ãchi ome beemẽrá nãɨya minachia chichupuria idisidama:—Ewari k'iupodo pẽra wãrãse. Tai ome beese.Mãɨpuru ãchi ome beesima. 30 Nek'outade Jesupa p'ana atak'ari Tachi Ak'õrea pia jarasima. T'oet'aak'ari ãchiá teasima.
         31 Mãɨneepuru Tachi Ak'õrepa ãchiá k'awapisima Jesú mãɨya bɨt'a.+ Maamina Jesú ara mãɨne wẽpasima. 32 Mãɨne ãchi tuaba nãɨya jarasidama:—Ichia Tachi Ak'õre pedea k'awa jara nipaside ¿tachi minachia arapá p'ananaé pasik'ãra?+33 Ara mãɨne ãchi jĩitea Jerusalenea wãsidama. Mãma Jesupa peedaɨrã once p'anɨ waapẽarã
         ome chi ará jere nɨbɨ unusidama. 34 Mãɨrãpa nãɨya jara p'anasidama:—¡Tachi Chipari Jesú piarã chok'ae p'irabarisima! Simonoa ichi unupisima.35 Ara mãɨne ãchia nepɨrɨsidama ode mãɨyana. Ãchia jarasidama:—Jesupa p'ana t'oet'aaside taipa k'awasidama ichi mãɨya bɨt'a.Jesupa peedaɨrã́ ichi unupidaMateo 28:16-20; Marco 16:14-18; Juan 20:19-2336 Wapida mãɨya nepɨrɨmaa p'anɨne Jesú ãchi esa bai nɨbee chesima. Maapae ãchiá jarasima:—¡Ne k'ɨ̃risiawẽa p'anat'ɨ!37 Mãɨ unusidaɨde ãchi minachia p'erasidama, ichi jaoret'a unu p'anɨane a k'ɨ̃risiasida
         pẽra. 38 Maamina Jesupa ãchiá jarasima:—¿K'ãre k'orea mãra p'era p'anɨma? ¿K'ãre k'orea ĩjãanawẽa p'anɨma mɨ chok'ae p'irabarisit'a?
         39 Mɨ jua, mɨ jĩru sida ak'ɨt'ɨ. Mɨpɨ. Mɨ k'ak'ua t'õmarit'ɨ. Ẽpẽra jaore k'ak'ua newẽa
         baparima, mãɨne ak'ɨt'ɨ: mɨ k'ak'ua pará bɨma.+40 Mãɨya jarak'ari ichi jua mãɨnepa jĩru ak'ɨpisima.+41 Maamina arapaapa ãchia wapida p'ue ĩjãanaé pasima. Ãchia k'awa k'ɨ̃risiadaé pasima.
         Mãɨ k'orea Jesupa ãchiá nãɨya idisima:—¿Nãma chik'o uru p'anɨk'ãra?42 Mãɨ k'orea ãchia Jesua beta paada ãpia beet'aadak'ari teasidama. Jɨrrɨjõ sida teasidama.+43 Ara mãɨne jitak'ari ãchi k'ĩrari k'osima.44 Mãɨya bak'ari ãchiá jarasima:—Mɨ wapida mãra ome baside jara bapachima mɨ k'orea naa bɨdada jõma mãɨyai bɨ. Mãɨ
         Moisepa bɨsima, Tachi Ak'õre pari pedeapataɨrãpa bɨsidama, mãɨnepa Salmo k'art'ade
         pida bɨ bɨma.45 Maapae Jesupa ãchiá k'ɨ̃risia teasima Tachi Ak'õre pedea k'awadamẽrá.+46 Nãɨya jarasima:—Tachi Ak'õre k'art'ade nãɨya bɨ bɨma: Tachi Ak'õrepa Tachi K'aripaparí teai jarada
         minachia mĩa bɨma. Piuk'ari ewari ũpeaɨde chok'ae p'irabariipɨ. 47 Maapae ichi t'ɨ̃nepa ichide ĩjãa berãpa ẽpẽrarã́ jaradaipɨ ãchi nemietá itu bɨdak'ari
         Tachi Ak'õremá chedamẽrá. Mãɨya Tachi Ak'õrepa ãchi nemietá k'ɨ̃risia atuaipɨ. Mãɨ
         naa Jerusalén p'uurude jaradak'ari jõma p'uuru becha jarade wãnaipɨ. 48 Ara machi taupa mɨ mãɨyana jõma unusidama. 49 Piarã mɨa mãramá mɨ Ak'õrepa ichi Jaore teai jarada peeipɨ. Mãɨpuru mãra nãma Jerusalene
         nɨp'aneet'ɨ aba ichi pajãnepa jua chaarea bɨ jitautadea.Jesú pajãnea wãnaMarco 16:19-2050 Mãɨya bak'ari Jesupa ãchi Jerusalén p'uuru tajatá Betania p'uuru k'ait'a ateewãsima.
         Maapae ichi jua ɨt'aa jirak'ari ãchiá pia jarasima Tachi Ak'õrepa k'aripa bamẽrá.
         51 Mãɨya pia pedea bɨde Tachi Ak'õrepa ichi pajãnea ɨt'aa ateewãsima.-52 Ãchia Jesua chi k'ɨ̃ria pedea p'ananak'ari sõpia Jerusalenea jĩitea wãsidama. 53 Mãmãɨpa ãchi ewaricha Tachi Ak'õre te eda wãpachidama Tachi Ak'õrea pia pedeadai k'orea.+
            
               	Griego pedeade chi eda waapẽarã k'art'ade pedea corchetede bɨ newẽma.

               	Ichi nãma bɨwẽma chok'ae p'irabarida pẽra. Griego pedeade chi eda waapẽarã k'art'ade mãɨ newẽma.

               	24:7 Luca 9:22; 18:31-33.

               	T'ɨmɨawẽa bɨma. Griego pedeade nãɨya bɨ bɨma: sesenta estadia. Mãɨ once kilómetro jĩra bɨma.

               	Mãɨ ũrisidaɨde k'ĩra piawẽa bai nɨp'aneesidama. Griego pedeade chi eda waapẽarã k'art'ade bɨ bɨma: ¿K'ãre k'orea k'ĩra piawẽa p'anɨma?

               	24:26 Isaía 53:7-12.

               	Ãchiá k'awapisima. Griego pedeade nãɨya bɨ bɨma: Ãchi tau uruasidama.

               	Tachi minachia arapá p'anana. Griego pedeade nãɨya bɨ bɨma: Tachi sõ wãsia p'aneesidama.

               	K'ak'ua. Griego pedeade nãɨya bɨ bɨma: chi chiera mãɨnepa bɨɨrɨ.

               	Griego pedeade chi eda waapẽarã k'art'ade mãɨ versículo newẽma.

               	Jɨrrɨjõ sida teasidama. Griego pedeade chok'ará k'art'ade mãɨ newẽma.

               	Ãchiá k'ɨ̃risia teasima. Griego pedeade nãɨya bɨ bɨma: ãchi k'ɨ̃risia ewasima.

               	24:51 Hecho 1:9-11.

               	Griego pedeade chi eda waapẽarã k'art'ade mãɨ ɨ̃ari bɨ bɨma: Amén.

Jesucristo chi Pedeade adapɨ11 Jua chiwidieda chi Pedea apataɨ basima.- Mãɨ Pedea apataɨ Tachi Ak'õre ome basima. Piarã mãɨ Tachi Ak'õret'u ara mãɨya basima.
         2 Mãɨ jua chiwidieda Tachi Ak'õre ome basima. 3 Ichidepa Tachi Ak'õrepa ne ãarea oosima. Ichiwẽa, Tachi Ak'õrepa mi ãpia pida ne ooé
         pasima.+4 Chi pedea apataɨpa ne ãarea chok'ae bapipachima. Ɨnaa bɨ jĩra basima, ẽpẽerã́ ichi
         k'orea k'awapi bɨ pẽra. 5 Mãɨ ɨnaa p'ãrione urua bɨ jĩra bɨma. P'ãriopa mãɨ ɨnaa bɨt'a p'ue k'iap'et'aiwẽma.6 Ẽpẽra Porochoaparí Juan apataɨ basima.+ Tachi Ak'õrepa ichi peesima 7 mãɨ ɨnaa bɨ jĩra bɨ k'orea jaramẽrá, ichidepa jõmãɨrãpa mãɨne ĩjãanamẽrá. 8 Juan mãɨ ɨnaa bɨ wẽpasima, mãɨpari mãɨ ɨnaa bɨ k'orea pedeapachima. 9 Chi nãɨ ĩjũane chei badat'a, mãɨ chi piarãpẽa ɨnaa bɨpɨ. Mãɨ ãareaɨrã pae urua bɨma.-10 Mãɨ ɨnaa bɨ ĩjũane basima. Tachi Ak'õrepa ichidepa nãɨ ĩjũa oodamina nãɨ ĩjũanepemarãpa
         ichi k'awadaé pasima. 11 Pajãnepa ichi tuadepemarãmá chesima. Ya ãchia ichi jitadaé pasima. 12 Maamina chi ichi jitadaadarãpa ichide ĩjãasidama. Mãɨpuru ichia ãchi bɨsima Tachi
         Ak'õre warrarã p'ananamẽrá. 13 Ãchi Tachi Ak'õre warrarã padaé pasima ãchi naepa t'õnanepa wa tachia k'ɨ̃ria p'anananepa.
         Mãɨpari Tachi Ak'õrepuru ichi warrarã papisima.14 Chi Pedea apataɨ ẽpẽra k'ak'uade t'õk'ari tachi t'ãena bapachima. Ichi sõpiadepa tachi
         minachia k'aripasima. Ichia tachiá pia k'awapisima Tachi Ak'õre piarã sãmaasã́ bɨt'a.
         Mãɨne taipa ichi ãarea pia bɨt'a unusidama, Tachi Ak'õre Warrat'u mãɨya bɨ pẽra. 15 Juan chi Porochoaparipa ichi k'orea nãɨya ɨbɨa jarapachima: «Nãɨ ẽpẽra k'orea, mɨa
         nãɨya jara bapachima: “Chi mɨ k'aadea cherut'a mɨ k'aepẽra atepe bɨma, ichi mɨ naena
         bada pẽra”».16 Ichi minachia k'awa bɨdepa, sõpiadepa tachi k'aripa basima mãɨnepa sõpiadepa tachi
         k'aripa bɨma. 17 Tachi Ak'õrepa naena Moisepa bɨda teasima, maamina Jesucristodepa tachiá k'awapisima
         ichi piarã sãmaasã́ bɨt'a mãɨnepa ichi sõpiadepa tachi minachia k'aripa bɨt'a. 18 Abaɨ pida Tachi Ak'õre ununak'ama.- Maamina chi Warra aba bɨt'a Tachi Ak'õre pẽra mãɨnepa chi Ak'õre ome abarik'a bɨ
         pẽra, tachiá k'awapisima Tachi Ak'õre piarã sãmaasã́ bɨt'a.+Juan chi Porochoaparí k'orea bɨdaMateo 3:11-12; Marco 1:7-8; Luca 3:15-1719 Nãɨ chi Juanpa ara ichi k'orea jaradapɨ. Judiorã chaarearãpa Jerusalenepa p'aarerã
         mãɨnepa Levidepemarã Juanmá peesidama ichiá nãɨya ididamẽrá:—¿Pɨ k'aima? ¿Pɨ Tachi Ak'õrepa Tachi K'aripaparí teai jaradak'ãra?20 Mãɨne ichia piarã p'anoosima:—Mɨ Tachi Ak'õrepa Tachi K'aripaparí teai jaradawẽma.+21 Ãchia mãicha idisidama:—¿Mãɨya bɨpɨra pɨ k'aima? ¿Pɨ Eliak'ãra?-Ichia p'anoosima:—Mɨ mãɨwẽma.Ãchia mãicha idisidama:—Pɨ ¿Tachi Ak'õre pari pedeaparí chi waibɨa bɨ chei badak'ãra?-Ichia p'anoosima:—Mɨ mãɨwẽma.22 Mãicha idisidama:—¿Mãɨya bɨpɨra pɨ k'aima? Chi tai peedaadarã́ pɨ k'orea jarade wãnai p'anɨma. Ara
         pɨchi k'orea ¿k'ãre jaraima?23 Mãɨne Juanpa p'anoosima:—Tachi Ak'õre pari pedeaparí Isaíapa nãɨya jarasima: “Ĩjũa pania newẽa bɨde abaɨpa
         nãɨya jĩk'ua pedea bɨma: Tachi Chipari o jĩp'a jarit'ɨ”.- Mɨ mãɨ ẽpẽrapɨ.24 Chi eda waapẽarã chi Juanmá peedaadarã p'ariseorã pasima.+25 Mãɨrãpa ichiá idisidama:—Pɨ Tachi Ak'õrepa Tachi K'aripaparí teai jaradaepɨra, mãɨnepa Eliawẽpɨra mãɨnepa
         Tachi Ak'õre pari pedeaparí chi waibɨa bɨwẽpɨra, ¿k'ai t'ɨ̃nepa pɨa ẽpẽerã jãɨya porochoaparima?26-27 Juanpa nãɨya p'anoosima:—Mɨa paniapa porochoaparima. Maamina chi mɨ k'aadea chei bada mãra t'ãena bɨmina mãrapa
         ichi atua p'anɨma. Ichi mɨ k'aepẽra chi atepe bɨ pẽra, ichia jĩrune jɨ̃ bɨ ẽrai k'orea
         mɨ mãɨ pae pia bɨwẽma.28 Mãɨyasima ĩjũa Betania p'uuru apataɨmá, Jordán to k'ĩaria Juanpa porochoa badamá.+Jesú, Tachi Ak'õre Oveja Chak'epɨ29 Mãɨ norema Juanpa Jesú ichimá cheru unuk'ari, ya jarasima: «¡Ak'ɨt'ɨ! Jãɨt'a Tachi
         Ak'õre oveja chak'epɨ. Ichidepa Tachi Ak'õrepa nãɨ ĩjũanepemarãpa nemietá oopataɨ
         k'ɨ̃risia atuaipɨ.-30 Ichi k'orea mɨa naena jarasima: “Chi mɨ k'aadea cherut'a mɨ k'aepẽra atepe bɨma, ichi
         mɨ naena bada pẽra”. 31 Naena mɨa Jesú mãɨya bɨt'a atua basima. Maamina mɨa paniapa porochoa bɨma Israel ĩjũanepemarãpa
         k'awadamẽrá k'ai Tachi Ak'õrepa peedat'a».32 Mãɨnepa jarasima: «Mɨa unusima Tachi Ak'õre Jaore pajãnepa p'aloma jĩra chek'ari Jesú
         ɨ̃rɨ beesit'a. 33 Mɨa ichi atua basima. Maamina mɨa panianepa porochoamẽrá Tachi Ak'õrepa peeside nãɨya
         jarasima: “Pɨa unuipɨ mɨ Jaore ẽpẽra ɨ̃rɨ chek'ari ichi ome beeit'a. Unurune pɨa k'awaipɨ
         mãɨpa ichi Jaoredepa porochoaipɨ”.-34 Mɨa mãɨ unusima. Mãɨ k'orea mɨa jara bɨma ichi piarã Tachi Ak'õre Warrapɨ».Jesú ome p'ɨrrɨapataɨrã  chi naapemarãMateo 4:18-22; Marco 1:16-20; Luca 5:2-1135 Mãɨ norema Juan chi Porochoaparí mãicha arí basima. Mãɨnepa chi ichi ome p'ɨrrɨapataɨrã
         ume p'anasidama. 36 Mãɨne Juanpa Jesú ichi k'ait'a wãru unuk'ari jarasima:—¡Ak'ɨt'ɨ! Jãɨ jãma bɨt'a Tachi Ak'õre Oveja Chak'epɨ.37 Mãɨ ũrinak'ari Juan ome p'ɨrrɨapataɨrã umepema Jesú k'aade wãsidama. 38 Jesupa jĩitea ak'ɨrude ichi k'aade cheutat'a unusima. Mãɨne idisima:—Mãrapa ¿k'ãre k'ɨ̃ria p'anɨma?Ãchia jarasidama:—Rabí, pɨ ¿sãma k'ãi baparima? (Mãɨ pedea Rabí jara bɨma “Jarateaparí”).39 Jesupa p'anoosima:—Ak'ɨde chet'ɨ.Ara mãɨne wãnak'ari unusidama sãma k'ãi baparit'a. Mãɨ ewaride ichi ome p'aneesidama
         k'ewara paru pẽra.40 Juanpa jarada ũrinak'ari Jesú k'aade wãnana ume p'anasidama. Aba Simón Pedro chi ũpẽa
         André pasima. 41 André Jesumá bak'ari naa ichi ũpẽa Simón jɨrɨde wãsima. Unuk'ari jarasima:—Taipa unusidama Tachi Ak'õrepa Tachi K'aripaparí teai jarada.42 Maapae Andrepa Simón Jesumá ateewãsima. Chedak'ari Jesupa Simonmá ak'ɨk'ari jarasima:—Pɨ Joná warra Simonpɨ, maamina idiipa naa pɨ t'ɨ̃ Cep'a adaima.+ (Mãɨ t'ɨ̃ Cep'a ichiaba Pedro apatama).Jesupa P'elipe mãɨnepa Natanael t'ɨ̃na43 Norema Jesú Galilea tuadea wãi k'ɨ̃risiasima. Mãɨpuru P'elipe unusima. Unuk'ari jarasima:—Mɨa k'ɨ̃ria bɨma pɨ mɨ ome p'ɨrrɨait'a.44 Mãɨ P'elipe Betsaida p'uurudepema pasima. André mãɨnepa Pedro mãmapema pasima. 45 Mãɨne P'elipepa Natanael jɨrɨde wãsima. Unuk'ari jarasima:—Taipa chi ẽpẽra k'orea Moisepa bɨdade eda jara bɨt'a unusidama. Tachi Ak'õre pari
         pedeapataɨrãpa ichi k'orea bɨsidama. José warra, Jesú Nazaredepemapɨ.46 Natanaelpa P'elipea jarasima:—¿Mãɨyara nepia tachi pae Nazaredepa cheik'ãra?P'elipepa jarasima:—Ak'ɨde wãnama.47 Jesupa Natanael ichimá orrobari cheru unuside nãɨya jarasima:—¡Ak'ɨt'ɨ! Nãɨt'a chi piarãpẽa ẽpẽra Israeldepemapɨ. Ichia tachi seak'ama.48 Natanaelpa Jesú unuk'a pada pẽra ichiá idisima:—Pɨa mɨ ¿sãmaasã́ k'awa bɨma?Jesupa p'anoosima:—P'elipepa pɨ jɨrɨde wãi naena mɨa k'awa basima pɨ higo pak'uru ek'ari bɨt'a.49 Mãɨpuru Natanaelpa jarasima:—Jarateaparí, pɨ piarã Tachi Ak'õre Warrapɨ. Pɨ tachi israel ĩjũanepemarã chi poro
         jũra jɨ̃paripɨ.50 Mãɨne Jesupa jarasima:—Mɨa pɨ higo pak'uru ek'ari bɨ k'awasiade a bɨ pẽra ¿pɨa mãɨya k'ɨ̃risia bɨk'ãra?
         Mãɨ k'aepẽra ẽpẽerãpa ne p'ue oodak'apɨ́ atepe waibɨa be unuipɨ.51 Maapae Jesupa jarasima:—Mɨa piarã jararuma: mãrapa pajã ewa nɨbɨt'a ununaipɨ. Mãɨnepa ununaipɨ Tachi Ak'õrepa
         ɨt'aripa peedaɨrã mɨ, chi Ẽpẽra Warra bɨmá chedak'ari ya ɨt'aa wãutat'a.-
            
               	1:1 Apocalipsi 19:13.

               	Waapẽarã judiorãpa jarapachidama chi Pedea apataɨ Tachi Ak'õre k'ɨ̃risiat'a. Proverbio 8:22-31; 1 Corintio 1:30.

               	Juan chi Porochoaparipa nãɨ k'art'a bɨé pasima.

               	1:9 Isaía 49:5-6.

               	1:18 Éxodo 33:18-20.

               	Chi Warra aba bɨt'a. Griego pedeade chi eda waapẽarã k'art'ade bɨ bɨma: Tachi Ak'õre abapuru bɨma. Tachi Ak'õre pẽra. Griego pedeade chi eda waapẽarã k'art'ade mãɨ newẽma.

               	Tachi Ak'õrepa Tachi K'aripaparí teai jaradawẽma. Mãɨ griego pedeade bɨ bɨma: Cristo. Cristo t'ɨ̃wẽma. Jara bɨma «Tachi Ak'õrepa Tachi K'aripaparí teai jara bada» wa «Tachi
                     Ak'õrepa Tachi Chipari teada». Arameo pedeade bɨ bɨma: Mesías.

               	1:21 Malak'ia 4:5-6.

               	1:21 Deuteronomio 18:15-19.

               	1:23 Isaía 40:3.

               	Griego pedeade ichiaba nãɨya jara k'ɨ̃ria bɨma: «chi Juanmá peedaadarã p'ariseorãpa
                     peesidama».

               	Waapẽarã k'art'ade Betábara bɨ bɨma.

               	1:29 Levítico 16:20-22.

               	1:33 Ezequiel 36:25-27; Isaía 11:1-2; Joel 2:28-29.

               	Joná. Griego pedeade mãɨ t'ɨ̃ Juan apatama. Cep'a ichiaba Pedro. Mãɨrã t'ɨ̃ jara k'ɨ̃ria p'anɨma «mawara».

               	1:51 Génesi 28:12.

Jesupa pania uvaba papida21 Ewari ũpeaɨde arapá miak'ãipataɨ ewari oosidama Caná p'uurude, Galilea ĩjũane. Jesú
         nae ichiaba mãma basima. 2 Jesú mãɨnepa chi ichi ome p'ɨrrɨapataɨrã mãɨ arapá miak'ãipataɨ ewari oo p'anɨmá t'ɨ̃
         p'anasidama. 3 Mãɨya p'anɨne uvaba jõna pẽra chi naepa Jesua jarasima:—Uvaba jõsima.4 Mãɨne Jesupa jarasima:—Nae, ¿k'ãre k'orea pɨa mɨá mãɨya jara bɨma? Mɨ ewari waidi ará pawẽma.+5 Maamina Jesú naepa chi ne jeda p'anɨa jarasima:—Ichia jararut'a ãarea oot'ɨ.6 Mãɨne chok'o mawara ooda sei arí p'anasidama. Judiorãpa mãɨ chok'o mawara ooda mãɨya
         oopatama, Tachi Ak'õre pae pia awara bɨdamẽrá. Chok'ocha cincuenta wa setenta pot'eya
         wãpatama.+7 Mãɨne Jesupa uvaba jeda p'anɨa jarasima:—Chok'orãne paniapa ipirut'ɨ.Ara mãɨne ipiru t'ɨk'oa nɨbeepisidama. 8 Maapae Jesupa jarasima:—Naapae awara ãpia joedak'ari chi arapaapataɨ ewari ooparia ateewãt'ɨ.Ara mãɨya oosidama. 9 Maapae chi arapaapataɨ ewari ooparipa mãɨ pania pada ajorosima. Piarã uvaba tosima,
         maamina ichia atua basima sãmãɨpa t'ɨsidat'a. Abapuru chi uvaba jeda p'anɨrãpa mãɨ
         k'awa p'anasidama. Chi arapaapataɨ ewari ooparipa chi ɨmɨk'ĩra wẽra atai bɨt'a t'ɨ̃k'ari
         nãɨya jarasima:10 —Ãareaɨrãpa chi uvaba piipará bɨt'a naa jedapatama. Maapae chi t'ɨ̃k'oadaadapa minachia
         todak'ari, chi uvaba neena bɨt'a jedapatama. Maamina pɨa chi uvaba chi piipará bɨt'a
         mẽra uru bada naapae jedapiruma.11 Mãɨ ẽpẽerãpa ne p'ue oodak'apɨ́ naa ooda Jesupa Caná p'uurude Galilea ĩjũane oosima.
         Mãɨnepa chi ichi minachia atepe bɨt'a unupisima. Mãɨya ichi ome p'ɨrrɨapataɨrãpa ichide
         piarã ĩjãasidama.12 Mãɨya nak'ari Jesú Capernaum p'uurudea wãsima. Ichi nae, ichi ũpẽarã mãɨnepa ichi
         ome p'ɨrrɨapataɨrã ichi ome wãsidama. Mãma tãaraa p'ananaé pasima.Jesupa ne netopataɨrã ãyá jerek'oadaMateo 21:12-13; Marco 11:15-18; Luca 19:45-4613 Judiorã Egitodepa wãnana k'ɨ̃risiapataɨ ewari k'ait'a pa bada pẽra- Jesú Jerusalenea wãsima. 14 Mãma Tachi Ak'õre te eda unusima p'ak'a, oveja mãɨnepa p'aloma netopataɨrã. Ichiaba
         chi erreara tau tua awaraɨdepema k'ãpiapataɨrã mãma suak'abari p'anɨt'a unusima. 15 Mãɨya unuk'ari, Jesupa soa jɨ̃k'ara ook'ari, ãarea tajatá jerek'oasima ãchi p'ak'a,
         oveja ome.+ Chi erreara tau tua awaraɨdepema k'ãpiapataɨrã erreara tau jeeda k'oet'aak'ari, ãchi
         nek'opataɨ jãwarik'oak'ari, 16 maapae chi p'aloma netopataɨrã́ mãɨya jarasima:—Nãɨ ãarea ãyá ateewãt'ɨ. Mɨ Ak'õre te ne netopataɨ te papirãt'ɨ.17 Mãɨne ichi ome p'ɨrrɨapataɨrãpa k'ɨ̃risiasidama Tachi Ak'õre pedeade nãɨya bɨ bɨt'a:
         «Mɨa pɨ te minachia k'ɨ̃ria bɨ pẽra mɨ peapidaipɨ».+18 Mãɨya bɨde p'aarerã chi chaarearã arí p'anasidama. Mãɨrãpa Jesua jarasidama:—Taiyá unupise Tachi Ak'õrepa pɨá jãɨya oopi bɨt'a.19 Jesupa p'anoosima:—Nãɨ te minachia bɨt'a ãrinaipɨra, mɨa ewari ũpeaɨde mãicha ooipɨ.20 Mãɨne chi p'aarerã chaarearãpa jarasidama:—Nãɨ Tachi Ak'õre te minachia bɨ 46 ãyo mimiasidama mãɨ jõma oodai k'orea. Mãɨ pɨa
         ¿sãmaasã́ ewari ũpeaɨde jõma ooyade a bɨma?21 Jesupa nãɨ te minachia bɨade aside ara ichi k'ak'ua k'oreapuru pedea basima. 22 Ichi chok'ae p'irabarik'ari ichi ome p'ɨrrɨapataɨrãpa ichia mãɨya jara badat'a k'ɨ̃risiasidama.
         Mãɨne ãchia Tachi Ak'õre pedeade bɨ bɨt'a mãɨnepa Jesupa jarada piarã ĩjãasidama.Jesupa ẽpẽerã sãmaasã́ be k'awada23 Judiorã Egitodepa wãnana k'ɨ̃risiapataɨ ewaride Jesú Jerusalene basima. Mãɨne minachia
         ẽpẽerãpa ne p'ue oodak'apɨ́ ichia ooside chok'araɨrãpa ichide ĩjãasidama. 24 Maamina Jesupa ãareaɨrã k'ɨ̃risia k'awa bɨ pẽra ĩjãaé pasima ãchia ichide piarã ĩjãa
         p'anɨt'a. 25 Ãareaɨrã sõ k'awa bɨ pẽra mi ãpia pida ichiá ẽpẽerã sãmaasã́ be jaradaiwẽa p'anasidama.
         
            
               	Mɨ ewari. Chi eda waapẽarãmá Jesupa jara basima ichi peadai k'orea wa chi ichia unupida chi
                     Tachi Ak'õrepa K'aripaparí teai jarada k'orea.

               	Cincuenta wa setenta pot'eya. Waapẽarã k'art'ade bɨ bɨma: ochenta wa cien litro. Griego pedeade nãɨya bɨ bɨma: metreta ume wa ũpea.

               	2:13 Éxodo 12:1-27.

               	Mãɨ ewaride judiorã tua awaraɨdepemarã Jerusalenea chepachidama ne paateapidai k'orea
                     Tachi Ak'õre tede. Mãma chi te edaria ãnimara atapachidama chi p'aarerãpa paadamẽrá.

               	Griego pedeade nãɨya bɨ bɨma: Pɨ te minachia bɨ mɨa minachia k'ɨ̃ria bɨ pẽra mɨ paaipɨ. Salmo 69:9.

Jesú Nicodemo ome pedeada31 P'ariseo Nicodemo apataɨ basima. Ichi judio chi minachia k'awa bɨ pasima. 2 Teamasi Jesumá wãside, nãɨya jarasima:—Jarateaparí, taipa k'awa p'anɨma pɨ Tachi Ak'õrepa peedapɨ. Tachi Ak'õre pɨ ome badawẽpara,
         chi ẽpẽerãpa ne p'ue oodak'apɨ́ p'ue ooiwẽ pasima.3 Jesupa ichiá jarasima:—Piarã ara mɨa pɨá jararuma: ẽpẽra mãicha chiwidi t'õepɨra p'ue baiwẽma Tachi Ak'õre
         juade ichidirã ome.+4 Mãɨ k'orea Nicodemopa ichiá idisima:—¿Sãmaasã́ tachi chõa bɨt'a mãicha t'õima? Mãɨya bɨpɨra ¿tachi nae bide wãi bɨk'ãra
         mãicha t'õmẽrá?5 Jesupa p'anoosima:—Piarã mɨa pɨá jararuma: panianepa, Tachi Ak'õre Jaorede pida t'õepɨra, Tachi Ak'õre
         juade paiwẽma ichidirã paara.+6 Tachi naepa t'õna nãɨ k'ak'uadepa chedapɨ, maamina mãicha t'õna Tachi Ak'õre Jaoredepa
         t'õnapɨ. 7 Mɨa mãicha chiwidi t'õnai p'anɨane ada k'orea minachia k'ɨ̃risiarãse. 8 Nãu paritua p'õat'ɨparima. Chi jĩk'ua ũriparimina k'awak'ama sãmãɨpa cherut'a mãɨnepa
         sãmá wãrut'a. Ara mãɨ jĩra, Tachi Ak'õre Jaore ununak'amina k'awa p'anɨma ẽpẽra sõne
         sãmaasã́ mãɨya oo bɨt'a.9 Nicodemopa jarasima:—Tachi Ak'õre Jaorepa ¿sãmaasã́ mãɨ mãɨyaima?10 Jesupa p'anoosima:—Pɨ Israeldepemarã́ Tachi Ak'õre pedea jarateaparí chi minachia k'awa bɨmina ¿mãɨ
         atua bɨk'ãra? 11 Piarã ara mɨa pɨá jararuma: taipa k'awa p'anɨnepa mãɨnepa unu p'anɨnepa pedea p'anɨma
         maamina taipa pedea p'anɨt'a mãrapa ĩjãanak'ama. 12 Mɨa nãɨ ĩjũane unupataɨdepema jara bɨt'a mãrapa ĩjãanak'apɨra, mãɨ pajãnepema jararude
         ¿sãmaasã́ ĩjãanaima?13 »Aba pida pajãnea wãk'ama mãɨ k'awai k'orea. Abapuru mɨ, chi Ẽpẽra Warrapa mãɨ k'awa
         bɨma, pajãnepa cheda pẽra.+14 Moisepa ĩjũa pania newẽa bɨde taama bronce ooda ɨt'ɨ barijira bɨda jĩra,- mɨ, chi Ẽpẽra Warra ara mãɨya ɨt'ɨ barijira bɨdaipɨ, 15 chi mɨne ĩjãauta Tachi Ak'õre ome ewaricha chok'ae p'ananamẽrá.+16 »Tachi Ak'õrepa ẽpẽerã minachia k'ɨ̃ria bɨ pẽra ichi Warra aba bɨt'a nãɨ ĩjũanea peesima
         jõma ichide ĩjãauta atuapidaemaapa, mãɨpari ichi ome ewaricha chok'ae p'ananamẽrá.
         17 Tachi Ak'õrepa ichi Warra nãɨ ĩjũanea peé pasima ẽpẽerã nepɨra pará p'anɨane amẽrá
         mãɨpari peesima k'aripamẽrá. 18 Tachi Ak'õrepa chi ichi Warrade ĩjãa bɨt'a nepɨra pará bɨade a bɨwẽma. Maamina chi
         ichi Warrade ĩjãawẽa bɨt'a Tachi Ak'õrepa mãɨ nepɨra pará bɨade aparima, ichi Warra
         aba bɨt'a itu bɨda pẽra.19 »Tachi Ak'õrepa nãɨ ĩjũanepemarã nepɨra pará p'anɨane aparima nãɨ k'orea: chi ɨnaa
         bɨ nãɨ ĩjũane chesima ãareaɨrãpa Tachi Ak'õre ununamẽrá. Maamina ẽpẽerãpa k'achia
         oopata pẽra p'ãriot'a k'ɨ̃riasidama. 20 Ãarea nemietá oopataɨrãpa chi ɨnaa bɨ k'ɨ̃rianak'ama. Chi ɨnaa bɨdea chedak'ama ãchia
         nemietá oo p'anɨt'a unupidaemaapa. 21 Maamina ãarea chi piarã oopataɨrã chi ɨnaa bɨdea che p'anɨma, ãchia mãɨ Tachi Ak'õrepa
         k'ɨ̃ria bɨ jĩra oopataɨ ãareaɨrãpa k'awadamẽrá.Juan chi Porochoaparipa Jesú k'orea pedeada22 Mãɨya nak'ari Jesú ichi ome p'ɨrrɨapataɨrã sida Judea tuadea wãsidama. Mãma p'anasidaɨde
         chi ichide ĩjãauta porochoapachima. 23 Mãɨmisa Juanpa porochoa bapachima Enonde, mãɨ Salim p'uuru k'ait'a, mãma pania minachia
         bɨẽra. Mãma ẽpẽerã wãpachidama porochoapidai k'orea. 24 Mãɨ mãɨyasima Juan jɨ̃a nɨbɨpataɨ tede jɨ̃a nɨbɨi naena. 25 Mãɨ ewaride waapẽarã Juan ome p'ɨrrɨapataɨrã judio aba bɨ ome k'ĩruu pedeasidama,
         ne sɨɨdak'ari, ya mãɨ k'orea Tachi Ak'õrepa ãchi pia unumẽrá.+26 Mãɨne Juanmá wãnak'ari jarasidama:—Jarateaparí, chi pɨ ome Jordán k'ĩrari badapa ẽpẽerã porochoa bɨma, chi pɨa ichi
         k'orea pia pedea badapa. Mãɨ ãareaɨrã ichimá wãutama.27 Mãɨpuru Juanpa jarasima:—Abaɨ pida ne p'ue uru baiwẽma, chi mãɨ Tachi Ak'õrepa ichiá teaiwẽpɨra. 28 Mãrapa mɨa jarada ũrisidama. Mɨa jarasima mɨ chi Tachi Ak'õrepa Tachi K'aripaparí
         teai jaradawẽpɨ. Mãɨpari Tachi Ak'õrepa mɨ naa peesima o jarimẽrá ichi pae. 29 Miak'ãiutade chi wẽra ataru mãɨ chi atepe bɨma. Maamina chi ichik'á bɨ k'õp'ãero arapá
         bɨma, ichia pedearut'a ũri bɨẽra. Ara mãɨ jĩra mɨ sõpia bɨma ichi nãma bɨ k'orea.
         30 Ichi chi atepe bai bɨma. Mɨ k'aepe bai bɨma.Ɨt'aripema ẽpẽra31 »Chi ɨt'aripa cheru ãareaɨrã k'aepẽra chi atepe bɨma. Chi nãɨ ĩjũane bɨt'a nãɨ ĩjũanepema
         pẽra aba nãmapemat'u pedeaparima. Mãɨpuru chi pajãnepa cheru ãareaɨrã k'aepẽra chi
         atepe bɨma. 32 Ichiapuru pedea bɨma pajãne ununa k'orea mãɨnepa ũrina k'orea. Maamina ichia pedea
         bɨt'a mi ãpia pida ĩjãanak'ama. 33 Chi ichi pedeade ĩjãa bɨpa k'awa bɨma Tachi Ak'õrepa jara bɨt'a piarãpɨ. 34 Tachi Ak'õrepa peedapa Tachi Ak'õre pedea pedeaparima, Tachi Ak'õrepa ichi Jaore wãak'awẽa
         teada pẽra. 35 Tachi Ak'õrepa ichi Warra k'ɨ̃ria bɨma; mãɨnepa ne ãarea teasima ichi juade uru bamẽrá.
         36 Chi ichi Warrade ĩjãa bɨ Tachi Ak'õre ome ewaricha chok'ae baipɨ, maamina chi ichi
         Warra itu bɨru, mãɨ Tachi Ak'õre ome ewaricha chok'ae baiwẽma. Ara nãɨena Tachi Ak'õrepa
         ichi ɨtɨa uru bɨma.
         
            
               	Chiwidi t'õepɨra. Griego pedeade mãɨpa ichiaba jara bɨma: «pajãnepa t'õepɨra».

               	Waapẽarãmá mãɨ pedea nãɨya jara bɨma: «Tachi Ak'õre Jaorepa ẽpẽra sɨɨk'ari mãicha
                     t'õpiepɨra, mãɨ ẽpẽra Tachi Ak'õre juade paiwẽma ichidirã paara».

               	Griego pedeade chi eda waapẽarã k'art'ade ichiaba bɨ bɨma: ichi pajãne bɨ pẽra.

               	3:14-15 Número 21:4-9.

               	Griego pedeade chi eda waapẽarã k'art'ade mãɨnepa bɨ bɨma: piudak'ari atuapidaemaapa.

               	Judio aba bɨ. Griego pedeade chi eda waapẽarã k'art'ade bɨ bɨma: judiorã.

Jesú Samariadepema wẽra ome pedeada41 Mãɨ ewaride p'ariseorãpa ũrisidama Jesupa Juan k'aepẽra ẽpẽerã minachia atepe uru
         bɨt'a mãɨnepa porochoa bɨt'a. 2 (Piarã Jesupa ẽpẽerã porochoak'a pasima. Ichi ome p'ɨrrɨapataɨrãpuru porochoapachidama).
         3 P'ariseorãpa mãɨ ũrinana Jesupa k'awada pẽra Judea tuade bada Galilea tuadea mãicha
         wãsima.4 Maamina Galileadea pai k'orea Samaria tuade eda wãi basima. 5 Wãrune Samariade bɨ p'uuru Sicar apataɨmá pasima. Mãɨ p'uuru Jacopa ichi warra Josea
         teada ĩjũa k'ait'a bɨma.-6 Mãma Jacó yooro k'oropidade pania joe ũu bɨ basima. Jesú minachia p'ɨrrɨa bɨdepa sẽk'ari,
         mãɨká suak'abari beesima. Mãɨpara ɨmat'ip'a pa basima. 7-8 Chi Jesú ome p'ɨrrɨapataɨrã p'uurudea chik'o atade wãnoosidama. Mãɨya bɨde wẽra Samariadepema
         pania joede chesima. Jesupa mãɨ wẽrá jarasima:—Mɨá pania tease.9 Mãɨne wẽrapa Jesua jarasima:—Mɨ Samariadepema wẽrapɨ. ¿K'ãre k'orea pɨ judiopa mɨá pania idi bɨma?Ichia mãɨya jarasima judiorãpa Samariadepemarã k'ɨ̃rianak'a pẽra.+10 Jesupa p'anoosima:—Tachi Ak'õrepa teai bɨt'a pɨa k'awarupara mãɨnepa k'aipa jãɨ pania idi bɨt'a k'awarupara,
         pɨa mɨá pania idii pasima. Maapae mɨa chi chok'ae bapiparí pania teai pasima.11 Wẽrapa jarasima:—Pɨa ¿k'ãrepa pania joeima? Nãɨ yooro k'orodade pania joe ũu bɨt'a eudu bɨma. Mãɨ
         chok'ae bapiparí pania ¿pɨa sãma joeima? 12 Tai chõarãenapema Jacopa nãɨ yooro k'orodade pania joe ũu bɨt'a tai pae ameesima.
         Nãɨnepema to bapachima. Ichi warrarãpa mãɨnepa ichi ãnimararã pida topachidama. ¿Mãɨyara
         pɨ Jacó k'aepẽra chi atepe bɨk'ãra?13 Jesupa p'anoosima:—Abaɨpa nãɨ pania toipɨra, mãicha opisia baipɨ. 14 Maamina chi mɨa tea bɨ pania torut'a waa opisia baiwẽma. Chi mɨa tea bɨ pania ichide
         ewaricha wea baipɨ mãɨnepa Tachi Ak'õre ome ewaricha ichi chok'ae baipɨ.15 Mãɨne wẽrapa jarasima:—Mãɨya bɨpɨra mãɨ pania mɨá tease waa opisia baemaapa, mãɨnepa waa nãma pania joede
         che baemaapa.16 Mãɨ k'orea Jesupa jarasima:—Pɨ k'ima t'ɨ̃ne wãk'ari nãmá chet'ɨ.17 Wẽrapa jarasima:—Mɨ k'ima nea bɨma.Jesupa jarasima:—Pɨa piarã jara bɨma, pɨa k'ima newẽane a bɨma. 18 Piarã pɨa k'ima joesoma uru basima. Mãɨnepa chi pɨa nãɨ ewaride uru bɨt'a, mãɨ pɨ
         k'imawẽma. Pɨa jara bɨ piarãpɨ.19 Mãɨ k'orea wẽrapa jarasima:—Mɨmá pɨ Tachi Ak'õre pari pedeaparit'u jãɨya bɨma. 20 Tai chõarãenapemarãpa nãɨ eyade Tachi Ak'õrea pia pedeapachidama,+ maamina mãra judiorãpa jarapatama Jerusalenepuru ichiá pia pedeadai p'anɨma. ¿Sãma
         wãnai p'anɨma Tachi Ak'õrea pia pedeadai k'orea?21 Jesupa p'anoosima:—Mɨa jara bɨt'a ĩjãase. Ewariaba nãɨ eyade mãɨnepa Jerusalene pida Tachi Ak'õrea pia
         pedeade wãnaiwẽma. 22 Mãra Samariadepemarãpa Tachi Ak'õrea pia pedeapatamina ichi atua p'anɨma. Tai judiorãpa
         ichi k'awa p'anɨma, judiorãnepa Tachi Ak'õrepa sãmaasã́ ẽpẽerã k'aripapari k'awapi
         bɨ pẽra.-23 Maamina ewari chei bada chesima. Idiapae Tachi Ak'õrepa k'ɨ̃ria bɨma ẽpẽerãpa ãchi
         bemãɨpa pia pedeadait'a ichi Jaoredepa mãɨnepa piarã k'awa p'anɨnepa. Aba mãɨya ichiá
         arí pia pedeadaipɨ. 24 Tachi Ak'õre jaorepɨ. Mãɨpuru ẽpẽerãpa ichiá pia pedea k'ɨ̃ria p'anɨpɨra mãɨya oodai
         p'anɨma ichi Jaoredepa mãɨnepa piarã k'awa p'anɨnepa.25 Chi wẽrapa jarasima:—Mɨa k'awa bɨma Tachi Ak'õrepa Tachi K'aripaparí teai jarada piarã cheit'a. Ichi cherude
         tachiá ne ãarea k'awapiipɨ.26 Mãɨpuru Jesupa jarasima:—Mɨ, chi pɨ ome pedea bɨt'a, mãɨpɨ.27 Mãɨya bɨde Jesú ome p'ɨrrɨapataɨrã p'uurudepa jĩitea chesidama. Ãchia k'awa k'ɨ̃risiadaé
         pasima Jesú wẽra ome pedeamaa beesideepuru. Maamina abaɨ pida Jesua ididaé pasima
         «¿K'ãre k'ɨ̃ria basit'a?» wa «¿K'ãarea wẽra ome pedea basit'a?» 28 Maapae wẽrapa ichi chok'o ameek'ari p'uurudea wãsima. Chek'ari ẽpẽerã́ jarasima:29 —¡Ak'ɨde wãt'ɨ, chi mɨa ununa ẽpẽra! Ichia mɨá jarasima mɨa ne ãarea naena oodat'a.
         ¿Mãɨ Tachi Ak'õrepa Tachi K'aripaparí teai jaradawẽk'ãra?30 Ara mãɨne ẽpẽerã p'uurudepa wãsidama Jesú bɨmá. 31 Mãɨmisa Jesú ome p'ɨrrɨapataɨrãpa ichiá chichupuria idi p'aneesidama nek'omẽrá. 32 Maamina Jesupa jarasima:—Nek'oiwẽma, mɨa chik'o mãrapa atua p'anɨt'a uru bɨma.33 Chi ichi ome p'ɨrrɨapataɨrãpa ara ãstu idi para beesima:—¿Abaɨpa chik'o enemeesik'ãra?34 Mãɨpuru Jesupa ãchiá jarasima:—Mɨmá, chi mɨ Peedapa oopi bɨ ãarea oo bɨt'a, mãɨt'u mɨ chik'o jĩra bɨma. 35 Mãrapa jarapatama: “Waidi jedek'o k'ĩmari pawẽa bɨma ne uu ĩjũa chauda baai k'orea”.
         Maamina mɨa jararuma: ak'ɨt'ɨ, ẽpẽerã mɨmá cheutat'a, ne uu ĩjũa chauk'ari, ya baapata
         jĩra bɨma. 36 Ne uu ĩjũa baadai ewari chesima. Ne uu ĩjũa baauta jĩra mãra mimianaipɨ ẽpẽerãpa mɨne
         ĩjãanamẽrá. Mãɨya ãchi Tachi Ak'õre ome ewaricha chok'ae p'ananaipɨ. Chi ne uu ĩjũa
         baaparí arapaaparima ichia erreara jitai bɨ pẽra. Ara mãɨ jĩra mãra arapaadaipɨ ẽpẽerãpa
         mɨne ĩjãauta k'orea. Chi ne uu ĩjũa baaparí chi ne uuparí ome arapá p'ananaipɨ.37 Tachia jarapataɨ piarãpɨ: “Abaɨpa ne uui bɨma mãɨnepa abaɨpa baai bɨma”. 38 Ara mãɨ jĩra mɨa mãra peesima waapẽarãpa uudada baadamẽrá. Ãchia minachia sẽnak'ari
         uudaadat'a mãrapa baa p'anɨma.39 Chok'ará Samariadepemarã mãɨ p'uurude p'anapataɨrãpa Jesude ĩjãasidama, wẽrapa nãɨya
         jarada pẽra: «Ichia mɨá jarasima mɨa ne ãarea naena oodat'a». 40 Samariadepemarã Jesumá chedak'ari chichupuria idisidama ãchi ome beemẽrá. Maapae Jesú
         ãchi p'uurude ewari ume beesima. 41 Ichia jaratea bɨde mãɨ awara chok'araɨrãpa ĩjãasidama. 42 Ãchia wẽrá jarasidama:—Taipa abapuru pɨa jarada k'orea ĩjãa p'anɨwẽma, mãɨpari ĩjãa p'anɨma ichia jaratea
         bɨ ũrinana pẽra. Taipa k'awasidama ichi piarã nãɨ ĩjũanepemarã k'aripaparit'a.+Jesupa Galileade warra jɨpa beepida43 Samariade ewari ume bak'ari Jesú Galilea tuadea wãsima. 44 Mãɨ naena ichia jarasima Tachi Ak'õre pari pedeaparí ara ichi tuadepemarãpa ichi wap'eadak'at'a.-45 Jesú Jerusalene baside Galileadepemarã sida tuanasidama Egitodepa wãnana k'ɨ̃risiapataɨ
         ewari oodai k'orea. Mãma Jesupa ẽpẽerãpa ne p'ue oodak'apɨ́ oo bɨ unusidama. Mãɨ k'orea
         ichi Galileadea cheside ichiá pia chesiade asidama.46 Galilea tuade bɨde Jesú mãicha Caná p'uurudea wãsima ichia naena pania uvaba papidamá.- Mãɨmisa Capernaum p'uurude chi poro jũra jɨ̃parí jɨ̃ bɨ pae mimiaparí minachia k'awa
         bɨ basima. Mãɨ warra k'ɨdade basima. 47 Mãɨne ichia ũrisima Jesú Judeadepa Galilea tuadea chesit'a. Ara mãɨne Caná p'uurudea
         wãsima Jesú bɨmá. Chek'ari chichupuria idisima ichi warra k'ɨdade piumaa bɨt'a jɨpa
         beepide wãmẽrá. 48 Jesupa ichiá jarasima:—Mãrapa ẽpẽerãpa ne p'ue oodak'apɨ́ ununaepɨra mɨa jara bɨde ĩjãanaiwẽma.49 Maamina chi ẽpẽrapa jarasima:—Mɨ Chipari, mɨ warra piui naena isapea wãnama.50 Jesupa jarasima:—Tiidá wãse. Pɨ warra jɨpa beesima.Chi ẽpẽrapa ĩjãana pẽra ara mãɨne wãsima. 51 Tiidá cherude chi ichi pae pari mimiapataɨrãpa pia pedeadak'ari jarasidama:—Pɨ warra jɨpa beesima.52 Mãɨne ichia idisima:—¿Sãapae mãɨya jɨpa beesima?Ãchia p'anoosidama:—Noena ɨmata baarea paside chi k'ɨamia tuusima.53 Mãɨne chi ak'õrepa k'awasima ara mãɨ horade Jesupa pɨ warra jɨpa beesiade a basit'a.
         Mãɨpa ichia mãɨnepa ichi tiidapemarã pida Jesude ĩjãasidama. 54 Jesú Judeadepa Galileadea jĩitea cherude ẽpẽerãpa ne p'ue oodak'apɨ́ oo basima. Mãɨ
         chi bari k'ak'o umãarea ooda pasima.
         
            
               	4:5 Génesi 33:18-20; 48:21-22; Josué 24:32.

               	Judiorãpa Samariadepemarã k'ɨ̃rianak'a pẽra. Griego pedeade mãɨpa ichiaba nãɨya jara bɨma: «judiorã Samariadepema p'arat'ude nek'odak'a
                     pẽra».

               	Samariadepemarãpa Guerizím eyade Tachi Ak'õrea pia pedeapachidama. Josué mãɨnepa ichi
                     ome p'anɨrãpa mãma Tachi Ak'õrea pia pedeasidama Josué 8:30-35. Ebal eya Guerizím k'ĩrari bɨma.

               	4:22 Isaía 2:2-3.

               	Nãɨ ĩjũanepemarã k'aripaparit'a. Griego pedeade chi eda waapẽarã k'art'ade mãɨnepa bɨ bɨma: Cristo.

               	4:44 Mateo 13:57; Marco 6:4; Luca 4:24.

               	4:46 Juan 2:1-11.

            

         
      

   
      
         5
Jesupa mimianak'apɨ́ ewaride k'ak'ua sorek'ea bɨ jɨpada51 Mãɨya nak'ari Jesú Jerusalenea wãsima, judiorãpa mãma arapaapataɨ ewaride ne oopataɨ
         oomaa p'anana pẽra. 2 Mãma k'uipataɨ yooro k'orodada basima. Hebreo pedeade Betzatá apatama.+ Mãɨ k'uipataɨ chi p'uuru eda wãpataɨ Oveja apataɨ k'ait'a bɨma. Chi pania k'ait'a
         te chak'e joesoma p'anasima. 3 Mãma jeeda k'ɨdade k'ak'ua piawẽa be, tau p'ãrio be, jĩru piawẽa be mãɨnepa sorek'ea
         be chok'ará p'anasima. [Ãchia mãɨ pania totomĩaru nɨ p'anapachidama. 4 Edaɨde Tachi Chiparipa ɨt'aripa peeda mãɨ pania totomĩapide chepachima. Mãɨya oorude
         chi naa mãɨ paniane eda wãru ichi k'ak'ua piawẽa bada jɨpa beepachima.]+5 Mãɨne ẽpẽra basima, 38 ãyo k'ɨdade bɨt'a basima. 6 Jesupa mãɨ ẽpẽra jeeda bari bɨ unuside k'awasima ichi mãma tãaraa bɨt'a. Mãɨpuru ichiá
         idisima:—¿K'ak'ua jɨpa beei k'ɨ̃ria bɨk'ãra?7 Mãɨne chi k'ɨdade bɨpa mãɨya p'anoosima:—Ãjã, maamina chi pania totomĩarune, k'aipa mɨ ateewãi newẽma eda bɨmẽrá. Mɨ eda wãyá
         oorumisa, awaraɨ mɨ naa eda wãparima.8 Jesupa jarasima:—P'irabarise. Pɨchi ne ẽpẽra uapataɨ atak'ari wãse.9 Ara mãɨne chi ẽpẽra jɨpa beesima. Ichi ne ẽpẽra uapataɨ atak'ari jĩte wãsima. Maamina
         mãɨ mimianak'apɨ́ ewari pasima. 10 Mãɨpuru judiorã chi chaarearãpa ẽpẽra k'ak'ua jɨpa beedá jarasidama:—Idi mimianak'apɨ́ ewari pẽra pɨ ne ẽpẽra uapataɨ p'ue atak'ari wãiwẽa bɨma.11 Mãɨne ichia p'anoosima:—Maamina chi mɨ jɨpa beepidapa jarasima: “Pɨ ne ẽpẽra uapataɨ atak'ari wãse”.12 Ãchia idisidama:—¿K'aipa pɨá mãɨya pɨ ne ẽpẽra uapataɨ atak'ari wãi pia bɨade asima?13 Maamina mãɨ atua basima. Jesú ẽpẽerã chok'ará nɨbɨ t'ãena bada eda wãna pẽra ichia
         p'ue jaraé pasima.14 Mãɨya nak'ari Jesupa ichi Tachi Ak'õre te eda unuside jarasima:—Ũrise: pɨ jɨpa beeda pẽra waa nemietá oorãse pɨ piawẽa bada k'aepẽra atepe wariara
         piawẽa beepiemaapa.15 Mãɨya nak'ari chi ẽpẽra judiorã chi chaarearãmá wãk'ari jarasima chi ichi jɨpa beepida
         mãɨ Jesú pasit'a. 16 Mãɨpuru p'aarerã chi chaarearãpa Jesú k'orea minachia k'achia pedea p'aneesidama mãɨ
         ẽpẽra mimianak'apɨ́ ewaride jɨpa beepida pẽra.+17 Maamina Jesupa ãchiá jarasima:—Mɨ Ak'õre wapida ɨ̃apaawẽa mimiaparima mãɨnepa mɨ sida ɨ̃apaawẽa mimiaparima.18 Mãɨ k'orea judiorã chi chaarearãpa ichi atepe peada k'ɨ̃ria p'aneesidama. Ichia mimianak'apɨ́
         ewaride ne oodak'apɨ́ oodat'a k'ɨ̃rianaé pasima. Mãɨ awara mɨ Ak'õreane ada k'orea
         mãɨ atepe k'ɨ̃rianaé pasima mãɨpa ara ichi Tachi Ak'õreane ada pẽra.Tachi Ak'õrepa jua chaarea ichi Warrá tea bada19 Maapae Jesupa ãchiá jarasima: «Mɨa mãrá piarã jararuma: mɨ, Tachi Ak'õre Warrapa ara
         mɨchi tuaba p'ue ne ooiwẽma. Maamina mɨa unu bɨma mɨ Ak'õrepa oo bɨt'a. Mãɨ ãarea
         mɨ Ak'õrepa oo bɨt'a mɨa pida oo bɨma. 20 Mɨ Ak'õrepa mɨ k'ɨ̃ria bɨma. Mãɨpuru ãarea ichia oo bɨt'a mɨá unupiparima. Mãɨ awara
         ichia nãɨ ẽpẽerãpa ne p'ue oodak'apɨ́ ooda k'aepẽra ne waibɨa bet'a unupiipɨ. Mãɨ
         k'orea mãra ak'ɨɨtua nɨbeeipɨ. 21 Mɨ Ak'õrepa piudaadarã chok'ae p'irabaripik'ari chok'ae bɨpipari jĩra, ara mãɨya mɨ
         chi Warrapa chi mɨa k'ɨ̃riarut'a chok'ae bapiparima. 22 Mɨ Ak'õrepa aba pida ɨtɨawẽma. Mãɨpari mɨ bɨsima ãareaɨrã ɨtɨamẽrá. 23 Mãɨya ãareaɨrãpa mɨ Ak'õre wap'ea p'anɨ jĩra mɨ sida wap'eadaipɨ. Chi mɨ wap'eawẽa
         bɨpa mɨ Ak'õre sida wap'eawẽa bɨma, mɨ Ak'õrepa mɨ nãɨ ĩjũanea peeda pẽra.24 »Mɨa piarã jararuma: abaɨpa mɨ pedea ũrik'ari mɨ Peeda ĩjãaipɨra, mãɨ ẽpẽra ichi ome
         ewaricha chok'ae baipɨ. Tachi Ak'õrepa ichi ɨtɨaiwẽma. Piarã mãɨ ẽpẽra piu bada chok'ae
         bɨma. 25 Piarã jararuma: ewari chei bada chesima. Nãmãɨpa chi piuda jĩra p'anɨrãpa mɨ, chi
         Tachi Ak'õre Warra pedea ũrinaipɨ. Chi mɨne ĩjãauta chok'ae p'ananaipɨ. 26 Mɨ Ak'õrepa chok'ae bapipari jĩra, mɨa ara mãɨya chok'ae bapiparima ichia mãɨya bɨda
         pẽra. 27 Mãɨ awara mɨ bɨsima ãareaɨrã ɨtɨamẽrá, mɨ Ẽpẽra Warra pẽra.-28 Mɨa jara bɨ k'orea k'awa k'ɨ̃risiadawẽa p'anarãt'ɨ. Piarã ewariaba ãarea jãɨrã tede
         piu beadapa mɨ, chi Ẽpẽra Warra pedea ũriutade, 29 mãɨne ãareaɨrã chok'ae p'irabaridaipɨ. Chi nepia oo p'anana chok'ae p'irabaridaipɨ
         mɨ ome ewaricha chok'ae beadai k'orea, maamina chi nemietá oopataɨrã chok'ae p'irabaridaipɨ
         mɨa mãɨrã ɨtɨamẽrá.30 »Ara mɨchi tuaba ne p'ue ooiwẽma. Mɨa ẽpẽra ɨtɨaparima mɨ Ak'õrepa jararu jĩra. Mɨa
         jĩp'a ɨtɨaparima. Mɨa k'ɨ̃ria bɨ jĩra ook'ama mãɨpari mɨ Ak'õre, chi mɨ Peedapa k'ɨ̃ria
         bɨ jĩra ooparima.¿K'aipa Jesú k'orea pia pedeapatama?31 »Mɨa jara bɨ piarãmina ara mɨchi k'orea pedea bɨ pẽra, mãramá mãɨ piarãpẽawẽma.-32 Maamina mɨ Ak'õre mɨ k'orea pedea bɨma.+ Mɨa k'awa bɨma ichia jara bɨ piarãt'a. 33 Mãrapa ẽpẽerã Juan chi Porochoaparimá peesidama mɨ k'orea ididamẽrá. Mãɨne ichia jarada
         piarã pasima.-34 Mɨa jɨrɨwẽa bɨma ẽpẽra mɨ k'orea pedeamẽrá. Maamina Juanpa mɨ k'orea jarada mɨa pida
         mãrá jara bɨma k'aripadamẽrá. 35 Juan ĩpira urua bɨ jĩra basima. Ichi mãra ome tãaraa badawẽmina, mãra ichi ɨnaane
         arapá p'anasidama.36 »Maamina Juanpa jarada k'aepẽra nãɨ mɨ k'orea pia pedea bɨma: Mɨ Ak'õrepa oopi bɨt'a
         mɨa ãarea oo bɨ pẽra k'awapi bɨma mɨ Ak'õrepa mɨ piarã peesit'a. 37 Piarã mɨ Ak'õre, chi mɨ Peedapa mɨ k'orea pedea bɨma. Maamina mãrapa ichi pedea ũrinak'ama- mãɨnepa ichi ununak'ama. 38 Mãɨnepa ichi pedea mãra sõne newẽma,- mɨ, chi ichia Peedade ĩjãanak'a pẽra. 39 Mãrapa Tachi Ak'õre pedea pia unupatama, mãɨnepema Tachi Ak'õre ome ewaricha chok'ae
         p'ananait'a k'ɨ̃risia p'anɨ pẽra. ¡Mãɨ k'art'ade mɨ k'orea pedea bɨma! 40 Maamina mãra mɨmá chedai k'ɨ̃rianak'ama, mɨa mãra chok'ae p'anapimẽrá.41 »Mɨa jɨrɨwẽa bɨma mãrapa mɨ pia ununamẽrá. 42 Mãɨ awara mɨa mãra k'awa bɨma. K'awa bɨma mãrapa Tachi Ak'õre k'ɨ̃rianak'at'a. 43 Mɨ Ak'õre t'ɨ̃nepa che bɨma, maamina mɨá pia pedeadawẽa p'anɨma. Mãɨne awaraɨ ara
         ichi t'ɨ̃nepa cheipɨra, mãɨa pia pedeapatama. 44 ¿Sãmaasã́ mɨne ĩjãanaima? Abapuru k'ɨ̃ria p'anɨma waapẽarãpa mãra pia ununait'a. Maamina
         Tachi Ak'õre aba bɨpa mãra pia unuit'a mãɨ jɨrɨdawẽma.45 »K'ɨ̃risiarãt'ɨ mɨ Ak'õre k'ĩrari mɨa mãra nepɨra pará p'anɨane ait'a. Mãrapa Moisé
         k'orea pia p'ananai k'ɨ̃risia p'anɨma. Maamina ara mãɨ Moisepa mãra mɨ Ak'õre k'ĩrari
         nepɨra pará p'anɨane aipɨ. 46 Mãrapa Moisepa jarada piarã ĩjãa p'ananapara mɨne ĩjãanai pasima, Moisepa mɨ k'orea
         bɨda pẽra.+47 Maamina Moisepa bɨda sida ĩjãanaepɨra ¿sãmaasã́ mɨ pedea ĩjãanaima?»

Jesupa 5 mil p'anɨa nek'opidaMateo 14:13-21; Marco 6:30-44; Luca 9:10-1761 Mãɨya nak'ari Jesú Galilea senia k'ĩaria lao wãsima. Mãɨ senia ichiaba Tiberia senia
         apatama.+2 Jesupa ẽpẽerãpa ne p'ue oodak'apɨ́ oo bɨdepa k'ɨdade berã jɨpa beepik'oasima. Chok'ará
         ẽpẽerãpa mãɨ unu p'anana pẽra ichi k'aade wãsidama. 3 Maapae Jesú ichi ome p'ɨrrɨapataɨrã ome eyak'á p'eraade wãnak'ari jeeda suak'abari
         p'aneesidama. 4 Judiorã Egitodepa wãnana k'ɨ̃risiapataɨ ewari k'ait'a pa basima. 5 Mãɨne Jesupa ẽpẽerã chok'ará k'aade cheuta unuk'ari, P'elipea nãɨya jarasima:—¿Sãma p'ana atadaima nãɨrã́ nek'opidai k'orea?6 Jesupa k'ãre ooit'a k'awa basima. Mãɨneepuru mãɨya jarasima P'elipepa sak'á p'anooi
         k'awa. 7 P'elipepa p'anoosima:—Mi jedek'o k'ak'o 8 mimiana erreara tau deepida, mãɨ jitadadepa mi ãpia pida ara
         baiwẽa bɨma, nãɨ ẽpẽerã́ mi ãpĩipiapida nek'opidayá.+8 Mãɨne chi Jesú ome p'ɨrrɨaparí André, Simón Pedro ũpẽapa nãɨya jarasima:9 —Warra nãma bɨpa p'ana cebada ooda joesoma uru bɨma mãɨnepa beta ume uru bɨma. Maamina
         nãɨ ¿k'ãa sãit'a nãɨ ẽpẽerã chi minachia nɨbɨ pae?10 Mãma p'ũajãra pará basima. Mãɨpuru Jesupa jarasima:—Ãareaɨrã́ jarat'ɨ p'ũajãrane suak'abari p'aneenamẽrá.Ara mãɨne jeeda suak'abari p'aneesidama. Ɨmɨk'ĩirãowa cinco mil p'anasidama. 11 Jesupa p'ana juade jitak'ari Tachi Ak'õrea sõpia bɨade asima. Maapae ichi ome p'ɨrrɨapataɨrã́
         jarasima ẽpẽerã́ jedadamẽrá. Betadeepida ara mãɨya oosima ãareaɨrãpa ãchia k'ɨ̃riautat'a
         k'odamẽrá. 12 Ãareaɨrã jãwaanak'ari Jesupa ichi ome p'ɨrrɨapataɨrã́ jarasima:—Chi pichoada jõma jɨrɨp'et'ɨ mi ãpia pida ãrinaemaapa.13 Ara mãɨne jɨrɨp'esidama. Jabara k'ak'o doce ipirupisidama mãɨ p'ana cebada oodat'a
         mãɨ joesomanepema pichoadapa. 14 Chi Jesupa ẽpẽerãpa ne p'ue oodak'apɨ́ ununak'ari ẽpẽerãpa jarasidama:—Piarã nãɨ Tachi Ak'õre pari pedeaparí chi waibɨa bɨ, chi nãɨ ĩjũane chei badapɨ.-15 Maamina Jesupa k'awasima ẽpẽerãpa ichi jita k'ɨ̃ria p'anasit'a ãchi poro jũra jɨ̃parí
         jɨ̃ bɨ papidai k'orea. Mãɨpuru mãicha ichi tuaba eyadea wãsima.Jesú to ɨ̃rɨ wãnaMateo 14:22-27; Marco 6:45-5216 K'iuk'ari Jesú ome p'ɨrrɨapataɨrã senia ik'idá wãsidama. 17 P'ãp'orrode batoosidaɨde Jesú ãchimá waidi chewẽa basima. Maamina waa k'ĩaria lao
         wãsidama Capernaunea wãnai k'orea. Mãɨya bɨde minachia p'ãrio nɨbeesima. 18 Mãɨne nãu minachia p'õat'ɨ nɨbeesidepa, senia t'umaane to bɨk'a minachia nɨbeesima.
         19 To estarik'a wãutade Jesú to ɨ̃rɨ cheru unusidama.+ Ãchimá cheru pẽra minachia p'erasidama. 20 Maamina Jesupa jarasima:—P'erarãt'ɨ. Mɨpɨ.21 Mãɨne ichi p'ãp'orrode sõpia batoopidak'ari, ateewãsidama. Ara mãɨne ãchi wãutamá
         to ik'idá pasidama.+Jesú chok'ae bapiparí p'anapɨ22 Chi eda waapẽarã wa k'ĩaria lao p'aneesidama. Mãɨ norema k'awasidama chi Jesú ome
         p'ɨrrɨapataɨrã ãchi tuaba p'ãp'orrode batoodak'ari, wãsidat'a. Unusidama mãma p'ãp'orro
         abapuru basit'a mãɨnepa Jesú ãchi ome wãé pasit'a. 23 Mãɨne waapẽarã p'ãp'orro Tiberia p'uurudepa chesidama chi Jesupa Tachi Chiparia sõpia
         bɨade ak'ari ẽpẽerã́ p'ana k'opidamá. 24 Ẽpẽerãpa k'awasidama Jesú mãɨnepa ichi ome p'ɨrrɨapataɨrã mãma p'ananaé pasit'a. Mãɨpuru
         ãchi mãɨ p'ãp'orrode batoodak'ari Capernaunea Jesú jɨrɨde wãsidama. 25 Jesú senia k'ĩaria lao unusidaɨde idisidama:—Jarateaparí, pɨ ¿sãapae nãmá chesima?26 Jesupa p'anoosima:—Mɨa piarã jararuma: mãrapa k'awadawẽa p'anɨma chi mɨa ẽpẽerãpa ne p'ue oodak'apɨ́
         oodapa ne jara k'ɨ̃ria bɨt'a. Aba mɨ jɨrɨ p'anɨma mɨa nek'opik'ari jãwaanana pẽra.
         27 Mimiarãt'ɨ chik'o k'odai k'orea, mãɨ chik'o jõpari pẽra. Mãɨpari mimiat'ɨ chi Tachi
         Ak'õre ome ewaricha chok'ae bapiparí p'ana atadai k'orea. Mãɨ mɨ, chi Ẽpẽra Warrapa
         teaipɨ. Tachi Ak'õrepa mɨ mãɨ k'orea bɨsima.28 Mãɨpuru ãchia idisidama:—Taipa ¿k'ãre oodai p'anɨma Tachi Ak'õrepa oopi bɨt'a oodai k'orea?29 Jesupa p'anoosima:—Tachi Ak'õrepa oopi bɨ nãɨpɨ: chi ichia Peedade ĩjãanai p'anɨma.30-31 Mãɨpuru ãchia Jesua idisidama:—¿Pɨa taiyá k'ãre unupiima, pɨ pedea ĩjãanamẽrá? Tachi chõarãenapemarãpa ĩjũa pania
         newẽa bɨde maná k'opachidama. Tachi Ak'õre pedeade jara bɨma: “Ichia ɨt'aripema p'ana
         teasima ãchia k'odamẽrá”.- ¿Pɨa k'ãre ooima?32 Mãɨne Jesupa p'anoosima:—Mɨa piarã jararuma, mãɨ ɨt'aripema p'ana Moisepa mãrá teaé pasima. Mɨ Ak'õrepuru
         teasima. Mãɨ awara ɨt'aripema p'ana piarã mãrã́ tea bɨma. 33 Mãɨ Tachi Ak'õrepa teada p'ana ɨt'aripa chedapa nãɨ ĩjũanepemarã chok'ae bapiparima.+34 Ãchia jarasidama:—Tai Chipari, mãɨ chok'ae bapiparí p'ana ewaricha taiyá tea base.35 Jesupa jarasima:—Mãɨ Mɨpɨ. Mɨ mãɨ chok'ae bapiparí p'anapɨ. Mãɨpuru chi mɨmá cheru waa jarrapisia
         baiwẽma mãɨnepa chi mɨne ĩjãa bɨt'a waa opisia baiwẽma. 36 Maamina mɨa jarada jĩra, mɨa ẽpẽerãpa ne p'ue oodak'apɨ́ ooda mãrapa unusidamina ĩjãanawẽa
         p'anɨma. 37 Chi mɨ Ak'õrepa mɨá tea bɨ ẽpẽerã mɨmá chedaipɨ; mãɨrã ãyá jeret'aiwẽma. 38 Mɨ pajãnepa chewẽa bɨma mɨa k'ɨ̃ria bɨt'a ooi k'orea. Mãɨpari chesima mɨ Peedapa k'ɨ̃ria
         bɨt'u ooi k'orea. 39 Mɨ Peedapa k'ɨ̃ria bɨma ichia mɨá teadaɨrã aba pida atuapiemaapa, mãɨpari nãɨ jõru
         ewari parude, ãchi chok'ae p'irabaripiipɨ. 40 Mɨ Ak'õrepa piarã k'ɨ̃ria bɨma ẽpẽerãpa mɨ ichi Warra k'awadak'ari, mɨne ĩjãanak'ari
         ichi ome ewaricha chok'ae p'ananamẽrá. Mãɨya mɨa ãchi nãɨ jõru ewaride chok'ae p'irabaripiipɨ.41 Jesupa «mɨ chi p'ana ɨt'aripa chedade» ada pẽra, chi mãma p'anɨ judiorãpa ichi k'orea
         pedea piawẽa pedeasidama. 42 Nãɨya jarasidama:—¿Nãɨ Jesú, José warrawẽk'ãra? Chi ak'õre mãɨnepa chi nae tachia unupatama. ¿K'ãre
         k'orea ichi ɨt'aripa chesiade a bɨma?43 Mãɨya p'anɨne Jesupa jarasima:—Waa k'achia pedearãt'ɨ. 44 Abaɨ pida p'ue mɨne ĩjãaiwẽma mɨ Ak'õre, chi mɨ Peedapa ichi mɨmá enemeaepɨra. Maamina
         mɨ Ak'õrepa mãɨ enemeeipɨra nãɨ jõru ewaride mãɨ ẽpẽra mɨa chok'ae p'irabaripiipɨ.
         45 Tachi Ak'õre pari pedeapataɨrã k'art'ade nãɨya jara bɨma: “Tachi Ak'õrepa ãareaɨrã́
         jarateaipɨ”.- Mãɨya chi mɨ Ak'õre pedea ũrik'ari ichidepa k'awak'ari mɨne ĩjãane cheipɨ. 46 Mãɨpa jarawẽa bɨma abaɨpa Tachi Ak'õre unusit'a. Abapuru mɨ chi ichidepa chedapa mãɨ
         unu basima.47 »Mɨa piarã jararuma: ẽpẽrapa mɨne ĩjãaipɨra Tachi Ak'õre ome ewaricha chok'ae baipɨ.
         48 Mɨ chi p'ana chok'ae bapiparí p'anapɨ. 49 Mãra chõarãenapemarãpa ĩjũa pania newẽa bɨde maná k'o p'anasidamina, mãɨrã piusidama.
         50 Maamina chi nãɨ p'ana ɨt'aripa cheda k'oipɨra piuiwẽma. 51 Mɨ chi p'ana chok'ae bapiparí p'anapɨ, chi mãɨ p'ana ɨt'aripa chedapɨ. Parituapa mãɨ
         p'ana k'oipɨra ewaricha chok'ae baipɨ. Chi mɨa tea bɨ p'ana mɨ k'ak'uapɨ. Mɨa mɨ k'ak'ua
         teaipɨ, mãɨpa ẽpẽerã chok'ae p'ananamẽrá.52 Mãɨya bɨde judiorã ãchi tuaba k'ɨ̃risia awara awará k'ĩruu pedea p'anasidadepa jara
         p'aneesidama:—¿Sãmaasã́ ichi k'ak'ua tachiá k'opiima?53 Mãɨne Jesupa jarasima:—Mɨa piarã jararuma: mãrapa mɨ chi Ẽpẽra Warra k'ak'ua k'odaepɨra mãɨnepa mɨ oa todaepɨra,
         ewaricha chok'ae p'ananaiwẽma. 54-55 Mɨ k'ak'ua mãɨ piarãpɨ mãɨnepa mɨ oa mãɨ piarãpɨ. Mãɨpuru chi mɨ k'ak'ua k'o bɨt'a
         mãɨnepa chi mɨ oa to bɨt'a, mãɨ Tachi Ak'õre ome ewaricha chok'ae baipɨ. Nãɨ jõru
         ewaride mɨa mãɨ ẽpẽra chok'ae p'irabaripiipɨ.56 Chi mɨ k'ak'ua k'o bɨ mãɨnepa mɨ oa to bɨ, mɨ ome bɨma mãɨnepa mɨ ichi ome bɨma. 57 Mɨ Ak'õre chok'ae baparipa mɨ peesima. Ya mɨ ichidepa chok'ae bɨma. Ara mãɨ jĩra chi
         mɨ k'ak'ua k'o bɨpa mɨnepa chok'ae baipɨ. 58 Mɨ p'ana ɨt'aripa cheda chi piarãpɨ. Mãra chõarãenapemarãpa maná k'opachidamina ãarea
         piusidama. Maamina mɨ maná jĩra bɨwẽma. Chi nãɨ p'ana k'o bɨ ewaricha chok'ae baipɨ.59 Jesupa jõma mãɨ Capernaune jarateasima judiorã ará pedeapataɨ tede.Tachi Ak'õre ome ewaricha chok'ae p'ananai k'orea jarada60 Mãɨ jaratea bɨ ũrisidaɨde chok'ará Jesú ome p'anɨrãpa jarasidama: «Ichia jarada chi
         t'aju bɨma. ¿K'aipa mãɨ p'ue mãɨya k'ɨ̃riaima?»61 Jesupa k'awasima ichia jarateada k'orea ãchi mãɨya piawẽa pedea p'anɨt'a. Mãɨpuru
         jarasima:—Mãramá, mɨa jarateada ¿chi t'aju bɨk'ãra? 62 Mãɨyaipɨra mãrapa mɨ, chi Ẽpẽra Warra ichi naena badamá ɨt'aa wãrut'a ununaipɨra ¿sãmaasã́
         k'ɨ̃risiadaima? 63 Tachi Ak'õre Jaorepuru tachi chok'ae bapiparima. Nãɨ k'ak'uapa mãɨya p'ue ook'ama.
         Mɨa mãrá Tachi Ak'õre Jaoredepa jaratea bɨma mãra piarã chok'ae p'ananamẽrá. 64 Maamina eda waapẽarãpa waidi mɨ pedea ĩjãanawẽa p'anɨma.Jesupa mãɨya jarasima ichia naenaena k'awa bada pẽra k'airãpa ichi pedea ĩjãanawẽa
         p'anɨt'a mãɨnepa k'aipa ichi jitapii bɨt'a.65 Mãɨne Jesupa jarasima:—Mãɨ k'orea mɨa jarasima: mɨ Ak'õrepa ẽpẽra mɨmá enemeaepɨra, mãɨ ẽpẽrapa p'ue mɨne
         ĩjãaiwẽma.66 Mãɨpuru chok'ará Jesú k'aade wã p'ananarãpa ichi itu bɨsidama. Waa ichi ome p'ɨrrɨadaé
         pasima. 67 Mãɨpuru Jesupa ichia doce jɨrɨ atadaɨrã́ jarasima:—¿Mãra sida wã k'ɨ̃ria p'anɨk'ãra?68 Simón Pedropa p'anoosima:—Tai Chipari, tai ¿k'aimá wãnaima? Aba pɨapuru taiyá jarateaparima Tachi Ak'õre ome
         ewaricha chok'ae p'ananamẽrá. 69 Taipa pɨ pedea piarã ĩjãa p'anɨma mãɨnepa taipa piarã k'awa p'anɨma pɨ Tachi Ak'õrepa
         peeda jĩp'a bɨt'a.+70 Jesupa jarasima:—Mɨa mãra doce jɨrɨ atasima, mɨ ome p'ɨrrɨadamẽrá. Maamina mãranepema aba tioredepɨ.71 Jesupa Juda, Simón Iscariote warra k'orea pedea basima. Ichi Jesú ome p'ɨrrɨapataɨrã
         doce p'anɨnepemamina, mãɨpa ichi jitapii pasima.
         
            
               	Galilea. Mãɨ senia choma chi Napema K'art'a bɨdade Quinéret wa Cineret t'ɨ̃ jarapachidama. Ichiaba bɨ bɨma: Genesare. Luca 5:1.

               	Mãɨ ewaride jedek'o k'ak'o ocho mimiapachidama dosciento denario erreara tau jitai
                     k'orea.

               	6:14 Deuteronomio 18:15-18.

               	Mãɨ senia chi jet'ea diez kilómetro chaa bɨma. Mãɨpa jara bɨma cinco wa sei kilómetro
                     ãchi wii wãuta pasit'a.

               	Mãɨ griego pedeada ichiaba jara k'ɨ̃ria bɨma: «Mãɨne ichi p'ãp'orrode ateewã k'ɨ̃ria
                     p'anɨne, ãchi wãutamá pasidama».

               	6:30-31 Éxodo 16:4,15; Salmo 78:24; Nehemia 9:15.

               	Chok'ae bapiparima. Juanpa jara bɨma tachia Jesude ĩjãasidara, ewaricha chok'ae p'ananait'a, ichi Jaore
                     uru p'ananait'a tachi k'aripai k'orea mãɨnepa ichi pedea uru p'ananait'a ichi piarãpẽat'a
                     k'awadai k'orea.

               	6:45 Isaía 54:13.

               	Tachi Ak'õrepa peeda jĩp'a bɨt'a Griego pedeade chi eda waapẽarã k'art'ade bɨ bɨma: Tachi Ak'õrepa Tachi K'aripaparí teai jarada, chi Tachi Ak'õre chok'ae baparí Warra.

Jesú ũpẽarãpa ichide ĩjãanaé pada71 Mãɨya nak'ari Jesú Galilea tuade p'ɨrrɨa nipasima. Judea tuadea wã k'ɨ̃riaé pasima
         judiorã chi minachia k'awa p'anɨrãpa peadayá oo p'anasi pẽra. 2 Mãɨ judiorã te chak'ede p'anapataɨ arapaapataɨ ewari k'ait'a pa baside,-3 Jesú ũpẽarãpa ichiá jarasidama:—Nãmapema wãse Judeadea chi jãmapema pɨchi ome p'ɨrrɨapataɨrãpa mãɨ pɨchia ne oo bɨt'a
         ununamẽrá. 4 Chi ẽpẽerãpa ichi k'awapii k'ɨ̃ria bɨpɨra ne mẽra ooiwẽa bɨma. Pɨa ẽpẽerãpa ne p'ue
         oodak'apɨ́ oo bɨt'a ãareaɨrã taade oose, ãchia pɨ k'awadamẽrá.5 Mãɨya jarasidama ãchia pida ichide ĩjãanak'a pada pẽra. 6 Mãɨne Jesupa ãchiá jarasima:—Mɨ wãi ewari waidi pawẽma, maamina mãrapa k'ɨ̃riautade p'ue wãnai p'anɨma. 7 Nãɨ ĩjũanepemarãpa mãra k'ĩramá p'anɨwẽma. Maamina mɨt'a k'ĩramaa p'anɨma, ãchia nemietá
         oopataɨ mɨa mietaade a jara bɨ pẽra. 8 Wãt'ɨ mãɨ arapaapataɨ ewari oo p'anɨmá. Mɨ waidi wãiwẽma mɨ wãi ewari waidi ará pawẽ
         pẽra.9 Mãɨya jarak'ari Galilea tuade beesima.Arapaapataɨ ewari oomaa p'anɨmá Jesú wãna10 Mãɨne Jesú ũpẽarã mãɨ arapaapataɨ ewari oomaa p'anɨmá wãsidama. Mãɨya nak'ari Jesú
         wãsima. Maamina k'ĩup'ea wãsima ẽpẽerã́ k'awapidaemaapa. 11 Judiorã chi minachia k'awa p'anɨrãpa mãɨ arapaapataɨ ewaride ichi ara mãma jɨrɨ p'anasidaɨde,
         nãɨya idipachidama: «¿Jãɨ Jesú sãma bɨma?»12 Mãɨne chok'ará arí p'anɨrãpa Jesú k'orea wawaria pedeapachidama. Waapẽarãpa jarapachidama:
         «Ichi ẽpẽra pia bɨpɨ», maamina waapẽarãpa jarapachidama: «Mãɨyawẽma; ẽpẽerã seaparipɨ».
         13 Maamina judiorã chi minachia k'awa p'anɨrã wap'ea p'anɨ pẽra mi ãpia pida Jesú k'orea
         jĩk'ua pedeadak'a pasima.14 Mãɨ arapaapataɨ ewari estarik'a pak'ari mãɨ ooutade Jesú Tachi Ak'õre te minachia
         bɨdea wãk'ari tajataria jaratea beesima.+15 Mãɨya bɨde chi mãma nɨbada judiorãpa k'ãre k'awa k'ɨ̃risiadaé pasima. Nãɨya jarasidama:
         «¿Mãɨ ẽpẽra sãmaasã́ minachia k'awa bɨma, k'art'a atua bɨpa?»16 Mãɨne Jesupa ãchiá jarasima:—Mɨa jaratea bɨ mõrewẽma, mãɨpari mɨ peedadepɨ. 17 Chi Tachi Ak'õrepa k'ɨ̃ria bɨt'a ooi k'orea bɨpa k'awaipɨ chi mɨa jaratea bɨt'a Tachi
         Ak'õrenepa cherut'a wa mɨa mɨchi k'ɨ̃risiadepa jaratea bɨt'a. 18 Abaɨpa ara ichi k'ɨ̃risiadepa pedea bɨpɨra mãɨya oo bɨma ẽpẽerãpa ara ichi k'orea
         pia pedeadamẽrá. Maamina abaɨpa k'ɨ̃ria bɨpɨra waapẽarãpa chi ichi peeda k'orea pia
         pedea bɨpɨra, mãɨpa piarãpẽa pedea jaraparima; sea jarak'ama.19 Moisepa ichia bɨdat'a mãrá teasima. Maamina mãrapa mãɨ ichia bɨda ĩjãanak'ama. ¿K'ãre
         k'orea mãrapa mɨ peadayá oo p'anɨma?20 Mãɨne ẽpẽerãpa idisidama:—¿K'aipa pɨ pea k'ɨ̃ria bɨma? ¿Jaore mietá pɨ k'ak'uade bɨpa mãɨya k'ɨ̃risiapi bɨk'ãra?21 Jesupa p'anoosima:—Mɨa mimianak'apɨ́ ewaride ne ununak'á be aba ooda k'orea mãrapa k'awa k'ɨ̃risiadaé
         pasima.-22 Maamina mãra sida mimianak'apɨ́ ewaride ne oopatama. Ɨmɨk'ĩra k'ak'ua tauchaapatama
         Moisepa bɨda jĩra. (Piarã mãɨ oopataɨ Moisedepa cheé pasima, mãɨpari mãra chõarãenapemanepa
         chesima).-23 Moisepa bɨda oodai k'orea mãrapa mimianak'apɨ́ ewaride pida warra chak'e k'ak'ua tauchaapatama.
         Mãɨ mãra ¿k'ãre k'orea mɨ ome k'ĩruu p'anɨma mimianak'apɨ́ ewaride ẽpẽra jɨpa beepida
         k'orea? 24 Mãrapa unu p'anɨ k'orea piawẽa pedearãt'ɨ, mãɨpari chi piarãpẽa k'awadak'ari pia pedeat'ɨ.¿Jesú chi Tachi Ak'õrepa Tachi K'aripaparí teai jarada?25 Mãɨne chi eda Jerusalenepemarãpa ara ãstu idi para beepachima: «¿Nãɨt'u jɨrɨ p'anɨwẽk'ãra
         peadai k'orea? 26 Ak'ɨt'ɨ, ichi nãma ãareaɨrã taade pedea bɨma. Maamina mi ãpia pida ichiá ne jaradawẽa
         p'anɨma. ¿Chi minachia k'awa p'anɨrãpa k'ɨ̃risia p'anɨk'ãra ichi chi Tachi Ak'õrepa
         Tachi K'aripaparí teai jaradat'a?+27 Maamina tachia k'awa p'anɨma ichi sãmapemat'a. Tachi Ak'õrepa Tachi K'aripaparí teai
         jarada cherude mi ãpia pida k'awadaiwẽma ichi sãmãɨpa cherut'a».+28 Mãɨne Jesupa Tachi Ak'õre te tuda jaratea bɨde jĩk'ua jarasima:—Piarã mãrapa mɨ unupatama mãɨnepa sãmapemat'a+ k'awa p'anɨma. Maamina mɨ ara mɨchidepa chewẽa bɨma, mãɨpari mɨ chi piarã jaraparipa
         mɨ peesima. Mãrapa ichi k'awadawẽa p'anɨma. 29 Mɨa ichi k'awa bɨma, ichidepa cheda pẽra. Ara ichiapuru mɨ peesima.30 Mãɨ k'orea ãchia Jesú jita k'ɨ̃ria p'anasidama, maamina mi ãpia pida jitadaé pasima
         ichi ewari ará pawẽa bada pẽra. 31 Mãɨne ãareaɨrãpa ichide ĩjãasidama. Mãɨya jarasidama:—Tachi Ak'õrepa Tachi K'aripaparí teai jarada cherude ¿nãɨ ẽpẽrapa oo bɨ k'aepẽra
         ẽpẽerãpa ne p'ue oodak'apɨ́ atepe ooik'ãra?P'ariseorãpa Jesú jitadai k'orea p'anana32 P'ariseorãpa k'awasidama ẽpẽerãpa Jesú k'orea wawaria pedea p'anɨt'a. Mãɨ k'orea ãchia
         mãɨnepa chi p'aarerã minachia k'awapataɨrã pida Tachi Ak'õre te ot'eapataɨrã peesidama
         Jesú jitade wãnamẽrá. 33 Mãɨya p'anɨne Jesupa ẽpẽerã́ jarasima:—Mɨ mãra ome tãaraa baiwẽma. Mãɨya bak'ari mɨ peedamá wãipɨ. 34 Mãrapa mɨ jɨrɨdaipɨ maamina ununaiwẽma. Mɨ wãrumá mãra p'ue wãnaiwẽma.35 Mãɨ k'orea judiorã chi arí berãpa ara ãchi tuaba jara tuanasidama:—¿Sãmá wãi pẽra tachia ichi waa ununaiwẽane a bɨma? ¿Griegodepemarã tuadea wãik'ãra
         judiorã jãma berã́ jarateai k'orea? 36 ¿K'ãre k'orea ichia mãɨya jara bɨma: “Mãrapa mɨ jɨrɨdaipɨ maamina ununaiwẽma”? Mãɨnepa
         ¿k'ãre jara bɨma “Mɨ wãrumá mãra p'ue wãnaiwẽma”?Pania chok'ae bapiparí k'orea bɨda37 Mãɨ arapaapataɨ ewari oo p'anɨne chi k'aadeapema ewari chi choma bɨt'a basima. Mãɨ
         ewaride Jesú bai nɨbeek'ari jĩk'ua pedeasima:—Chi abaɨ opisia bɨpɨra mɨmá chese, maapae pania chok'ae bapiparidepema tose. 38 Tachi Ak'õre pedeade jara bɨma abaɨpa mɨne ĩjãaipɨra pania chok'ae bapiparí ara ichidepa
         to jĩra wea baipɨ.-39 Jesupa makɨɨdepa k'awapisima chi ichide ĩjãautapa Tachi Ak'õre Jaore atadait'a. Mãɨ
         ewaride Tachi Ak'õre Jaore waidi chewẽa basima Jesú waidi pajãnea wãwẽa badadeepuru.Ẽpẽerãpa Jesú k'orea awara awará pedea tuanana40 Mãɨ pedea ũrisidaɨde arí p'anɨrãpa jarasidama: «Piarã nãɨ ẽpẽra Tachi Ak'õre pari
         pedeaparí chi minachia k'awa bɨ chei badapɨ».-41 Mãɨnepa waapẽarãpa jarasidama: «Ichi Tachi Ak'õrepa Tachi K'aripaparí teai jaradapɨ».Maamina waapẽarãpa jarasidama: «Mãɨyawẽma. ¿Tachi Ak'õrepa Tachi K'aripaparí teai
         jarada Galileadepa cheik'ãra? 42 ¿Tachi Ak'õre pedeade jara bɨwẽk'ãra ichi Davidepa cheit'a? ¿Daví p'uuru Belenepa
         chei bɨwẽk'ãra?»+43 Mãɨya Jesú k'orea ara ãchi k'ak'awá p'anasima. 44 Chi eda waapẽarãpa ichi jita k'ɨ̃ria p'anasidama, maamina mi ãpia pida jitadaé pasima.Judiorã chi minachia k'awa p'anɨrãpa Jesude ĩjãanawẽa p'anana45 Chi Tachi Ak'õre te ot'eapataɨrã jĩitea chedak'ari, p'ariseorã mãɨnepa p'aarerã chi
         mãɨrã chaarearãpa ãchiá idisidama:—¿K'ãre k'orea ichi enemeenaé pasima?46 Mãɨne ãchia p'anoosidama:—Abaɨ pida jãɨ ẽpẽra jĩra pedeak'ama.47 Mãɨ k'orea p'ariseorãpa jarasidama:—¿Mãɨya bɨpɨra ichia mãra sida seasik'ãra? 48 ¿Tai p'ariseorãpa, wa waapẽarã chi chaarearã pida ichide ĩjãa p'anɨk'ãra? 49 Chi ichide ĩjãa bepa Moisepa bɨda atua p'anɨma. Ãchi Tachi Ak'õrepa ɨtɨaipɨ.50 Mãɨne Nicodemo ãchi ome basima. Ichi Jesumá naena teamasi pedeade wã bada pasima.- Ãchiá jarasima:51 —Maamina ¿Moisepa bɨdade jara bɨk'ãra tachia paritua ẽpẽra p'ue ɨtɨadait'a, ichi pedea
         ũrinai naena? ¿Ichia ooda naa k'awadai p'anɨwẽk'ãra?52 Ãchia p'anoosidama:—¿Mãɨyara pɨ Galileadepemak'ãra? Tachi Ak'õre pedea minachia eda jara base. Mãɨne
         pɨa k'awaipɨ abaɨ pida Tachi Ak'õre pari pedeaparí Galileadepa chewẽt'a.+53 [Mãɨya tuananak'ari ãareaɨrã ãchi techa wãsidama.+
            
               	7:2 Levítico 23:33-43.

               	Mãɨ arapaapataɨ ewari ocho ewari oopachidama.

               	7:21 Juan 5:1-9.

               	7:22 Génesi 17:10-27.

               	Tachi Ak'õrepa Tachi K'aripaparí teai jarada. Griego pedeade nãɨya bɨ bɨma: Cristo.

               	Waapẽarã judiorãpa jarapachidama Tachi Ak'õrepa Tachi K'aripaparí teai jarada mi ãpia
                     pida k'awadaiwẽt'a, aba ichia Israel k'aripai ewaridea.

               	Sãmapemat'a. Jesú Nazaredepema pasima.

               	7:38 Isaía 44:3; 55:1-4; 58:1; Joel 3:18; Zak'aria 13:1.

               	7:40 Juan 1:21; 6:14; Deuteronomio 18:15-19.

               	Daví. 2 Samuel 7:12; Salmo 89:3-4; 132:11-12Belenepa. Mik'ea 5:2.

               	7:50 Juan 3:1-12.

               	P'ariseorãpa piawẽa jarasidama. Joná Gat-hep'erdepema pasit'a. Mãɨ p'uuru Nazaré k'ait'a
                     basima Galilea tuade. 2 Reye 14:25.

               	Griego pedeade chok'ará k'art'ade versículo 7:53—8:1 newẽma.

Wẽra ɨmɨk'ĩra awaraɨ ome k'ãina81 Maapae Jesú Olivo eyadea wãsima. 2 Norema tap'ede mãicha Tachi Ak'õre tede eda wãsima. Mãma bɨde ẽpẽerã minachia ichimá
         cheepɨrɨsidama. Jeeda suak'abari beek'ari ãchiá jaratea beesima.3 Mãɨya p'anɨne judiorã Moisepa bɨda jarateapataɨrãpa mãɨnepa p'ariseorãpa wẽra ɨmɨk'ĩra
         awaraɨ ome k'ãi bɨ jitadada ateewãsidama. Mãɨ wẽra chi arí p'anɨ esa bɨdak'ari 4 Jesua jarasidama:—Jarateaparí, taipa nãɨ wẽra ɨmɨk'ĩra awaraɨ ome k'ãi bɨt'a jitasidama. 5 Moisepa bɨdade jara bɨma jãkɨɨ wẽrarã mawarapa bat'a peapidai p'anɨt'a.+ Pɨmá ¿pia bɨk'ãra mãɨya oodait'a?6 Ãchia mãɨya jarasidama Jesupa sãmaasã́ p'anooi k'awadayá. Ichiá k'achia pedeapidai
         k'ɨ̃risia p'anasidama. Mãɨne Jesú jeeda barrobari k'obeek'ari, ichi jua jiminipa ĩjũane
         bɨpodosima. 7 Maamina ãchia waa idi p'anɨ pẽra p'irabarik'ari jarasima:—Chi mãranepema nemietá ook'apɨɨpa mawara atak'ari nãɨ wẽramá naa bat'ai bɨma.-8 Mãɨya jarak'ari Jesupa mãicha ĩjũane bɨpodosima. 9 Jesupa jarada ũrisidaɨde ara mãɨne ãchi abaabá wãpodosidama.+ Naa chõarã ãyá wãsidama. Mãɨ ɨ̃ari k'ũtãarã sida ãyá wãpodosidama. Jesú mãɨ wẽra
         ome ichi tuaba beesima. 10 Jesú bai nɨbeeside wẽra ichi tuaba bai nɨbɨt'a unusima.+ Maapae idisima:—Pɨ nemietá oo bɨade a p'anɨrã ¿sãma p'anɨma?+ ¿K'aipa pɨ nepɨra pará bɨade aima?11 Wẽrapa p'anoosima:—Aba pida, mɨ Chipari.Jesupa jarasima:—Mɨa pida pɨ nepɨra pará bɨade awẽma. Wãse, maamina waa nemietá oorãse.]Jesú nãɨ ĩjũanepemarã pae ɨnaa bɨpɨ12 Mãɨya nak'ari Jesupa ẽpẽerã́ mãicha jarasima:—Mɨ nãɨ ĩjũanepemarã pae ɨnaa bɨ jĩra bɨma. Parituapa mɨ k'aade wãipɨra p'ãrione nipaiwẽma,
         mãɨpari ɨnaane bɨ pẽra chok'ae baipɨ.13 Mãɨne p'ariseorãpa Jesua jarasidama:—Pɨa ara pɨchi k'orea pedea bɨ pẽra mãɨpa jarawẽa bɨma pɨa jara bɨ piarãpɨ.14 Jesupa jarasima:—Ara mɨchi k'orea pedea bɨmina mɨa jara bɨ piarãpɨ. Mɨa k'awa bɨma mɨ sãmãɨpa chesit'a
         mãɨnepa sãmá mãicha wãit'a. Maamina mãrapa mãɨ atua p'anɨma.-15 Mãrapa nãɨ ĩjũanepema k'ɨ̃risiadepa mɨ ak'ɨ p'anɨma. Mɨa aba pida mãra jĩra mãɨya
         ak'ɨk'ama. 16 Mɨa ẽpẽerã sãmaasã́ be ak'ɨk'ari jaraipɨra, mɨa jara bɨ piarãpɨ, mɨ tuaba pida mãɨya
         jarawẽa bɨ pẽra. Mãɨpari mɨ Ak'õre, mɨ Peedapa mɨ ome mãɨya jara bɨma. 17 Mãrapa chi Moisepa bɨda uru p'anɨma. Mãɨ bɨdade jara bɨma ẽpẽra umeepa abarik'a pedea
         audaipɨra ãchia jara p'anɨt'a piarãpɨ.-18 Ara mãɨ jĩra ara mɨchi k'orea pedea bɨma, mãɨnepa mɨ Ak'õre, mɨ Peedapa mɨ k'orea
         pedea bɨma.19 Mãɨne ãchia Jesua idisidama:—Mãɨya bɨpɨra pɨ ak'õre ¿sãma bɨma?Jesupa p'anoosima:—Mãrapa mɨ atua p'anɨma mãɨnepa mɨ Ak'õre atua p'anɨma. Mãrapa mɨ piarã k'awautapara,
         mɨ Ak'õre sida k'awadai pasima.20 Jesupa Tachi Ak'õre te eda, erreara Tachi Ak'õrea teapataɨmá jaratea baside jõma mãɨ
         jarasima. Maamina mi ãpia pida ichi jitadaé pasima ichi ewari waidi pawẽa bada pẽra.Mɨ wãrumá mãra p'ue wãnaiwẽma21 Maapae Jesupa jarasima:—Mɨ wãipɨ. Wãk'ari mãrapa mɨ jɨrɨdaipɨ maamina waa ununaiwẽma. Mãrapa mɨne ĩjãanawẽ
         pẽra nemietaade piudaipɨ. Piarã mɨ wãrumá mãra p'ue wãnaiwẽma.22 Mãɨpuru judiorã chaarearãpa ãchi tuaba pedea tuanasidama:—Mãɨya bɨpɨra ¿ichi tuaba piuik'ãra? ¿Ichia mãɨ k'orea jara bɨwẽk'ãra: “Mɨ wãrumá
         mãra p'ue wãnaiwẽane a bɨma”?23 Mãɨne Jesupa jarasima:—Mãra nãɨ ĩjũanepemarãpɨ, maamina mɨ pajãnepemapɨ. Mɨ nãɨ ĩjũanepemawẽma. 24 Mãɨpuru mɨa jarasima mãra nemietaade piudaipɨ. Mãrapa chi Mɨt'u ĩjãanaepɨra nemietaade
         piudaipɨ.+25 Mãɨpuru ãchia idisidama:—¿Pɨ k'aima?Jesupa p'anoosima:—Mɨ chesiedapema, mãɨ mãrá jara bɨma.+26 Mɨa ne minachia mãra k'orea pedeai bɨma, mãra nepɨra pará p'anɨane ai k'orea. Maamina
         mãɨyaiwẽma. Chi mɨ peeda pedea piarãpɨ. Mɨa chi ichidepa ũri bɨt'a nãɨ ĩjũanepemarã́
         jaraparima.27 Maamina ãchia k'awadaé pasima Jesupa ichi Ak'õre k'orea pedea bɨt'a. 28 Mãɨpuru ichia jarasima:—Mãrapa mɨ, chi Ẽpẽra Warra ɨt'ɨ barijira bɨutade k'awadaipɨ chi Mɨt'a. K'awadaipɨ
         mɨa mi ãpia pida ara mɨa k'ɨ̃ria bɨ jĩra ook'at'a. Mãɨnepa k'awadaipɨ mɨ Ak'õrepa
         jarateada jĩra mɨa pedea bɨt'a. 29 Mɨ Peeda mɨ ome bɨma. Mɨ Ak'õrepa mɨ tuaba ameek'ama mɨa ewaricha ichia k'ɨ̃ria bɨt'a
         oo bapari pẽra.30 Jesupa mãɨya pedea baside chok'araɨrãpa ichide ĩjãasidama.Abrahanepa ununaanarã31 Maapae Jesupa judiorã ichide ĩjãautarã́ jarasima:—Mãrapa mɨ pedea ĩjãa p'ananaipɨra, piarã mɨ ome p'ɨrrɨapataɨrã p'ananaipɨ. 32 Mɨnepa mãrapa Tachi Ak'õre piarã k'awadaipɨ. Mãɨpa mãra chipari pae pari mimiaparí
         beada pari ãjã́ p'ananaipɨ.33 Maamina ãchia jarasidama:—Tai Abrahanepa ununana pẽra, tai chipari pae pari mimiapataɨrãwẽpɨ. ¿Sãmaasã́ pɨa
         tai pari ãjã́ p'ananayane a bɨma?34 Jesupa p'anoosima:—Mɨa piarã jararuma: nemietá oopataɨrã mãɨ nemietá pae pari mimiapataɨrãpɨ. 35 Chi chipari pae pari mimiaparí ichi chiparidirã ome ap'i baiwẽma, maamina chi chipari
         warra ichi ak'õre ome ewaricha baparima.-36 Mãɨpuru Tachi Ak'õre Warrapa mãra ãjã́ pari bɨipɨra, piarã pari ãjã́ p'aneenaipɨ.
         37 Mɨa k'awa bɨma mãra Abrahanepa ununaanat'a, maamina mɨ pea k'ɨ̃ria p'anɨma mɨ pedea
         ĩjãanawẽa p'anɨ pẽra. 38 Mɨa jara bɨma jõma mɨ Ak'õrepa mɨá jarateadat'a. Mãɨne mãrapa ĩjãa p'anɨma mãra ak'õrepa
         ũripidat'a.39 Ãchia p'anoosidama:—Tai chõarãenapema ak'õre Abrahanpɨ.Maamina Jesupa jarasima:—Mãra piarã Abrahán warrarã padapara ichia ooda jĩra oodai pasima. 40 Mɨa mãrá piarã pedea jara bɨma Tachi Ak'õrepa mɨá k'awapida jĩra. Maamina mãrapa mɨ
         pea k'ɨ̃ria p'anɨma. ¿Abrahanpa mãɨya oosik'ãra? 41 Mãrapa machi ak'õrepa oopari jĩra oopatama.Mãɨne ãchia jarasidama:—¡Maamina tai wẽra tuu bɨpa t'õnawẽma! Taipa Ak'õre abapuru uru p'anɨma. Mãɨ Tachi
         Ak'õrepɨ.42 Jesupa jarasima:—Tachi Ak'õre mãra Ak'õrepara, mãrapa mɨ piarã k'ɨ̃rianai pasima, Tachi Ak'õrenepa
         chek'ari nãma bɨ pẽra. Mɨ ara mɨnepa chewẽa pasima. Ichiapuru peesima. 43 Mɨa jara bɨ ¿k'ãre k'orea mãrapa k'awadawẽa p'anɨma? Mãrapa k'awadawẽa p'anɨma, mɨ
         pedea ũri k'ɨ̃rianak'a pẽra. 44 Mãra ak'õre tiorepɨ. Mãɨpuru ichia k'ɨ̃ria bɨt'a mãrapa oo k'ɨ̃ria p'anɨma. Ichi jua
         chiwidiedadepema mĩa peaparima. Piarãnepa bak'ama chi piarãt'a ichide newẽ pẽra. Sea
         jararude ichidiidepema jaraparima, seajarapari pẽra mãɨnepa sea ak'õre pẽra. 45 Mɨa piarã pedea jara bɨmina mãrapa mɨ pedea ĩjãanak'ama. 46 ¿K'ai mãranepemapa mɨa piarã nemietá oo bɨade aima? Mɨa piarã pedea jara bɨpɨra, ¿k'ãre
         k'orea mɨ pedea ĩjãanawẽa p'anɨma? 47 Chi Tachi Ak'õrene ĩjãa bɨpa ichi pedea pia ũrik'ari ooparima maamina mãra Tachi Ak'õrenewẽ
         pẽra ichi pedea ũrinak'ari, oodak'ama.Abrahán bai naena Mɨ bada48 Maapae judiorãpa Jesua jarasidama:—¡Pɨ Samariadepemapɨ mãɨnepa jaore mietá uru bɨpɨ! ¿Taipa arí jara p'anɨwẽk'ãra?49 Mãɨne Jesupa jarasima:—Mɨ jaore mietá newẽma. Mɨ Ak'õre k'orea pia pedeaparima. Maamina mãrapa mɨ k'orea
         pia pedeadak'ama. 50 Mɨa jɨrɨwẽma ẽpẽerãpa mɨ k'orea pia pedeadamẽrá. Maamina chi mãɨ jɨrɨi bɨt'a aba bɨma.
         Ichiapuru ẽpẽerã nepɨra ak'ɨparima. 51 Mɨa piarã jararuma, chi mɨ pedea ĩjãak'ari oo bɨt'a mãɨ piuk'á paipɨ.52 Mãɨne judiorãpa Jesua jarasidama:—Naapae taipa k'awautama pɨ jaore mietá uru bɨt'a. Abrahán piusima. Ãarea Tachi Ak'õre
         pari pedeapataɨrã sida piusidama, maamina pɨa jara bɨma: “Mɨ pedea ĩjãak'ari oo bɨt'a
         mãɨ piuk'á paipɨ”. 53 Mãɨyara ¿pɨ tai chõarãenapema Abrahán k'aepẽra chi atepe bɨk'ãra? Ichi piusima, mãɨnepa
         jõma Tachi Ak'õre pari pedeapataɨrã piusidama. Pɨ ¿k'ai k'ɨ̃risia bɨma?54 Jesupa p'anoosima:—Ara mɨ k'orea pia pedeaipɨra mãɨpa jarawẽa bɨma mɨ chi atepe pia bɨt'a. Maamina mɨ
         Ak'õrepa mɨ k'orea pia pedea bɨma. Mãrapa ichi mãra Tachi Ak'õreane a p'anɨma. 55 Maamina ichi atua p'anɨma. Mãɨne mɨa ichi k'awa bɨma. Ichi atua bɨade adapara mɨ mãra
         jĩra chi sea bai pasima. Maamina mɨa ichi k'awa bɨ pẽra ichi pedea oo bɨma. 56 Mãra chõarãenapema Abrahán arapaasima mɨ nãɨ ĩjũanea cheru ewari unui k'awa bada pẽra.
         Piarã unuk'ari maapae minachia arapá beesima.57 Mãɨne judiorãpa Jesua jarasidama:—Pɨ waidi cincuenta ãyo bɨwẽma. ¿Sãmaasã́ pɨa Abrahán unusiade a bɨma?58 Jesupa p'anoosima:—Mɨa piarã jararuma: Abrahán bai naena Mɨpɨ.-59 Jesupa mãɨya jarada k'orea judiorãpa mawara atasidama ichi bat'a peadayá.- Maamina Jesú mĩruk'ari Tachi Ak'õre te edapema ãyá wãsima.+
            
               	Ichiaba jara bɨma chi ɨmɨk'ĩra sida piui bɨt'a. Levítico 20:10; Deuteronomio 22:22.

               	8:7 Deuteronomio 17:6-7.

               	Griego pedeade chi eda waapẽarã k'art'ade nãɨya bɨ bɨma: Ãchi sõne k'awa p'anasidama jĩp'a p'anawẽt'a.

               	Wẽra ichi tuaba bai nɨbɨt'a unusima. Griego pedeade chi eda waapẽarã k'art'ade mãɨ newẽma.

               	Pɨ nemietá oo bɨade a p'anɨrã. Griego pedeade chi eda waapẽarã k'art'ade mãɨ newẽma.

               	8:14 Juan 7:27-29.

               	8:17 Deuteronomio 17:6; 19:15.

               	Mɨt'u. Mãɨnepa Jesupa jara basima ichi Tachi Ak'õrepɨ. Éxodo 3:13-14.

               	Mɨ chesiedapema, mãɨ mãrá jara bɨma. Griego pedeade mãɨ pia bɨwẽma. Waapẽarãmá jara bɨma: «Mɨa mãrá ¿k'ãre k'awa jarai
                     bɨma?» wa «Mɨ ¿k'ãre k'orea mãra ome pedeai bɨma?»

               	8:35 Génesi 21:9-13.

               	8:58 Éxodo 3:13-14.

               	8:59 Levítico 24:14.

               	Griego pedeade chi eda waapẽarã k'art'ade bɨ bɨma: Jesú ara ãchi t'ãena wãsima.

            

         
      

   
      
         9
Jesupa ẽpẽra tau p'ãrio t'õna jɨpa beepida91 Wãrune Jesupa unusima ẽpẽra ichi t'õnaenapema tau p'ãrio bɨt'a. 2 Mãɨne Jesú ome p'ɨrrɨapataɨrãpa idisidama:—Jarateaparí, ¿k'aipa nemietá oodadepa nãɨ ẽpẽra jãɨya tau p'ãrio t'õsima? ¿Ichi ak'õre
         mãɨnepa chi naepa nemietá oodaadadepa, wa ichia nemietá oodadepa?3 Jesupa p'anoosima:—Ichia nemietá oodadepa wa chi ak'õrerãpa nemietá oodaadadepa jãɨya t'õé pasima. Mãɨpari
         chi tau p'ãrio t'õsima ichidepa Tachi Ak'õrepa ne oorut'a ẽpẽerãpa ununamẽrá. 4 Mãɨpuru ara ãst'á bɨeda, chi mɨ Peedapa oopi bɨt'a mɨa ãarea ooi bɨma. Mãɨ k'iuk'ari
         abaɨ pida p'ue mimiak'ama. 5 Maamina nãɨ ĩjũane bɨde mɨ ẽpẽerã pae ɨnaa bɨ jĩra bɨma mɨ Ak'õre k'orea k'awadamẽrá.6 Mãɨya jarak'ari Jesupa ĩjũane iduk'ari yooro susua ook'ari, chi tau p'ãrio bɨ taude
         p'ɨrɨsima. 7 Maapae Jesupa ichiá jarasima:—K'uipataɨ Siloé apataɨmá sɨɨde wãse. (Mãɨ t'ɨ̃ jara bɨma “peeda”).-Ara mãɨne chi tau p'ãrio bɨ wãk'ari ichi tau sɨɨk'ari unu beesima. Maapae ichi tiidá
         wãsima. 8 Ichi te k'ait'a berãpa mãɨnepa chi ichia erreara idipachit'a unupachidaɨrãpa jarapachidama:
         «¿Nãɨ chi erreara idi suak'abari bapachiwẽk'ãra?»9 Chi eda waapẽarãpa ichiade apachidama. Waapẽarãpa ichi jĩra bɨmina ichiwẽane apachidama.
         Maamina chi tau p'ãrio badapa jarasima: «Piarã mɨpɨ».10 Mãɨne ichiá idisidama:—¿Sãmaasã́ pɨa unu beesima?11 Ichia p'anoosima:—Ẽpẽra Jesú apataɨpa yooro susua ook'ari mɨ taucha p'ɨrɨsima. Maapae ichia jarasima:
         “K'uipataɨ Siloé apataɨmá sɨɨde wãse”. Wãk'ari mɨ tau sɨɨside unu beesima.12 Mãɨne ãchia idisidama:—Mãɨ ẽpẽra ¿sãma bɨma?Ichia p'anoosima:—Mɨa atuapɨ.P'ariseorãpa tau p'ãrio badá minachia idi p'anana13-14 Jesupa yooro susua ook'ari tau p'ãrio bɨ jɨpa beepida ewari, mãɨ chi mimianak'apɨ́
         ewari pasima. Mãɨpuru chi tau p'ãrio bada waapẽarãpa p'ariseorãmá ateewãsidama. 15 Maapae p'ariseorã pida mãɨ ẽpẽrá idisidama sãmaasã́ pɨ tau pia beesit'a. Mãɨne ichia
         jarasima:—Ichia yooro susua ook'ari mɨ taucha p'ɨrɨsima. Maapae mɨa paniapa sɨɨside unu beesima.16 Chi waapẽarã p'ariseorãpa jarasidama: «Mãɨ ẽpẽra Tachi Ak'õrenepa chewẽa bɨma, mimianak'apɨ́
         ewaride chi tachia ne oodaiwẽa p'anɨne mãɨya ooda pẽra».Maamina waapẽarãpa jarasidama: «¿Sãmaasã́ nemietá ooparí ẽpẽrapa mãɨ ẽpẽerãpa ne p'ue
         oodak'apɨ́ p'ue oosima?»Mãɨya ara ãchi paara ne wawaria pedea p'aneesidama. 17 Mãɨya p'anɨne mãicha chi tau p'ãrio badá idisidama:—Mãɨ ẽpẽra, chi pɨ tau jɨpa beepida, pɨmá ¿k'ai mãɨya bɨma?Chi tau p'ãrio badapa p'anoosima:—Mɨmá ichi Tachi Ak'õre pari pedeaparipɨ.18 Maamina judiorã chi chaarearãpa ĩjãanak'a pasima mãɨ ẽpẽra naena tau p'ãrio basit'a.
         Mãɨpuru chi ak'õre chi nae ome t'ɨ̃ peesidama. 19 Maapae ãchiá idisidama:—¿Nãɨ mãra warra tau p'ãrio t'õna padat'a? ¿Sãmaasã́ idiapae ichia unu bɨma?20 Ãchia p'anoosidama:—Taipa k'awa p'anɨma nãɨ tai warra tau p'ãrio t'õ badat'a. 21 Maamina atua p'anɨma sãmaasã́ idiapae unu beesit'a, mãɨnepa atua p'anɨma k'aipa ichi
         jɨpa beepisit'a. Ichi chõa pẽra ichiá idit'ɨ. Ara ichi pari pedeaipɨ.22 Chi ak'õrepa mãɨnepa chi naepa mãɨya jarasidama judiorã chaarearã wap'ea p'anɨ pẽra.
         Piarã mãɨ judiorãpa jarasidama parituapa Jesú Tachi Ak'õrepa Tachi K'aripaparí teai
         jaradaade aipɨra, mãɨ chi judiorã ará pedeapataɨ tedepema ãyá jeret'aadayade asidama.
         23 Mãɨpuru ak'õrerãpa jarasidama: «Ichi chõa pẽra ichiá idit'ɨ».24 Mãɨpuru judiorã chi mãɨrã chaarearãpa chi tau p'ãrio badá mãicha t'ɨ̃nak'ari jarasidama:—Tachi Ak'õre k'ĩrari taiyá jãɨ ẽpẽra k'orea piarã jarase.+ Taipa k'awa p'anɨma ichi nemietá ooparipɨ.25 Tau p'ãrio badapa jarasima:—Mɨa atua bɨma ichia nemietá ooparit'a wa ook'apɨ́. Abapuru k'awa bɨma mɨ tau p'ãrio
         basit'a maamina naapae unu bɨt'a.26 Mãɨne ãchia mãicha ichiá idisidama:—Ichia ¿sãmaasã́ oosima? ¿K'ãre oosima pɨ tau jɨpa beepi k'orea?27 Ichia p'anoosima:—Mɨa mãrá jarasima maamina ĩjãanaé pasima. Mãɨ ¿k'ãre k'orea mãicha ũri k'ɨ̃ria p'anɨma?
         ¿Mãra sida ichi ome p'ɨrrɨa k'ɨ̃ria p'anɨk'ãra?28 Mãɨpuru ãchia ichi nãɨya ɨtɨasidama:—Pɨ jãɨ ẽpẽra ome p'ɨrrɨaparipɨ, maamina tai Moisepa bɨdadepa nipapatama. 29 Taipa k'awa p'anɨma Tachi Ak'õrepa Moisea pedeasit'a,- maamina jãɨ ẽpẽra sãmapemat'a atua p'anɨma.30 Mãɨne tau p'ãrio badapa jarasima:—¿K'ãre k'orea mãrapa ichi sãmapemat'a atua p'anɨane a p'anɨma? ¿Ichia mɨ tau jɨpa
         beepié pasik'ãra? 31 Tachia k'awa p'anɨma nemietá oopataɨrãpa idiuta Tachi Ak'õrepa pia ũrik'at'a. Mãɨ
         awara k'awa p'anɨma parituapa Tachi Ak'õre wap'ea bɨpɨra mãɨnepa ichia k'ɨ̃ria bɨt'a
         oo bɨpɨra, chi mãɨpa idirut'a Tachi Ak'õrepa pia ũriparit'a.-32 Ewariaba pida tachia tau p'ãrio t'õna jɨpa beepisit'a ũrinak'ama. 33 Nãɨ ẽpẽra Tachi Ak'õrenepa chedawẽpara mi ãpia pida p'ue ne ooiwẽ pasima.34 Mãɨne judiorã chi chaarearãpa ichi ɨtɨasidama:—Pɨ t'õnanepa nemietá ooparima. ¿Sãmaasã́ taiyá ne jarateaima?Mãɨ k'orea ichi chi judiorã ará pedeapataɨ tedepema ãyá jeret'aasidama.Chi piarã tau p'ãrio be35 Jesupa ũrisima tau p'ãrio bada ãyá jeret'aasidat'a. Mãɨ k'orea ichi jɨrɨde wãsima.
         Unuk'ari idisima:—¿Pɨa chi Ẽpẽra Warrade piarã ĩjãa bɨk'ãra?+36 Ichia jarasima:—¿Mãɨ k'aima? Mɨá jarase mɨa ichide piarã ĩjãai k'orea.37 Jesupa p'anoosima:—Pɨa ichi unu bɨma. Mɨ, chi pɨ ome pedea bɨt'a mãɨpɨ.38 Ara mãɨne Jesú k'ĩrari sĩraporode k'obeek'ari jarasima:—Mɨ Chipari, mɨa ĩjãa bɨma.39 Mãɨne Jesupa jarasima:—Mɨ nãɨ ĩjũanea chesima ẽpẽerã nepɨra ak'ɨi k'orea. Mãɨya chi tau p'ãrio be jĩra bepa
         ununaipɨ mãɨnepa chi unu p'anɨane a p'anɨ tau p'ãrio be jĩra p'aneenaipɨ.40 Waapẽarã p'ariseorã Jesú k'ait'a p'anɨpa mãɨ pedea ũrisidaɨde idisidama:—Pɨa ¿k'ãre k'orea mãɨya jara bɨma? ¿Tai tau p'ãrio p'anɨk'ãra?41 Jesupa p'anoosima:—Mãra piarã tau p'ãrio p'ananapara, nemietá oopataɨ k'orea nepɨra pará p'anɨane adaiwẽ
         pasima. Maamina mãrapa unu p'anɨane a p'anɨ pẽra nemietaade p'anɨma.
         
            
               	9:7 Génesi 49:10; Isaía 8:5-8.

               	Griego pedeade nãɨya bɨ bɨma: Tachi Ak'õrea pia pedease.

               	9:29 Éxodo 33:11.

               	9:31 Salmo 66:18; Proverbio 15:29.

               	Ẽpẽra Warra. Griego pedeade chi eda waapẽarã k'art'ade bɨ bɨma: Tachi Ak'õre Warra.

Mɨ oveja ak'ɨparí chi pia bɨpɨ101 Mãɨ ewaride Jesupa jarasima:«Mɨa piarã jararuma: chi abaɨ oveja k'ãipataɨ ɨari eda wãepɨra, mãɨpari awaraɨ ɨari
         eda wãsira, mãɨ ẽpẽra mẽapemarã jĩra bɨpɨ mãɨnepa nechɨaparipɨ. 2 Maamina chi k'ãipataɨde eda wãpataɨmá eda wãparit'a chi oveja ak'ɨparipɨ. 3 Mãɨ pae k'ãipataɨ ak'ɨparipa chi eda wãpataɨ ewaparima. Ovejapa ãchi ak'ɨparí pedea
         k'awa p'anɨma. Ãchicha t'ɨ̃k'oak'ari tajatá ateewãparima.-4 Jõma tajatá ateewãk'ari ãchi naa wãparima. Oveja ichi k'aade wãpatama ichi pedea k'awa
         p'anɨ pẽra. 5 Maamina ãchia chi ununak'at'a k'aade wãnak'ama, mãɨpari mĩrupatama mãɨ pedea atua
         p'anɨ pẽra».6 Jesú ne jara bɨdepa mãɨya pedeasima maamina judiorãpa k'awadaé pasima k'ãre jara bɨt'a.
         7 Mãɨpuru Jesupa nãɨya jarasima: «Mɨa piarã jararuma, chi oveja eda wãpataɨ mɨpɨ. 8 Mɨ chei naena chok'ará nechɨapataɨrã jĩra mãɨnepa mẽapemarã jĩra chepachidama. Maamina
         chi ovejarãpa ãchi pedea ĩjãanaé pasima.9 »Mɨ chi eda wãpataɨpɨ. Chi mɨnepa eda wãru nemietaadepema k'aripaipɨ. Ne k'ɨ̃risiawẽa
         baipɨ, mãɨ ichia newẽa bɨ Tachi Ak'õrepa teai pẽra.+10 Chi nechɨaparí cheparima oveja chɨai k'orea, peai k'orea mãɨnepa atuapii k'orea. Maamina
         mɨ chesima ẽpẽerãpa chok'ae bai ara minachia uru p'ananamẽrá.11 »Mɨ oveja ak'ɨparí chi pia bɨpɨ. Chi oveja ak'ɨparí pia ichi oveja k'orea piui bɨma.
         12 Maamina abaɨpa erreara k'orea oveja ak'ɨ baipɨra, usa k'achia cherude chi oveja ameek'oak'ari
         ãyá mĩruwãipɨ. Oveja ichidiwẽ pẽra pia ak'ɨk'ama. Mãɨne usa k'achiapa oveja aba jitade
         cherude waapẽarã jĩichoapatama. 13 Mãɨ ẽpẽra mĩruwãparima abapuru erreara k'oreapuru oveja ak'ɨpari pẽra. Ichia k'ɨ̃risiak'ama
         oveja pia p'ananamẽrá.14 »Mɨ oveja ak'ɨpari chi pia bɨpɨ. Mɨchidirã k'awa bɨma chi oveja ak'ɨparipa ichi oveja
         k'awa bɨ jĩra. Mãɨnepa mɨchidirãpa mɨ k'awa p'anɨma. 15 Ara mãɨ jĩra mɨ Ak'õrepa mɨ k'awa bɨma mãɨnepa mɨa mɨ Ak'õre k'awa bɨma. Mɨ mɨchi
         oveja k'orea piui bɨma. 16 Mɨa uru bɨma waapẽarã oveja nãɨ k'ãipataɨde p'anɨwẽ.+ Mãɨrã sida mɨa eda ateewãipɨ. Ãchia mɨ pedea ĩjãanaipɨ. Mãɨya ãareaɨrã ará p'ananaipɨ.
         Mãɨne ãchi ak'ɨparí aba bɨ baipɨ.17 »Mɨ Ak'õrepa mɨ k'ɨ̃ria bɨma, ara mɨ itu peapii bɨ pẽra. Maapae mɨ mãicha chok'ae
         beeipɨ. 18 Mɨa mɨ itu itarpiepɨra mi ãpia pida mɨ p'ue peadaiwẽma, maamina mɨ piuipɨ ara mɨchia
         mãɨya k'ɨ̃ria bɨ pẽra. Mɨ piuk'ari ya mãicha chok'ae p'irabariipɨ. Mãɨ mɨ Ak'õrepa
         mɨá mãɨya oopisima».19 Mãɨ pedea ũriutade judiorã mãicha ara ãchi awara awará pedea para p'aneesidama. 20 Chok'araɨrãpa jarasidama: «Jãɨ ẽpẽrapa jaore mietá uru bɨma. Ichi k'ĩra piawẽa bɨma.
         ¿K'ãre k'orea ichi pedea ũrinaima?»21 Maamina waapẽarãpa jarasidama: «¡Chi ẽpẽra jaore mietá uru bɨpa mãɨya pedeak'ama!
         ¿Jaore mietapa tau p'ãrio bea pia unupiparik'ãra?»Judiorãpa Jesú itu bɨdada22 Mãɨ k'õresã́ ewari parude judiorãpa Jerusalene arapaapataɨ ewari oo p'anasidama. Mãɨya
         oopachidama Tachi Ak'õre Te ichi pae awara bɨdada k'ɨ̃risiadai k'orea.+23 Tachi Ak'õre te ãpɨtea p'ɨrrɨapataɨde Jesú p'ɨrrɨa basima. Mãɨ p'ɨrrɨapataɨ Salomoneane
         apachidama. 24 Mãɨya bɨde judiorãpa Jesú jũranak'ari idisidama:—Waa ¿sãapae pɨa taiyá pɨ k'orea k'ɨ̃risia k'awapiwẽa uru baima? Pɨ Tachi Ak'õrepa
         Tachi K'aripaparí teai jaradapɨra, taiyá jĩp'a jarase.25 Jesupa p'anoosima:—Mɨa mãrá jarasima maamina ĩjãanawẽa p'anɨma. Jõma chi mɨ Ak'õre t'ɨ̃ne oo bɨpa mɨ
         k'orea pia k'awapi bɨma. 26 Maamina mãrapa ĩjãanak'ama, mɨ ovejarãwẽ pẽra. 27 Mɨ ovejarãpa mɨ pedea k'awa p'anɨma. Mɨa ãchi k'awa bɨma. Mãɨpuru ãchi mɨ k'aade wãpatama.
         28 Mɨa ãchi Tachi Ak'õre ome ewaricha chok'ae bapiparima. Ãchi atuadaiwẽma mãɨnepa mi
         ãpia pida mɨ juadepema p'ue ẽemarinaiwẽma. 29 Mɨ Ak'õrepa ãchi mɨá teasima. Ichi ãareaɨrã k'aepẽra chi choma bɨma.+ Abaɨ pida ãchi mɨ Ak'õre juadepema p'ue ẽemarinaiwẽma. 30 Mɨ, mɨ Ak'õre ome aba p'anɨma.31 Mãɨpuru judiorãpa mãicha mawara jitasidama ichi bat'a peadai k'orea. 32 Mãɨne Jesupa jarasima:—Mɨ Ak'õrenepa minachia nepia mãrá unupisima. ¿Chi sãkɨɨ nepia ooda k'orea mɨ mawarapa
         bat'a peadaima?33 Judiorãpa p'anoosidama:—Taipa pɨ mawarapa bat'adaiwẽma nepia oo bɨ k'orea, mãɨpari bat'adaipɨ pɨ ẽpẽrat'u
         bɨmina, mãɨ Tachi Ak'õreane a bɨ k'orea. Mãɨpa pɨa Tachi Ak'õrenepema k'achia pedea
         bɨma.-34 Jesupa jarasima:—Mãra Moisepa bɨdade nãɨya bɨ bɨma: “Mɨa jarasima mãra tachi ak'õrerãpɨ”.-35 Tachia k'awa p'anɨma Tachi Ak'õre pedea ewaricha piarãt'a. Tachi Ak'õrepa mãɨ ẽpẽerã́
         “Mãra tachi ak'õrerãane” asira, 36 ¿k'ãre k'orea jara p'anɨma mɨa ichidepema k'achia jarasiade a p'anɨma, mɨa abapuru
         ichi Warraade a bɨẽra? Tachi Ak'õrepa mɨ ara ichi pae bɨsima mãɨnepa nãɨ ĩjũanea peesima.
         37 Mɨ Ak'õrepa oo bɨt'a mɨa oowẽa bɨpɨra, mɨ pedea ĩjãarãt'ɨ. 38 Maamina ichia oo bɨt'a mɨa oo bɨpɨra, mɨa jara bɨ k'orea mãrapa ĩjãanawẽa p'anɨmina
         mɨa oo bɨt'a k'orea ĩjãat'ɨ. Mãɨya mãrapa piarã k'awadaipɨ mɨ Ak'õre mɨ ome bɨ mãɨnepa
         chi mɨ Ak'õre mɨ ome bɨt'a.39 Mãɨne ãchia mãicha Jesú jita k'ɨ̃ria p'anasidama, maamina wãsima.40 Mãɨya nak'ari Jesú mãicha Jordán k'ĩrari wãsima Juan chi Porochoaparipa naa ẽpẽerã
         porochoa badamá.- Jesú mãma beesima. 41 Mãɨya bɨde chok'ará ẽpẽerã ichimá wãpachidama. Ãchi tuaba nãɨya jarapachidama: «Juanpa
         ẽpẽerãpa ne p'ue oodak'apɨ́ ooé pasima maamina ãarea ichia nãɨ Jesú k'orea jarada
         piarãpɨ».42 Mãma chok'araɨrãpa Jesude ĩjãasidama.
         
            
               	10:3 Ezequiel 34:11-31.

               	Griego pedeade nãɨya bɨ bɨma: Ichi eda wãipɨ, tajatá wãipɨ mãɨnepa p'ũajãra unuipɨ.

               	Mɨa uru bɨma waapẽarã oveja nãɨ k'ãipataɨde p'anɨwẽ. Mãɨ pedeadepa Jesupa jara basima judiorãwẽ pida ichi ĩjãanai k'orea.

               	Judiorãpa mãɨ ewari Januk'á apatama. Ãyocha diciembrede oopatama. K'ɨ̃risiapatama
                     Juda Macabeo apataɨpa Tachi Ak'õre te minachia bɨ mãicha pia bɨdat'a. Mãɨyasima ãyo
                     164de Jesú t'õi naena.

               	Mãɨ griego pedeade pia tachia pia ũrinawẽma. Waapẽarãmá nãɨya jara bɨma: «Mɨ Ak'õrepa
                     mɨá teada ne ãarea k'aepẽra chi choma bɨma».

               	10:33 Levítico 24:14-16.

               	10:34 Salmo 82:6.

               	10:40 Juan 1:28.

Lázaro piuda111-2 Mãɨ ewaride ẽpẽra Lázaro apataɨ k'ɨdade basima. Mãɨ Lázaro Betania p'uurudepema pasima.
         Ara mãɨ p'uurude ichi ũpẽawẽrarã María mãɨnepa Marta sida p'anasidama. Mãɨ Mariapa
         Tachi Chipari jĩrune k'era weak'ari ichi pudapa p'oapi bada pasima.-3 Mãɨne Lázaro ũpẽawẽrarãpa Jesua jara peesidama:—Tai Chipari, pɨchi ũpẽa jĩra k'ɨ̃ria baparit'a k'ɨdade bɨma.4 Mãɨ pedea ũriside Jesupa jarasima:—Lázaro piuiwẽma, maamina mãɨ k'ɨdade bɨ, ẽpẽerãpa k'awadamẽrá Tachi Ak'õre mãɨnepa
         chi Warra ãchi chi chomarãpɨ.5 Jesupa Lázaro mãɨnepa chi ũpẽawẽrarã minachia k'ɨ̃ria basimina, 6 Lázaro k'ɨdade bɨ k'awak'ari ewari k'ak'o ume beesima ichi badamá. 7 Mãɨya nak'ari ichi ome p'ɨrrɨapataɨrã́ nãɨya jarasima:—Wãtɨma mãicha Judeadea.8 Mãɨpuru ichi ome p'ɨrrɨapataɨrãpa jarasidama:—Jarateaparí, tãaraawẽa bɨma Judeadepemarãpa pɨ mawarapa bat'a peada k'ɨ̃ria p'ananat'a.
         ¿Pɨ mãicha jãmá wãik'ãra?9 Jesupa jarasima:—¿Ewaripa doce hora uru bɨwẽk'ãra? Chi ãst'á nit'a t'enabarik'ama, ichia chi ewari
         ɨnaa nãɨ ĩjũanepema uru bɨ pẽra. 10 Maamina chi teamasi nit'a tenabariparima, ɨnaa bɨwẽ pẽra.11 Mãɨya jarak'ari Jesupa jarasima:—Tachi k'õp'ãero Lázaro k'ãi bɨma maamina mɨa ichi ɨ̃ramapiipɨ.12 Mãɨne Jesú ome p'ɨrrɨapataɨrãpa ichiá jarasidama:—Tai Chipari, ichi k'ãi bɨpɨra jɨpa beeipɨ.13 Jesupa mãɨya jaradadepa Lázaro piuda k'orea pedea basima, maamina ichi ome p'ɨrrɨapataɨrãpa
         k'ɨ̃risiasidama Lázaro k'ãi bɨ k'orea pedea bɨt'a. 14 Maapae Jesupa jĩp'a jarasima:—Lázaro k'ĩrawẽasima. 15 Mãma badawẽ pẽra mɨ arapá bɨma mãɨ k'orea mãrapa mɨne pia ĩjãanai pẽra. Mãicha ichimá
         wãtɨma.16 Mãɨne Tomá, Mikisu apataɨ basima.+ Mãɨpa Jesú ome p'ɨrrɨapataɨrã waapẽarã́ jarasima:—Judeadea wãtɨma tachi sida peadamẽrá.Piudaadarã Jesupa chok'ae p'irabaripii k'orea17 Betania p'uurude cheside Jesupa k'awasima Lázaro t'ɨbaridada ewari k'ak'o k'ĩmari
         pa basit'a. 18 Betania p'uuru Jerusalenepa t'ɨmɨawẽa basima.+19 Mãɨpuru chok'ará judiorã chesidama Marta, María ome sõchupuriadai k'orea ãchi ũpẽa
         piuda pẽra. 20 Mãɨya p'anɨne Martapa k'awasima Jesú cherut'a. Ara mãɨne ichiá pia pedeade wãsima.
         Mãɨne María tiida beesima. 21 Martapa Jesú unuside ichiá jarasima:—Mɨ Chipari, pɨ nãma badapara mɨ ũpẽa piuiwẽ pasima. 22 Maamina mɨa k'awa bɨma pɨa ãarea Tachi Ak'õrea idirut'a ichia mãɨ ooit'a.23 Jesupa ichiá jarasima:—Pɨ ũpẽa chok'ae p'irabariipɨ.24 Mãɨne Martapa jarasima:—Ãjã, mɨa k'awa bɨma nãɨ k'aadepema ewaride, chi piudaadarã chok'ae p'irabariutade,
         ichi sida chok'ae p'irabaripiipɨ.-25 Jesupa jarasima:—Mɨa chi piudaadarã chok'ae p'irabaripiparima mãɨnepa chok'ae bapiparima. Parituapa
         mɨne ĩjãaipɨra, piurumina ewaricha Tachi Ak'õre ome chok'ae baipɨ. 26 Chi mɨne ĩjãa bɨ, mɨnepa chok'ae bɨ pẽra mãɨ mi ãpia pida piuiwẽma. ¿Pɨa mãɨ ĩjãa
         bɨk'ãra?27 Mãɨne Martapa p'anoosima:—Ãjã mɨ Chipari, mɨa ĩjãa bɨma pɨ Tachi Ak'õre Warra, Tachi Ak'õrepa Tachi K'aripaparí
         teai jarada, chi nãɨ ĩjũane chei bada padat'a.Jesú Lázaro k'orea jẽana28 Mãɨya jarak'ari Marta wãsima ichi ũpẽawẽramá. Maapae k'ɨɨrɨk'á jarasima:—Chi Jarateaparí nãma bɨma. Ichia pɨ t'ɨ̃ peesima.29 Mãɨ ũrik'ari María p'irabarik'ari Jesú bɨmá isapea wãsima. 30 Jesú p'uurudea wãwẽa basima. Martapa ichi ununamá wapida basima. 31 Judiorã María tiida p'anasidama ichi sõpiapidai k'orea. Mãɨne unusidama ichi isapea
         p'irabarik'ari tajatá wãrut'a. Chi t'ɨbaridaadamá jẽane wãsiade a k'ɨ̃risiadada pẽra,
         k'aade wãsidama.32 María Jesú bɨmá cheside ichi unuside, ichi jĩru k'ait'a bedabari k'obeesima. Nãɨya
         jarasima:—Mɨ Chipari, pɨ nãma badapara, mɨ ũpẽa piuiwẽ pasima.33 Jesupa María jẽaru mãɨnepa judiorã ichi ome chedada sida jẽauta unuside ãchi k'orea
         minachia sõp'ua nɨbeek'ari k'ĩruu ɨ̃apaasima.+34 Maapae idisima:—Ichi ¿sãma t'ɨbarisidama?Ãchia p'anoosidama:—Tai Chipari, ak'ɨde chese.35 Jesú jẽasima. 36 Mãɨya bɨde judiorã arí p'anɨpa jarasidama:—¡Ak'ɨt'ɨ! Sãɨya Lázaro k'ɨ̃ria bapachit'a.37 Maamina chi eda ãchidepemarãpa jarasidama:—Nãɨ tau p'ãrio bɨ jɨpa beepidapa ¿k'ãre k'orea p'ue k'aripaé pasima Lázaro piupiemaapa?Jesupa Lázaro chok'ae p'irabaripida38 Jesú mãicha k'ĩruu ɨ̃apaaside Lázaro p'ẽya uriade t'ɨbaridaadamá chesima. Chi eda
         wãpataɨ mawarapa jɨ̃a basima. 39 Mãɨne Jesupa jarasima:—Jãɨ mawara ãyá bɨt'ɨ.Marta, chi piuda ũpẽawẽrapa Jesua jarasima:—Mɨ Chipari, ichi piuda ewari k'ak'o k'ĩmari pa bɨ pẽra mik'ia bɨma.40 Maamina Jesupa jarasima:—¿Mɨa jarawẽa basik'ãra pɨa piarã ĩjãaipɨra, Tachi Ak'õre chi choma bɨ unuit'a?41 Mãɨya bɨde ẽpẽerãpa mawara ãyá bɨsidama. Maapae Jesupa ɨt'aa ak'ɨk'ari jarasima:—Ak'õre, mɨa pɨá pia jaraipɨ mɨa idida ũrina pẽra. 42 Mɨa k'awa bɨma pɨa mɨ pedea ũri baparit'a, maamina mɨa mãɨ jarasima nãɨrã ẽpẽerãpa
         k'awadamẽrá pɨa mɨ peesit'a.43 Mãɨya jarak'ari Jesupa jĩk'ua jarasima:—¡Lázaro, tajatá chese!44 Ara mãɨne Lázaro piu bada tajatá chesima. Ichi jua mãɨnepa jĩru wapida p'arupa pɨra
         basima. Mãɨnepa ichi k'ĩra p'arupa pɨra basima. Mãɨne Jesupa jarasima:—Ichi ẽranak'ari, itu peet'ɨ.Jesú peadai k'orea pedea audadaMateo 26:1-5; Marco 14:1-2; Luca 22:1-245 Chok'ará judiorã María ak'ɨde wãnaanarãpa Jesupa ooda unusidama. Mãɨpuru ãchia ichide
         ĩjãasidama. 46 Maamina chi eda waapẽarã p'ariseorãmá Jesupa ooda jarade wãsidama. 47 Mãɨpuru p'ariseorã mãɨnepa p'aarerã chi chaarearãpa ara ãchi paara t'ɨ̃ peedak'ari,
         pedea ausidama.+ Nãɨya jarasidama:—Tachia ¿k'ãre oodaima? Mãɨ ẽpẽrapa ne p'ue oodak'apɨ́ minachia oo bɨma. 48 Ichi itu bɨdaipɨra ãareaɨrãpa ichide ĩjãanaipɨ. Ichi k'aade wãnaipɨra Romanepemarã
         papaká berã chedak'ari ãchia Tachi Ak'õre te minachia bɨ ãrinaipɨ mãɨnepa tachi judiorã
         k'enanaipɨ.49 Mãma aba basima Caip'á apataɨt'a. Mãɨ ãyone ichi p'aare minachia k'awa bɨ pasima.
         Mãɨ Caip'apa jarasima:—¡Mãra ãpia pida atuama! 50 Romanepemarãpa ãarea tachi judiorã peadai k'aepẽra pia bɨma ẽpẽra aba judiorã ãareaɨrã
         k'orea piuit'a.51 Caip'apa ara ichi k'ɨ̃risiadepa mãɨya jaraé pasima. Mãɨpari ichi mãɨ ãyone chi p'aare
         minachia k'awa bɨ bada pẽra Tachi Ak'õrepuru ichiá jarapisima Jesú piui bɨt'a ãarea
         judiorã k'orea. 52 Maamina abapuru judiorã k'orea piuiwẽ pasima, mãɨpari ãarea Tachi Ak'õre warrarã nãɨ
         ĩjũane awara awará be p'uuru aba bɨi k'orea.-53 Mãɨya mãɨ ewaridepa pedea ausidama Jesú peadai k'orea.54 Mãɨpuru Jesú judiorã t'ãena nipak'a pasima, mãɨpari Judeadepema ãyá wãsima. Ep'raín
         p'uurude ichi ome p'ɨrrɨapataɨrã ome bade wãsima. Mãɨ p'uuru ĩjũa pania newẽa bɨ k'ait'a
         bɨma.+55 Judiorã Egitodepa wãnana k'ɨ̃risiapataɨ ewari k'ait'a basima. Mãɨ arapaapataɨ ewari
         pẽra p'uuruchadepemarã Jerusalenea wãsidama ãchia ne oopataɨ oo p'anɨnepa Tachi Ak'õre
         k'ĩrari pia p'ananai k'orea.+56 Mãɨ ewaride ẽpẽerãpa Jesú jɨrɨ nipasidama. Tachi Ak'õre te eda tausia p'anɨne idipachidama:
         «Mãramá ¿ichi nãɨ arapá oopataɨ ewaridea cheik'ãra?»57 Maamina p'aarerã chi mãɨrã chaarearãpa mãɨnepa p'ariseorãpa jarasidama parituapa Jesú
         unusira jarai bɨma ichi jitadamẽrá.
         
            
               	11:1-2 Juan 12:3.

               	Mikisu. Griego t'ɨ̃ Dídimo jara bɨma «mikisu».

               	T'ɨmɨawẽa basima. Griego pedeade nãɨya bɨ bɨma: quince estadia. Mãɨ kilómetro ũpea bɨma.

               	11:24 Isaía 26:19; Daniel 12:1-3.

               	Ãchi k'orea. Waapẽarãmá Jesupa k'ɨ̃risiasima ãchia ĩjãanaé pasi pẽra ichia Lázaro chok'ae p'irabariit'a.
                     Waapẽarãmá Jesú sõk'achia beesima nãɨ ĩjũane ẽpẽerã piupataɨ, k'ɨdade beapataɨ, mãɨnepa
                     nemietá oopataɨ pẽra.

               	Ara ãchi paara t'ɨ̃ peedak'ari, pedea ausidama. K'ãp'ũra pedeade bɨ bɨma: Concilio wa Consejo.

               	11:52 Isaía 11:12; Jeremia 23:3; Mik'ea 2:12.

               	Ep'raín p'uuru Jerusalenepa ewari aba basima.

               	Arapaapataɨ ewari oodai naena judiorãpa ne oopachidama Tachi Ak'õre k'ĩrari pia p'ananai
                     k'orea. Abaɨpa ẽpẽra piuda t'õmariipɨra, ewari siete Tachi Ak'õre k'ĩrari piawẽa beepachima.
                     Mãɨ k'orea ne ooi basima. Mãɨya oowẽpɨra arapaapataɨ ewari ook'a pasima. Número 19:16-22; 2 Crónica 30:13-21.

Mariapa k'era Jesú jĩru ɨ̃rɨ weadaMateo 26:6-13; Marco 14:3-9121 Egitodepa wãnana k'ɨ̃risiapataɨ ewari pai k'orea ewari k'ak'o seiwẽa baside, Jesú
         Betania p'uurudea wãsima Lázaro bapachimá. Mãɨ Lázaro Jesupa chok'ae p'irabaripida
         pasima. 2 Mãma chik'o pia oodak'ari, Jesua nek'opisidama. Martapa jeda basima mãɨnepa Lázaro
         waapẽarã paara Jesú ome nek'omaa basima. 3 Mãɨya p'anɨne Mariapa nardo k'era chi ichiawa, chi neepɨa bɨt'a, chi k'era bi k'ɨrrɨk'apɨa
         atak'ari Jesú jĩrune weasima.+ Maapae ichi pudapa p'õesã́ p'oapisima. Mãɨ k'erapa te ãarea p'iumá nɨbeepisima. 4 Mãɨne Jesú ome p'ɨrrɨaparí aba basima Juda Iscariote apataɨ. Judapa Jesú jitapii basima.
         Mãɨ Judapa jarasima:5 —¿K'ãre k'orea jãɨ k'era erreara minachia bɨ+ pari netoé pasima, chi mãɨ errearadepa chi nenea k'ede k'aripadai k'orea?6 Maamina ichia mãɨya jaraé pasima nenea k'ede k'orea k'ɨ̃risia bɨ pẽra, mãɨpari mãɨya
         jarasima nechɨaparí pẽra. Ãchi erreara yaaparí te ichia uru bapachima maamina mãɨnepema
         chɨapachima. 7 Mãɨne Jesupa jarasima:—Nãɨ wẽra itu bɨse. Ichia nãɨ k'era yaa uru basima mɨ t'ɨbaridai ewari k'orea.+8 Nenea k'ede ewaricha mãra t'ãena p'ananaipɨ, maamina mɨ mãra ome ewaricha baiwẽma.Judiorãpa Lázaro peadai k'orea pedea audada9 Chok'ará judiorãpa Jesú Betania p'uurude bɨt'a k'awasida pẽra, ichi ak'ɨde wãsidama.
         Mãɨ awara Lázaro, chi Jesupa chok'ae p'irabaripida sida ak'ɨde wãsidama. 10-11 Lázaro chok'ae p'irabarida k'orea judiorã chok'araɨrãpa p'aarerã chi mãɨrã chaarearã
         itu bɨdak'ari Jesude ĩjãasidama. Mãɨpuru p'aarerã chi mãɨrã chaarearãpa pedea ausidama
         Lázaro sida peadai k'orea.Jerusalenepemarãpa Jesua pia pedeadadaMateo 21:1-11; Marco 11:1-11; Luca 19:28-4012 Norema chok'ará ẽpẽerã arapaapataɨ ewari oodai k'orea Jerusalenea chedaadapa k'awasidama
         Jesú Jerusalenea cherut'a. 13 Mãɨpuru ãchia p'ãara k'irú jĩra bet'a t'ɨɨdak'ari ichiá pia pedeade wãsidama. Nãɨya
         jĩk'ua jarasidama:«¡Minachia pia bɨma!+ ¡Minachia pia bɨma chi Tachi Chipari t'ɨ̃nepa cherut'a! ¡Pia bɨma chi Israeldepema
         Poro jũra jɨ̃parí jɨ̃ bɨt'a!»14 Mãɨne Jesupa mũra k'aepea unuk'ari ya mãɨ ɨ̃rɨ suak'abari beesima. Mãɨyasima Tachi
         Ak'õre pedeade jara bɨ jĩra:15 «Sión p'uurudepemarã, wap'earãt'ɨ. Ak'ɨt'ɨ, mãra Poro jũra jɨ̃parí jɨ̃ bɨ mũra chak'e
         ɨ̃rɨ cheruma».+16 Jesú ome p'ɨrrɨapataɨrãpa mãɨ unu p'anɨmina k'awadawẽa p'anasidama. Maamina Jesú chok'ae
         p'irabarik'ari chi pajã k'ĩrawãrea bɨmá wãk'ari, k'awasidama Tachi Ak'õre pedeade
         chi ichi k'orea naena bɨda ãarea piarã mãɨyasit'a.17 Jesupa Lázaro t'ɨbari badamãɨpa tajatá chepade aside, mãɨ chok'ae p'irabaripiside
         chok'ará ẽpẽerã arí p'anasidama. Mãɨya nak'ari ãchia ununana waapẽarã́ nepɨrɨpachidama.
         18 Jesupa mãɨ ẽpẽerãpa ne p'ue oodak'apɨ́ ooda chok'araɨrãpa ũrisidama. Mãɨpuru ichiá
         pia pedeade wãsidama. 19 Mãɨne p'ariseorãpa ara ãchi tuaba jara p'anasima: «¡Ak'ɨt'ɨ! Ãareaɨrã ichi k'aade
         wãutama. Mãɨpuru chi tachia k'ɨ̃risiadada ichi k'orea mãɨ p'ue oodaiwẽma».Jesupa ichi peadai jarada20 Mãɨ arapaapataɨ ewari oo p'anɨne waapẽarã griegorãpa Tachi Ak'õrea pia pedeadai k'orea
         Jerusalenea chesidama. 21 Mãɨrã chi P'elipemá wãsidama. Mãɨ P'elipe Galilea tuade bɨ Betsaida p'uurudepema pasima.
         Ãchia P'elipea jarasidama:—Taipa Jesú unu k'ɨ̃ria p'anɨma.22 Mãɨpuru P'elipepa Andrea jarade wãsima. Ya maapae ãchi umeepa Jesua jarade wãsidama.
         23 Mãɨne Jesupa jarasima:—Ewari ará pasima. Tachi Ak'õrepa mɨ, chi Ẽpẽra Warra chi Choma bɨipɨ. 24 Mɨa piarã jararuma: trigo tau ĩjũane baek'ari ya piuepɨra, aba ichi tuaba beeima.
         Maamina mãɨ trigo tau piuda jĩra ĩjũane beeipɨra, mãɨya bak'ari minachia chauparima.
         25 Ara mãɨ jĩra chi nãɨ ĩjũane pia chok'ae bai k'orea jɨrɨ bɨpa mãɨ chok'ae bai atuaipɨ.
         Maamina nãɨ ĩjũane pia chok'ae bai k'ɨ̃riawẽa bɨpɨra, mãɨ Tachi Ak'õre ome ewaricha
         chok'ae baipɨ. 26 Paritua mɨ pae pari mimiaparí pa k'ɨ̃ria bɨpɨra, mɨ ome nipai bɨma. Mɨ wãrumá, chi
         mɨ pae pari mimiaparí sida wãipɨ. Paritua mɨ pae pari mimiaparipɨra, mɨ Ak'õrepa ichi
         chi choma bɨipɨ.27 »Piarã mɨ minachia sõp'ua bɨma. ¿Mɨa k'ãre jaraima? “¿Ak'õre, nãɨ minachia mĩa bɨdepema
         mɨ k'aripase aik'ãra”? Mãɨya jarawẽma mɨ mãɨ k'orea cheda pẽra. 28 Mãɨpari jararuma: Ak'õre, mãɨ mɨ mĩarunepa ãareaɨrã́ k'awapise pɨ chi Choma bɨt'a.Mãɨne ẽpẽerã arí p'anɨrãpa pedea pajãne ũrisidama. Mãɨ pedeapa jarasima: «Mɨa naena
         k'awapisima mɨ chi Choma bɨt'a mãɨnepa mãicha k'awapiipɨ».29 Mãɨ pedea ũrisidaɨde waapẽarãpa pa k'ĩruusiade a k'ɨ̃risiasidama. Waapẽarãpa jarasidama:—Tachi Ak'õrepa ɨt'aripa peedapa Jesua pedeasima.30 Mãɨne Jesupa jarasima:—Mãɨ pedea mɨ pae pedeaé pasima. Mãɨyawẽa mãra paepuru pedeasima. 31 Naapae Tachi Ak'õrepa nãɨ ĩjũanepemarãpa nemietá oopataɨ ak'ɨk'ari ɨtɨaipɨ. Naapae,
         chi nãɨ ĩjũanepema chipari Tachi Ak'õrepa p'ueipɨ. 32 Mɨ ɨt'ɨ barijira bɨutade mɨa ãareaɨrã ara mɨchimá enemeeipɨ mɨne ĩjãanamẽrá.33 Mãɨya jarasima ichi k'urusude barijira bɨk'ari mãɨya peadai k'awapii k'orea. 34 Ẽpẽerã mãma p'anɨrãpa Jesua jarasidama:—Moisepa bɨdadepa taipa k'awa p'anɨma Tachi Ak'õrepa Tachi K'aripaparí teai jarada
         mãɨ ewaricha piuk'apɨɨt'a.- Pɨa ¿sãmaasã́ jara bɨma chi Ẽpẽra Warra ɨt'ɨ barijira bɨdayade a bɨt'a? Mãɨ Ẽpẽra
         Warra ¿k'aima?35 Jesupa p'anoosima:—Nãɨ ɨnaa bɨ mãra ome tãaraa baiwẽma. Mãɨpuru ɨnaa bɨde nipat'ɨ ichi mãra ome bɨmisa
         mãɨ paritua p'ãrione baedaemaapa. Chi p'ãrione ni, mãɨpa sãmá wãrut'a k'awawẽma. 36 Chi ɨnaa bɨ mãra t'ãena uru p'anɨne mãɨ ɨnaa bɨde ĩjãat'ɨ, ɨnaa bɨdepema ẽpẽrarã padai
         k'orea.Mãɨ pedea jarak'ari Jesú mĩruwãsima.Judiorãpa waidi Jesude ĩjãanawẽa tuanana37 Jesupa ẽpẽerãpa ne p'ue oodak'apɨ́ chok'ará ẽpẽerã k'ĩrari oodamina ãchia waidi ĩjãanawẽa
         p'anasidama. 38 Tachi Ak'õre pari pedeaparí Isaíapa jarada jĩra piarã mãɨyasima. Nãɨya jarasima:«Tai Chipari, ¿taipa jaradada k'aipa ĩjãasima?Pɨ jua chaarea bɨ ¿k'aiyá k'awapisima?»-39 Mãɨpuru ãchia p'ue ĩjãanaé pasima, Isaíapa jarada jĩra:40 «Mɨa ãchi tau p'ãrio be jĩra bɨsima mãɨnepa sõ chaarea bɨsimaãchi taupa unu p'anɨmina k'awapidaemaapa mãɨnepa ũri p'anɨmina sõnepa k'awapidaemaapa.Mãɨya p'anɨ pẽra mɨmá chedak'ama mɨa jɨpa beepimẽrá».-41 Isaíapa ichi k'art'ade mãɨya bɨsima Jesú chi Choma bɨ ununa pẽra.+ Mãɨ k'orea pedeasima.-42 Isaíapa mãɨya bɨdamina chok'ará judiorãpa mãɨnepa p'aarerã chi mãɨrã chaarearã pida
         Jesude ĩjãasidama. Maamina waapẽarã́ mãɨ jaradaé pasima. Wap'ea p'anasidama p'ariseorãpa
         chi ará pedeapataɨ tedepema ãyá jeret'aadait'a. 43 Tachi Ak'õrepa ãchi k'orea pia pedeai k'aepẽra mãɨ judiorãpa k'ɨ̃ria p'anasidama ẽpẽerãpa
         ãchi k'orea pia pedeadait'a.Tachi Ak'õrepa Jesú pedeadepa ẽpẽerã ɨtɨaipɨ44 Maapae Jesupa jĩk'ua jarasima: «Chi mɨne ĩjãa bɨpa mɨ Peedade pida ĩjãa bɨma. 45 Chi mɨ unu bɨpa mɨ Peeda sida unu bɨma. 46 Mɨ nãɨ ĩjũanea ɨnaa bɨ jĩra che bɨma chi mɨne ĩjãauta p'ãrione p'ananaemaapa. 47 Abaɨpa mɨ pedea ũrik'ari ĩjãawẽpɨra, mɨa ichi nepɨra pará bɨade aiwẽma, mɨ nãɨ ĩjũane
         be nepɨra pará p'anɨane ai k'orea chewẽa bɨ pẽra. Mɨ nãɨ ĩjũane be k'aripai k'oreapuru
         chesima. 48 Maamina chi mɨ itu bɨrupa, chi mɨ pedea ũri k'ɨ̃riawẽa bɨpa, mãɨ Tachi Ak'õrepuru
         ɨtɨaipɨ. K'aadeapema ewaride Tachi Ak'õrepa k'awapiipɨ mãɨ nepɨra pará bɨt'a, mɨa
         jarada pedea ĩjãawẽa bɨ pẽra. 49 Mɨ ara mɨchidepa pedeawẽma. Mɨ Ak'õre, chi mɨ nãmá peedapa mɨá jarasima k'ãre jarai
         bɨt'a mãɨnepa sãmaasã́ mãɨ pedea jarai bɨt'a. 50 Mɨa k'awa bɨma chi ichia mɨá pedeapit'a, ẽpẽerã ichi ome ewaricha chok'ae tuananamẽrá.
         Mãɨpuru mɨ Ak'õrepa mɨá jarada jĩra mɨa mãɨya pedea bɨma».
         
            
               	Chi k'era bi k'ɨrrɨk'apɨa. Libra aba wa medio litro wa trescientos gramos.

               	Erreara minachia bɨ. Griego pedeade nãɨya bɨ bɨma: denario 300 wãyá bɨma. Ẽpẽra ãyoama mimiai basima, mãɨ erreara jitai k'orea.

               	Ichia nãɨ k'era yaa uru basima mɨ t'ɨbaridai ewari k'orea. Griego pedeade mãɨ t'aju bɨma pia ũrinai k'orea.

               	¡Minachia pia bɨma! Mãɨ arameo pedeade jarapatama Hosanna.

               	Jerusalén p'uuru Sión eyade bɨma. Zak'aria 9:9; Isaía 40:9-10; Sop'onia 3:14-17.

               	12:34 Isaía 9:7; Ezequiel 37:25; Salmo 72:17; Salmo 89:35-37.

               	12:38 Isaía 53:1.

               	12:40 Isaía 6:10.

               	Chi Choma bɨ ununa pẽra. Nãɨ Juan k'art'ade mãɨ jara k'ɨ̃ria bɨma Jesú k'urusude piuk'ari ya p'irabariit'a.

               	12:41 Isaía 6:1-5.

Jesupa ichi ome p'ɨrrɨapataɨrã jĩru sɨɨda131 Egitodepa wãnana k'ɨ̃risiapataɨ ewari pai naena Jesupa k'awa basima ichi ewari pasit'a,
         nãɨ ĩjũa ameek'ari ichi Ak'õremá wãi k'orea. Jesupa jõma ichidirã nãɨ ĩjũane be minachia
         k'ɨ̃ria bada pẽra ichia mãɨrã k'ɨ̃ria basima ichi piui ewaridea.2 K'ewará nek'o p'anasidama. Mãɨ naena tiorepa Simón warra Juda Iscariotea k'ɨ̃risiapisima
         Jesú jitapimẽrá. 3 Jesupa k'awa basima ichi Ak'õrepa ne ãarea ichi juade bɨsit'a, mãɨnepa k'awa basima
         ichi Tachi Ak'õremãɨpa chek'ari mãicha ichimá wãit'a. 4 Maamina nek'o p'anɨne Jesú bai nɨbeek'ari ichia anamari jɨ̃ bada wẽak'ari maapae k'ak'ua
         p'oapiparí atak'ari k'ɨrrɨde p'araasima. 5 Maapae p'arat'u ĩjĩsidia bɨde pania weak'ari, chi ichi ome p'ɨrrɨapataɨrã bɨɨrɨ sɨɨmaa
         beesima. Ãchicha sɨɨk'ari ãchi jĩru p'oapisima chi k'ak'ua p'oapiparidepa.6 Jesupa Simón Pedro bɨɨrɨ sɨɨyá ooside, Pedropa nãɨya jarasima:—Mɨ Chipari, ¿pɨa mɨ jĩru sɨɨik'ãra?7 Jesupa p'anoosima:—Naapae mɨa oo bɨt'a pɨa k'awawẽa bɨma maamina mãɨya bak'ari mãɨ pia k'awaipɨ.8 Maamina Pedropa jarasima:—¡Mɨ jĩru pɨa ewariaba pida sɨɨiwẽma!Jesupa jarasima:—Mɨa pɨ jĩru sɨɨepɨra, pɨ mõrewẽpɨ.9 Mãɨpuru Simón Pedropa jarasima:—Mãɨya bɨpɨra, mɨ Chipari, mɨ jĩru aba sɨɨrãse, ¡mãɨpari mɨ jua mãɨnepa mɨ poro sida
         sɨɨse!10 Mãɨ k'orea Jesupa jarasima:—Chi ẽpẽra ãarea k'ui bɨpa, ichi jĩru wa sɨɨiwẽa bɨma, ichi k'ak'ua ãarea pia sɨɨ
         bɨ pẽra. Mãra ãarea sɨɨ p'anɨma, maamina aba nãma bɨma sɨɨwẽa bɨt'a.11 Jesupa k'awa basima k'aipa ichi jitapiit'a. Mãɨpuru jarasima: «Aba nãma bɨma sɨɨwẽa
         bɨt'a».12 Ãchi jĩru sɨɨk'oak'ari Jesupa mãicha ichi anamari jɨ̃parí jɨ̃sima. Maapae nek'opataɨmá
         mãicha suak'abari beek'ari jarasima:—¿K'awa p'anɨk'ãra k'ãarea mɨa mãra jĩru sɨɨsit'a? 13 Mãrapa mɨ Jarateapariade apatama mãɨnepa mãra Chipariade apatama. Piarã arí jara p'anɨma,
         mãɨya bɨ pẽra. 14 Mãɨpa mɨ, mãra Chiparipa mãɨnepa Jarateaparipa mãra jĩru sɨɨda pẽra, mãra pida ara
         abaɨ jĩru sɨɨdai p'anɨma. 15 Mɨa jãɨya unupisima ara machicha chi k'aripadamẽrá. 16 Mɨa piarã jararuma: abaɨ pida chi chipari pae pari mimiaparí ichi chipari k'aepẽra
         atepe bɨwẽma. Chi peeda ichi peeda k'aepẽra atepe bɨwẽma. (Chi chipari pae pari mimiaparipa
         oopari jĩra mɨa ooda pẽra, mãra pida abarik'a mãɨya oodai p'anɨma). 17 ¿Mãɨ ũri p'anɨk'ãra? Mãɨya oodaipɨra piarã pia p'ananaipɨ.18 »Mɨa mãɨ mãrá ãarea jarawẽa bɨma, mɨa jɨrɨ atadaɨrã sãmaasã́ bet'a k'awa bɨ pẽra.
         Maamina mɨa jararuma Tachi Ak'õre pedeade bɨ bɨ jĩra piarã mãɨyamẽrá: “Chi mɨ ome
         nek'o bada, mɨ ome chi nek'ĩramá beesima”.-19 Mɨa ara nãɨyana mãɨ jararuma waidi mãɨyai naena, piarã mãɨyarune mãrapa Mɨne ĩjãanamẽrá.-20 Mɨa piarã jararuma: chi mɨa peedá pia pedea bɨpa mɨá pia pedea bɨma. Ichiaba chi mɨá
         pia pedea bɨpa chi mɨ Peedá pia pedea bɨma».Jesupa Juda k'orea jaradaMateo 26:20-25; Marco 14:17-21; Luca 22:21-2321 Mãɨya jarak'ari Jesú minachia sõp'ua beesima. Mãɨya bɨde nãɨya jarasima:—Mɨa piarã jararuma: aba mãranepemapa mɨ jitapiipɨ.22 Ichi ome p'ɨrrɨapataɨrã abarik'a chi ak'ɨ p'aneesidama, k'ai jara bɨt'a k'awadawẽa
         p'anana pẽra. 23 Mãɨrãnepema aba, chi Jesupa minachia k'ɨ̃ria uru baparí,+ ichik'á suak'abari basima. 24 Simón Pedropa ichiá taudepa jarasima k'ai k'orea pedea bɨt'a Jesua idimẽrá. 25 Maapae chi Jesuk'á suak'abari bɨpa idisima:—Tai Chipari, ¿k'aipa pɨ jitapiima?26 Jesupa p'anoosima:—Chi mɨa p'ana p'arat'ude bek'eak'ari abaɨa tearua, mãɨ ichipɨ.Ara mãɨne p'ana p'arat'ude bek'eak'ari Jesupa Simón Iscariote warra Judá teasima.
         27 Judapa mãɨ k'ok'ari Tiore sõne eda beesima. Mãɨne Jesupa ichiá jarasima:—Pɨa ooi bɨt'a isapea oose.28 Maamina Jesú ome nek'omaa p'ananarãpa k'awadaé pasima k'ãre k'orea mãɨya jarasit'a.
         29 Judapa ãchi erreara enemeepachi pẽra, waapẽarãpa k'ɨ̃risiasidama Jesupa ne atapade
         a bɨek'ãra a k'ɨ̃risiasidama arapaapataɨ ewari oodai pae, mãɨyawẽpɨra chupuria k'edea
         ne teade wãmẽrá. 30 Judapa p'ana jitak'ari ara mãɨne tajatá wãsima. Mãɨ p'ãrio nɨbasima.Jesupa pedea chiwidi pedeada31 Juda wãk'ari Jesupa jarasima:—Naapae Tachi Ak'õrepa unupiipɨ mɨ, chi Ẽpẽra Warra chi choma bɨt'a. Mãɨ awara mɨnepa
         Tachi Ak'õrepa unupiipɨ ara ichi chi choma bɨt'a. 32 Mɨ, chi Ẽpẽra Warrapa Tachi Ak'õre chi choma bɨt'a unupiipɨra, Tachi Ak'õrepa mɨ abarik'a
         chi choma bɨt'a unupiipɨ. Ichia tãaraawẽa bɨde mãɨ unupiipɨ. 33 Mãra mɨ warrarã pẽra mɨa jararuma: mɨ mãra ome tãaraa baiwẽma. Mɨa judiorã chi mãɨrã
         chaarearã́ jarada jĩra nãɨyana mãrá jararuma: mãrapa mɨ jɨrɨdaipɨ, maamina mɨ wãrumá
         p'ue wãnaiwẽma.-34 »Mɨa oopi bɨ pedea chiwidi mãrá jararuma: minachia chi k'ɨ̃ria p'anat'ɨ.+ Mɨa mãra minachia k'ɨ̃ria bɨ jĩra mãra sida abarik'a chi k'ɨ̃riat'ɨ. 35 Mãɨya chi k'ɨ̃ria p'ananaipɨra, ãareaɨrãpa k'awadaipɨ mãra mɨ ome p'ɨrrɨapataɨrãt'a».Pedropa Jesú itu bɨwẽane adaMateo 26:31-35; Marco 14:27-31; Luca 22:31-3436 Simón Pedropa Jesua idisima:—Tai Chipari, ¿pɨ sãmá wãima?Mãɨne Jesupa p'anoosima:—Mɨ wãrumá pɨ nãɨyana p'ue wãiwẽma, maamina mãɨya bak'ari mɨ k'aade wãipɨ.37 Pedropa idisima:—Tai Chipari, ¿k'ãre k'orea mɨ pɨ ome p'ue wãiwẽma? Mɨ pɨ k'orea piui bɨma.38 Mãɨne Jesupa jarasima:—¿Pɨ mɨ k'orea piarã piui bɨk'ãra? Mɨa piarã jararuma: et'erre pirui naena bari k'ak'o
         ũpea mɨ unuk'aade aipɨ.
         
            
               	13:18 Salmo 41:9.

               	13:19 Isaía 43:10.

               	Ichik'á suak'abari basima. Griego pedeade nãɨya bɨ bɨma: Jesú p'echude ɨ̃rɨ bari badat'a. Judiorã Egitodepa wãnana k'ɨ̃risiapataɨ ewaride mãɨya nek'opachidama. Chi Jesupa minachia k'ɨ̃ria uru baparí. Juanpa ara ichi mãɨya jarapachima.

               	13:33 Juan 7:33; 8:21.

               	Mɨa oopi bɨ pedea chiwidi. Tachi Ak'õre oopi bɨ pedea chi naena bada k'orea unupatama nãma: Levítico 19:18; Deuteronomio 6:5.

Jesudepa Tachi Ak'õremá wãnai jarada141 »K'ĩra piawẽa p'anarãt'ɨ. Tachi Ak'õrepa oorude mãɨnepa chi mɨa oorude ĩjãat'ɨ. 2 Mɨ Ak'õre baparimá k'ɨda minachia bɨma. Mɨ mãmá wãipɨ mãɨ k'ɨda ooi k'orea mãra pae.
         Mãɨyawẽpara mɨa jaraiwẽ pasima. 3 Mɨ mãɨ k'ɨda oode wãipɨra, ya mãicha cheipɨ mãra ateewãi k'orea mɨ ome p'ananamẽrá.
         4 Mãrapa k'awa p'anɨma mɨ sãmá wãit'a. Chi o sida k'awa p'anɨma.5 Maamina Tomapa jarasima:—Tai Chipari, atua p'anɨma pɨ sãmá wãit'a. ¿Sãmaasã́ mãɨ o k'awadaima?6 Mãɨne Jesupa jarasima:—Mãɨ o mɨpɨ. Mɨnepa Tachi Ak'õre piarã k'awa p'anɨma mãɨnepa chok'ae bai uru p'anɨma.
         Mɨnepa wãnaepɨra aba pida mɨ Ak'õremá p'ue chedaiwẽma. 7 Mãrapa mɨ piarã k'awa p'anɨpɨra, mɨ Ak'õre sida k'awa p'anɨma.+ Idiipa waa mãrapa ichi k'awa p'anɨma unu p'anɨ pẽra.8 Mãɨne P'elipepa ichiá jarasima:—Tai Chipari, Tachi Ak'õre taiyá unupise. Ara mãɨpa ara bɨma.9 Mãɨpuru Jesupa jarasima:—P'elipe, mɨ minachia tãaraa mãra ome bɨma. Pɨa mɨ ¿waidi k'awawẽa bɨk'ãra? Chi mɨ
         unu bɨpa mɨ Ak'õre sida unu bɨma. Pɨa ¿sãmaasã́ “Tachi Ak'õre taiyá unupipade” a bɨma?
         10 ¿Pɨa ĩjãawẽa bɨk'ãra mɨ, mɨ Ak'õre ome ará bɨt'a mãɨnepa mɨ Ak'õre mɨ ome ará bɨt'a?
         Mɨa pedea bɨ ara mɨchidepa pedeak'ama. Mãɨpari mɨ Ak'õre mɨ ome ará bɨpa mɨnepa pedea
         bɨma. Piarã mɨnepa ne ãarea ichia ooparima. 11 Ĩjãat'ɨ mɨ, mɨ Ak'õre ome bɨt'a mãɨnepa mɨ Ak'õre mɨ ome bɨt'a. Mɨa mãɨya jara bɨ
         k'orea mãrapa ĩjãanawẽa p'anɨpɨra, mɨa oo bɨ k'orea ĩjãat'ɨ.12 Mɨa piarã jararuma: parituapa mɨne ĩjãa bɨpɨra, mɨa oo bɨt'a ichia pida ooipɨ. Piarã
         mɨa oo bɨ k'aepẽra ichia atepe ooipɨ, mɨ, mɨ Ak'õremá bade wãi pẽra. 13 Mãɨya mãrapa mɨne ĩjãa p'anɨ pẽra mɨ t'ɨ̃nepa ɨt'aa chiidiuta mɨa jõma ooipɨ. Mãɨya
         mɨnepa mɨ Ak'õre chi choma bɨt'a unupiipɨ. 14 Piarã mãrapa mɨne ĩjãa p'anɨ pẽra jõma mɨ t'ɨ̃nepa ɨt'aa chiidiuta mɨa ooipɨ.Jesupa Tachi Ak'õre Jaore teai jarada15 »Mãrapa mɨ piarã k'ɨ̃ria p'anɨpɨra, mɨ pedea oo p'ananaipɨ.+16 Mãɨpuru mɨ Ak'õrea ɨt'aa chiidiipɨ mãra K'aripaparí peemẽrá. Mãɨ mãra ome ewaricha
         baipɨ. 17 Ichi Tachi Ak'õre Jaorepɨ. Ichia Tachi Ak'õre piarã k'awapiparima. Nãɨ ĩjũanepemarãpa
         ichi p'ue jitadaiwẽma, ununak'a pẽra mãɨnepa atua p'anɨ pẽra. Maamina mãrapuru ichi
         k'awa p'anɨma, mãra ome bɨ pẽra mãɨnepa mãra sõne bai pẽra.18 »Mɨa mãra jẽramãra jĩra ameeiwẽma. Mɨ mãicha mãramá cheipɨ. 19 Tãaraawẽa bɨde nãɨ ĩjũanepemarãpa mɨ waa ununaiwẽma maamina mãrapa mɨ ununaipɨ. Mɨ
         chok'ae bɨẽra, mãra sida chok'ae p'ananaipɨ. 20 Mɨ chek'ari mãrapa k'awadaipɨ mɨ, mɨ Ak'õre ome bɨt'a, mãra mɨ ome p'anɨt'a, mãɨnepa
         mɨ mãra ome bɨt'a. 21 Chi mɨ pedea ũrik'ari oo bɨpa mɨ k'ɨ̃ria bɨma. Abaɨpa mɨ k'ɨ̃ria bɨpɨra, mɨ Ak'õrepa
         ichi k'ɨ̃ria baipɨ. Mɨa pida ichi k'ɨ̃ria baipɨ, mãɨnepa ara mɨ ichiá unupiipɨ.22 Maapae chi abaɨ Juda, Iscariotewẽpa Jesua idisima:—Tai Chipari, ¿sãmaasã́ pɨ taiyá unupiima maamina nãɨ ĩjũanepemarã́ unupiiwẽma?23 Jesupa p'anoosima:—Chi mɨ k'ɨ̃ria bɨpa mɨ pedea oo baipɨ. Mɨ Ak'õrepa ichi k'ɨ̃ria baipɨ. Maapae mɨ,
         mɨ Ak'õre ome ichimá chedaipɨ ichi ome ará p'ananai k'orea. 24 Chi mɨ k'ɨ̃riawẽa bɨpa mɨ pedea ook'ama. Chi mãrapa ũri p'anɨ pedea mõrewẽma, mãɨpari
         mɨ Ak'õrenepɨ, chi mɨ peedadepɨ.25 »Mãɨ mɨa mãrá jararuma wapida mãra ome bɨmisa. 26 Maamina mɨ Ak'õrepa mɨ t'ɨ̃nepa ichi Jaore peeipɨ mãra K'aripaparí bamẽrá. Tachi Ak'õre
         Jaorepa ne ãarea mãrá jarateaipɨ. Ichia mãrá ãarea mɨa jarada k'ɨ̃risiapiipɨ.27 »Mɨa mãra ne k'ɨ̃risiadawẽa p'anapi k'ɨ̃ria bɨma. Mɨa mãɨya ooiwẽma, chi nãɨ ĩjũanepemarãpa
         mãɨya oopatama. Mãɨpuru minachia k'ĩra piawẽa p'anarãt'ɨ. Ne wap'earãt'ɨ. 28 Mɨa mãrá jarasima mɨ wãrut'a mãɨnepa mãicha mãramá cheit'a.- Mãrapa mɨ piarã k'ɨ̃ria p'anɨpara arapaadai pasima mɨ Ak'õremá wãyane ada k'orea.
         Ichi mɨ atepe bɨ pẽra, mɨ mãicha bɨipɨ mɨ naena badamá. 29 Mɨa mãɨ jara bɨma waidi mãɨyai naena, piarã mãɨyarune mãrapa ĩjãanamẽrá.30 »Mɨ mãra ome minachia pedeawẽma, chi nãɨ ĩjũanepema chaarea bɨ cheru pẽra. Ichia mɨ
         p'uek'ama. 31 Mãɨya mɨ Ak'õrepa oopi bɨt'a mɨa ooipɨ. Mãɨnepa nãɨ ĩjũanepemarãpa k'awadaipɨ mɨa
         mɨ Ak'õre minachia k'ɨ̃ria bɨt'a.»P'irabarit'ɨ. Wãtɨma.
         
            
               	Mãrapa mɨ piarã k'awa p'anɨpɨra, mɨ Ak'õre sida k'awa p'anɨma. Griego pedeade chi eda waapẽarã k'art'ade bɨ bɨma: Mãrapa mɨ piarã k'awa p'ananapara, mɨ Ak'õre sida k'awa p'ananai pasima.

               	Oo p'ananaipɨ. Griego pedeade chi eda waapẽarã k'art'ade bɨ bɨma: ĩjãa p'anat'ɨ.

               	14:28 Juan 14:3,18.

Jesú chi uva bɨɨrɨ piarãpẽapɨ151 »Mɨ chi uva bɨɨrɨ piarãpẽapɨ.+ Mɨ Ak'õre chi uva uuda ak'ɨparipɨ. 2 Mɨ pak'uru jua chaudak'aɨ ichia mãɨ t'ɨat'uparima, maamina chi chaupataɨ pak'uru jua
         mãɨ t'ɨat'uparima atepe chaudamẽrá. 3 Mɨ pedea ĩjãa p'anɨ pẽra mãra pak'uru jua jĩrak'aua t'ɨat'uda jĩra pia p'anɨrãpɨ.-4 Mɨ ome ará p'anat'ɨ mɨ mãra ome ará bɨ jĩra. Pak'uru jua chi bɨɨrɨ ome ará baepɨra,
         ara ichit'u p'ue chauk'ama. Ara mãɨ jĩra mãra ara mɨ ome p'ananaepɨra p'ue chaudaiwẽma.5 »Mɨ chi uva bɨɨrɨ chi piarãpẽapɨ. Mãra chi pak'uru juapɨ. Chi mɨ ome ará be minachia
         chaupatama, mɨ mãra ome ará bɨ pẽra. Mãrapa mɨwẽa mi ãpia pida Tachi Ak'õre pae p'ue
         oodaiwẽma. 6 Chi mɨ ome ará bɨwẽt'a, mãɨ mɨ Ak'õrepa awara bɨipɨ pak'uru jua chauk'apɨ́ jĩra. Mãɨ
         pak'uru jua p'urpak'ari tachia ará jɨrɨp'edak'ari t'ɨpɨde paapatama.7 »Mãra mɨ ome ará p'ananaipɨra, mɨ pedea oo p'ananaipɨra, ɨt'aa chiidit'ɨ jõma mãrapa
         k'ɨ̃riautat'a. Mãɨ mɨa teaipɨ. 8 Mãra pia chaudaipɨra unupidaipɨ piarã mɨ ome p'ɨrrɨapataɨrãt'a. Mãɨya unupidaipɨ mɨ
         Ak'õre chi choma bɨt'a.9 Mɨa mãra k'ɨ̃ria bɨma mɨ Ak'õrepa mɨ k'ɨ̃ria bɨ jĩra. Mãɨpuru mɨa mãra k'ɨ̃rianepa
         p'anat'ɨ. 10 Mɨa oopi bɨ pedea oodaipɨra, piarã mɨa k'ɨ̃rianepa p'ananaipɨ. Ara mãɨ jĩra mɨ Ak'õrepa
         jara bɨeda oo bɨ pẽra ichia k'ɨ̃rianepa baparima.11 »Mãɨ ãarea mɨa jara bɨma mãra mɨ ome minachia arapá p'ananamẽrá. 12 Mɨa oopi bɨ pedea nãɨpɨ: mãra chi k'ɨ̃ria p'anat'ɨ mɨa mãra k'ɨ̃ria bɨ jĩra. 13 Ẽpẽra minachia k'ɨ̃ria bɨdepa ichi k'õp'ãero k'orea piui bɨma. Mãɨ k'aepẽra p'ue chi
         ẽpẽra atepe k'ɨ̃riai bɨt'a newẽma. 14 Mɨa jara bɨeda mãrapa oodaipɨra mãra mɨ chi k'õp'ãerorãpɨ. 15 Mɨa mãra waa mɨ pae pari mimiapataɨrãane awẽma. Chi chipari pae pari mimiaparipa ichi
         chiparipa ooi k'ɨ̃risia bɨ atua bɨma. Naapae mãra mɨ chi k'õp'ãerorãpɨ. Mɨa mãrá k'awapisima
         ne ãarea mɨ Ak'õrenepa ũrinat'a. 16 Mãrapa mɨ jɨrɨ atadaé pasima. Mɨapuru mãra jɨrɨ atasima. Pak'uru bɨɨrɨ nejõ beraak'aɨ
         chaupari jĩra, mɨa mãra bɨsima wãnak'ari nepia chaudamẽrá. Mɨa mãra jɨrɨ atada pẽra
         mãrapa mɨ Ak'õrea mɨ t'ɨ̃nepa ne idiutat'a ichia teaipɨ. 17 Mãicha mɨa mãrá jararuma: abarik'a chi k'ɨ̃riat'ɨ.Nãɨ ĩjũanepemarãpa Jesude ĩjãa be unuemaapatama18 »Nãɨ ĩjũanepemarãpa mãra unuemaa p'anɨpɨra, k'ɨ̃risiat'ɨ ãchia naa mɨ unuemaasidama.
         19 Nãɨ ĩjũanepema padapara ãchia mãra k'ɨ̃rianai pasima, ãchidepema pẽra. Maamina mɨa
         mãra nãɨ ĩjũanepema ateewãsima ãchi awara p'ananamẽrá. Mãɨpuru mãra unuemaapatama.
         20 K'ɨ̃risiat'ɨ mɨa nãɨ jarada: “Abaɨ pida ichi chipari pae pari mimiaparí ichi chipari
         k'aepẽra atepe bɨwẽma”.- Mãɨpa jara bɨma ẽpẽerãpa mɨ pedea oo p'anɨpɨra, mãra pedea sida oodaipɨ. Maamina
         ãchia mɨ ẽp'ẽ p'anɨpɨra, mãra sida ẽp'ẽnaipɨ. 21 Mãra mɨ k'orea mãɨya oodaipɨ ãchia chi mɨ Peeda atua p'anɨ pẽra.22 »Mɨa ãchiá jarateade chedawẽpara ãchia nemietá oodada k'orea nepɨrade p'aneenaiwẽ
         pasima. Maamina naapae mɨ pedea ũrinana pẽra p'ue jaradaiwẽma ãchia nemietá oodada
         k'orea “mãɨ atua p'anasiade” adait'a. 23 Abaɨpa mɨ unuemaa uru bɨpɨra, mɨ Ak'õre sida unuemaa uru bɨma. 24 Mɨa ãchi k'ĩrari ẽpẽerãpa ne p'ue oodak'apɨ́ oodaépara, ãchia nemietá oodada k'orea
         nepɨrade p'aneenaiwẽ pasima. Maamina mɨa ooda ãchia unusidamina mɨ, mɨ Ak'õre sida
         unuemaa uru p'anɨma. 25 Mãɨya p'anɨma ara ãchi Moisepa bɨdade jara bɨ jĩra. Nãɨya jara bɨma: “Mɨ nepɨra newẽa
         bɨt'a unuemaasidama”.-26 »Tachi Ak'õre Jaore, chi mãra K'aripaparí cheipɨ. Ichia piarã pedea jaraparima. Mɨa
         ichi mɨ Ak'õremãɨpa peerude ichia mɨ k'orea mãrá pedeaipɨ. 27 Mãra pida mɨ k'orea pedeadaipɨ, mãra naenapema mɨ ome p'anɨ pẽra.
         
            
               	Chi Napema K'art'a bɨdaadade jara bɨma Tachi Ak'õrepa Israel ĩjũa uva jɨ̃k'ara jĩra
                     uusit'a, maamina ichia k'ɨ̃ria bada jĩra ãchia oodaé pasima. Ak'ɨse Salmo 80:8-16; Isaía 5:1-7; Jeremia 2:21; Ezequiel 15:1-8; 19:10-14; Osea 10:1. Maamina nãɨ Juan 15:1de jara bɨma Jesupa oo bɨ Tachi Ak'õrepa k'ɨ̃ria bɨ jĩra. Mãɨ k'orea jara bɨma «uva
                  jɨ̃k'ara chi ara».

               	15:3 Juan 13:10.

               	15:20 Juan 13:16.

               	15:25 Salmo 35:19; 69:4.

            

         
      

   
      
         16
161 »Mɨa mãɨ ãarea mãrá jara bɨma mɨne ĩjãa p'anɨ itu bɨpidaemaapa. 2 Judiorãpa mãra ãchi ará pedeapataɨ tedepema ãyá jerek'oadaipɨ. Mãɨ awara mãra peadai
         ewari paipɨ. Mãra peautade ãchia k'ɨ̃risiadaipɨ “Tachi Ak'õrepa k'ɨ̃ria bɨ oo p'anɨane”
         adait'a. 3 Mãɨya oodaipɨ mɨ Ak'õre, mɨ sida atua p'anɨ pẽra. 4 Maamina mɨa mãɨ ãarea mãrá jararuma, mãɨ ewari cherude mɨa jarada k'ɨ̃risiadak'ari
         p'erawẽa p'ananamẽrá.Tachi Ak'õre Jaorepa ooparí jarada»Mɨa naena mãrá mãɨ jaraé pasima mãra ome bada pẽra. 5 Maamina mɨ, mɨ Peedamá wãipɨ. Maamina abaɨ pida mãranepemapa mɨá mãɨ k'orea ididawẽa
         p'anɨma. 6 Mãɨpari mãra k'ĩra piawẽa p'anɨma mɨ wãi bɨade ada pẽra. 7 Mɨa piarã jararuma: mãra pae pia bɨma mɨ wãit'a. Mɨ wãepɨra mãra K'aripaparí cheiwẽma.
         Maamina mɨ wãipɨra ichi peeipɨ.8 Tachi Ak'õre Jaore cherude nãɨ ĩjũanepemarã́ k'awapiipɨ ãchia k'ai nemietá ooparit'a,
         k'ai jĩp'a bɨt'a mãɨnepa k'ai nepɨra pará bɨade ait'a. K'awapiipɨ ãchia makɨɨ k'orea
         piawẽa k'ɨ̃risia p'anɨt'a. 9 Tachi Ak'õre Jaorepa ãchiá k'awapiipɨ chi mɨne ĩjãanak'apɨɨrãpa nemietá oopataɨt'a.
         10 K'awapiipɨ mɨ jĩp'a bɨt'a, mɨ Ak'õremá wãi pẽra. Mãɨne mãrapa mɨ waa ununaiwẽma. 11 Mãɨnepa Tachi Ak'õre Jaorepa k'awapiipɨ nãɨ ĩjũanepemarã nepɨra pará p'anɨane ait'a,
         Tachi Ak'õrepa chi nãɨ ĩjũanepema chipari nepɨra pará bɨade ada pẽra.-12 »Mɨa wapida ne minachia mãrá jarai uru bɨma. Mãɨ mãrapa nãɨena ãarea p'ue k'awadaiwẽma.
         13 Maamina Tachi Ak'õre Jaorepa piarã pedea k'awapipari pẽra ichi cherude mãrá jarateaipɨ
         chi piarã pedea Tachi Ak'õrenepa che bɨt'a jõma k'awadamẽrá. Ichi ara ichi k'ɨ̃risiadepa
         pedeawẽma, mãɨpari ãarea mɨnepa ũri bɨt'a jaraipɨ. Ichia mãrá k'awapiipɨ mãɨ sãait'a.
         14 K'awapiipɨ mɨ chi choma bɨt'a, mɨ pedea ũrik'ari ãarea mãrá jarateai pẽra. 15 Jõma mɨ Ak'õrené, ichiaba mõrepɨ. Mãɨ k'orea mɨa jarasima Tachi Ak'õre Jaorepa mɨ
         pedea ũrik'ari mãrá jarateait'a.K'ĩra piawẽa p'ananak'ari arapá p'aneenaipɨ16 »Tãaraawẽa bɨde mãrapa mɨ ununaiwẽma, maamina mãɨya nak'ari mãicha tãaraawẽa bɨde
         mɨ ununaipɨ.+17 Mãɨne chi eda waapẽarã ichi ome p'ɨrrɨapataɨrãpa ara ãchi tuaba idi para beesima:—¿Mãɨ k'ãre jara bɨma: “Tãaraawẽa bɨde mãrapa mɨ ununaiwẽma. Maamina mãɨya nak'ari
         mãicha tãaraawẽa bɨde mɨ ununayade aipɨ mɨ Ak'õremá wãi pẽra?” 18 Mãɨ pedea “tãaraawẽa bɨde” a bɨt'a ¿k'ãre jara bɨma? Tachia k'awadawẽa p'anɨma k'ãre
         k'orea mãɨya pedea bɨt'a.19 Jesupa k'awasima ãchia mãɨ k'orea idi k'ɨ̃ria p'anɨt'a. Mãɨpuru jarasima:—Mɨa mãrá jarasima tãaraawẽa bɨde mɨ waa ununaiwẽane asima mãɨnepa mãɨya nak'ari tãaraawẽa
         bɨde mɨ mãicha ununayade asima. ¿Mãɨ k'orea ara mãra tuaba idi para p'anɨwẽk'ãra?
         20 Mɨa piarã jararuma: nãɨ ĩjũanepemarã arapá p'anɨmisa, mãra sõp'uapa jẽanaipɨ. Mãra
         sõk'achia p'ananaipɨ, maamina mãɨ jõk'ari arapaadaipɨ. 21 Piarã wẽra warra t'õrune p'uaparima ichi ewari pada pẽra. Maamina warra t'õk'ari mãɨ
         p'ua bada k'ɨ̃risia atuaparima ichi warra k'orea arapá bɨ pẽra. 22 Ara mãɨ jĩra mãra ara nãɨena k'ĩra piawẽa p'anɨma, maamina mɨ mãicha mãra ak'ɨde cheipɨ.
         Maapae mãra arapá p'ananaipɨ. Abaɨ pida mãɨ arapá p'ue wẽpapiiwẽma.23 Mãɨ ewaride mãrapa mi ãpia pida mɨá waa ne ididaiwẽma. Mɨa piarã jararuma: mãrapa
         mɨ Ak'õrea mɨ t'ɨ̃nepa ne idiutat'a ichia teaipɨ. 24 Mãrapa waidi Tachi Ak'õrea mi ãpia pida mɨ t'ɨ̃nepa ne ididawẽa p'anɨma. Maamina mãɨya
         ne ididaipɨra mãɨ jitadaipɨ. Mãɨya mãra minachia arapá p'ananaipɨ.25 »Mɨa ne jara bɨdepa mãɨ mãrá jarasima, maamina ewariaba mɨ waa nepɨra bɨdepa pedeaiwẽma.
         Mãɨpari mɨ Ak'õre k'orea pia jĩp'a jaraipɨ. 26 Mãɨ ewaride mãrapa mɨ t'ɨ̃nepa Tachi Ak'õrea ne ididaipɨ. Mɨa mãra pae Tachi Ak'õrea
         idiiwẽma, 27 mɨ Ak'õrepa mãra k'ɨ̃ria bɨ pẽra. Ichia mãra k'ɨ̃ria bɨma, mɨ k'ɨ̃ria p'anɨ pẽra mãɨnepa
         mɨ Tachi Ak'õrenepa cheda ĩjãa p'anɨ pẽra. 28 Mɨ Ak'õremãɨpa nãɨ ĩjũanea chesima. Maamina mɨa nãɨ ĩjũa ameeipɨ mɨ Ak'õremá mãicha
         wãi k'orea.29 Maapae chi ichi ome p'ɨrrɨapataɨrãpa jarasidama:—Naapae pɨa jara bɨt'a taimá pia bɨma. Nepɨra bɨdepa pedea bɨwẽma. 30 Naapae taipa k'awautama pɨa ne ãarea k'awa bɨt'a. Taipa ne ididai naena pɨa sãmaasã́
         p'anooi k'awa bɨma. Mãɨnepa k'awa p'anɨma pɨ Tachi Ak'õrenepa chesit'a.31 Jesupa jarasima:—¿Naapae mãrapa piarã ĩjãa p'anɨk'ãra? 32 Chi ewari chei bada cheruma. Mãra ãarea abaabá jĩichoadak'ari mɨ tuaba ameenaipɨ.- Maamina mɨ tuaba baiwẽma mɨ Ak'õre mɨ ome bɨ pẽra. 33 Mãɨ ãarea mɨa mãrá jarasima mɨnepa ne k'ɨ̃risiadawẽa p'ananamẽrá. Nãɨ ĩjũane nepɨra
         pará p'ananaipɨ, maamina ne wap'earãt'ɨ: nãɨ ĩjũanepema mɨa p'uesima.
         
            
               	16:11 Juan 7:21-24; 8:42-47; 12:31.

               	Griego pedeade chi eda waapẽarã k'art'ade bɨ bɨma: mɨ Ak'õremá wãi pẽra.

               	16:32 Zak'aria 13:7.

Jesupa ara ichi k'orea Tachi Ak'õrea ɨt'aa chiidida171 Jesupa mãɨya jarak'ari pajãnea ak'ɨk'ari jarasima: «Ak'õre, mɨ ewari ará pasima. Pɨ
         Warra chi choma bɨt'a unupise pɨ Warrapa pɨ piarã chi choma bɨt'a unupimẽrá. 2 Pɨa ẽpẽerã ãarea mɨ juade bɨsima, mɨa ãchi ewaricha chok'ae bapimẽrá. 3 Ewaricha chok'ae bepa, ãchia k'awa p'anɨma pɨ piarã Tachi Ak'õre aba bɨt'a. Ichiaba
         k'awa p'anɨma chi pɨa peeda, Jesucristot'a. 4 Pɨa mɨá nãɨ ĩjũane oopida mɨa jõma oosima. Mãɨya k'awapisima pɨ chi choma bɨt'a. 5 Mãɨpuru Ak'õre, mɨ pɨ k'ĩrari chi choma bɨse pɨ ome nãɨ ĩjũa ooi naena chi choma bada
         jĩra.Jesupa ichi ome p'ɨrrɨapataɨrã k'orea ɨt'aa chiidida6 »Pɨa mɨá ẽpẽerã nãɨ ĩjũanepemarã teasima. Mɨa mãɨrã́ pɨ k'awapisima. Ãchi poremina,
         pɨa mɨá ãchi teasima. Ãchia pɨ pedea ĩjãa p'anɨma. 7 Mãɨpuru ãchia k'awa p'anɨma ne ãarea mɨa uru bɨ pɨdepa che bɨt'a. 8 Pɨa mɨá jarada mɨa ãchiá jarateasima. Ãchia mãɨ pedea ĩjãasidama. Mãɨpuru k'awa p'anɨma
         piarã mɨ pɨmãɨpa chesit'a. Piarã ĩjãa p'anɨma pɨa mɨ peesit'a.9 »Mɨa pɨá ɨt'aa chiidiruma ãchi k'aripamẽrá. Mɨa pɨá ɨt'aa chiidi bɨwẽma nãɨ ĩjũanepemarã
         k'orea. Mãɨpari chi pɨa mɨá teadaɨrã k'orea ɨt'aa chiidi bɨma, ãchi pore pẽra. 10 Ãarea mõré porepɨ mãɨnepa ãarea poré mõrepɨ. Ãchia oo p'anɨnepa mɨ chi choma bɨt'a
         unupi p'anɨma.11 »Mɨ nãɨ ĩjũane waa baiwẽma maamina ãchi nãɨ ĩjũane p'aneenaipɨ. Ak'õre, pɨ minachia
         pia bɨma. Mɨ pɨmá wãru pẽra pɨ t'ɨ̃nepa ãchi minachia ak'ɨ base. Pɨ t'ɨ̃nepa, mɨ mãɨya
         jua chaarea beepisima,+ ãchi k'ak'ua aba bɨ jĩra p'ananamẽrá, tachi k'ak'ua aba p'anɨ jĩra. 12 Mɨ nãma basi ewarimisa pɨ jua chaareadepa mɨa ãarea pɨa teadaɨrã ak'ɨ basima. Ãchidepemarã
         mi ãpia pida atuaé pasima. Abapuru chi atuai badat'a atuasima Tachi Ak'õre pedea jara
         bɨ jĩra piarã mãɨyamẽrá.-13 »Naapae mɨ pɨmá wãipɨ. Maamina wapida nãɨ ĩjũane bɨde mãɨ ãarea jararuma, arapá p'ananamẽrá,
         mɨ pɨ ome arapá bɨ jĩra. 14 Pɨa jarada mɨa ãchiá jarateasima. Maamina nãɨ ĩjũanepemarãpa ãchi unuemaa p'anɨma
         mɨ jĩra nãɨ ĩjũanepemawẽ pẽra. 15 Mɨa pɨá idi bɨwẽma ãchi nãɨ ĩjũanepema ãyá ateewãmẽrá, mãɨpari ɨt'aa chiidi bɨma nemietaadepema
         ak'ɨ bamẽrá.+16 Ãchi nãɨ ĩjũanepemarãwẽma ara mãɨ mɨ nãɨ ĩjũanepemawẽ jĩra. 17 Pɨ pedeapa pɨ piarã k'awapi bɨma. Mãɨpa ãchi aba pɨ pae pia bɨse. 18 Pɨa mɨ nãɨ ĩjũanepemarã t'ãena peeda jĩra mɨa ãchi nãɨ ĩjũanepemarã t'ãena peeruma.
         19 Ãchi k'orea ara mɨ pɨ pae awara beeruma, ãchi sida pɨ pae awara p'ananamẽrá pɨ piarãt'a
         k'awa p'anɨnepa.Jesupa jõma ichide ĩjãauta k'orea ɨt'aa chiidida20 »Mɨa abapuru ãchi k'orea ɨt'aa chiidi bɨwẽma. Mãɨpari ãchia mɨ pedea jarautade mɨne
         ĩjãauta k'orea pida idi bɨma. 21 Ak'õre, pɨ mɨ ome bɨ pẽra mãɨnepa mɨ pɨ ome bɨ pẽra mɨa idi bɨma ãchi sida tachi ome
         k'ak'ua aba bɨ jĩra p'ananamẽrá. Mãɨya nãɨ ĩjũanepemarãpa ĩjãanaipɨ pɨa mɨ peesit'a.
         22 Pɨa mɨ ateewãsima tachi ará p'ananamẽrá. Mãɨya mɨ chi choma bɨsima. Ara mãɨ jĩra mɨa
         ãchi chi choma bɨsima tachi ome k'ak'ua aba bɨ jĩra p'ananamẽrá. 23 Mɨ ãchi ome bɨ pẽra mãɨnepa pɨ mɨ ome bɨ pẽra tachi ãarea ará k'ak'ua aba bɨ jĩra
         p'ananaipɨ. Mãɨya nãɨ ĩjũanepemarãpa k'awadaipɨ pɨa mɨ peesit'a mãɨnepa k'awadaipɨ
         pɨa ãchi k'ɨ̃ria bɨt'a ara mɨ k'ɨ̃ria bɨ jĩra.24 »Ak'õre, pɨa nãɨ ĩjũa ooi naena mɨ k'ɨ̃ria basima. Mãɨpuru pajãne mɨ chi choma bɨsima.
         Mɨa k'ɨ̃ria bɨma ãarea pɨa mɨá teadaɨrã mãma mɨ ome ará p'ananait'a, pɨa mɨ chi choma
         bɨda ununamẽrá. 25 Ak'õre, pɨ jĩp'a bɨma. Nãɨ ĩjũanepemarãpa pɨ atua p'anɨma, maamina mɨa pɨ k'awa bɨma.
         Mãɨnepa nãɨrã pida k'awa p'anɨma pɨa mɨ nãmá peesit'a. 26 Mɨa ãchiá pɨ k'awapisima. Mãɨ awara wapida atepe k'awapi baipɨ pɨa mɨ k'ɨ̃ria bɨ jĩra
         ãchi sida chi k'ɨ̃ria p'ananamẽrá mãɨnepa mɨ ãchi sõne uru p'ananamẽrá».
         
            
               	Mɨ pɨmá wãru pẽra pɨ t'ɨ̃nepa ãchi minachia ak'ɨ base. Griego pedeade chi eda waapẽarã k'art'ade nãɨya bɨ bɨma: Jõma pɨa mɨá teadaɨrã minachia ak'ɨse pɨ jua chaareadepa.

               	17:12 Salmo 41:9; 55:12-15.

               	Nemietaadepema. Chok'araɨrãmá mãɨpa «tiore» jara bɨma.

Jesú jitadadaMateo 26:47-56; Marco 14:43-50; Luca 22:47-53181 Mãɨ ãarea jarak'ari Jesú ichi ome p'ɨrrɨapataɨrã Cedrón to chak'e k'ĩaria wãsidama.
         Arí ne uu ĩjũa basima. Jesú, ichi ome p'ɨrrɨapataɨrã ome mãmá wãsidama. 2 Juda, chi Jesú jitapii bɨpa mãɨ ne uu ĩjũa k'awa basima, Jesú ichi ome p'ɨrrɨapataɨrã
         ome mãma bari k'ak'o minachia ará nɨbeepachi pẽra. 3 Mãɨpuru Judapa chok'ará romanepema papaká berã mãɨnepa chi Tachi Ak'õre te ot'eapataɨrã
         mãɨ ne uu ĩjũanea ateewãsima. Ãchi chi p'aarerã chi mãɨrã chaarearãpa mãɨnepa p'ariseorã
         pida Juda ome peesidama. Ãchia ĩpira, laap'ara mãɨnepa jiorro uru p'anasidama. 4 Mãɨne Jesupa ãarea ne mãɨyai k'awa bɨ pẽra ãchimá wãk'ari idisima:—Mãrapa ¿k'ai jɨrɨ p'anɨma?5 Ãchia p'anoosidama:—Jesú Nazaredepema.Jesupa jarasima:—Mɨpɨ.Mãɨne Juda, chi Jesú jitapii bɨ ãchi ome basima. 6 Jesupa «mɨane» aside ãchi jĩitea tɨadak'ari, baewãsidama. 7 Maapae Jesupa mãicha idisima:—¿K'ai jɨrɨ p'anɨma?Ãchia mãicha p'anoosidama:—Jesú Nazaredepema.8 Mãɨne Jesupa jarasima:—Mãɨ mɨane asima. Mɨ jɨrɨ p'anɨpɨra, nãɨ ẽpẽerã itu peet'ɨ.9 Mãɨya jarasima ichia naena jarada pẽra: «Ak'õre, pɨa mɨá teadaɨrã aba pida atuaiwẽma».- Ichia jarada jĩra piarã mãɨyasima. 10 Mãɨne Simón Pedropa k'ĩruuparí nek'o uru basima. Mãɨ ẽut'aak'ari chi p'aare minachia
         k'awa bɨ pae pari mimiaparí k'ɨɨrɨ juaraaripema oat'ut'aasima. Mãɨ t'ɨ̃ Malco apachidama.
         11 Mãɨ k'orea Jesupa Pedroa jarasima:—Pɨchi k'ĩruuparí nek'o yaase. ¿Mɨ mãɨ mĩai bɨwẽk'ãra, mɨ Ak'õrepa mɨ mĩapii bɨ jĩra?+Jesú Anasmá ateewãnanaMateo 26:57-58; Marco 14:53-54; Luca 22:5412 Maapae romanepema papaká bepa, ara ãchi poro chaarea bɨpa mãɨnepa chi Tachi Ak'õre
         te ot'eapataɨrãpa Jesú jitadak'ari jua bɨrasidama. 13 Jesú naa ẽpẽra Anás temá ateewãsidama. Anás Caip'á chãware pasima. Mãɨ ãyone Caip'á
         p'aare minachia k'awa bɨ pasima.+14 Ara mãɨ Caip'apa judiorã́ jara basima ẽpẽra aba judiorã ãareaɨrã k'orea piuit'a pia
         bɨma.-Pedropa Jesú unuk'aade adaMateo 26:69-70; Marco 14:66-68; Luca 22:55-5715 Mãɨne Jesú ome p'ɨrrɨapataɨrã Simón Pedro mãɨnepa abaɨ sida Jesú k'aade wãsidama.
         Chi Simón Pedro ome wãna p'aare minachia k'awa bɨpa k'awa basi pẽra ichi Jesú k'aade
         eda wãsima p'aare minachia k'awa bɨ te tudá. 16 Maamina Pedro eda wãpataɨ tajataria beesima. Mãɨpuru chi ichi ome wãna, chi p'aare
         minachia k'awa bɨpa k'awa bada tajatá wãsima. Chi eda wãpataɨ ak'ɨparí wẽra ome pedeak'ari
         Pedro eda ateewãsima. 17 Mãɨ wẽrapa Pedroa idisima:—¿Pɨ sida Jesú ome p'ɨrrɨapariiwẽk'ãra?Pedropa p'anoosima:—Mɨwẽma.18 Mãɨne p'aare minachia k'awa bɨ pae pari mimiapataɨrãpa mãɨnepa Tachi Ak'õre te ot'eapataɨrãpa
         t'ɨpɨ uruapisidama k'õresã́ nɨbɨ pẽra. T'ɨpɨ ik'idá bai nɨp'aneesidama k'ãnai k'orea.
         Ichiaba Pedro ãchi ome t'ɨpɨ k'ãmaa basima.Anaspa Jesua minachia ɨt'aa chiididaMateo 26:59-66; Marco 14:55-64; Luca 22:66-7119 Maapae p'aare minachia k'awa bɨpa Jesua minachia idisima ichi ome p'ɨrrɨapataɨrã k'orea
         mãɨnepa ichia jarateada k'orea. 20 Mãɨne Jesupa p'anoosima:—Mɨ ãareaɨrã k'ĩrari jĩp'a pedea basima. Mɨa jaratea basima tachi ará pedeapataɨ techa
         mãɨnepa Tachi Ak'õre te eda, tachi judiorã ãarea ará chedak'ari pedeapatamá. Mi ãpia
         pida mẽra jaraé pasima. 21 ¿K'ãre k'orea mɨá mãɨ idi bɨma? Mãɨpari mɨ pedea ũrinaanarã́ idise, ãchia mɨa jarateadat'a
         k'awa p'anɨẽra.22 Jesupa mãɨya jararude Tachi Ak'õre te ot'eapataɨrãnepema aba ichi k'ait'a badapa Jesú
         k'ĩtarramá p'ek'ari jarasima:—¿Jãɨya p'anoo bɨk'ãra chi p'aare minachia k'awa bɨa?23 Jesupa p'anoosima:—Mɨa k'achia pedeasipɨra, jarase mɨa k'ãre k'achia pedeasit'a. Maamina pia pedeasipɨra,
         pɨa ¿k'ãre k'orea mɨ p'esima?24 Maapae Anaspa Jesú jua bɨra bɨt'a Caip'amá peesima, ichi p'aare minachia k'awa bɨ
         pẽra.Pedropa mãicha Jesú unuk'aade adaMateo 26:71-75; Marco 14:69-72; Luca 22:58-6225 Mãɨmisa Pedro wapida bai nɨbasima, t'ɨpɨ k'ãi k'orea. Mãɨne ẽpẽerãpa ichiá idisidama:—¿Pɨ sida jãɨ ẽpẽra ome p'ɨrrɨapariiwẽk'ãra?Pedropa mẽra jarasima:—Mɨwẽma.26 Mãɨne chi p'aare minachia k'awa bɨ pae pari mimiaparí abaɨpa Pedroa idisima:—¿Mɨa pɨ ichi ome ne uu ĩjũane unué pasik'ãra?Mãɨpa chi Pedropa k'ɨɨrɨ t'ɨat'uda chi ẽpẽra mãɨnepema pasima. 27 Pedropa mãicha mẽrasima. Ara mãɨya jararude et'erre pirusima.-Jesú Pilato k'ĩrari bada28 Maapae tap'ededa Jesú Caip'á tedepa romanepema chi poro chaarea bɨ chi te minachia
         bɨdea ateewãsidama. Chi Jesú ateewãnana judiorã mãɨ te Pretorio apataɨde eda wãnaé
         pasima ãchi eda wãsidara Tachi Ak'õre k'ĩrari piawẽa p'aneenai pẽra. Ichi k'ĩrari
         pia p'anana k'ɨ̃ria p'anasidama Egitodepa wãnana k'ɨ̃risiapataɨ ewari chik'o k'odai
         k'orea.+29 Mãɨpuru Pilato ãchimá tajatá wãk'ari idisima:+—Nãɨ ẽpẽra, chi mãrapa nepɨra pará bɨade a p'anɨpa ¿k'ãre nemietá oosima?30 Ãchia p'anoosidama:—Nãɨpa nemietá oodaépara taipa ichi pɨmá ateewãnaiwẽ pasima.31 Mãɨpuru Pilatopa ãchiá jarasima:—Mãrapa ichi ateewãnak'ari ak'ɨt'ɨ ara machi leypa jara bɨ jĩra.Mãɨne judiorãpa jarasidama:—Taipa ne p'ue oodak'ama, ẽpẽra peapidai k'orea. Mãra Romanepemarãpuru p'ue peapidai
         p'anɨma.32 Ara chi judiorãpa mãɨya pedeasidama Jesupa naena jara bada jĩra. Ichia jara basima
         sãmaasã́ piui bɨt'a.-33 Maapae Pilato mãicha tede eda wãsima. Jesú eda ateewãpik'ari idisima:—¿Pɨ piarã judiorã poro jũra jɨ̃parí jɨ̃ bɨk'ãra?+34 Jesupa p'anoosima:—¿Pɨa mãɨ idi bɨk'ãra pia k'awai k'orea, wa idi bɨma waapẽarãpa pɨá mɨ k'orea mãɨya
         jarasida pẽra?35 Mãɨ k'orea Pilatopa jarasima:—¿Mɨ judiok'ãra? Ara pɨ p'uurudepemarãpa mãɨnepa chi p'aarerã chi mãɨrã chaarearãpa
         pɨ mɨmá enemeesidama. ¿Pɨa k'ãre oosima ãchia mãɨya oodamẽrá?36 Jesupa p'anoosima:—Mɨ ẽpẽerã mɨ juade ua bɨmina mɨ p'uuru nãɨ ĩjũanepemawẽma. Nãɨ ĩjũanepema padapara
         mɨ ẽpẽerã mɨ k'orea k'ĩruunai pasima judiorã́ mɨ jitapidaemaapa. Maamina mɨ p'uuru
         nãɨ ĩjũanepemawẽma.37 Mãɨpuru Pilatopa jarasima:—¿Mãɨya bɨpɨra piarã pɨ poro jũra jɨ̃parí jɨ̃ bɨk'ãra?Jesupa p'anoosima:—Ãjã, pɨa mãɨya jara k'ɨ̃ria bɨpɨra, mɨ ẽpẽerã ãchi poro jũra jɨ̃parí jɨ̃ bɨpɨ. Maamina
         mɨ nãɨ ĩjũanea chesima chi piarãpẽa pedea jarateai k'orea.+ Jõma chi piarãpẽa k'ɨ̃ria p'anɨpa mɨ pedea ĩjãapatama.38 Mãɨne Pilatopa idisima:—¿K'ãrema mãɨ piarãt'a?Jesú peadai k'orea jaradadaMateo 27:15-31; Marco 15:6-20; Luca 23:13-25Mãɨya jarak'ari Pilato mãicha tajatá judiorãmá wãk'ari jarasima:—Mɨa unuwẽma nãɨ ẽpẽra nepɨra pará bɨt'a. 39 Maamina Egitodepa wãnana k'ɨ̃risiapataɨ ewari parude, ãyocha mãrapa oopata jĩra, chi
         eda jɨ̃a nɨbɨdepema aba k'ẽet'aapipatama. ¿Mãrapa k'ɨ̃ria p'anɨk'ãra mɨa nãɨ judiorã
         poro jũra jɨ̃parí jɨ̃ bɨ k'ẽet'ait'a?40 Mãɨne ãchia biadak'ari p'anoosidama:—Jãɨwẽma. ¡Barrabat'u k'ẽet'aase!Mãɨ Barrabá nechɨaparí mietá pasima.
         
            
               	18:9 Juan 6:39.

               	Mɨ Ak'õrepa mɨ mĩapii bɨ jĩra. Griego pedeade nãɨya bɨ bɨma: chi mɨ Ak'õrepa mɨá teada pasu.

               	Caip'á 18 ãyo p'aare minachia k'awa bɨ pasima, ãyo 18—36.

               	18:14 Juan 11:50.

               	18:27 Juan 13:38.

               	Judiorãpa jarapachidama judiorãwẽ ãchi tede eda wãsira Tachi Ak'õre k'ĩrari piawẽa
                     beei. Número 9:9-11.

               	Romanepemarã minachia k'awa bɨ Tiberio apataɨpa Pilato Judea tuadepema minachia k'awa
                     bɨt'a bɨsima ãyo 26—36. Chi judiorã chaarearãpa Jesú Pilatomá ateewãsidama ãchia chi
                     eda jɨ̃a nɨberã peak'apachida pẽra. Aba romanepemarãpa mãɨya ɨtɨa p'anapachidama.

               	18:32 Juan 3:14; 8:28; 12:32.

               	Judiorã chi mãɨrã chaarearãpa Pilatoa mãɨ k'orea jarasidama. Luca 23:2.

               	Nãɨ ĩjũanea chesima. Griego pedeade nãɨya bɨ bɨma: Mɨ nãɨ ĩjũane t'õnak'ari chesima.

191 Maapae Pilatopa Jesú soapa p'episima. 2 Mãɨya bɨde romanepema papaká berãpa poro jũra jɨ̃parí ɨɨrɨ k'ada Jesú porode jɨ̃ bɨsidama,
         mãɨnepa ichi k'ak'ua ɨ̃rɨ anamari jɨ̃parí arena k'ĩra bɨt'a jɨ̃pisidama. 3 Maapae Jesumá orrobaridak'ari nãɨya jarasidama:—¡Minachia pia bɨma, chi judiorã poro jũra jɨ̃parí jɨ̃ bɨt'a!Mãɨya jaradak'ari ichi k'ĩtarramá p'epachidama.4 Maapae Pilato mãicha tajatá judiorãmá wãk'ari jarasima:—Ũrit'ɨ. Mɨa mãɨ mãra k'ĩrari enemeeruma, mɨmá ichia nemietá oo newẽa bɨt'a k'awadamẽrá.5 Jesú tajatá ateeutade ɨɨrɨ k'ada poro jũra jɨ̃parí mãɨnepa chi ɨ̃rɨa anamari jɨ̃parí
         chi arena k'ĩra jɨ̃ basima. Mãɨne Pilatopa jarasima:—Nãɨ chi ẽpẽrapɨ.+6 Maamina Jesú unuutade p'aarerã chi mãɨrã chaarearãpa mãɨnepa Tachi Ak'õre te ot'eapataɨrãpa
         jĩk'ua jarasidama:—¡Ichi k'urusude barijira bɨk'ari peapise! ¡K'urusude barijira bɨk'ari peapise!Mãɨne Pilatopa jarasima:—¡Mãrapuru ateedak'ari k'urusude barijira bɨk'ari peapit'ɨ! Mɨmá ichi nemietá newẽa
         bɨma.7 Maamina judiorãpa p'anoosidama:—Taipa Moisepa bɨda uru p'anɨma. Mãɨ Moisepa bɨdade jara bɨ jĩra ichi piui bɨma ara
         ichi Tachi Ak'õre Warraade a bɨ pẽra.-8 Mãɨ pedea ũriside Pilato minachia ne wap'easima. 9 Maapae ichi te minachia bide eda mãicha wãk'ari Jesua idisima:—¿Pɨ sãmapemama?Maamina Jesupa p'anooé pasima. 10 Mãɨya bɨde Pilatopa jarasima:—¿Pɨa p'anoowẽk'ãra? ¿Atua bɨk'ãra mɨa pɨ p'ue k'urusude barijira bɨk'ari peapii bɨt'a
         wa p'ue k'ẽet'aapii bɨt'a?11 Mãɨne Jesupa p'anoosima:—Tachi Ak'õrepa pɨ bɨdaépara pɨa mɨ mi ãpia pida ooiwẽ pasima. Mãɨpuru chi mɨ pɨ juade
         teadapa pɨ k'aepẽra nemietá atepe oosima.12 Mãɨ ũriside Pilatopa k'ɨ̃risia beesima Jesú sãmaasã́ k'ẽet'aapiit'a. Maamina judiorãpa
         mãicha jĩk'ua jarasidama:—Pɨa jãɨ ẽpẽra k'ẽet'aapiipɨra pɨ romanepema chi atepe poro chaarea bɨ ome chi mãɨ
         omepemawẽma. Parituapa ara ichi chi poro jũra jɨ̃parí jɨ̃ bɨade aipɨra, mãɨ ẽpẽra
         romanepema chi atepe poro chaarea bɨ ome chi nek'ĩramaapɨ.13 Pilatopa mãɨ ũrina pẽra Jesú tajatá ateewãpisima. Maapae ichi ãk'aude suak'abari beesima
         tejã Mawara K'ak'ayá Ooda apataɨmá. Hebreo pedeade Gabatá apatama. 14 Judiorã Egitodepa wãnana k'ɨ̃risiapataɨ ewari norema pada pẽra ãchi ne oo p'anasidama
         mãɨ ewari pae. Ɨmat'ip'a papodode Pilatopa judiorã́ jarasima:—Ak'ɨt'ɨ. Cha nãɨ mãra poro jũra jɨ̃parí jɨ̃ bɨpɨ.15 Maamina ãchia jĩk'ua jarasidama:—¡Ateewãpik'ari, peapise! ¡Ateewãpik'ari, peapise! ¡K'urusude barijira bɨk'ari, peapise!Mãɨ k'orea Pilatopa jarasima:—¿Mãɨyara mɨa mãra poro jũra jɨ̃parí jɨ̃ bɨ k'urusude barijira bɨk'ari, peapiik'ãra?Mãɨne p'aarerã chi mãɨrã chaarearãpa p'anoosidama:—¡Taipa poro jũra jɨ̃parí jɨ̃ bɨ awara newẽma! ¡Abapuru uru p'anɨma tachi romanepema
         chi atepe poro chaarea bɨt'a!+16 Maapae Pilatopa Jesú romanepema papaká berã́ teasima k'urusude barijira bɨk'ari peadamẽrá.
         Ara mãɨne ichi ateewãsidama.Jesú k'urusude barijira bɨdadaMateo 27:32-44; Marco 15:21-32; Luca 23:26-4317 Jesupa ichi k'urusu ua beek'ari papaká berãpa ichi ateewãsidama ĩjũa Poro Bɨɨrɨ apataɨmá.
         Hebreo pedeade Gólgota apatama. 18 Mãma ãchia Jesú k'urusude barijira bɨsidama. Mãɨnepa ichik'á ẽpẽra ume k'urusude barijira
         bɨsidama, aba Jesú juaraari, aba ichi juawieri. 19 Mãɨ awara Pilatopa pak'uru p'ep'edea Jesú poro nok'oari bɨpisima. Mãɨne nãɨya bɨpisima:
         «Jesú Nazaredepema, judiorã Poro Jũra Jɨ̃parí Jɨ̃ Bɨpɨ». 20 Mãɨ pedea bɨsima hebreo pedeade, latin pedeade mãɨnepa griego pedeade.+ Chok'ará judiorãpa mãɨ pedea unusidama, Jesú k'urusude barijira bɨdada p'uuru k'ait'a
         bɨ pẽra. 21 Judiorã p'aarerã chi mãɨrã chaarearãpa mãɨ pedea unusidaɨde Pilatoa jarasidama:—Bɨrãse “Judiorã Poro Jũra Jɨ̃parí Jɨ̃ Bɨt'a”. Mãɨpari bɨse: “Nãɨ ẽpẽrapa jarasima
         ichi judiorã poro jũra jɨ̃parí jɨ̃ bɨpɨ”.22 Maamina Pilatopa jarasima:—Mɨa bɨda ara mãɨya beeipɨ.23 Romanepema papaká berãpa Jesú k'urusude barijira bɨk'ari ichia ɨ̃rɨa anamari jɨ̃ bada
         atadak'ari mãɨ k'ĩmari k'õanak'ari ãchicha ateewãsidama. Ichia neet'á ek'ari jɨ̃ bada
         sida ateewãsidama. Mãɨ k'osada chichia nea basima, mãɨpari ɨt'ɨpa edá aba k'osada
         basima. 24 Mãɨne papaká berãpa ãchi tuaba jarasidama:—Nãɨ k'õanaiwẽma. Pia bɨma nãɨ k'orea ne jemenanai, mãɨ k'aipa jitai k'awayá.Ara mãɨya mãɨt'u chi ãchia oosidama.Mãɨyasima Tachi Ak'õre pedeade naena bɨda jĩra:«Mɨa ɨ̃rɨa anamari jɨ̃ bada ãchicha jedasidama; mãɨnepa mɨa neet'á ek'ari jɨ̃ bada
         atadai k'orea jemenasidama».-25 Jesú k'urusude jira bɨk'á Jesú nae, chi nae ũpẽawẽra, Cleop'á k'ima María mãɨnepa
         María Magdalena p'anasidama. 26 Jesupa chi nae mãɨnepa chi ichi ome p'ɨrrɨaparí chi «ichia minachia k'ɨ̃ria bɨ» apataɨ
         ichi bɨk'á unuside, chi naea jarasima:—Nae, cha bɨ pɨ warrapɨ.27 Maapae ichi ome p'ɨrrɨaparia jarasima:—Cha bɨ pɨ naepɨ.Mãɨ ewaridepa Jesú nae chi Jesú ome p'ɨrrɨaparí tede bapachima.Jesú k'urusude piudaMateo 27:45-56; Marco 15:33-41; Luca 23:44-4928 Mãɨya jarak'ari Jesupa k'awasima ichia ooi pada ãarea oosit'a. Mãɨne jarasima:—Mɨ opisia bɨma.Mãɨ jarasima Tachi Ak'õre pedeade jara bɨ jĩra.-29 Mãɨne arí chok'o uvaba jɨjɨyá ipiru nɨbasima. Chi eda waapẽarãpa mãɨ uvaba jɨjɨyá
         ne motá bɨ bek'eadak'ari ateewãsidama. Chi ne motá bɨ hisopo pak'uru juade oodak'ari
         Jesú it'aemá t'õmaripisidama. 30 Jesupa mãɨ uvaba jɨjɨyá tok'ari jarasima:—Mɨa ooi pada ãarea oosima.Maapae ichi poro edá jaabarik'ari k'ĩrawẽasima.Jesú orrode miasupa suda31 Judiorã Egitodepa wãnana k'ɨ̃risiapataɨ ewari norema pada pẽra ne oo p'anasidama.
         Mãɨ arapaapataɨ ewari mimianak'apɨ́ ewari pẽra, judiorãpa ẽpẽerã k'urusude barijira
         bɨdai k'ɨ̃rianawẽa p'anasidama. Mãɨpuru Pilatoa idisidama chi k'urusude barijira be
         jĩru bɨap'et'apimẽrá isapea piudak'ari ãchi k'ak'ua mãmapema edá jirapidamẽrá. 32 Mãɨ k'orea papaká berã wãnak'ari Jesú ome k'urusude barijira bɨ p'anana aba jĩru bɨap'et'asidama.
         Ara mãɨya oosidama chi abaɨ sida. 33 Maamina Jesumá chesidaɨde ichi piusit'a unusidama. Mãɨpuru ichi jĩru bɨap'et'adaé
         pasima.34 Mãɨya bɨde aba papaká bɨpa Jesú orrode miasupa susima piarã piusi k'awai k'orea. Ara
         mãɨne oa mãɨnepa pania chesima. 35 Chi nãɨ k'art'a bɨdapa piarã mãɨ unusima. Ichia jara bɨt'a piarãpɨ.+ Ichia k'awa bɨma piarã pedea jara bɨt'a mãra pida sõnepa ĩjãanamẽrá. 36 Ãarea mãɨ piarã mãɨyasima Tachi Ak'õre pedeade bɨ bɨ jĩra. Nãɨya bɨ bɨma: «Ichi bɨɨrɨ
         aba pida bɨap'et'adaé pasima».-37 Ichiaba Tachi Ak'õre pedeade nãɨya bɨ bɨma: «Chi ãchia sudada pada ẽpẽerãpa ununaipɨ».-Jesú t'ɨbaridadaMateo 27:57-61; Marco 15:42-47; Luca 23:50-5638 Mãɨya nak'ari judio José apataɨ Pilatomá wãsima. Mãɨ José Arimatea p'uurudepema pasima.
         Ichi Jesú ome p'ɨrrɨaparí pasima, maamina mi ãpia pida abaɨa jarak'a pasima waapẽarã
         judiorã wap'ea bɨ pẽra. Ichia Jesú k'ak'ua Pilatoa idisima t'ɨbaride ateewãi k'orea.
         Mãɨpuru Pilatopa itu ateewãpisima. Ara mãɨne Josepa Jesú k'ak'ua t'ɨbaride ateewãsima.
         39 Mãɨ awara Nicodemo, chi naena Jesumá teamasi pedeade che badapa mirra k'era áloe ome
         p'oerada ateewãsima.- Mãɨ chɨk'ɨa 34 kilo basima.+40 Ãchia Jesú k'ak'ua ateedak'ari mãɨ mirra k'era áloe ome p'oerada p'aru t'orrode p'ɨrɨsidama.
         Maapae ichi k'ak'ua mãɨ p'aru t'orropa pɨrasidama judiorãpa t'ɨbaridai k'orea oopata
         jĩra. 41 Jesú k'urusude barijira bɨdada k'ait'a ne uu ĩjũa basima. Mãɨ ne uu ĩjũane piuda t'ɨbaripataɨde
         uria basima p'ẽya uria k'oroda chiwidit'a. Mãma piuda waidi t'ɨbaridak'a pasima. 42 Mãɨ uria k'ait'a bɨ pẽra mãɨnepa judiorã mimianak'apɨ́ ewari ará papodo pẽra, Jesú
         mãma t'ɨbarisidama.
         
            
               	Pilatopa Jesú tajatá ateepiside, k'awapi k'ɨ̃ria basima chi Jesú ẽpẽra minachia k'awa
                     bɨwẽt'a. Mãɨpari Juanpa «ẽpẽra» bɨside, mãɨpa jara k'ɨ̃ria bɨma Jesú chi Ẽpẽra Warrat'a.
                     Juan 1:1; 1:14.

               	19:7 Levítico 24:15-16.

               	Tachi Ak'õre pedeade jara bɨma israel ĩjũanepemarã poro jũra jɨ̃parí jɨ̃ bɨ ara aba
                     Tachi Ak'õre mãɨya bɨ. Juece 8:23; 1 Samuel 8:7.

               	Latin pedea romanepemarãpa pedeapachidama. Hebreo pedea judiorãpa pedeapachidama.
                     Griego pedea perá jõma tuachapemarãpa ãpia k'awa beesima. Griego pedeade pedeapachidama
                     tuacha ne netodai k'orea.

               	19:24 Salmo 22:18.

               	19:28 Salmo 22:15; 69:21.

               	Juanpa jara bɨma Jesú piuda pẽra piarã ẽpẽra pasit'a. Juan chõa baside waapẽarãpa
                     jarapachidama Jesú ẽpẽra jĩra basimina nãɨ k'ak'uade chewẽ pasit'a.

               	19:36 Éxodo 12:46; Número 9:12; Salmo 34:20.

               	19:37 Zak'aria 12:10.

               	19:39 Juan 3:1-15.

               	34 kilo. Griego pedeade nãɨya bɨ bɨma: cien litrai. Mãɨpa jara bɨma 75 libra. Mirra mãɨnepa áloe pak'uru p'iumá be bapachidama.

Jesú chok'ae p'irabaridaMateo 28:1-10; Marco 16:1-8; Luca 24:1-12201 Tomione tap'ededa mãɨ p'ãrio nɨbɨde María Magdalena Jesú t'ɨbaridaadamá wãsima. Ará
         pak'ari chi mawara p'ẽya uria t'ap'a bada pɨra k'obɨt'a unusima. 2 Mãɨpuru p'ira wãsima Simón Pedromá. Chi Jesú ome p'ɨrrɨaparí chi «Jesupa minachia
         k'ɨ̃ria bɨade» apataɨ mãma basima. Chek'ari jarasima:—Tachi Chipari ichi t'ɨbaridaadamaapema ateewãsidama. Taipa atua p'anɨma sãmá ateewãsidat'a.3 Maapae Pedro mãɨnepa chi abaɨ Jesú ome p'ɨrrɨaparí ome Jesú t'ɨbaridaadamá wãsidama.
         4 Ume ará p'ira wãsidama, maamina chi abaɨ Pedro k'aepẽra isapea atepe p'ira wãna pẽra
         Jesú t'ɨbaridaadamá naa pasima. 5 Pak'ari eda jãjorrea k'obeek'ari, chi p'aru Jesú k'ak'ua pɨra bada arí bari bɨt'a
         unusima, maamina eda wãé pasima. 6 Simón Pedro ichi k'aade chek'ari uriade eda wãsima. Ichia pida unusima chi Jesú k'ak'ua
         pɨra bada p'aru arí bari bɨt'a. 7 Ichiaba Jesú porode p'aru t'uya bada, bedak'ari awara bɨt'a unusima. 8 Maapae chi abaɨ Jesú ome p'ɨrrɨaparí sida eda wãsima. Unuk'ari, piarã ĩjãasima Jesú
         chok'ae p'irabarisit'a. 9 Ara mãɨ ĩjãanamina, ãchia Tachi Ak'õre pedeade Jesú chok'ae p'irabarii bɨt'a mãɨ k'orea
         bɨ bɨt'a, mãɨ waidi pia ũrinawẽa p'anasima.+10 Maapae chi Jesú ome p'ɨrrɨapataɨrã ãchi p'ananamá jĩitea wãsidama.Jesupa María Magdalená ichi unupidaMarco 16:9-1111 Mãɨmisa María mawara p'ẽya uria ik'idá jẽa basima. Mãɨya jẽarune eda jãjorrea k'obeesima
         eda ak'ɨi k'orea. 12 Mãɨne Tachi Ak'õrepa ɨt'aripa peedaɨrã neet'á t'ot'oa jɨ̃ p'anɨ ume eda unusima. Jesú
         k'ak'ua badamá suak'abari p'anasima, aba chi poro nok'oari, chi abaɨ ichi jĩru badamá.
         13 Ãchia idisidama:—Wẽra, ¿k'ãre k'orea jẽa bɨma?Mãɨne p'anoosima:—Mɨ Chipari Jesú ateewãsidama. Mɨa atua bɨma sãmá ateewãsidat'a.14 Ara mãɨya jararude María ãpɨtea ak'ɨside, Jesú unusima, maamina k'awaé pasima chi
         mãɨ Jesut'a. 15 Jesupa ichiá idisima:—Wẽra, ¿k'ãre k'orea jẽa bɨma? ¿K'ai jɨrɨ bɨma?Mariapa k'ɨ̃risiasima chi mãɨ ẽpẽra chi ne uu ĩjũa ak'ɨparí pasit'a. Mãɨpuru jarasima:—Pɨa Jesú k'ak'ua ãyá ateewãsipɨra, mɨá jarase sãma bɨsit'a mɨa ichi k'ak'ua atade
         wãi k'orea.16 Mãɨne Jesupa jarasima:—¡María!Mariapa ãpɨtea ak'ɨk'ari —¡Raboni! asima. (Mãɨ hebreo pedeade jara k'ɨ̃ria bɨma “Jarateaparí”).17 Jesupa jarasima:—Mɨ jitarãse mɨ Ak'õremá waidi wãwẽa bɨ pẽra. Mɨ ũpẽarãmá wãk'ari jarase mɨ Ak'õremá
         wãrut'a. Ichi mãra Ak'õrepɨ. Mãɨ mɨ Tachi Ak'õrepɨ mãɨnepa mãra Tachi Ak'õrepɨ.18 Ara mãɨne María Magdalena Jesú ome p'ɨrrɨapataɨrãmá wãk'ari jarasima: «Mɨa Tachi Chipari
         unusima».Mãɨ awara Jesupa jarada ãarea nepɨrɨsima.Jesupa jɨrɨ atadaɨrã́ ara ichi unupidaMateo 28:16-20; Marco 16:14-18; Luca 24:36-4919 Mãɨ ewari tomio k'iuk'ari Jesú ome p'ɨrrɨapataɨrã tiida ará p'anasidama. Waapẽarã
         judiorã wap'ea p'anɨ pẽra chi eda wãpataɨ jɨ̃a uru p'anasidama. Mãɨne Jesú mãɨya bɨde
         eda pasima. Ãchi esa bai nɨbeek'ari jarasima:—¡Ne k'ɨ̃risiadawẽa p'anat'ɨ!+20 Mãɨ jarak'ari ichi jua, ichi orro sida ãchiá ak'ɨpisima. Tachi Chipari unusida pẽra
         arapaasidama. 21 Maapae Jesupa mãicha ãchiá jarasima:—Ne k'ɨ̃risiadawẽa p'anat'ɨ. Mɨ Ak'õrepa mɨ nãɨ ĩjũanea peeda jĩra mɨa mãra nãɨ ĩjũanea
         peeruma.22 Mãɨya jarak'ari ãchimá jãrap'uak'ari jarasima:-—Tachi Ak'õre Jaore jitat'ɨ.+23 Ẽpẽrapa nemietá ooda mãrapa Tachi Ak'õre Jaoredepa k'ɨ̃risia atuadaipɨra, mãɨpa jara
         bɨma Tachi Ak'õrepa mãɨ nemietá k'ɨ̃risia atuasit'a. Mãɨnepa ẽpẽrapa nemietá ooda
         mãrapa Tachi Ak'õre Jaoredepa k'ɨ̃risia atuadaepɨra mãɨpa jara bɨma Tachi Ak'õrepa
         mãɨ nemietá k'ɨ̃risia atuawẽa bɨt'a.Jesupa Tomá ichi unupida24 Tomá Jesupa jɨrɨ atada doce p'anɨnepema pasima. Ichi ɨ̃ana t'ɨ̃ Mikisu apachidama.+ Jesú paside ichi waapẽarã ome baé pasima. 25 Mãɨpuru ichiá jarasidama:—Taipa Tachi Chipari unusidama.Maamina Tomapa jarasima:—Mɨ taupa ichi juade k'araupa mẽrap'et'adada unuepɨra, mɨ jua jimini chi k'arau mẽrap'et'adadade
         berajuepɨra, mãɨnepa mɨ jua ichi orrode jẽraepɨra, ichi chok'ae p'irabarida mɨa ĩjãaiwẽma.26 Ewari ocho pak'ari Jesú ome p'ɨrrɨapataɨrã mãicha tiida ará p'anɨne, Tomá sida basima.
         Mãɨya p'anɨne chi eda wãpataɨ minachia jɨ̃a nɨbɨmina, mãɨne Jesú mãɨya bɨde eda pasima.
         Ãchi esa bai nɨbeek'ari Jesupa jarasima:—¡Ne k'ɨ̃risiadawẽa p'anat'ɨ!27 Mãɨya jarak'ari Tomá jarasima:—Pɨ jua jimini nãma berajuse, mɨ juacha ak'ɨse mãɨnepa pɨ jua mɨ orrode jẽrase. Waa
         ĩjãawẽa barãse, mãɨpari ĩjãase mɨ piarã chok'ae p'irabarisit'a.28 Mãɨne Tomapa jarasima:—¡Mɨ Chipari! ¡Mɨ Tachi Ak'õre!29 Mãɨya bɨde Jesupa ichiá jarasima:—Pɨa mɨ unuru pẽra ĩjãaruma. ¡Maamina ẽpẽerãpa mɨ ununawẽa ĩjãanaipɨra, minachia pia
         p'ananaipɨ!Nãɨ k'art'a k'ãre k'orea bɨsit'a30 Jesupa waapẽarã ẽpẽerãpa ne p'ue oodak'apɨ́ ichi ome p'ɨrrɨapataɨrã k'ĩrari minachia
         oosima, maamina ãarea mãɨ nãɨ k'art'ade bɨwẽma. 31 Maamina ãarea nãɨ bɨsima mãrapa Jesú Tachi Ak'õrepa Tachi K'aripaparí teai jarada,
         Tachi Ak'õre Warrade ĩjãanamẽrá. Mãɨya ĩjãanaipɨra ichidepa chok'ae bai uru p'ananaipɨ.
         
            
               	Tachi Ak'õre pedeade. Salmo 16:8-11; Isaía 53:11-12; Osea 6:1-2; Joná 1:17; Levítico 23:11.

               	¡Ne k'ɨ̃risiadawẽa p'anat'ɨ! Judiorãpa chi unuutade, mãɨya pedeapachidama.

               	20:22 Génesi 2:7; Ezequiel 37:1-14.

               	Tachi Ak'õre Jaore jitapata k'orea, ak'ɨse Hecho 1:4-8; 2:1-4.

               	Mikisu. Griego pedeade nãɨya bɨ bɨma: Dídimo.

            

         
      

   
      
         21
Jesupa ichi ome p'ɨrrɨapataɨrã siete p'anɨrã́ ichi unupida211 Mãɨya nak'ari Jesupa mãicha ara ichi ome p'ɨrrɨapataɨrã́ unupisima Tiberia senia choma
         ik'idá.+ Nãɨyasima: 2 Mãɨ ewaride ará p'anasidama Simón Pedro, Tomá ichi ɨ̃ana t'ɨ̃ Mikisu apataɨ, Natanael
         Galileade bɨ p'uuru Caná p'uurudepema, Zebedeo warrarã mãɨnepa waapẽarã ume. 3 Mãɨya p'anɨne Simón Pedropa jarasima:—Mɨ to bat'ade wãipɨ.Mãɨne ãchia jarasidama:—Tai sida pɨ ome wãnaipɨ.Ara mãɨne p'ãp'orrode batoodak'ari wãsidama. Maamina mãɨ teamasi beta jitadaé pasima.
         4 Tap'ededa Jesú ipude bai nɨbasima maamina ãchia ichi atua p'anasidama. 5 Mãɨya bɨde Jesupa ãchiá idisima:—Ũpẽarã, ¿beta jitasidak'ãra?Ãchia p'anoosidama:—Jitadawẽma.6 Jesupa jarasima:—Mãɨya bɨpɨra juaraari t'ɨri bat'at'ɨ. Mãɨyara jitadaipɨ.Mãɨya ichia jarada jĩra oosidama. Maapae mãɨ t'ɨri p'ue jiradaé pasima beta minachia
         beesideepuru. 7 Mãma basima Jesú ome p'ɨrrɨaparí chi “Jesupa minachia k'ɨ̃ria bɨ” apataɨ. Mãɨpa Pedroa
         jarasima:—¡Jãɨ Tachi Chiparipɨ!Simón Pedropa “Tachi Chipariade” a jarada ũriside ichi neet'á ɨ̃rɨpema jɨ̃sima, mãɨ
         neet'áwẽapachi pẽra mãɨ to bat'ai k'orea. Jɨ̃k'ari maapae toedá t'ĩu wãsima. 8 Maamina chi waapẽarã p'ãp'orrode p'aneesidama. Chi t'ɨri beta ipiru beeda jidibari
         enemeesidama ipudea, senia ik'idá cien metros k'ait'a p'ana pẽra. 9 Batooutade t'ɨpɨ urua nɨbɨt'a unusidama, beta, p'ana ome. 10 Jesupa jarasima:—Mãrapa beta arat'ea jitadaadadepema enemeet'ɨ.11 Ara mãɨne Simón Pedro p'ãp'orrodea wãk'ari t'ɨri ipudea jidibari enemeesima. T'ɨri
         beta nepalá bepa ipiru basima. 153 joisiasidama. Maamina chok'ará jitasidamina chi
         t'ɨri k'õaé pasima. 12 Maapae Jesupa jarasima:—Nek'ode chet'ɨ.Mãɨne ãchia wap'easidama ichi k'ayade a ididai k'orea, ichi Tachi Chiparit'a k'awasida
         pẽra. 13 Mãɨya p'anɨne Jesupa p'ana atak'ari ãchiá teasima. Mãɨnepa beta teasima.14 Mãɨpa bari k'ak'o ũpea pa basima Jesupa chi ichi ome p'ɨrrɨapataɨrã́ chok'ae p'irabari
         bak'ari unupisit'a.Jesú Pedro ome mãicha sõpia bada15 Nek'ok'ari Jesupa Simón Pedroa idisima:—Simón, Joná warra, ¿pɨa mɨ pia k'ɨ̃ria bɨk'ãra cha berãpa mɨ k'ɨ̃ria p'anɨ k'aepẽra?+Pedropa p'anoosima:—Ãjã mɨ Chipari, pɨa k'awa bɨma mɨa pɨ k'ɨ̃ria bɨt'a.Jesupa jarasima:—Chi mɨne ĩjãa berã minachia ak'ɨ base oveja chak'erã ak'ɨpari jĩra.16 Jesupa mãicha Pedroa idisima:—Simón, Joná warra, ¿mɨ k'ɨ̃ria bɨk'ãra?Pedropa p'anoosima:—Ãjã mɨ Chipari, pɨa k'awa bɨma mɨa pɨ k'ɨ̃ria bɨt'a.Jesupa jarasima:—Chi mɨne ĩjãa berã minachia ak'ɨ base oveja chak'erã ak'ɨpari jĩra.17 Jesupa mãicha idisima:—Simón, Joná warra, ¿mɨ k'ɨ̃ria bɨk'ãra?Mãɨpa bari k'ak'o ũpea idi basima. Pedro k'ĩra piawẽa nɨbeesima, Jesupa bari k'ak'o
         ũpea abarik'a idida pẽra. Maapae ichia jarasima:—Mɨ Chipari, pɨa ne ãarea k'awa bɨma. Pɨa k'awa bɨma mɨa pɨ k'ɨ̃ria bɨt'a.Jesupa jarasima:—Chi mɨne ĩjãa berã minachia ak'ɨ base oveja chak'erã ak'ɨpari jĩra. 18 Piarã jararuma: k'ũtã́ basieda pɨ tuaba neet'á jɨ̃pachima pɨ wã k'ɨ̃riarumá wãi k'orea.
         Maamina pɨ chõa beek'ari waapẽarãpa pɨ jua jiradaipɨ neet'á jɨ̃pidai k'orea. Maapae
         ateewãipɨ pɨ wã k'ɨ̃riawẽa bɨmá.19 Mãɨ jara bɨdepa Jesupa k'awapisima Pedro sãmaasã́ piui bɨt'a, ichi piurudepa ẽpẽerãpa
         k'awadamẽrá Tachi Ak'õre chi choma bɨt'a. Mãɨya jarak'ari Jesupa Pedroa jarasima:—¡Mɨ ome p'ɨrrɨase!Jesú, chi ichia minachia k'ɨ̃ria bɨ ome bada20 Pedropa jĩitea ak'ɨk'ari Jesú ome p'ɨrrɨaparí, chi Jesupa minachia k'ɨ̃ria uru baparí
         k'aadea cheru unusima. Mãɨ Jesú k'ait'a suak'abari basima Egitodepa wãnana k'ɨ̃risiapataɨ
         chik'o k'osidaɨde. Ichia idi basima: «Tai Chipari, ¿k'aipa pɨ jitapiima?»-21 Pedropa mãɨ ẽpẽra unuk'ari Jesua idisima:—Mɨ Chipari, ¿nãɨ ẽpẽra ome sãaima?22 Jesupa p'anoosima:—Mɨa k'ɨ̃ria bɨpɨra ichi chok'ae beeit'a aba mɨ mãicha cherudea ¿pɨa mãɨ k'orea sak'aima?
         Mɨa k'ɨ̃ria bɨma pɨ mɨ ome p'ɨrrɨait'a.23 Mãɨya jarada k'orea chok'ará ũpẽarãpa k'ɨ̃risia p'aneesidama chi mãɨ Jesú ome p'ɨrrɨaparí
         piuiwẽt'a. Maamina Jesupa jaraé pasima ichi piarã piuiwẽt'a. Mãɨpari jarasima: “Mɨa
         k'ɨ̃ria bɨpɨra ichi chok'ae beeit'a aba mɨ mãicha cherudea ¿pɨa mãɨ k'orea sak'aima?”24 Ara mãɨ Jesú ome p'ɨrrɨaparipa mãɨ k'orea jara bɨma mãɨnepa nãɨ k'art'ade nãɨya bɨruma.
         Tachia k'awa p'anɨma ichia jara bɨ piarãt'a.Jesupa mãɨ ne minachia ooda25 Jesupa nãɨ ne oo bada k'aepẽra atepe ne minachia ook'oapachima. Maamina mãɨ ãarea
         k'art'ade abaabá bɨutapara, mɨmá mãɨ k'art'a bɨk'oadada nãɨ ĩjũa ãareaɨne ara baiwẽ
         pasima.
         
            
               	Tiberia senia ichiaba «Galilea» apatama.

               	Waapẽarãmá Jesupa nãɨya idi bɨma: ¿Pɨa mɨ pia k'ɨ̃ria bɨk'ãra nejõma k'aepẽra?

               	21:20 Juan 13:25.

Jesupa Tachi Ak'õre Jaore teai jarada11 Teóp'ilo, chi k'art'a naena bɨdade mɨa bɨ basima Jesupa ne ãarea ooda mãɨnepa jarateada,
         2 Tachi Ak'õrepa mãɨ pajãnea ateewãrunea. Pajãnea wãi naena ichia peedaɨrã́ Tachi Ak'õre
         Jaoredepa jarateasima k'ãre oodai p'anɨt'a. Mãɨrã ichia jɨrɨ atada pasima.3 Jesú piuk'ari ara ichi ãchiá bari k'ak'o minachia unupipachima k'awadamẽrá ichi piarã
         chok'ae p'irabarisit'a. Mãɨne ãchiá jarateapachima ichidepa Tachi Ak'õrepa ichidirã
         ichi juade ua bɨ k'orea. Ewari k'ak'o cuarenta mãɨya oosima. 4 Ewariaba Jesú ãchi ome baside nãɨya jarasima:—Jerusalén p'uurudepema ãyá wãrãt'ɨ. Nãma nɨ p'aneet'ɨ aba Tachi Ak'õrepa ichi Jaore
         teai jarada mãɨ tearudea.- Mãɨnepema mɨa mãrá naena jarasima. 5 Piarã Juanpa ẽpẽerã paniapa porochoasima, maamina tãaraawẽa bɨde Tachi Ak'õrepa ichi
         Jaoredepa mãra porochoaipɨ.6 Maapae chi Jesú ome ará p'anɨrãpa ichiá idisidama:—Tai Chipari, ¿naapaepuru pɨa tachi Israel p'uuru chĩara juade bada k'ẽet'aapik'ari,
         tai mãɨ mãicha pia beepiima?7 Jesupa p'anoosima:—Mãɨ ewari mãrapa k'awadaiwẽa p'anɨma. Aba mɨ Ak'õrepuru mãɨ k'awa bɨma, mãɨ ewari
         bɨda pẽra. 8 Maamina Tachi Ak'õre Jaore mãra ome beede cherude, mãrapa ichi jua chaarea jitadaipɨ.
         Mãɨpa mãrapa Jerusalene, ãarea Judea mãɨnepa Samaria tuade mãɨnepa tua t'ɨmɨa bede
         mɨ k'orea pedeadaipɨ.9 Jesupa mãɨya jarak'ari ãareaɨrãpa ak'ɨ p'anɨne ɨt'aa ateewãsima. Mãɨne jɨ̃arapa ichi
         ɨ̃rɨ ãarea p'ãriona pẽra waa ununaé pasima. 10 Mãɨ Jesú ɨt'aa wãpodomisa, pia ak'ɨ p'anasima. Mãɨya bɨde ãchi k'ait'a ẽpẽra ume neet'á
         t'ot'oa jɨ̃ p'anɨt'a orrobarisidama. 11 Mãɨ ẽpẽerãpa nãɨya jarasidama:—Galileadepemarã, ¿k'ãre k'orea pajãnea ak'ɨ p'anɨma? Ara mãɨ Jesú pajãnea wãna mãicha
         cheipɨ ara machia pajãnea wãru ununana jĩra.-Matía jɨrɨ atadada12 Maapae Olivo eyadepa Jerusalenea jĩitea wãsidama. Mãɨ eya Jerusalén p'uurudepa kilómetro
         aba+ bɨma. 13 Jerusalene padak'ari chi te ɨt'ɨ pará bɨmá ãchi mãma k'ãipataɨmá wãsidama. Ãchi nãɨrã
         pasima: Pedro, Juan, Santiago, André, P'elipe, Tomá, Bartolomé, Mateo, Alp'eo warra
         Santiago, Simón chi Celote mãɨnepa Santiago warra Juda.+14 Ãchi ãarea, Jesú ũpẽarã ome, ichi nae María ome mãɨnepa waapẽarã wẽrarã ome pida abarik'a
         k'ɨ̃risia p'anɨnepa ará p'anasidama, Tachi Ak'õrea ɨt'aa chiididai k'orea.15 Mãɨya p'anɨne ewariaba Pedro chi ũpẽarã esa bai nɨbeesima chi ẽpẽerã́ pedeai k'orea.
         Ãchi 120 p'anasidama. Mãɨne jarasima: 16 «Ũpẽarã, naena Tachi Ak'õre Jaorepa Judapa ooi bɨ k'orea Davia bɨpisima.- Tachi Ak'õre pedeade bɨ bɨ jĩra piarã mãɨyai bada pẽra Judapa ẽpẽerã ateewãsima Jesú
         jitadamẽrá. 17 Juda tachi jĩra Jesupa peeda pasima mãɨnepa chi tachia oopataɨ ichia pida oo bapachima».18 (Judapa Jesú jitapida k'orea, chi mãɨ erreara ichia jitadapa ĩjũa atasima. Mãma poroari
         baek'ari chi bi t'erawãk'ari, maapae chi jɨ̃si ãarea awara wãsima. 19 Ãarea Jerusalenepemarãpa mãɨ k'awasidaɨde chi ĩjũa t'ɨ̃ bɨsidama Acéldama. Mãɨ t'ɨ̃
         ãchi pedeade jara k'ɨ̃ria bɨma «Oa Ĩjũa»).-20 Mãɨne Pedropa jarasima: «Juda mãɨyasima Salmo k'art'ade bɨ bɨ jĩra:“Ichi te nenea beeipɨ. Mãɨ aba pida mãma baiwẽma”.-Ichiaba jara bɨma:“Ichia oo badat'a awaraɨpa oo beeipɨ”.-21 »Mãɨpuru ichi k'ak'ua pae mãranepema aba tai ome beei bɨma ẽpẽerã́ jarai k'orea Tachi
         Chipari Jesú piarã chok'ae p'irabarisit'a. 22 Mãɨ tai ome ará bai basima, Juanpa porochoa bapachiedapema aba Tachi Ak'õrepa Jesú
         pajãnea ateewãsidea».23 Mãɨya ẽpẽra ume bɨsidama, ãchidepema aba jɨrɨ atadai k'orea. Aba José pasima. Ichiaba
         Barsabá wa Justo apatama. Chi abaɨ Matía pasima. 24 Maapae ãareaɨrãpa Tachi Ak'õrea nãɨya ɨt'aa chiidisidama:—Tai Chipari, ãareaɨrãpa sõne k'ɨ̃risia p'anɨt'a pɨa mãɨ k'awa bɨma. Taiyá unupise
         nãɨ ẽpẽra umepemarã chi sãɨ pɨa jɨrɨ atait'a, 25 chi pɨa peedapa ooparit'a oomẽrá. Judapa mãɨ ooi badat'a itu bɨsima, chi ichi wãi
         bɨmá wãi k'orea.26 Maapae ne jemena ajorosidama k'ai beei k'awadai k'orea. Mãɨne Matiat'a beesima. Ara
         mãɨne ichi chi Jesupa peedaɨrã once p'anɨ ome ará beesima.
         
            
               	1:4 Luca 24:49; Juan 14:26-27; Isaía 32:14-15; Joel 2:28-32.

               	1:11 Apocalipsi 1:7.

               	Kilómetro aba. Griego pedeade nãɨya bɨ bɨma: k'ait'a bɨma, saodode tachi p'ɨrrɨapataɨ jĩra. Chi eda waapẽarã Moisepa bɨda jarateapataɨrãpa jarateapatama chi mimianak'apɨ́ ewaride
                     judiorã p'ue chi t'ɨmɨa wãnaiwẽa p'anɨt'a, chi ãchia jara p'anɨ wãyá.

               	Santiago warra. Griego pedeade chi eda waapẽarã k'art'ade bɨ bɨma: Santiago ũpẽa.

               	1:16 Salmo 41:9.

               	1:19 Mateo 27:3-10.

               	1:20 Salmo 69:25.

               	1:20 Salmo 109:8.

Tachi Ak'õre Jaore cheda21 Mãɨya nak'ari Pentecosté ewari paside, chi Jesude ĩjãapataɨrã ãarea ará tuanasidama.+2 Mãɨya p'anɨne ɨt'aripa pedea jĩk'ua ũrisidama nãu minachia p'õat'ɨ cheru jĩra. Chi
         tede p'anɨrãpa mãɨ ãarea ũrisidama. 3 Mãɨne t'ɨpɨ tau jĩra ãchi ɨ̃rɨ cherut'a unusidama. Mãɨ ãchicha ãchi ɨ̃rɨ urua nɨbeesima.
         4 Mãɨne Tachi Ak'õre Jaore jitadak'ari, pedea awara pedea para beesima, Tachi Ak'õre
         Jaorepa ãchi pedeapi badadepa.-5 Pentecosté ewari pẽra judiorã tuachadepema Tachi Ak'õre wap'ea berã Jerusalene p'anasidama.
         6 Mãɨ jĩk'ua pedea ũrisidaɨde ak'ɨde wãsidama. Mãɨne chi Jesude ĩjãapataɨrãpa ara ãchi
         k'ak'awá ãchi pedeade pedea p'anɨt'a ũrisidama. Mãɨpuru k'awa k'ɨ̃risiadaé pasima.
         7 Mãɨya ãchi ak'ɨɨtua para nɨbeeside, nãɨya jarasidama: «¿Nãɨ ãarea p'anɨ Galileapidarãwẽk'ãra?
         8 ¿Sãmaasã́ tachia ara tachi pedeade pedea p'anɨt'a ũri p'anɨma? 9 Tachi t'ãena Partiadepema, Mediadepema, Elanepema, Mesopotamianepema, Judeadepema,
         Capadociadepema, Pontodepema, Asiadepema, 10 P'rigiadepema, Panp'iliadepema, Egitodepema, Libia tuade Cirene p'uuru k'ait'adepema
         mãɨnepa Romanepema nãma p'anɨma. Tachi judiorã mãɨnepa judiorã padada nãma p'anɨma.
         11 Mãɨnepa ẽpẽerã Creta ĩjũa p'ɨrra bɨdepema mãɨnepa Arabiadepema nãma p'anɨma. ¡Ãareaɨrãpa
         ara tachi pedeade chi Tachi Ak'õrepa nepia ooda k'orea pedea p'anɨt'a ũri p'anɨma!»12 K'awa k'ɨ̃risiadaé pasi pẽra nãɨya jara tuaneesidama: «¿Nãɨt'a k'ãre jara k'ɨ̃ria
         bɨma?»13 Mãɨne chi eda waapẽarãpa oo uru p'anɨpa jarasidama:—Ãchi it'uapa piu p'anɨma.Pedropa Jerusalene jarateada14 Mãɨne Pedro chi waapẽarã once p'anɨ ome bai nɨbeek'ari ɨbɨa pedeasima:«Judiorã mãɨnepa Jerusalene p'anɨrã nãɨ k'awat'ɨ; mɨa jararut'a jĩrak'aua ũrit'ɨ.
         15 Mãrapa k'ɨ̃risia p'anɨma tai it'uapa piu p'anɨt'a maamina mãɨyawẽma. ¡Wapida tap'ededa
         bɨma!+16 Mãɨpari chi taipa mãɨya pedea p'anɨ k'orea Tachi Ak'õre pari pedeaparí Joelpa nãɨya
         bɨ basima:17 “Tachi Ak'õrepa nãɨya jara bɨma:K'aadeapema ewaride mɨ Jaore ãarea ẽpẽerã́ teaipɨ.Mãɨya mãra warrarã mãɨnepa mãra k'aurã mɨnepa pedeadaipɨ.Mɨa k'ũtãrã́ k'ãmok'araa jĩra ne unupiipɨ. Chõarã́ pida k'ãmok'araade ne unupiipɨ.18 Mãɨ ewaride mɨ Jaore chi mɨ pae pari mimiapataɨrã́ teaipɨ, wẽrá mãɨnepa ɨmɨk'ĩrá.
         Mãɨne ãchi mɨnepa pedeadaipɨ.19 Mãɨ ewaride ẽpẽerãpa ne p'ue oodak'apɨ́ pajãne mãɨnepa ĩjũane unupik'oaipɨ.Oa, t'ɨpɨ mãɨnepa nãri unupik'oaipɨ.20 Tachi Chiparipa ɨtɨai ewari pai naena ɨmata k'iipɨ. Jedek'o sida oa paipɨ. Mãɨ ewari
         minajasia baipɨ.21 Maamina chi Tachi Chiparia chichupuria ɨt'aa idiutat'a ichia ãarea k'aripaipɨ”.-22 »Israeldepemarã, nãɨ pedea ũrit'ɨ: Tachi Ak'õrepa Jesú Nazaredepemá ẽpẽerãpa ne p'ue
         oodak'apɨɨrã mãra t'ãena oopik'oasima. Mãɨya oo bɨdepa Jesupa k'awapisima Tachi Ak'õre
         ichi ome bɨt'a, ara mãrapa pia k'awa p'anɨ jĩra. 23 Tachi Ak'õrepa naena k'ɨ̃risia bada jĩra abaɨa itu Jesú mãra juade teapisima. Maapae
         mãrapa ẽpẽerã k'achiarã́ k'urusude barijira bɨk'ari peapisidama. Tachi Ak'õrepa k'awa
         basima mãɨ ãarea mãɨyait'a. 24 Jesú minachia mĩak'ari piusima. Maamina Tachi Ak'õrepa ichi chok'ae p'irabaripida
         pẽra chi piudapa ichi p'ue uru baiwẽa basima.25 »Davipa ichi k'orea nãɨya jarasima:“Mɨa unusima Tachi Chipari ewaricha mɨ ome bɨt'a.Ichi mɨ juaraari bɨ pẽra ne wap'eawẽa bɨma.26 Mãɨ k'orea mɨ sõ arapá bɨma; mɨ minachia arapá k'ari bɨma.Mɨa k'awa bɨma mɨ piui bɨmina mɨ ne k'ɨ̃risiawẽa baipɨ.27 Mɨa k'awa bɨma pɨa mɨ piudaadarã p'anapataɨmá+ ameeiwẽt'a.Chi pɨ pae pari mimiaparí chi jĩp'a bɨt'a itu beraapiiwẽma.28 Pɨa mɨá chi tachi chok'ae bapiparí ot'a k'awapisima, mãɨnepa mɨ ome bɨ pẽra mɨ minachia
         sõ arapaapiipɨ”.-29 »Mɨ ũpẽarã judiorã, mɨa piarã jararuma: tachi chõarãenapema Daví piuk'ari ichi t'ɨbarisidama
         mãɨnepa ichi jãɨrã te uria tachia wapida unupatama. 30 Maamina Daví Tachi Ak'õre pari pedeaparí pasima. Mãɨpuru k'awa basima Tachi Ak'õrepa
         piarãnepa jara basima chi aba ichidiidepema chei badat'a ichi k'ak'ua pari israel
         ĩjũanepemarã poro jũra jɨ̃parí jɨ̃ bɨ bɨit'a.-31 Mãɨyai k'awa bada pẽra ichia pedeasima Tachi Ak'õrepa Tachi K'aripaparí teai jarada
         chok'ae p'irabarii k'orea.+ Ichia jarasima Tachi Ak'õrepa mãɨ chi piudaadarã p'anapataɨmá ameeiwẽt'a mãɨnepa
         ichi k'ak'ua beraapiiwẽt'a.32 »Davipa jarada jĩra Tachi Ak'õrepa Jesú piu bada chok'ae p'irabaripisima. Taipa ãarea
         mãɨ unusidama. 33 Tachi Ak'õrepa ichi juaraari Jesú chi atepe bɨ bɨsima. Maapae ichi Jaore teai jarada
         Jesua teasima, ichiaba ichidirã́ teamẽrá. Jesupa mãɨ Jaore piarã taiyá teasima. Chi
         mãrapa unu p'anɨt'a mãɨnepa ũri p'anɨt'a ichi Jaorepa mãɨya oopi bɨma. 34 Daví pajãnea wãé pasima, Jesú wãna jĩra. Mãɨpari ichia nãɨya jarasima:“Tachi Chiparipa jarasima Mɨ Chiparia:Mɨ juaraari suak'abari beese,35 aba mɨa pɨchi nek'ĩramá pɨchi juade bɨrudea”.-36 »Mãɨ k'orea ãarea israel ĩjũanepemarã, piarã k'awat'ɨ: Jesú, chi mãrapa k'urusude
         barijira bɨpidada, Tachi Ak'õrepa mãɨ chi ãareaɨrã Chipari mãɨnepa Tachi K'aripaparí
         teai jarada bɨsima».37 Mãɨ ũrisidaɨde ãareaɨrã minachia k'ɨ̃risia pará p'aneesidama. Mãɨpuru ãchia Pedroa
         mãɨnepa chi waapẽarã Jesupa peedaɨrã́ idisidama:—Ũpẽarã, ¿k'ãre oodai p'anɨma?38 Mãɨne Pedropa p'anoosima:—Machi nemietá oo p'anana itu bɨdak'ari Tachi Ak'õremá chet'ɨ. Jesucristo t'ɨ̃nepa
         porochoat'ɨ. Mãɨne mãrapa nemietá oo p'anana Tachi Ak'õrepa k'ɨ̃risia atuak'ari ichi
         Jaore mãrá teaipɨ. 39 Tachi Ak'õre Chiparipa ichi Jaore teai jarada mãra pae bɨma, mãra warrarã pae bɨma
         mãɨnepa ẽpẽerã t'ɨmɨa p'anapataɨrã pae bɨma.- Ãarea chi Tachi Ak'õre Chiparipa t'ɨ̃ bɨ ẽpẽerã pae pida bɨma.40 Pedro minachia pedeasima ãchia ĩjãanamẽrá. Nãɨya jara basima:—¡Chi nãɨ ẽpẽerã idiapaepemarã nemietá oopataɨdepemarã ãyá wãt'ɨ!+41 Minachia ẽpẽerãpa ichi pedea ĩjãanak'ari porochoasidama. Mãɨ ewaride chi Jesude ĩjãanana
         tres mil p'anasidama.42 Chi Jesupa peedaɨrãpa jaratea p'anɨt'a ãchia minachia ũripachidama. Ará tuanapachidama,
         nek'opachidama+ mãɨnepa Tachi Ak'õrea ɨt'aa chiidi p'anapachidama.Chi Jesude ĩjãapataɨrãpa oo p'anana43 Chi Jesupa peedaɨrãpa ẽpẽerãpa ne p'ue oodak'apɨ́ minachia oopachidama. Mãɨ k'orea
         ãareaɨrãpa Tachi Ak'õre minachia wap'easidama. 44-45 Ãarea chi Jesude ĩjãapataɨrã ará pia tuanapachidama. Chi eda waapẽarãpa ãchi ĩjũa
         mãɨnepa neet'á netodak'ari mãɨ ãarea teapachidama ara ãchi ne newẽa p'anɨ jĩra. Mãɨya
         ãchia uru bedeepa ara ãchi paara k'aripapachidama. 46 Ewaricha Tachi Ak'õre te eda ará p'anapachidama mãɨnepa ũpẽarã techa sõpiadepa arapá
         nek'opachidama. 47 Ãchia Tachi Ak'õrea pia pedeapachidama. Mãɨnepa waapẽarãpa ãchi pia unupachidama.
         Mãɨne Tachi Chiparipa ewaricha ẽpẽerã k'aripapachima. Mãɨya Tachi Ak'õrenepa ãchi
         eapapodosidama.
         
            
               	Ãyocha chi judiorãpa mãɨ ewari oopachidama chi trigo tau baadada k'orea. Naa chi Egitodepa
                     wãnana k'ɨ̃risiapataɨ ewari oopachidama. Maapae, ewari 50 pa bɨde, ãchia mãɨ Pentecosté
                     arapaapataɨ ewari oopachidama. Levítico 23:15-21.

               	2:4 Hecho 1:8.

               	Tap'ededa bɨma. Griego pedeade nãɨya bɨ bɨma: ãst'á hora ũpea bɨade a bɨma.

               	2:17-21 Joel 2:28-32.

               	Piudaadarã p'anapataɨmá. Griego pedeade nãɨya bɨ bɨma: Hades.

               	2:25-28 Salmo 16:8-11.

               	2:30 2 Samuel 7:12-13; Salmo 89:3-4; Salmo 132:11-12.

               	Tachi Ak'õrepa Tachi K'aripaparí teai jarada. Mãɨpa jara bɨma: Cristo wa Mesías.

               	2:34-35 Salmo 110:1; Luca 20:41-44.

               	2:39 Ezequiel 36:23-28.

               	Nemietá oopataɨdepemarã ãyá wãt'ɨ. Jara k'ɨ̃ria bɨma chi Tachi Ak'õrepa ãchi ɨtɨait'a. Ezequiel 11:19-21; 18:30-32.

               	Nek'opachidama. Griego pedeade nãɨya bɨ bɨma: p'ana t'oet'aadak'ari k'opachidama. Chi eda waapẽarãmá mãɨya jara bɨma chi Jesú k'orea k'ɨ̃risiadai k'orea nek'opataɨ
                     oopachidama. Luca 22:19-20; Hecho 20:7; 1 Corintio 11:23-26.

Pedropa ẽpẽra sĩta bak'ea bada jɨpada31 Ewariaba ɨmata baarea judiorãpa Tachi Ak'õrea ɨt'aa chiidipataɨ horade, Pedro mãɨnepa
         Juan Tachi Ak'õre te minachia bɨdea wãsidama. 2 Mãɨne Tachi Ak'õre te minachia bɨde eda wãpataɨ Pia K'ɨrɨ apataɨk'á ẽpẽra bɨɨrɨ sorek'ea
         bɨt'a mãɨ t'õnaenapema pasima. Ẽpẽerãpa ichi ewaricha mãmá ateewãpachidama chi eda
         wãutarã́ erreara idimẽrá. 3 Ichia Pedro mãɨnepa Juan eda wãuta unuside erreara ãchiá idisima. 4 Pedro mãɨnepa Juanpa ichimá ak'ɨsidama. Mãɨne Pedropa jarasima:—Taimá ak'ɨse.5 Ichiá ne teadai k'ɨ̃risiada pẽra ãchimá ak'ɨsima. 6 Maamina Pedropa jarasima:—Mɨa erreara wa nee newẽma, maamina chi mɨa uru bɨt'a pɨá teaipɨ: ¡Jesucristo Nazaredepema
         t'ɨ̃nepa p'irabarik'ari pɨ nipade wãse!7 Mãɨne Pedropa chi ẽpẽra juaraari jitak'ari p'irabaripisima. Ara mãɨne chi ẽpẽra jĩru
         mãɨnepa jĩru k'ooro ɨbɨa beesima. 8 Ara mãɨne ɨt'ɨ jĩitɨk'ari ya p'ɨrrɨa beesima. Jĩitɨ nineepa ya Tachi Ak'õrea pia pedea
         nineepa, ãchi ome Tachi Ak'õre te minachia bɨde eda wãsima. 9 Ãareaɨrãpa ichi wãrune Tachi Ak'õrea pia pedea bɨt'a unusidaɨde, 10 k'awasidama ara ichi ewaricha Tachi Ak'õre te minachia bɨde eda wãpataɨ Pia K'ɨrɨ
         apataɨmá erreara idi suak'abari bapachit'a. Mãɨ unusidaɨde, ak'ɨɨtua para beesima
         mãɨnepa k'awa k'ɨ̃risiadaé pasima.Pedropa Tachi Ak'õre te eda jarateada11 Ẽpẽra bɨɨrɨ sorek'ea badapa Pedro mãɨnepa Juan k'ẽet'awẽa ãchi ome basima. Ãchi Tachi
         Ak'õre te ãpɨtea p'ɨrrɨapataɨde p'anasidama. Mãɨ Salomoneane apatama. Ãareaɨrãpa k'awa
         k'ɨ̃risiadawẽa p'anɨ pẽra ãchimá p'ira wãsidama. 12 Pedropa mãɨ unuside jarasima: «Israeldepemarã, ¿k'ãre k'orea k'awa k'ɨ̃risiadawẽa
         p'anɨma? ¿K'ãre k'orea tai ak'ɨ p'anɨma? ¿K'ɨ̃risia p'anɨk'ãra ara tai jua chaareadepa
         wa tai Tachi Ak'õre k'ĩrari jĩp'a p'anɨ pẽra nãɨ ẽpẽra jɨpa beepisidat'a? ¡Mãɨyawẽma!
         13 Chi Abrahán Pajãnepema Ak'õre, Isá Pajãnepema Ak'õre, Jacobo Pajãnepema Ak'õre mãɨnepa
         ãarea tachi chõarãenapemarã Pajãnepema Ak'õre, mãɨpa chi ichi pae pari mimiaparí Jesú
         chi atepe bɨ bɨsima.+ Ara mãɨ Jesut'a mãrapa Pilatoa teasidama, peamẽrá. Pilatopa mãɨ ãjã́ pari bɨ k'ɨ̃ria
         badamina mãrapa ichi taade ichi ietasidama. 14 Mãrapa Tachi Ak'õre Pae pari mimiaparí Jĩp'a Bɨt'a k'aripadawẽa itu bɨdak'ari idi
         p'anasidama Pilatopa mĩa peaparí Barrabat'u ãjã́ pari bɨmẽrá.-15 Mãɨya mãrapa chi tachi Chok'ae Bapiparí peasidama. Maamina Tachi Ak'õrepa ichi piu
         bada chok'ae p'irabaripisima. Mãɨ chok'ae p'irabaridat'a taipa unusidama. 16 Ara mãɨ Jesú jua chaareadepa nãɨ ẽpẽra, chi mãrapa unu p'anɨt'a, nãɨ jɨpa beesima.
         Taipa ĩjãa p'anɨma Jesupa chi k'ɨdade be jɨpa beepiparit'a. Mãɨya ĩjãa p'anɨnepa nãɨ
         ẽpẽra piarã jɨpa beesima, mãɨ ara machia k'awa p'anɨ jĩra.17 »Mɨ ũpẽarã judiorã, mɨa k'awa bɨma mãrapa mãɨnepa mãra minachia k'awa p'anɨrãpa Jesú
         peasidama ichi chi Tachi Ak'õrepa Tachi K'aripaparí teai jarada k'awadaé pasi pẽra.
         18 Maamina mãɨneepuru Tachi Ak'õrepa naena jarada ãarea mãɨyapisima. Chi ichi pari pedeapataɨrãnepa
         jarasima ichia Tachi K'aripaparí teai jarada minachia mĩak'ari piuit'a. 19 Chi mãrapa nemietá oodada itu bɨdak'ari Tachi Ak'õremá chet'ɨ. Mãɨya oosidara Tachi
         Chiparipa mãrapa nemietá oodaadat'a k'ɨ̃risia atuak'ari sõpiapiipɨ. 20 Mãɨya ichia chi tachi k'aripaparí teai jarada mãramá peeruma, ichia naena jara bada
         jĩra. Mãɨ Jesupɨ. 21 Nãɨena Jesucristo pajãne bɨma aba Tachi Ak'õrepa ne ãarea mãicha pia oorudea. Tachi
         Ak'õrepa chõarãenapema ewaride chi ichi pari pedeapataɨrãnepa piarã mãɨya ooyade a
         basima.22 »Moisepa tachi chõarãenapemarã́ nãɨya jarasima: “Tachi Ak'õre, machi Chiparipa mɨ
         peeda jĩra, chi ichi pari pedeaparí aba mãramá peeipɨ. Mãɨ ẽpẽra ara mãra p'uurudepema
         paipɨ. Ichia jararut'a ãarea ĩjãat'ɨ. 23 Ichia jara bɨt'a abaɨ pida ĩjãaepɨra, mãɨ ẽpẽra ichi p'uuru awara piu baipɨ”.-24 Mãɨ awara Samuel ewaridepa ãarea Tachi Ak'õre pari pedeapataɨrãpa nãɨ ewari k'orea
         pedeasidama. 25 Tachi Ak'õrepa ãchidepa pedeada ɨt'aa chiidi piarã unu p'anɨma.»Mãɨ awara Tachi Ak'õrepa mãra chõarãenapemarã ome pedea ausima. Ichia Abrahaná nãɨya
         jarasima: “Mɨa pɨdepa unurunepa nãɨ ĩjũane be p'uuru ãarea k'aripaipɨ”.- Mãɨ pedea auda mãrapa idi piarã unu p'anɨma. 26 Tachi Ak'õrepa chi ichi pae pari mimiaparí Jesú chok'ae p'irabarik'ari naa mãramá
         peesima k'aripamẽrá.+ Machicha k'aripa bɨma mãrapa nemietá oopataɨ itu bɨdamẽrá».
         
            
               	Ichi pae pari mimiaparí. Mãɨ pedea ichiaba jara bɨma «Warra».

               	3:14 Marco 15:6-15.

               	3:23 Deuteronomio 18:15-19.

               	3:25 Génesi 22:18; 26:4.

               	Chi ichi pae pari mimiaparí. Mãɨ pedea ichiaba jara bɨma «Warra».

Pedro mãɨnepa Juan chi judiorã k'ĩrari p'anana41 Pedro mãɨnepa Juan ẽpẽerã ome mãɨ pedea p'anɨmisa, judiorã p'aarerã, Tachi Ak'õre
         te minachia bɨdepema ot'eapataɨrã chi chaarea bɨ mãɨnepa saduceorã ãchimá chesidama.
         2 Mãɨne Pedropa Juan pida ẽpẽerã́ jaratea p'anasidama Jesú chok'ae p'irabarida jĩra
         ẽpẽerã sida chok'ae p'irabaridait'a. Mãɨpuru k'ĩruusidama. 3 Pedro mãɨnepa Juan jitadak'ari k'iupodo pẽra waa norema jɨ̃a nɨbɨsidama. 4 Maamina Pedropa jaratea bada ũri p'anana minachia p'anɨrãpa Jesude ĩjãasidama. Mãɨrã
         paara chi Jesude ĩjãapataɨrã chi ɨmɨk'ĩirãowa cinco mil p'anasima.5 Norema judiorã chi mãɨrã chaarearã, chi chõarã mãɨnepa chi Moisepa bɨda jarateapataɨrã
         Jerusalene ará posoa jeresidama. 6 P'aarerã chi minachia k'awa bɨ Aná arí basima. Ichiaba chi ichidirã arí p'anasidama:
         Caip'á, Juan, Alejandro mãɨnepa waapẽarã sida arí p'anasidama.+7 Mãɨne ãchia Pedro mãɨnepa Juan atapide peesidama. Ãchi k'ĩrari bai nɨbeepidak'ari
         nãɨya idisidama:-—Jãɨ ẽpẽra bɨɨrɨ sorek'ea bada mãrapa ¿k'ai jua chaareadepa jɨpa beepisidama? ¿K'ai
         t'ɨ̃nepa jãɨya oosidama?8 Mãɨne Pedropa Tachi Ak'õre Jaoredepa nãɨya p'anoosima:—Tachi p'uurudepema chaarearã mãɨnepa chõarã: 9 Idi mãrapa tachi nepɨra ak'ɨmaa p'anɨma, ẽpẽra bɨɨrɨ sorek'ea bada jɨpa beepidada
         k'orea, ¡mãɨnepa taiyá idi p'anɨma ichi sãmaasã́ jɨpa beepisit'a! 10 Mãɨya bɨpɨra, taipa ãarea ará p'anoonaipɨ mãrapa mãɨnepa ãarea israel ĩjũanepemarãpa
         mãɨ ãarea k'awadamẽrá. Nãɨ ẽpẽra ara mãra k'ĩrari bɨt'a Jesucristo Nazaredepema jua
         chaareadepa jɨpa beesima.+ Mãɨ Jesucristo mãrapa k'urusude barijira bɨk'ari peasidama, maamina Tachi Ak'õrepa
         ichi chok'ae p'irabaripisima. 11 Tachi Ak'õre k'art'ade bɨ bɨma: “Chi te oopataɨrãpa mawara amaanana pada, mãɨ mawara
         chi atepe piipará beesima”.-12 Abapuru Jesupa tachi p'ue k'aripaipɨ. T'ɨ̃ awara waa newẽma mãɨ t'ɨ̃neepuru nãɨ ĩjũane
         tachi ẽpẽerã k'aripamẽrá.13 Chi judiorã chaarearãpa Pedro mãɨnepa Juan ne wap'eawẽa pedea p'anɨt'a unusidaɨde
         k'awa k'ɨ̃risiadaé pasima. Pedro mãɨnepa Juan k'art'a atua p'anɨ unusidaɨde, k'awasidama
         ãchi Jesú ome p'ɨrrɨapachidat'a. 14 Mãɨ awara chi ẽpẽra jɨpa beeda ãchi ome bada pẽra ãchi k'orea p'ue k'achia pedeadaé
         pasima. 15 Mãɨne Pedroa mãɨnepa Juaná tajatá wãpade adak'ari, ya maapae ara ãchi tuaba pedea
         p'aneesidama, k'ãre oodai k'awadayá. 16 Nãɨya jarasidama: «Jãɨ ẽpẽra ome ¿k'ãre oodaima? Ãchia chi mãɨ ẽpẽerãpa ne p'ue oodak'apɨ́
         oodada chi Jerusalenepema ãareaɨrãpa mãɨ k'awa p'anɨma. Tachia p'ue seadaiwẽa p'anɨma.
         17 Maamina waapẽarã́ mãɨ k'orea waa pedeapidaemaapa, tachia ãchi nemietá oodayade adaipɨ,
         mãɨ Jesú t'ɨ̃ne waa pedeapidaemaapa».18 Ara mãɨne Pedro mãɨnepa Juan mãicha t'ɨ̃nak'ari jarasidama mi ãpia pida Jesú t'ɨ̃ne
         pedeapidaemaapa mãɨnepa jarateapidaemaapa. 19 Maamina Pedropa mãɨnepa Juanpa jarasidama:—Minachia k'ɨ̃risiat'ɨ. ¿Pia bɨk'ãra Tachi Ak'õrene ĩjãanait'a wa mãrapa jara p'anɨt'a
         ĩjãanait'a? Taimá pia bɨma Tachi Ak'õrene ĩjãanait'a. 20 Chi taipa ununana mãɨnepa ũrinana p'ue jaradaiwẽa p'anɨma.21 Maapae mãicha Pedroa mãɨnepa Juaná nemietá oodayade adak'ari, ãchi itu wãpisidama.
         Chi p'uurudepemarã wap'ea p'anɨ pẽra k'awadaé pasima ãchi sãmaasã́ ɨtɨadait'a. Chi
         ẽpẽra jɨpa beeda k'orea ãareaɨrãpa Tachi Ak'õrea pia pedea tuanasidama, 22 mãɨ ẽpẽra chi ẽpẽerãpa ne p'ue oodak'apɨɨdepa jɨpa beeda cuarenta ãyo wãyá basideepuru.Jesude ĩjãapataɨrãpa p'eradawẽa ɨt'aa chiididada23 Pedro mãɨnepa Juan pari ãjã́ bɨdak'ari chi waapẽarã Jesude ĩjãapataɨrã ará p'anɨmá
         wãsidama. Maapae p'aarerã chi mãɨrã chaarearãpa mãɨnepa chi judiorã chõarãpa ãchiá
         jara p'ananat'a ãarea nepɨrɨsidama. 24 Mãɨ ũrisidaɨde ãarea Tachi Ak'õrea ɨt'aa chiidisidama: «Tai Chipari ãarea p'ue bɨ,
         pɨapuru pajã, nãɨ ĩjũa, p'usa mãɨnepa ãarea ãchide nɨbɨ sida oosima. 25 Pɨ Jaoredepa chi pɨ pae pari mimiaparí Davia nãɨya jarapisima:+“¿K'ãre k'orea ĩjũanepemarã k'ĩruu p'anɨma mãɨnepa p'uurudepemarã Tachi Ak'õre k'orea
         ãchi k'ɨ̃ría nemietá oodai k'ɨ̃risia p'anɨma?26 Chi nãɨ ĩjũanepema poro jũra jɨ̃parí jɨ̃ berãpa k'ĩruu jɨrɨpatama mãɨnepa chi poro
         chaarearãpa pedea aupatama Tachi Ak'õre Chipari ome mãɨnepa chi ichia jɨrɨ atada ome
         k'ĩruunai k'orea”.+27 Ara mãɨ jĩra nãɨ p'uurude Herode, Poncio Pilato, judiorãwẽ mãɨnepa Israeldepemarãpa
         pedea ausidama chi pɨ pae pari mimiaparí jĩp'a bɨ Jesú peadai k'orea.+ Pɨa mãɨ Tachi Chipari bɨdamina, 28 ãchia mãɨya oosidama pɨa naena k'ɨ̃risia bada jĩra. Pɨ minachia jua chaarea bɨ pẽra
         naena mãɨya bɨsima ãchia mãɨya oodamẽrá.29 »Naapae Tai Chipari, chi jãɨrã judiorã chaarearãpa taiyá nemietá oopidayá p'anɨ k'orea
         k'ɨ̃risiak'ari, taiyá pɨ pedea ne wap'eawẽa jarapise. Mãɨ tai chi pɨ pae pari mimiapataɨrãpɨ.
         30 Pɨ jua chaarea bɨdepa chi k'ɨdade berã jɨpa beepise mãɨnepa chi pɨ pae pari mimiaparí
         jĩp'a bɨ Jesú t'ɨ̃nepa ẽpẽerãpa ne p'ue oodak'apɨ́ ãarea oose».31 Tachi Ak'õrea ɨt'aa chiidi p'ananak'ari chi ãchi ará posoa p'anana te ore nɨbeesima.
         Mãɨne ãareaɨrãpa Tachi Ak'õre Jaore jitadak'ari, Tachi Ak'õre pedea ne wap'eadawẽa
         pedea tuaneesidama.Jesude ĩjãapataɨrãpa ãchi neet'á jedadada32 Mãɨ ewaride chi Jesude ĩjãapataɨrã k'ɨ̃risia abarik'a mãɨnepa sõ abarik'a p'anapachidama.
         Abaɨ pida ara ichi neet'á ichidí jĩra k'ɨ̃risiak'a pasima, mãɨpari abaɨ ome ne jedapachima.
         33 Chi Jesupa peedaɨrãpa Tachi Ak'õre jua chaareadepa Tachi Chipari Jesú chok'ae p'irabarida
         k'orea pia jarateapachidama. Mãɨnepa Tachi Ak'õrepa ichi sõpiadepa ũpẽarã minachia
         k'aripapachima.+34-35 Mãɨpuru ãchi t'ãena nenea k'ede newẽ pasima. Chi ĩjũa uru berãpa ãchi ĩjũa netopachidama
         mãɨnepa te uru berãpa ãchi te netopachidama. Netodak'ari chi erreara Jesupa peedaɨrãmá
         enemeepachidama mãɨ jedadamẽrá, ara ãchi ne newẽa p'anɨ jĩra.36 Mãɨne ẽpẽra José apataɨ ãchi ome basima. Jesupa peedaɨrãpa ichi t'ɨ̃ bɨsidama Bernabé.
         (Bernabé t'ɨ̃ jara k'ɨ̃ria bɨma «Sõpiapiparí Warra»). Ichi Levidepa ununa pasima.
         Mãɨ Chipredepema pasima. 37 Mãɨ Bernabepa ĩjũa netok'ari chi erreara Jesupa peedaɨrã́ ateewãsima mãɨ jedadamẽrá.
         
            
               	Mãɨ ewaride Caip'á p'aarerã minachia k'awa bɨ pasima maamina ichi chãware Aná mãɨ
                     naena p'aarerã minachia k'awa bɨ pada pẽra ichi wapida mãɨya t'ɨ̃ jarapachidama.

               	4:7 Luca 12:11-12.

               	Jesucristo Nazaredepema jua chaareadepa. Griego pedeade Jesucristo Nazaredepema t'ɨ̃nepa bɨ bɨma.

               	4:11 Salmo 118:22; Luca 20:9-19.

               	Pɨ Jaoredepa. Griego pedeade chi eda waapẽarã k'art'ade mãɨ newẽma. Pɨ pae pari mimiaparí Davia. Griego pedeade chi eda waapẽarã k'art'ade tai chõarãenapema Daví ichiaba mãɨya bɨ bɨma.

               	Chi ichia jɨrɨ atada. Griego pedeade nãɨya bɨ bɨma: Ichi Cristo. Salmo 2:1-2.

               	Herode. Mãɨ Herode Antipa jarapachidama. Pɨ pae pari mimiaparí. Mãɨ pedeapa ichiaba jara bɨma «warra».

               	Tachi Ak'õrepa ichi sõpiadepa ũpẽarã minachia k'aripapachima. Mãɨ pedea ichiaba jara bɨma «ãarea ẽpẽerãpa Jesude ĩjãapataɨrã wap'eapachidama».

            

         
      

   
      
         5
Anania mãɨnepa Sap'ira51 Ichiaba ẽpẽra Anania apataɨ basima.+ Ichi k'ima Sap'ira apachidama. Ãchia pida ĩjũa netosidama. 2 Maamina Anania chi k'ima ome pedea ausidama chi erreara ãarea teadaemaapa. Mãɨya Ananiapa
         mãɨ errearadepema ichi pae ãpia atak'ari, maapae chi erreara beeda Jesupa peedaɨrã́
         teasima. 3 Mãɨne Pedropa jarasima:—Anania, pɨa ¿k'ãre k'orea tiore pɨ sõne itu wãpisima? Pɨa Tachi Ak'õre Jaore sea
         bɨma. Pɨ ĩjũa netodadepema erreara waapẽarã mẽra uru bɨma. 4 Jãɨ ĩjũa netoi naena ¿porewẽ pasik'ãra? Netok'ari chi erreara sida ¿porewẽ pasik'ãra?
         Ãarea teai k'ɨ̃riawẽ pasipɨra ¿k'ãre k'orea jãɨya pɨ sõne seai k'ɨ̃risiasima? Pɨa
         ẽpẽra seaé pasima, mãɨpari Tachi Ak'õret'u seasima.5 Mãɨ ũriside Anania jeeda baewãk'ari, piusima. Chi mãɨyana ũrinaanarãpa minachia wap'easidama.
         6 Maapae k'ũtãarãpa chi piuda p'arupa pɨradak'ari, ateewãnak'ari t'ɨbarisidama.7 Mãɨ ora k'ak'o ũpea padak'ari Anania k'ima Sap'ira chesima. Anania mãɨyana ichia atua
         basima. 8 Pedropa ichiá idisima:—Mɨá jarase ¿Ĩjũa netosidak'ãra pɨ k'imapa jara bada jĩra?Sap'irapa p'anoosima:—Ãjã, mãɨya netosidama.9 Mãɨpuru Pedropa jarasima:—Mãrapa ¿k'ãre k'orea pedea ausidama Tachi Chipari Jaorepa sak'á ooi k'awadayá? ¡Ak'ɨse!
         Chi pɨ k'ima t'ɨbaride wã p'anana jãma cheutama. Ara nãɨena pɨ sida t'ɨbaride ateewãnaipɨ.10 Ara mãɨ jaraside ichi Pedro jĩru k'ait'a piuk'ari baewãsima. K'ũtãarã eda cheutade
         ichi piubari bɨt'a unusidama. Mãɨne tajatá ateewãnak'ari chi k'ima k'ait'a t'ɨbarisidama.
         11 Mãɨpuru ũpẽarã mãɨnepa ãarea chi mãɨ ũrinana ne wap'easidama.Jesude ĩjãapataɨrãpa ẽpẽerã minachia jɨpa beepidada12 Mãɨ ewaride Jesupa peedaɨrãpa ẽpẽerãpa ne p'ue oodak'apɨ́ minachia ook'oapachidama.
         Abarik'a k'ɨ̃risiadepa ũpẽarã ãarea Tachi Ak'õre te ãpɨtea p'ɨrrɨapataɨ Salomoné apachidaɨde
         ará posoa p'anapachidama. 13 Chi p'uurudepemarã waapẽarã ne wap'eapa ãchi ome ará baridak'a pasima, maamina ãchi
         k'orea pia pedeapachidama. 14 Mãɨne minachia ɨmɨk'ĩrarãpa mãɨnepa wẽerãpa Tachi Chiparide ĩjãasidama. Mãɨya chi
         ĩjãapataɨrã waripodosidama. 15 Jesupa peedaɨrãpa ẽpẽerãpa ne p'ue oodak'apɨ́ minachia oo p'anɨ pẽra ẽpẽerãpa chi
         k'ɨdade be ne uapataɨde o ik'idá bɨpachidama, mãɨ Pedro p'asa wãrune chi ichi jaorepa
         ãchi ãpia pida t'õmarimẽrá. 16 Ẽpẽerã minachia Jerusalén k'ait'a be mãɨnepa p'uurudepema pida ãchi k'ɨdade be mãɨnepa
         jaore mietá paara be ãchimá ateewãpachidama. Maapae ãareaɨrã jɨpa beepik'oapachidama.Tachi Ak'õrepa ɨt'aripa peedapa Jesupa peedaɨrã k'aripa bada17 Chi p'aare minachia k'awa bɨ mãɨnepa saduceorã chi ichi paara p'anana sõk'achia p'aneesidama.
         18 Mãɨpuru Jesupa peedaɨrã jitadak'ari jɨ̃a nɨbɨsidama. 19 Maamina ara mãɨ teamasi chi Tachi Chiparipa ɨt'aripa peedapa chi eda wãpataɨ ewak'ari
         maapae ãchi awara peesima. Maapae jarasima: 20 «Tachi Ak'õre te minachia bɨdea wãnak'ari chi chok'ae bapiparí pedea ẽpẽerã́ jarat'ɨ».21 Ãchia ũrinana ĩjãasidama. Norema tap'ede Tachi Ak'õre te minachia bɨdea wãnak'ari
         jaratea p'aneesidama. Mãɨmisa chi p'aare minachia k'awa bɨpa mãɨnepa chi ichidirã
         ome p'anɨrãpa Israeldepema chõarã t'ɨ̃sidama ará posoa pedea p'ananai k'orea. Maapae
         chi Jesupa peedaɨrã chi ẽpẽerã jɨ̃a nɨbɨpataɨ tedepema enemeepisidama. 22 Maamina ẽpẽerã jɨ̃a nɨbɨpataɨ te ot'eapataɨrã chesidaɨde ãchi ununaé pasima. Mãɨpuru
         jĩitea wãsidaɨde, nãɨya jarasidama:23 —Ak'ɨde wãsidaɨde, chi ẽpẽerã jɨ̃a nɨbɨpataɨ te pia jɨ̃a nɨbasima, mãɨnepa chi ot'eapataɨrãpa
         chi eda wãpataɨ pia ak'ɨmaa p'anasidama. Maamina chi eda wãpataɨ ewasidaɨde, aba pida
         ununaé pasima.24 Mãɨ pedea ũrisidaɨde Tachi Ak'õre te minachia bɨdepema ot'eapataɨrã chi atepe bɨpa
         mãɨnepa chi p'aarerã chi mãɨrã chaarearãpa k'awa k'ɨ̃risiadaé pasima mãɨnepa k'awadaé
         pasima mãmãɨpa naa sãmaasã́ beeit'a.+25 Mãɨya p'anɨne ẽpẽra chek'ari jarasima:—¡Chi mãrapa jɨ̃a nɨbɨdaadarãpa Tachi Ak'õre te eda jaratea p'anɨma!26 Mãɨ ũrisidaɨde chi Tachi Ak'õre te minachia bɨdepema ot'eapataɨrã chi atepe bɨ mãɨnepa
         chi waapẽarã ot'eapataɨrã paara ãchi jitade wãnak'ari, wap'eapa ãchi k'ĩruupidawẽa
         enemeesidama, p'uurudepemarãpa ãchi mawarapa bat'adayade a k'ɨ̃risiasidada pẽra. 27 Ateewãnak'ari chi ará pedea p'anapataɨde k'ĩrari nɨbɨsidama. Maapae chi p'aare minachia
         k'awa bɨpa ãchiá jarasima:28 —Naena taipa minachia jarasidama mãrapa jãɨ ẽpẽra t'ɨ̃nepa waa jarateapidaemaapa.
         Maamina mãrapa ãarea Jerusalenepemarã́ jaratea p'anɨma. Mãɨ awara jãɨ ẽpẽra peadada
         k'orea tai nepɨra pará p'anɨane a jara k'ɨ̃ria p'anɨma.29 Mãɨne Pedro mãɨnepa chi waapẽarã Jesupa peedaɨrãpa p'anoosidama:—Ẽpẽerãpa jara p'anɨ k'aepẽra Tachi Ak'õrepa jara bɨt'a ĩjãanai p'anɨma. 30 Mãrapa Jesú k'urusude barijira bɨk'ari peasidama.- Maamina mãrapa peadada tachi chõarãenapemarã Ak'õrepa mãɨ chok'ae p'irabaripisima.
         31 Tachi Ak'õrepa Jesú ichi juaraari bɨsima Tachi Chipari mãɨnepa Tachi K'aripaparí bamẽrá.
         Ichidepa israel ĩjũanepemarãpa nemietá itu bɨdak'ari mãicha Tachi Ak'õremá p'ue chedaipɨ.
         Mãɨyara ãchia nemietá oodada Tachi Ak'õrepa k'ɨ̃risia atuaipɨ. 32 Mãɨ taipa ara jarapatama. Tachi Ak'õre Jaore pida abarik'a jaraparima. Tachi Ak'õrepa
         ichi Jaore chi ichide ĩjãapataɨrã́ teaparima.33 Mãɨ ũrisidaɨde chi chõarã minachia k'ĩruunak'ari, chi Jesupa peedaɨrã pea k'ɨ̃ria
         p'aneesidama. 34 Mãɨne p'ariseo Gamaliel apataɨ basima. Mãɨ Gamaliel Moisepa bɨda jarateaparí chi minachia
         k'awa bɨ pasima. Ãareaɨrãpa ichi minachia wap'ea p'anasidama. Gamaliel p'irabarik'ari
         chi Jesupa peedaɨrã tajatá ateewãpisima. 35 Maapae chi chõarã́ jarasima:—Israeldepemarã, mãrapa mãɨ ẽpẽerã sãmaasã́ oodai k'orea minachia k'ɨ̃risiat'ɨ. 36 K'ɨ̃risiat'ɨ naena ẽpẽra Teudas apataɨ chi waapẽarã k'aepẽra ara ichi chi atepe ba
         k'ɨ̃ria basima. Ichi ome ẽpẽerã 400 p'anasidama. Maamina romanepemarãpa ichi peasidaɨde
         ãarea ichi ome p'anana jĩichoasidama. Maapae ãarea chi ichia ooi k'ɨ̃risia bada jõsima.
         37 Mãɨya nak'ari Romanepemarãpa ẽpẽerã k'awadayá joisiapiutade, Juda Galileadepema sida
         mãɨ Juda jĩra k'ɨ̃risia basima. Mãɨ Judapa ẽpẽerã minachia ichi ome uru basima. Maamina
         romanepemarãpa ichi peasidaɨde ãarea chi ichi ome p'anana jĩichoasidama. 38 Mãɨpuru mɨa jararuma: nãɨ ẽpẽerã itu bɨt'ɨ. Ãchi oorãt'ɨ. Ãchia ara ãchi k'ɨ̃risiadepa
         jaratea p'anɨpɨra tãaraawẽane ãarea jõipɨ. 39 Maamina Tachi Ak'õrepa mãɨ oopi bɨpɨra, mãrapa p'uedaiwẽma. Mãɨpuru jĩrak'aua p'anat'ɨ
         Tachi Ak'õre ome k'ĩruunaemaapa.Gamalielpa jarada ãareaɨrãpa ĩjãasidama. 40 Maapae Jesupa peedaɨrã mãicha t'ɨ̃ peesidama. Soapa p'epidak'ari ãchiá jarasidama
         waa Jesú t'ɨ̃nepa ẽpẽerã́ pedeapidaemaapa. Maapae ãjã́ pari bɨsidama. 41 Ara mãɨne Jesupa peedaɨrã chi judiorã chõarã ará p'anɨmãɨpa arapá wãsidama. K'awasidama
         Tachi Ak'õrepa ãchi pia unusit'a, Jesú t'ɨ̃ k'orea mĩasida pẽra. 42 Ewaricha jarapachidama chi pedea pia Jesú Tachi Ak'õrepa Tachi K'aripaparí teai jarada
         k'orea. Mãɨ jarateapachidama Tachi Ak'õre tede mãɨnepa techa.
         
            
               	Mãɨ Anania abapuru nãɨ capítulo 5de pa bɨma. Capítulo 9de mãɨnepa 22de abaɨ Anania
                     k'orea bɨ bɨma. Mãɨnepa capítulo 23de abaɨ Anania k'orea bɨ bɨma.

               	P'aarerã chi mãɨrã chaarearãpa. Griego pedeade chi eda waapẽarã k'art'ade nãɨ sida bɨ bɨma: p'aarerã minachia k'awa bɨ.

               	5:30 Deuteronomio 21:22-23.

            

         
      

   
      
         6
Ũpẽarã k'aripapataɨrã siete p'anɨ jɨrɨ atadada61 Mãɨ ewaride chi Jesude ĩjãapataɨrã minachia waripodosidama. Mãɨne chi judiorã griego
         pedeade pedeapataɨrãpa chi hebreo pedeade pedeapataɨrã k'orea k'ĩruu pedea p'aneesidama.
         Jarasidama ũpẽarãpa p'ẽtãarã ewaricha chik'o jedautade ãchi p'ẽtãarã k'aripadak'a
         pasit'a. 2 Mãɨ k'orea Jesupa peedaɨrã doce p'anɨpa Jesude ĩjãapataɨrã ãarea ará jeredak'ari nãɨya
         jarasidama:—Pia bɨwẽma taipa Tachi Ak'õre pedea jaratea p'anɨ itu bɨdait'a, mãɨ p'ẽtã́ k'aripadai
         k'orea.+3 Mãɨpuru ũpẽarã, mãranepema siete ẽpẽerã jĩp'a be jɨrɨ atat'ɨ. Ãchi Tachi Ak'õre Jaore
         minachia uru p'ananai p'anɨma mãɨnepa k'ɨ̃risia minachia p'ananai p'anɨma. Mãɨrã taipa
         bɨdaipɨ p'ẽtãarã mãɨnepa waapẽarã k'aripadamẽrá. 4 Mãɨya taipa p'ue pia Tachi Ak'õrea ɨt'aa chiidi p'ananaipɨ mãɨnepa ichi pedea jara
         p'ananaipɨ.5 Ãchia jaradada ãareaɨrãpa pia ũrisidama. Mãɨpuru Esteban jɨrɨ atasidama. Mãɨ Estebanpa
         Jesude minachia ĩjãa basima; Tachi Ak'õre Jaore minachia uru basima. Ichi awara P'elipe,
         Procoro, Nicanor, Timón, P'armena, mãɨnepa Nicolá Antioquía p'uurudepema jɨrɨ atasidama.
         Mãɨ Nicolá griego pasima maamina judio jĩra bapachima.+6 Mãɨrã chi Jesupa peedaɨrãmá ateesidama. Maapae Tachi Ak'õrea ɨt'aa chiidiutade ãchi
         jua abaɨ ɨ̃rɨ bɨsidama.7 Mãɨne ũpẽarãpa Tachi Ak'õre pedea minachia pedeapachidama. Mãɨya chi Jesude ĩjãapataɨrã
         Jerusalene atepe waripodosidama. Mãɨ awara minachia p'aarerã pida ĩjãasidama.Esteban judiorã chõarãmá ateewãnana8 Tachi Ak'õrepa ichi sõpiadepa Esteban minachia k'aripa basima. Ichi jua chaareapisima
         ẽpẽerãpa ne p'ue oodak'apɨ́ waibɨa ẽpẽerã t'ãena oo bamẽrá. 9 Mãɨne waapẽarã judiorã Cirene tuadepema mãɨnepa Alejandría p'uurudepema p'anasidama.
         Chi judiorã ará pedeapataɨ te “Chi Ãjã́ Pari P'anɨrã” apachidama. Waapẽarã judiorã
         Cilicia ĩjũanepema mãɨnepa Asia ĩjũanepema p'anasidama. Ãarea mãɨ judiorã Esteban
         ome k'ĩruu pedea tuaneesidama. 10 Maamina ãchia Esteban p'uedaé pasima, ichi Tachi Ak'õre Jaore k'ɨ̃risiadepa pedeapachi
         pẽra. 11 Mãɨpuru ãchia waapẽarã ẽpẽerã́ erreara teasidama nãɨya sea jaradamẽrá: «Taipa ũrisidama
         jãɨ ẽpẽrapa Moisé k'orea mãɨnepa Tachi Ak'õre k'orea k'achia pedea bɨt'a».12 Mãɨya ãchia chi p'uurudepemarã, judiorã chi chõarã mãɨnepa judiorã Moisepa bɨda jarateapataɨrã
         k'ĩruupik'apisidama. Mãɨpuru Esteban jitadak'ari judiorã chi chõarã posoa ará p'anɨmá
         ateewãsidama. 13 Mãɨne sea jaradamẽrá waapẽarã ẽpẽra mãmá ateesidama. Mãɨrãpa nãɨya jarasidama: «Jãɨ
         ẽpẽrapa Tachi Ak'õre te minachia bɨ k'orea mãɨnepa Moisepa bɨda k'orea k'achia pedea
         baparima. 14 Ichia jarasima Jesú Nazaredepemapa Tachi Ak'õre te minachia bɨ ãriit'a mãɨnepa Moisepa
         jaratea bada k'ĩra awara ooit'a. Ichia mãɨya pedea bɨt'a taipa ũrisidama».15 Ãarea chi chõarã mãma suak'abari p'anɨrãpa chi Esteban ak'ɨutade unusidama ichi k'ĩra
         Tachi Ak'õrepa ɨt'aripa peeda k'ĩtarra jĩra bɨt'a.
         
            
               	P'ẽtã́ k'aripadai k'orea. Griego pedeade nãɨya bɨ bɨma: chik'o nek'opataɨde jedadai k'orea.

               	Griego pasima maamina judio jĩra bapachima. Griego pedeade nãɨya bɨ bɨma: prosélito.

Estebanpa pedeada71 Mãɨne chi p'aare minachia k'awa bɨpa Estebaná idisima:—¿Ãchia jara p'anɨt'a piarãk'ãra?2 Estebanpa nãɨya p'anoosima:—Mɨ ũpẽarã judiorã mãɨnepa ak'õrerã, mɨ chichupuria mɨ pedea ũrit'ɨ. Tachi chõarãenapema
         Abrahán mãɨ wapida Mesopotamia tuade baside Harán p'uurude bade wãi naena Tachi Ak'õre
         chi Pia bɨ ichimá unupisima. 3 Tachi Ak'õrepa ichiá jarasima: “Pɨ tua mãɨnepa pɨ ẽpẽerã ameek'ari ãyá wãse. Mɨa pɨá
         tua unupiipɨ mãmá wãmẽrá”.-4 Mãɨne Abrahán caldeorã tuadepema wãk'ari Harane bade wãsima. Abrahán ak'õre k'ĩrawẽak'ari
         Tachi Ak'õrepa Abrahán nãɨ tuadea enemeesima, chi mãra idiapae p'anɨmá.-5 Maamina Tachi Ak'õrepa Abrahaná nãɨ tuade ĩjũa mi ãpia pida teaé pasima. Mãɨpari piarãnepa
         jarasima ichiá mãɨnepa chi ichidepa cheutarã́ nãɨ tua teait'a.- Tachi Ak'õrepa mãɨya jarasima Abrahanpa waidi warra unuwẽa baside. 6 Mãɨnepa Tachi Ak'õrepa Abrahaná jarasima chi ichidepa cheutarã chĩara tuade p'ananait'a,
         mãma chĩara pae pari mimiapataɨrã p'aneenait'a mãɨnepa mãɨ ẽpẽerãpa ãchi ãyo k'ak'o
         cuatrociento mĩa uru p'ananait'a. 7 Maamina Tachi Ak'õrepa Abrahaná nãɨya jarasima: “Mɨa chi ãchi mĩapi uru p'anɨ p'uuru
         ɨtɨaipɨ. Mãɨya nak'ari chi pɨdepa cheutarã jãɨ tuadepema ãyá wãnak'ari nãɨ tuade mɨá
         pia pedeadaipɨ”.-8 »Maapae Tachi Ak'õrepa Abrahán ome pedea ausidama, chi ichidepa cheutarã k'ak'ua tauchaadamẽrá,
         Tachi Ak'õrené k'awapidai k'orea. Mãɨpuru ichi warra Isá t'õk'ari ewari k'ak'o ocho
         pa bɨde chi warra k'ak'ua tauchaasima.- Mãɨya bak'ari, Isapa ichi warra Jacobo ara mãɨya abarik'a oosima. Mãɨya bak'ari Jacopa
         chi warrarã doce p'anɨrã sida ara mãɨya abarik'a oosima.9 »Mãɨya nak'ari Jacobo warrarãpa ãchi ũpẽa José sõk'achia p'anɨnepa ichi netosidama
         Egito tuade chi chipari pae pari mimiaparí bamẽrá.+ Maamina mãma Tachi Ak'õre ichi ome basima. 10 Mãɨpuru ãarea chi ichi nepɨrade bɨdepema Tachi Ak'õrepa k'aripasima. Ichiá k'ɨ̃risia
         teasima, p'araón chi Egitodepema poro jũra jɨ̃parí jɨ̃ bɨpa mãɨ pia unumẽrá. Mãɨpuru
         chi mãɨ tuadepema poro chaarea bɨ bɨsima, mãɨnepa chi poro jũra jɨ̃parí jɨ̃ bɨ mãɨ
         tedepema chi poro chaarea bɨ bɨsima.-11 »Mãɨ ewaride Egito tuade mãɨnepa Canaán tuade jarra minachia baesima. Mãɨpa ãareaɨrã
         mĩapisima. Mãɨpuru Jacobo warrarãpa trigo atadayá oo p'anasidamina ununaé pasima.
         12 Jacopa Egito tuade trigo bɨade asidaɨ ũriside, ichi warrarã mãmá trigo atade peesima.- Mãɨ chi ãchit'u naa barimama wãnana pasima. 13 Mãicha wãsidaɨde Josepa ãchiá k'awapisima ichi chi ũpẽat'a.- Mãɨya p'araonpa José ẽpẽerã k'awasima. 14 Maapae Josepa ichi ak'õre Jacobo mãɨnepa ãarea ichi ẽpẽerã ichi bɨmá ateewãpisima.
         Ãchi 75 p'anasidama.-15 Mãɨya Jacobo Egito tuade chesima. Mãma tãaraa bak'ari k'ĩrawẽasima.- Ichi warrarã sida mãma k'ĩrawẽasidama. 16 Maapae ãchi bɨɨrɨ Sik'én p'uurudea ateewãsidama. Mãma jãɨrã te uriade t'ɨbarisidama.
         Mãɨ uria Abrahanpa Jamor warrarã́ atada pasima.+Estebanpa Moisé k'orea pia jarada17 »Tachi Ak'õrepa Abrahán ome pedea bɨda tãaraawẽane ooi basima. Mãɨ ewaride israel
         ĩjũanepemarã Egito tuade minachia ĩo p'anasidama. 18 Maamina poro jũra jɨ̃parí jɨ̃ bɨ awaraɨ beesima. Mãɨpa José k'orea ãpia pida atua
         basima. 19 Mãɨpuru tachi p'uuru k'ũraak'ari minachia nemietá oosima. Ãchi warrarã chiwidi t'õna
         ameepik'oasima mãɨ piudamẽrá.-20 »Mãɨ ewaride Moisé t'õsima. Ichi minachia auk'ará basima.+ Chi ak'õrerãpa jedek'o k'ak'o ũpea ãarea ak'ɨ p'anasima. 21 Maamina chi warra chak'e ichi tuaba bɨsidaɨde p'araón k'aupa unuk'ari ichi warra ara
         ichidí jĩra taup'ãesima.-22 Egitodepema ne k'awa berãpa Moisea ãchi k'ɨ̃risia k'awa bet'a ãarea jarateasidama.
         Mãɨya ichi k'ɨ̃risia k'awa bɨdepa pedeapachima mãɨnepa ne waibɨa oopachima.23 »Moisé cuarenta ãyo baside ichi ẽpẽerã israel ĩjũanepemarã ak'ɨde wãi k'ɨ̃risiasima.
         24 Wãrune unusima Egitodepemapa Israeldepema aba piawẽa oo bɨt'a. Mãɨpuru Moisepa Israeldepema
         k'aripade wãk'ari, Egitodepema peasima, chi Israeldepema piawẽa oo bada k'orea. 25 Moisepa k'ɨ̃risiasima israel ĩjũanepemarãpa k'awadait'a ichidepa Tachi Ak'õrepa ãchi
         k'aripa bait'a. Maamina mãɨ k'awadaé pasima. 26 Norema Moisepa unusima israel ĩjũanepemarã ume k'ĩruu p'anɨt'a. Ãchi nepɨra newẽa
         pia p'ananamẽrá nãɨya jarasima: “¡Mãra abarik'a tachi p'uurudepemarãpɨ! ¿K'ãre k'orea
         jãɨya k'ĩruu p'anɨma?” 27 Maamina chi naa sĩ badapa Moisé sĩat'aak'ari jarasima: “¿K'aipa pɨ tai chipari bɨsima?
         ¿K'aipa pɨ tai nepɨra ak'ɨparí bɨsima? 28 ¿Mɨ sida pea k'ɨ̃ria bɨk'ãra Egitodepema noena peada jĩra?” 29 Mãɨ ũriside Moisé mĩruwãsima.- Maapae Madián tuade ichi tua awaraɨdepema jĩra bapachima. Madiane bɨde warra ume
         unusima.30 »Cuarenta ãyo padak'ari ewariaba Moisé ĩjũa pania newẽa bɨde, Sinaí eya k'ait'a basima.
         Mãɨne Tachi Ak'õrepa ɨt'aripa peeda pak'uru jeeda bɨde ichimá unupisima.+31 Moisepa mãɨ unuside k'awa k'ɨ̃risiaé pasima. Mãɨpuru ará orrobarisima pia ak'ɨi k'orea.
         Mãɨne Tachi Chipari pedea ũrisima. 32 Tachi Ak'õrepa ichiá nãɨya jarasima: “Mɨ chi pɨ chõarãenapemarã Ak'õrepɨ, Abrahán
         Pajãnepema Ak'õrepɨ, Isá Pajãnepema Ak'õrepɨ mãɨnepa Jacobo Pajãnepema Ak'õrepɨ”.+ Mãɨ ũriside Moisé ne wap'eapa ore nɨbeesima. Mãɨpuru ará ak'ɨi wap'ea basima. 33 Mãɨne Tachi Chiparipa Moisea jarasima: “Nãɨ eyade pɨ mɨ k'ĩrari bɨ pẽra pɨ jĩrune
         jɨ̃ bɨ ẽrase. 34 Mɨa unu bɨma mɨ ẽpẽerã Egito tuade minachia mĩa p'anɨt'a. Mãɨnepa mɨa ãchi sõp'ua
         pedea p'anɨt'a ũri bɨma. Mãɨpuru mɨ che bɨma ãchi k'aripai k'orea. Mɨa pɨ Egitodea
         peeipɨ”.-Judiorãpa Moisé itu bɨdada35 »Israel ĩjũanepemarãpa Moisé itu bɨsidama. Ichiá nãɨya jarasidama: “¿K'aipa pɨ tai
         chipari bɨsima? ¿K'aipa pɨ tai nepɨra ak'ɨparí bɨsima?”+ Maamina ara mãɨ Moisé Tachi Ak'õrepa Egitodea peesima israel ĩjũanepemarã chi minachia
         k'awa bɨ bamẽrá mãɨnepa ãchi mãmãɨpa ateewãmẽrá. Moisepa Tachi Ak'õrepa ɨt'aripa peeda
         chi mãɨ pak'uru jeeda bɨde bada jua chaareadepa mãɨya oosima. 36 Moisepa minachia ẽpẽerãpa ne p'ue oodak'apɨ́ oo bɨdepa tachi chõarãenapemarã Egitodepa
         ateewãsima. P'usa P'urea bɨde ẽpẽerãpa ne p'ue oodak'apɨ́ oosima. Ichiaba cuarenta
         ãyo ĩjũa pania newẽa bɨde ẽpẽerãpa ne p'ue oodak'apɨ́ oopachima.-37 Ara mãɨ Moisepa israel ĩjũanepemarã́ jarasima: “Tachi Ak'õrepa mɨ peeda jĩra chi ichi
         pari pedeaparí aba mãramá peeipɨ. Mãɨ ẽpẽra ara mãra p'uurudepema paipɨ. Ichia jararut'a
         ãarea ĩjãat'ɨ”.+38 Mãɨnepa Moisé ĩjũa pania newẽa bɨde ãarea israel ĩjũanepemarã ome basima. Mãma Sinaí
         eyade Tachi Ak'õrepa ɨt'aripa peeda ome pedeasima. Mãɨ tachi sãmaasã́ pia p'ananai
         pedea ũrik'ari, tachi chõarãenapemarã́ mãɨ jarasima.39 »Maamina Moisepa jarada tachi chõarãenapemarãpa ĩjãanai k'ɨ̃rianaé pasima, mãɨpari
         ichi itu bɨsidama. Egito tuadea jĩitea wã k'ɨ̃ria p'anasidama. 40 Moisé eyade baside ãchia Aaroná jarasidama: “Jãɨ Moisepa tai Egitodepa ateewãsima.
         Maamina ichi k'ãasãasit'a k'awadawẽma. Mãɨpuru sãdo taiyá tease, mãɨ taipa ateewãnai
         k'orea”.-41 Ara mãɨne ãchia sãdo p'ak'a chak'e jĩra oosidama. Mãɨa ãnimara paateasidama. Mãɨne
         ãchi juapa oodada k'orea arapaapataɨ ewari oosidama.-42 Mãɨpuru Tachi Ak'õrepa ãchi itu bɨk'ari chi pajãnepema sãdo minachia p'anɨne itu ĩjãapisima.
         Mãɨne ãchia mãɨrã́ pia pedea p'aneesidama. Mãɨ k'orea chi Tachi Ak'õre pari pedeapataɨrã
         k'art'ade nãɨya bɨ bɨma:“Israel ĩjũanepemarã, mãra cuarenta ãyo ĩjũa pania newẽa bɨde tuanasidaɨde ¿ãnimara
         mɨá paateapachidak'ãra?43 ¡Mãɨyawẽma! Mãɨpari sãdo Moloc apataɨ p'aru te jira ateewãpachidama mãɨnepa mãra nee
         oodada sãdo Rep'án apataɨ k'ãk'ãi ooda ateewãpachidama.Mãɨ ara machi juapa oosidama, jãɨrã́ pia pedeadai k'orea. Mãɨpuru mɨa mãra Babilonia
         tuadea jeret'aipɨ”.-Tachi Ak'õre ẽpẽrapa te oodade bak'a k'orea jarada44 »Ĩjũa pania newẽa bɨde tachi chõarãenapemarãpa Tachi Ak'õre te ãnimara e oodada ãchi
         ome uru p'anapachima. Mãɨpa k'awapisima Tachi Ak'õre ãchi ome bɨt'a. Tachi Ak'õrepa
         Moisea mãɨ te oopisima ichiá unupida jĩra. 45 Mãɨya nak'ari chi ãchidepa ununaanarãpa chi Tachi Ak'õre te ãnimara e oo uru p'anasidama.
         Josué ãchi minachia k'awa bɨ paside mãɨ te ãnimara e oodada nãɨ tuadea enemeesidama.
         Mãɨ ewaride Tachi Ak'õrepa waapẽarã p'uuru nãɨ tuade berã tachi chõarãenapemarã k'ĩrari
         ãyá jerek'oasima. Mãɨya nãɨ tua ãarea ẽemarisidama.- Daví ewaride Tachi Ak'õre te ãnimara e oodada wapida nãɨ tuade basima. 46 Mãɨ Daví Tachi Ak'õrepa pia unusima. Mãɨpuru ichia Tachi Ak'õrea idisima te aba pia
         oopimẽrá, chi Jacopa chi k'ɨ̃ria bɨ Pajãnepema Ak'õre pae.-47 Mãɨ te ichi warra Salomonpa oosima.-48 Maamina Tachi Ak'õre chi Atepe Bɨ ẽpẽra juapa ooda tede bak'ama. Tachi Ak'õre pari
         pedeaparipa k'art'ade nãɨya bɨsima:49 “Tachi Chiparipa nãɨya jarasima: Mɨ suak'a beeparí auk'ará bɨ pajãpɨ. Nãɨ ĩjũa mɨ
         jĩru bɨparipɨ.Mãrapa ¿k'ãre te mɨ pae oodaima? ¿Sãma mɨ ɨ̃apaapidaima?50 ¿Mɨa ara mɨ juapa ne ãarea oosiwẽk'ãra?”Judiorãpa Estebanpa pedeada ũrinaé pada51 »¡Mãra k'ɨɨrɨwẽa p'anɨma! ¡Sõnepa ĩjãanak'ama!+ Tachi Ak'õre pedea ũrii k'ɨ̃rianak'ama. Tachi Ak'õre Jaorepa jara bɨt'a mãrapa ewaricha
         itu bɨpatama. Ara machi chõarãenapemarã jĩra p'anɨma. 52 Ãchia Tachi Ak'õre pari pedeapataɨrã ãarea mĩapisidama. Chi Ẽpẽra Jĩp'a Bɨ chei k'orea
         jaradada sida peapachidama.- Ara mãɨ jĩra mãrapa mãɨ Ẽpẽra Jĩp'a Bɨ jitadak'ari peasidama. 53 Tachi Ak'õrepa ɨt'aripa peedaɨrãnepa mãrá Moisepa bɨda teadamina ¡mãrapa ĩjãanak'ama!54 »Mãɨ pedea ũrisidaɨde chi judiorã minachia k'awa p'anɨrã Esteban ome minachia k'ĩruutapa
         ãchi k'ida k'osterrea p'aneesidama. 55 Mãɨya p'anɨne Estebanpa Tachi Ak'õre Jaore ichide uru basima. Pajãnea ak'ɨrude Tachi
         Ak'õre k'ĩrawãrea achiterrea bɨt'a mãɨnepa Jesú Tachi Ak'õre juaraari bai nɨbɨt'a
         unusima. 56 Nãɨya jarasima:—¡Ak'ɨt'ɨ! ¡Mɨa pajã ewa nɨbɨt'a unu bɨma! ¡Chi Ẽpẽra Warra Tachi Ak'õre juaraari
         bɨt'a unu bɨma!+57 Mãɨ ũrisidaɨde ãchi minachia bia tuaneenak'ari ãchi k'ɨɨrɨ juapa jɨ̃anak'ari mãɨne
         ãarea ichi ɨ̃rɨ cheepɨrɨsidama. 58 P'uuru ãyá ateewãnak'ari mawarapa bat'a p'aneesidama. Chi ichi k'achia oodayade adaadarãpa
         ãchia neet'á ɨ̃rɨ jɨ̃pataɨ ẽranak'ari k'ũtã́ k'ait'a bɨa teasidama mãɨ ak'ɨmẽrá. Mãɨ
         Saulo apachidama.59 Mawarapa bat'a p'anɨne Estebanpa Tachi Ak'õrea nãɨya ɨt'aa chiidisima: «Mɨ Chipari
         Jesú, mɨ jaore ateewãse».60 Maapae sĩraporode k'obeek'ari jĩk'ua jarasima: «Mɨ Chipari, nãɨ ẽpẽerã nepɨra ak'ɨrãse».Mãɨya pedeak'ari k'ĩrawẽasima.

Jesude ĩjãapataɨrã mĩruwãnana81-2 Saulopa chi Esteban peadada k'orea pia unusima. Mãɨne waapẽarã Tachi Ak'õre wap'ea
         berãpa Esteban t'ɨbaridak'ari, ichi k'orea minachia jẽa p'aneesidama.Mãɨ ewaride ẽpẽerãpa Jerusalene Jesude ĩjãapataɨrã minachia mĩapi p'aneesidama. Mãɨpuru
         chi Jesude ĩjãapataɨrã ãarea Judea tuadea mãɨnepa Samaria tuadea mĩruwãsidama. Chi
         Jesupa peedaɨrã Jerusalene p'aneesidama. 3 Mãɨne Saulopa Jesude ĩjãapataɨrã piawẽa oopachima waa ĩjãapidaemaapa. Techa wãk'ari
         ɨmɨk'ĩrarã mãɨnepa wẽrarã sida jitak'oak'ari chi jɨ̃a nɨbɨpataɨ temá jidibari ateewãpachima.P'elipe Samaria tuadea wãna4 Maamina Jerusalenepa mĩruwãnaanapa ãchi wãutacha chi Jesú k'orea pedea pia jarapachidama.
         5 P'elipe Samaria tuade p'uuru aba bɨdea wãsima.+ Mãma jarateapachima Jesú Tachi Ak'õrepa Tachi K'aripaparí teai jaradat'a. 6 P'elipepa jara bɨt'a ũrisidaɨde mãɨnepa ẽpẽerãpa ne p'ue oodak'apɨ́ oo bɨt'a unusidaɨde
         ãareaɨrãpa pia ũri tuanapachidama. 7 Minachia ẽpẽerã jaore mietá pará be jɨpa beepik'oasidama. Mãɨ jaore mietaarã biadak'ari
         ãchi k'ak'uadepema ãyá wãk'oapachidama. Ichiaba minachia sorek'ea be mãɨnepa jĩru
         piawẽa be jɨpa beepik'oapachidama. 8 Chi ẽpẽerã mãɨ p'uurudepemarã minachia arapá tuanasidama.9 Jaipana Simón apataɨ mãma basima. Ichia chok'aek'oapachima mãɨnepa chi Samariadepemarã́
         ichi k'orea ak'ɨɨtuapipachima. Mãɨpuru ara ichi chi waapẽarã k'aepẽra chi atepe bɨ
         jĩra k'ɨ̃risiapachima. 10 Chi ichia jararut'a ẽpẽerã chi ɨbɨa berãpa mãɨnepa chi ɨbɨwẽa berã pida minachia ũripachidama.
         Ãareaɨrãpa ichi «Tachi Ak'õre Jua Chaarea Bɨade» apachidama. 11 Ẽpẽerãpa mãɨ jaipana minachia ĩjãa p'anasidama ichia oo bɨdepa tãaraa sea uru bada
         pẽra.12 Maamina P'elipepa Jesucristodepa Tachi Ak'õrepa ichidirã ichi juade ua bɨ k'orea ãchiá
         jaratea bapachima. Mãɨne minachia ɨmɨk'ĩrarãpa mãɨnepa wẽrarãpa chi pedea pia ĩjãanak'ari
         porochoasidama. 13 Simón pida ĩjãasima. Maapae porochoak'ari P'elipe ome p'ɨrrɨade wãsima. P'elipepa
         ẽpẽerãpa ne p'ue oodak'apɨ́ waibɨa oo bɨt'a Simonpa unurune, k'awa k'ɨ̃risiawẽa beesima.14 Mãɨne chi Jesupa peedaɨrã Jerusalene bepa ũrisidama Samariadepemarãpa Tachi Ak'õre
         pedea ĩjãasidat'a. Mãɨ k'orea Pedro mãɨnepa Juan ãchimá peesidama. 15 Chedak'ari Tachi Ak'õrea ɨt'aa chiidisidama ãchia ichi Jaore jitadamẽrá. 16 Mãɨya oosidama Tachi Ak'õre Jaore waidi mãɨ ũpẽarãmá chewẽa bada pẽra. Aba Tachi Chipari
         Jesú t'ɨ̃neepuru porochoasidama. 17 Pedropa Juan pida Tachi Ak'õrea ɨt'aa chiidiutade ãchi jua ũpẽarã ɨ̃rɨ bɨsidama. Ara
         mãɨne Tachi Ak'õre Jaore jitasidama.18 Mãɨne Simonpa unusima Jesupa peedaɨrãpa ãchi jua ũpẽarã ɨ̃rɨ bɨutade ũpẽarãpa Tachi
         Ak'õre Jaore jitasidat'a. Mãɨ unuside ãchiá erreara teayade asima. 19 Nãɨya jarasima:—Jãɨ jua chaarea bɨt'a mɨá teat'ɨ, mɨa pida mɨ jua paritua ɨ̃rɨ bɨrude Tachi Ak'õre
         Jaore jitamẽrá.20 Maamina Pedropa jarasima:—¿Mãɨyara pɨa k'ɨ̃risia bɨk'ãra Tachi Ak'õrepa pari tea bɨt'a mãɨ netopatat'a? ¡Pɨchi
         erreara ome t'ɨpɨ urua nɨbɨdea wãse! 21 Pɨ sõ Tachi Ak'õre k'ĩrari jĩp'a bɨwẽ pẽra, pɨ tai ome ne ãpia pida ooiwẽma. 22 Mãɨ nemietá itu bɨse. Tachi Chiparia k'ĩra chupuria idise. Mãɨ nemietá pɨ sõne bɨt'a
         ichia k'ɨ̃risia atuai bɨejã. 23 Mɨa unu bɨma pɨ taipa oo p'anɨ k'orea minachia sõk'achia bɨt'a. Mãɨ nemietaapa pɨ
         jɨ̃a uru bɨma.24 Mãɨne Simonpa jarasima:—Mɨ k'orea Tachi Chiparia ɨt'aa chiidit'ɨ mãrapa jaradada mãɨyapiemaapa.25 Pedropa mãɨnepa Juanpa chi pedea Tachi Chipari Jesú k'orea jaradak'ari Jerusalenea
         jĩitea wãsidama. Wãutade Samaria tuade minachia p'uuru bede mãɨ pedea jarade wãsidama.P'elipe Etiopiadepema ome pedeada26 Mãɨya nak'ari Tachi Chipari ɨt'aripa peeda aba P'elipemá chek'ari nãɨya jarasima:
         «¡P'irabarise! Jerusalenepa Gaza p'uurudea wãpataɨ ode wãse». (Mãɨ o ĩjũa pania newẽa
         bɨde wã bɨma).+27 Ara mãɨne P'elipe wãsima. Ode wãrune ẽpẽra Etiopía tuadepema unusima. Mãɨ ẽpẽra chi
         Etiopiadepema poro jũra jɨ̃parí jɨ̃ bɨ wẽra pae mimiaparí pasima.+ Mãɨpa chi wẽra erreara ãarea ak'ɨpachima. Ichi Jerusalenea wã basima Tachi Ak'õrea
         pia pedeai k'orea. 28 Ichi tuadea jĩitea wãrune ichi chi mũrapa pɨrabari ateewãparide Tachi Ak'õre pari
         pedeaparí Isaía k'art'a ak'ɨmaa bɨt'a suak'abari basima.29 Mãɨya bɨde Tachi Ak'õre Jaorepa P'elipea jarasima: «Ará orrobarise jãɨ mũrapa pɨrabari
         ateewãparimá». 30 Ara mãɨne ará p'ira wãk'ari ũrisima mãɨ Etiopiadepema ẽpẽrapa chi Tachi Ak'õre pari
         pedeaparí Isaía k'art'a eda jara bɨt'a. Mãɨne P'elipepa idisima:—¿Pɨa eda jara bɨt'a ũri bɨk'ãra?31 Ichia p'anoosima:—Abaɨpa mɨá jarateawẽpɨra mɨa ¿sãmaasã́ k'awaima?Mãɨne ichia P'elipea jarasima batook'ari ichi k'ait'a suak'a beemẽrá. 32 Ichia Tachi Ak'õre pedeade eda jara bada nãɨ pasima:«Oveja peapataɨmá ateewãpata jĩra ara mãɨya ichi peade ateewãsidama.Chi k'ara t'ɨɨrude oveja k'ĩup'ea bapari jĩra, ara mãɨya ichi k'ĩup'ea beesima.33 Ichi piawẽa oo uru p'ananak'ari, ichi nepɨra ak'ɨdaé pasima. Ichi nãɨ ĩjũane peadada
         pẽra ¿k'aipa ichi warrarã k'orea p'ue nepɨrɨima?»-34 Maapae chi Etiopiadepema mimiaparí minachia k'awa bɨpa P'elipea idisima:—Tachi Ak'õre pari pedeaparipa nãma ¿k'ai k'orea bɨsima? ¿Ara ichi k'orea bɨsima wa
         abaɨ k'orea bɨsima? Mɨ chichupuria jarase.35 Ara mãɨne P'elipepa mãɨ pedeadepa chi pedea pia Jesú k'orea jaratea beesima. 36 Mãɨya wãutade pania bɨmá pasidama. Mãɨne chi Etiopiadepema mimiaparí minachia k'awa
         bɨpa jarasima:—Ak'ɨse. Nãma pania bɨma. ¿K'ãarepa mɨ p'ue porochoaiwẽa bɨma?37 P'elipepa jarasima:—Pɨa Jesú Tachi Ak'õre Warra piarã sõnepa ĩjãa bɨpɨra, porochoai bɨma.Mãɨne chi Etiopiadepema mimiaparí minachia k'awa bɨpa p'anoosima:—Mɨa piarã ĩjãa bɨma Jesucristo Tachi Ak'õre Warrapɨ.+38 Ara mãɨne chi mũrapa pɨrabari ateewãparí bari k'obeepisima. Ãchi umea toedá wãnak'ari
         P'elipepa ichi porochoasima. 39 Toedaɨpa ochia cheside Tachi Chipari Jaorepa P'elipe ãyá ateewãsima. Chi Etiopiadepema
         mimiaparí minachia k'awa bɨpa ichi waa unué pasima, maamina ode arapá wãsima. 40 Mãɨne P'elipe Azoto p'uurude pasima. Maapae p'uurucha chi pedea pia Jesú k'orea jarade
         wãsima Cesarea p'uurude cherudea.
         
            
               	Nãɨ P'elipe t'ɨ̃ jarapachidama «Griegodepema P'elipe» wa «P'elipe, chi pedea pia jaraparí».
                     Jesupa jɨrɨ atadawẽ pasima. Hecho 6:5; 8:4-13; 8:26-40; 21:8-9.

               	Mãɨ o ĩjũa pania newẽa bɨde wã bɨma. Griego pedeade mãɨ pia ũrinawẽma. Ichiaba jara bɨma: «Idiapae mãɨ ode ẽpẽerã wãnak'ama».

               	Chi Etiopiadepema poro jũra jɨ̃parí jɨ̃ bɨ wẽra. Griego pedeade ichiaba nãɨya bɨ bɨma: chi Candace.

               	8:33 Isaía 53:7-8.

               	Griego pedeade minachia k'art'ade mãɨ versículo newẽma.

            

         
      

   
      
         9
Saulopa Jesude ĩjãana91-2 Mãɨ ewaride Saulopa wapida chi Tachi Chiparide ĩjãapataɨrã peak'oayade a bapachima.
         P'aare minachia k'awa bɨmá wãk'ari idisima k'art'a teamẽrá. Mãɨ k'art'a Damasco p'uurude
         judiorã ará pedeapataɨ techa ateei k'ɨ̃risia basima. K'art'ade bɨ basima ãchi t'ãena
         Jesú Ode nipada ɨmɨk'ĩrarã mãɨnepa wẽrarã sida jitak'ari Jerusalenea ãarea ateewãi
         bɨt'a. 3 Mãɨ k'art'a jitak'ari wãsima. Ode Damasco p'uuru k'ait'a paside mãɨya bɨde pajãnepa
         ichik'á urua jũra jẽrat'ĩusima. 4 Mãɨpa Saulo jeeda baepisima. Mãɨne pedea ũrisima. Mãɨ pedeapa jarasima:—Saulo, Saulo, ¿k'ãre k'orea mɨ ẽp'ẽ bɨma?5 Mãɨne Saulopa idisima:—Mɨ chipari, ¿pɨ k'aima?Chi pedeapa p'anoosima:—Mɨ Jesupɨ, chi pɨa ẽp'ẽ bɨpɨ. Chi k'umia bɨmá t'ɨarude, ara pɨchi tuaba p'uaparima.+6 P'irabarik'ari Damasco p'uurudea wãse.+ Jãma jaraipɨ pɨa k'ãre ooi bɨt'a.7 Chi Saulo ome wãuta minachia p'erasidama. Ãchia pedea ũrisidamina abaɨ pida ununaé
         pasima. 8 Saulo ĩjũanepema bai nɨbeek'ari, ya maapae tau uruak'ari, mãɨne ne aba pida unué pasima.
         Maapae chi ichi ome wãutapa ichi juade jitadak'ari Damasco p'uurudea ateewãsidama.
         9 Mãma ewari ũpea p'ue unuwẽa basima, nek'owẽa basima mãɨnepa ne towẽa basima.10 Damasco p'uurude ẽpẽra Anania apataɨ basima. Mãɨ Ananiapa Jesucristode ĩjãa basima.+ K'ãmok'araa jĩra ichia unusima Tachi Chiparipa nãɨya jararut'a:—¡Anania!Ichia p'anoosima:—Mɨ nãma bɨma, mɨ Chipari.11 Tachi Chiparipa jarasima:—P'irabarik'ari Juda tedea wãse. Mãɨ te O Jĩp'a Bɨ apataɨde bɨma. Cherude jarase pɨa
         ẽpẽra Saulo Tarso p'uurudepema ak'ɨde che bɨt'a. Ara nãɨyana ichia Tachi Ak'õrea ɨt'aa
         chiidi bɨma. 12 Ichia k'ãmok'araa jĩra unusima ɨmɨk'ĩra Anania apataɨ ichimá chek'ari ichi ɨ̃rɨ jua
         bɨrut'a ya mãicha ichi taupa unumẽrá.13 Mãɨne Ananiapa p'anoosima:—Mɨ Chipari, mɨa jãɨ ẽpẽra k'orea ũri bɨma. Minachia jarapatama Jerusalene ichia pɨ
         ẽpẽerã minachia mĩapi bɨt'a. 14 Mãɨ awara p'aarerã chi mãɨrã chaarearã t'ɨ̃nepa nãɨ p'uurudea che bɨma pɨde ĩjãapataɨrã
         jõma jita ateei k'orea.15 Maamina Tachi Chiparipa jarasima:—Wãse. Mɨa ichi jɨrɨ atasima mɨ k'orea pedeamẽrá judiorãwẽmá, ãchi poro jũra jɨ̃parí
         jɨ̃pataɨrã́ mãɨnepa israel ĩjũanepemarã́. 16 Mɨa ichiá k'awapiipɨ sãmaasã́ mĩai bɨt'a mɨnepema pedeai k'orea.17 Ara mãɨne Anania Saulo bɨmá wãsima. Chi tede eda wãk'ari ichi jua Saulo ɨ̃rɨ bɨk'ari
         jarasima: «Ũpẽa Saulo, Tachi Chipari Jesú chi pɨmá ode unupidapa mɨ chepisima mãicha
         pɨ taupa unumẽrá mãɨnepa Tachi Ak'õre Jaoredepa beemẽrá».18 Ara mãɨne Saulo taudepa beta ek'ama jĩra baedak'ari, mãicha unu beesima. Mãɨne p'irabarik'ari
         porochoapisima. 19 Maapae nek'ok'ari k'ak'ua ɨbɨasima.Saulo Damasco p'uurude badaSaulo Damasco p'uurude chi Jesude ĩjãapataɨrã paara ewari k'ak'o tãaraawẽa basima.
         20 Mãɨne judiorã ará pedeapataɨ te p'anɨrãmá wãrune ichia jaratea beesima Jesú piarã
         Tachi Ak'õre Warra k'orea. 21 Ãarea mãɨ ũriutapa k'awa k'ɨ̃risiadaé pasima. Ãchia nãɨya idi tuanasidama: «¿Nãɨwẽk'ãra
         chi Jerusalene Jesude ĩjãapataɨrã jõpi k'ɨ̃ria badat'a? ¿Nãma che bɨwẽk'ãra ãchi p'aarerã
         chi mãɨrã chaarearãmá jɨ̃a nɨbɨyá ateewãyá k'ɨ̃ria badat'a?»22 Maamina Saulopa ewaricha pia k'awapipachima Jesú piarã Tachi Ak'õrepa Tachi K'aripaparí
         teai jaradat'a. Mãɨpa Damasco p'uurudepema judiorãpa k'awa k'ɨ̃risiadawẽa p'anasima.Saulo mĩruwãna23 Ewari minachia padak'ari judiorã Damasco p'uurudepemarãpa Saulo peadai k'orea pedea
         ausidama. 24 Mãɨ k'orea ãsã mãɨnepa teamasi chi p'uurude eda wãpataɨmá ot'ea p'anasidama. Maamina
         ãchia k'ɨ̃risia p'anɨt'a Saulopa k'awasima. 25 Mãɨpuru teamasi Jesude ĩjãapataɨrãpa Saulo jabara nepalade eda bɨdak'ari maapae chi
         p'uuru ik'idá jũk'a bɨ uriade ɨ̃rɨpa edá jira peesidama. Mãɨya mĩruwãsima.Saulo Jerusalenea wãna26 Saulo jĩitea Jerusalenea wãside chi Jesude ĩjãapataɨrã ome bee k'ɨ̃ria basima.+ Maamina ichi wap'ea p'anasidama. Ãchia ĩjãanawẽa p'anasidama ichia piarã Jesude ĩjãa
         bɨt'a. 27 Maamina Bernabepa Saulo ateewãsima Jesupa peedaɨrãmá. Maapae ichia nepɨrɨsima sãmaasã́
         Saulopa Tachi Chipari ode unusit'a, Tachi Chipari ichi ome pedeadat'a mãɨnepa sãmaasã́
         Saulopa Damasco p'uurude Jesú k'orea ne wap'eawẽa pedeapachit'a. 28 Mãɨya Saulo ãchi ome beesima. Mãɨne Jerusalene Tachi Chipari Jesú k'orea ne wap'eawẽa
         pedea nipapachima. 29 Judiorã chi griego pedeade pedeapataɨrã ome Jesú k'orea pedeapachima maamina ichi
         pea k'ɨ̃ria p'anasidama. 30 Ũpẽarãpa mãɨ k'awasidaɨde Saulo Cesarea p'uurudea ateewãsidama. Mãmãɨpa ichi p'uuru
         Tarsodea peesidama.31 Mãɨmisa Judea tuade, Galilea tuade mãɨnepa Samaria tuade ũpẽarã nek'ĩramariwẽa tuanasidama
         mãɨnepa ne minachia k'awapodosidama. Tachi Chipari wap'ea p'anɨnepa nipasidama mãɨnepa
         Tachi Ak'õre Jaore chi jua chaareadepa waripodosidama.Ẽpẽra Enea apataɨ jɨpa beeda32 Mãɨ ewaride Pedro chi Tachi Ak'õreneerã ak'ɨde wãpachima mãɨ tua ãarea. Mãɨne ũpẽarã
         Lida p'uurude berã ak'ɨde wãsima. 33 Mãma ẽpẽra Enea apataɨ unusima. Mãɨ ẽpẽra sorek'ea bɨ pẽra ocho ãyo k'ɨdade basima.
         34 Mãɨne Pedropa jarasima:—Enea, Jesucristopa pɨ jɨpa beepisima. ¡P'it'ɨk'ari, pɨchi k'ɨda jitase!Ara mãɨne Enea p'it'ɨsima. 35 Lida p'uurudepemarã mãɨnepa Sarón ĩjũanepemarã ãareaɨrãpa Enea jɨpa beepida ununak'ari
         Tachi Chiparide ĩjãasidama.Dorca chok'ae p'irabarida36 Mãɨ ewaride Jesude ĩjãa bɨ wẽra Tabita apataɨ Jope p'uurude basima. Griego pedeade
         ichi t'ɨ̃ Dorca apachidama.+ Mãɨ ũpẽawẽrapa nepia be oo bapachima. Chi nenea k'ede minachia k'aripapachima. 37 Ewariaba Dorca k'ɨdade bak'ari k'ĩrawẽasima. Maapae chi k'ak'ua sɨɨdak'ari chi te
         ɨt'aride aba k'ãipataɨmá bɨsidama. 38 Jope p'uuru Lida k'ait'a basima. Chi Jesude ĩjãapataɨrãpa ũrisidama Pedro Lidade bɨt'a.
         Mãɨpuru ẽpẽra ume ichimá peesidama nãɨya chichupuria ididamẽrá: «Taimá isapea chese».39 Ara mãɨne Pedro ãchi ome wãsima. Chesidaɨde ichi chi te ɨt'aride aba k'ãipataɨmá ateewãsidama.
         Mãma p'ẽtãarã ãarea jẽa tuanasidama. Ãchia Pedroa chi Dorcapa p'aru k'osak'oa bada
         ak'ɨpisidama. 40 Mãɨne Pedropa ãareaɨrã tajatá wãpisima. Sĩraporode k'obeek'ari Tachi Ak'õrea ɨt'aa
         chiidisima Dorca chok'ae p'irabaripimẽrá. Ɨt'aa chiidik'ari chi piudamá ak'ɨrude jarasima:—Tabita ¡p'irabarise!Ara mãɨne ichi tau uruasima. Pedro unuk'ari suak'abari beesima. 41 Pedropa ichi juade jitak'ari bai nɨbeepisima. Maapae ũpẽarã mãɨnepa p'ẽtãarã t'ɨ̃k'oak'ari
         Dorca chok'ae p'irabarida ak'ɨpisima. 42 Ãarea Jope p'uurude mãɨ k'orea k'awasidama. Mãɨya minachia p'anɨrãpa Tachi Chiparide
         ĩjãasidama. 43 Maapae Pedro Jope p'uurude tãaraasima ẽpẽra Simón apataɨmá. Mãɨ Simonpa ãnimara e
         p'oapiparí pasima.
         
            
               	Chi k'umia bɨmá t'ɨarude, ara pɨchi tuaba p'uaparima. Mãɨ k'art'a minachia griego pedeade bɨdaadade mãɨ newẽma.

               	Chi eda waapẽarã k'art'ade nãɨya bɨ bɨma: Maapae ne wap'eapa k'ak'ua ore nɨbɨpa Saulopa jarasima: Mɨ Chipari, pɨa ¿k'ãre k'ɨ̃ria
                     bɨma mɨa ooit'a? Mãɨne Tachi Chiparipa jarasima... Maamina mãɨ griego pedeade newẽma.

               	Ak'ɨse chi k'irude bɨ bɨ ek'ari Hecho 5:1.

               	Saulo Jerusalenea jĩitea wãi naena ãyo ũpea tãaraasima. Gálata 1:17-19.

               	Tabita. Mãɨ t'ɨ̃ arameo pedeade mãɨnepa Dorca griego pedeade jara k'ɨ̃ria p'anɨma «bii».

Tachi Ak'õrepa ɨt'aripa peedapa Cornelioa pedeada101 Cesarea p'uurude ẽpẽra Cornelio apataɨ basima. Ichi Italia tuadepema papaká berã chi
         mãɨrã chaarea pasima. 2 Mãɨ Cornelio ichi tiidapemarã paara ãarea jĩp'a p'anasima. Tachi Ak'õre wap'ea p'anasidama.
         Corneliopa judiorã k'aripai k'orea erreara minachia teapachima mãɨnepa Tachi Ak'õrea
         ɨt'aa chiidi bapachima. 3 Ewariaba k'ewara hora ũpeaɨde Corneliopa k'ãmok'araa jĩra Tachi Ak'õrepa ɨt'aripa
         peeda ichimá cheru pia unusima. Mãɨpa jarasima:—¡Cornelio!4 Corneliopa Tachi Ak'õrepa ɨt'aripa peeda minachia ak'ɨk'ari ne minachia wap'ea bɨdepa
         idisima:—¿K'ãre, mɨ chipari?Mãɨne Tachi Ak'õrepa ɨt'aripa peedapa jarasima:—Pɨa Tachi Ak'õrea ɨt'aa chiidi bɨt'a mãɨnepa nenea k'ede k'aripa bɨt'a ichia mãɨ
         pia unu bɨma, ichiá ne paatearu jĩra. 5 Mãɨpuru Jope p'uurudea ẽpẽerã peese chi ẽpẽra Simón, chi ɨ̃ana t'ɨ̃ Pedro apataɨ jɨrɨde
         wãnamẽrá. 6 Ichi p'usa ik'idá Simón chi ãnimara e p'oapiparí tede bɨma.+7 Tachi Ak'õrepa ɨt'aripa peeda ichi ome pedea bak'ari wãsima. Wãk'ari Corneliopa chi
         ichi pae pari mimiapataɨrã ume mãɨnepa papaká bɨ aba t'ɨ̃sima. Mãɨ papaká bɨpa Cornelio
         k'aripapachima mãɨnepa Tachi Ak'õre wap'ea basima. 8 Corneliopa ununa ãchiá ãarea nepɨrɨk'ari Jope p'uurudea peesima.Pedropa k'ãmok'araa jĩra ununa9 Norema ɨmat'ip'a parude ãchi ode Jope p'uuru k'ait'a cheutade, Pedro te ɨ̃rɨ wãsima
         Tachi Ak'õrea ɨt'aa chiidii k'orea. 10-11 Jarra nɨbɨ pẽra nek'o k'ɨ̃ria basima. Ne chuu p'anɨmisa Pedropa k'ãmok'araa jĩra pajã
         ewarut'a unusima. Pajãnepa p'aru t'orroa nepalá bɨ edá cherut'a unusima. Mãɨ p'aru
         chi ide k'ĩrachu jɨ̃ bɨ jĩra beasima. 12 Mãɨ p'arude eda ne wawaria ãnimara p'anasidama, bɨɨrɨ k'ĩmari be, ĩjũane urrujupataɨrã
         mãɨnepa ĩpanarã. (Chi eda waapẽarã ãnimara judiorãpa k'odak'a pasima). 13 Mãɨya bɨde Pedropa ne pedea ũrisima. Mãɨ pedeapa jarasima:—Pedro, p'irabarise. Ne peak'ari k'ose.14 Maamina Pedropa jarasima:—Mɨa mãɨ k'oiwẽma, mɨ Chipari. Chi taipa nek'odak'apɨ́ wa pɨ k'ĩrari mietá be mɨa
         ewariaba pida mãɨ k'ok'ama.-15 Chi pedeapa mãicha jarasima:—Chi Tachi Ak'õrepa nepia bɨda, mãɨ mietá bɨade arãse.-16 Mãɨya pedearut'a Pedropa bari k'ak'o ũpea ũrisima. Maapae chi p'aru mãicha pajãnea
         wãsima. 17 Mãɨ unuk'ari Pedropa k'awa k'ɨ̃risiawẽa beesima. Mãɨ wapida k'ãre jara k'ɨ̃ria bɨt'a
         k'ɨ̃risia bɨmisa chi Corneliopa peedaɨrã Simón te k'orea idi p'anɨne chi eda wãpataɨmá
         wãsidama. 18 Ãchia jĩk'ua idisidama Simón, chi ɨ̃ana t'ɨ̃ Pedro apataɨ mãɨ tede bɨ k'awadayá.19 Pedropa ununa k'orea wapida k'ɨ̃risia bɨde Tachi Ak'õre Jaorepa ichiá jarasima: «Ẽpẽerã
         ũpea p'anɨpa pɨ jɨrɨ p'anɨma. 20 P'irabarik'ari tudá wãse. Ãchi ome wãiwẽane a k'ɨ̃risiarãse, mɨa ãchi chepida pẽra».21 Ara mãɨne Pedro edá wãsima Corneliopa peedaɨrãmá. Ichia jarasima:—Mãrapa mɨt'a jɨrɨ p'anɨma. ¿K'ãarea che p'anɨma?22 Ãchia p'anoosidama:—Tai papaká berã chi mãɨrã chaarea bɨ Corneliopa peesima. Ichi ẽpẽra jĩp'a bɨma mãɨnepa
         Tachi Ak'õre wap'ea bɨma. Ãarea judiorãpa ichi k'orea pia k'ɨ̃risia p'anɨma. Tachi
         Ak'õrepa ɨt'aripa peedapa mãɨ pɨ tiidá chepik'ari maapae pɨ pedea ũrimẽrá.23 Maapae Pedropa tede eda wãpisima. Mãɨ teamasi Pedro ome p'aneesidama. Norema Pedro
         p'irabarik'ari ãchi ome wãsima. Mãɨnepa waapẽarã ũpẽarã Jope p'uurudepema ãchi ome
         wãsidama.Pedro Cornelio ome pedeada24 Mãɨ norema Cesarea p'uurude chesidama. Corneliopa ichi ẽpẽerã mãɨnepa ichi k'õp'ãerorã
         chi piipará be t'ɨ̃na pẽra ichi tede nɨ p'anasidama. 25 Pedro chi te k'ait'a cheside Corneliopa ará pia pedeade wãsima. Pedro k'ĩrari jeeda
         bedabari k'obeek'ari ichiá pia pedea beesima, ara Tachi Ak'õrea mãɨya pedeapari jĩra.
         26 Maamina p'irabaripik'ari Pedropa nãɨya jarasima:—¡P'irabarise! Mɨ sida ẽpẽrapɨ, pɨ jĩra.27 Pedro Cornelio ome pedea p'anɨmisa ãchi eda wãsidama. Mãma Pedropa ẽpẽerã minachia
         p'anɨ ará posoa unusima. 28 Maapae ichia jarasima:—Mãrapa k'awa p'anɨma tai judiorã judiorãwẽ ome p'ɨrrɨadaiwẽa p'anɨt'a mãɨnepa judiorãwẽ
         tede eda wãnaiwẽa p'anɨt'a. Maamina Tachi Ak'õrepa mɨá k'awapisima abaɨ k'orea mɨa
         mãɨ Tachi Ak'õre k'ĩrari piawẽa bɨade aiwẽa bɨma, wa ichi mietá bɨade aiwẽa bɨma.
         29 Mãɨpuru mɨ nãmá t'ɨ̃ peesidaɨde ne k'ɨ̃risiawẽa chesima. Naapae, mɨa k'awa k'ɨ̃ria
         bɨma k'ãre k'orea mɨ t'ɨ̃ pee p'anasidat'a.30 Mãɨne Corneliopa jarasima:—Ewari k'ak'o k'ĩmari pa bɨde ara nãɨ orak'a, k'ewara hora ũpeaɨde, mɨa Tachi Ak'õrene
         k'ɨ̃risiayá nek'ok'apɨ́ ewari oo basima. Tachi Ak'õrea ɨt'aa chiidimaa bɨde mɨ k'ĩrari
         ẽpẽra aba bɨt'a unusima. Ichi neet'á achiterrea basima. 31 Mãɨ ẽpẽrapa mɨá jarasima: “Cornelio, pɨa ɨt'aa chiidi bada Tachi Ak'õrepa pia ũrisima.
         Ichia k'ɨ̃risia atuawẽa bɨma pɨa nenea k'ede k'aripaparit'a. 32 Maapae ẽpẽerã Jope p'uurudea peese Simón, chi ɨ̃ana t'ɨ̃ Pedro apataɨ jɨrɨde wãnamẽrá.
         Ichi p'usa ik'idá Simón chi ãnimara e p'oapiparí tede bɨma. Mãɨ Simón Pedro cherude
         ichia pɨá pedeaipɨ”.+33 Ara mãɨne mɨa pɨ jɨrɨpisima. Pɨ sõpia bɨ pẽra, nãmá chesima. Ya naapae, tai ãarea
         nãma Tachi Ak'õre k'ĩrari p'anɨma Tachi Chiparipa pɨá jarapi bɨt'a ũrinai k'orea.+34 Mãɨne Pedropa jarasima:—Naapae mɨa k'awa bɨma chi Tachi Ak'õrepa abaɨ chi waapẽarã k'aepẽra atepe k'ɨ̃riak'at'a.-35 Mãɨpari p'uurucha chi ichi wap'eapa jĩp'a oo bet'a pia unuparima. 36 Tachi Ak'õrepa chi pedea pia Jesucristo k'orea pedea peesima Israeldepemarã́, Tachi
         Ak'õre ome pia p'ananamẽrá. Mãɨ Jesucristo ãareaɨrã Chiparipɨ. 37 Mãrapa k'awa p'anɨma ãarea Judea tuade Jesú k'orea nepɨrɨpataɨ. Naa Galileade Juanpa
         jaratea basima ẽpẽerã porochoadamẽrá. 38 Mãɨ ewaride Tachi Ak'õrepa ichi Jaore mãɨnepa ichi jua chaarea Jesú Nazaredepemá teasima.- Tachi Ak'õre ichi ome bada pẽra Jesupa nepia oo p'ɨrrɨa bapachima mãɨnepa chi ẽpẽerã
         tiorepa piawẽa uru beadat'a ãarea jɨpa beepipachima. 39 Judiorã tuade mãɨnepa Jerusalén p'uurude Jesupa ooda taipa ãarea unusidama. Ichia
         nepia oodamina judiorãpa k'urusude barijira bɨk'ari peasidama.40 Ara mãɨ Jesú Tachi Ak'õrepa ewari ũpeaɨde chok'ae p'irabaripik'ari waapẽarã́ unupisima.
         41 Tachi Ak'õrepa ãareaɨrã́ unupié pasima maamina taiyá unupisima mãɨ k'orea ateeda pẽra.
         Ichi chok'ae p'irabarik'ari tai ichi ome nek'osidama mãɨnepa netosidama. 42 Jesupa tai peesima jõma ẽpẽerã́ nãɨya jaradamẽrá: Tachi Ak'õrepa ichi bɨsima chi chok'ae
         berã mãɨnepa piudaadat'a ãchi nepɨra ak'ɨparí bamẽrá. 43 Ãarea Tachi Ak'õre pari pedeapataɨrãpa mãɨ k'orea pedeasidama. Ãchia k'awapisidama
         parituapa Jesude ĩjãaipɨra, mãɨ ẽpẽrapa nemietá oo bada Tachi Ak'õrepa ichidepa k'ɨ̃risia
         atuait'a.Tachi Ak'õre Jaore judiorãwẽmá cheda44 Pedro mãɨ pedea bɨmisa, ãarea chi ichi pedea ũri p'anɨmá Tachi Ak'õre Jaore chesima.
         45-46 Mãɨne pedea awara pedea tuaneesidama mãɨnepa Tachi Ak'õrea pia pedea tuaneesidama.
         Judiorã Jesude ĩjãapataɨrã Pedro ome chedaadapa mãɨ ũrisidaɨde k'awa k'ɨ̃risiadaé
         pasima Tachi Ak'õrepa ichi Jaore judiorãwẽa teada pẽra. 47 Mãɨne Pedropa jarasima:—Nãɨ ẽpẽerãpa Tachi Ak'õre Jaore jitasidama taipa jitadada jĩra. ¿K'aipa paniapa porochoarãapade
         adaima?48 Maapae Pedropa ãchi Jesucristo t'ɨ̃nepa porochoapisima. Mãɨya nak'ari ãchia chichupuria
         idisidama ichi ãchi ome tãaraa beemẽrá.
         
            
               	Griego pedeade chi eda waapẽarã k'art'ade nãɨ sida bɨ bɨma: Mãɨ Simón Pedropa pɨá jaraipɨ sãmaasã́ ooi bɨt'a.

               	10:14 Levítico 11:1-32.

               	10:15 Marco 7:13-19.

               	Mãɨ Simón Pedro cherude ichia pɨá pedeaipɨ. Griego pedeade chi eda waapẽarã k'art'ade mãɨ newẽma.

               	Tachi Chiparipa. Griego pedeade chi eda waapẽarã k'art'ade nãɨya bɨ bɨma: Tachi Ak'õre.

               	10:34 Deuteronomio 10:16-17.

               	10:38 Luca 3:2-22.

            

         
      

   
      
         11
Pedropa ũpẽarã Jerusalenepemarã́ pedeada111 Mãɨya nak'ari Jesupa peedaɨrãpa mãɨnepa waapẽarã ũpẽarã Judea tuade berãpa ũrisidama
         judiorãwẽpa Tachi Ak'õre pedea ĩjãasidat'a. 2 Mãɨpuru Pedro Jerusalenea wãside waapẽarã ũpẽarã judiorãpa+ ichiá k'ĩruu pedeasidama. 3 Nãɨya jarasidama:—¿K'ãre k'orea pɨ judiorãwẽ tede eda wãk'ari ãchi ome nek'o basima?4 Mãɨne Pedropa chi mãɨyana ãchiá ãarea nepɨrɨsima.5 —Jope p'uurude baside mɨa Tachi Ak'õrea ɨt'aa chiidi basima. Mãɨne k'ãmok'araa jĩra
         p'aru t'orroa nepalá bɨt'a unusima. Mãɨ p'aru chi ide k'ĩrachu jɨ̃ bɨ jĩra bet'a pajãnepa
         edá mɨmá chesima. 6 Mɨa pia ak'ɨsima k'ãre eda bɨ k'awai k'orea. Mãɨne ne wawaria ãnimara p'anasidama,
         bɨɨrɨ k'ĩmari be, ĩjũane urrujupataɨrã mãɨnepa ĩpanarã. 7 Mãɨya bɨde pedea aba ũrisima. Mãɨpa mɨá jarasima: “Pedro, p'irabarise. Ne peak'ari
         k'ose”. 8 Maamina mɨa jarasima: “Mɨa mãɨ k'oiwẽma, mɨ Chipari. Taipa k'odak'apɨɨt'a wa chi pɨ
         k'ĩrari nemietá bɨt'a mɨa k'ok'ama”. 9 Mãɨne bari k'ak'o ume chi pedeapa pajãnepa mɨá mãicha jarasima: “Chi Tachi Ak'õrepa
         nepia bɨda, mãɨ mietá bɨade arãse”. 10 Mãɨya pedea bɨt'a mɨa bari k'ak'o ũpea ũrisima. Maapae chi p'aru mãicha pajãnea wãsima.11 »Mãɨya bɨde ẽpẽra ũpea chi mɨ bɨ temá chesidama. Ãchi chiparipa Cesarea p'uurudepa
         mɨmá peesima. 12 Tachi Ak'õre Jaorepa mɨ ãchi ome ne k'ɨ̃risiawẽa wãpisima. Cesarea p'uurude chedak'ari
         tai ãchi chipari tede edá wãsidama. Nãɨ ũpẽarã sei mɨ ome p'anasidama. 13 Mãɨ ẽpẽrapa taiyá nepɨrɨsima Tachi Ak'õrepa ɨt'aripa peeda ichi tede nɨbɨ unusit'a.
         Mãɨpa ichiá jarasima: “Jope p'uurudea ẽpẽerã peese Simón, chi ɨ̃ana t'ɨ̃ Pedro apataɨ
         jɨrɨde wãnamẽrá. 14 Ichia jaraipɨ sãya Tachi Ak'õrepa pɨ mãɨnepa pɨ tedepemarã k'aripait'a”.15 »Mɨa mãɨ pedeaside Tachi Ak'õre Jaore ãchimá chesima ara mãɨ tachimá naena cheda jĩra.-16 Mãɨne Tachi Chiparipa jarada mɨa k'ɨ̃risiasima: “Piarã Juanpa ẽpẽerã paniapa porochoasima,
         maamina Tachi Ak'õrepa ichi Jaoredepa mãra porochoaipɨ”.+17 Tachi Chipari Jesucristode ĩjãa p'anɨ pẽra Tachi Ak'õrepa tachiá ichi Jaore teasima.
         Ichi Jaore ãchiá pida teada pẽra ¿mɨa sãmaasã́ ichia ooda k'orea k'achia pedeaima?18 Jerusalenepema ũpẽarãpa mãɨ ũrisidaɨde waa k'achia pedeadaé pasima, mãɨpari Tachi
         Ak'õrea nãɨya pia pedeasidama:—¡Piarã Tachi Ak'õrepa judiorãwẽ sida k'aripasima ãchi nemietá oodada itu bɨdak'ari
         ichimá chedamẽrá! ¡Mãɨya ewaricha ichi ome chok'ae p'ananaipɨ!Ũpẽarã Antioquía p'uurudepema19 Esteban peadak'ari ẽpẽerãpa Jesude ĩjãapataɨrã ẽp'ẽsidama. Mãɨpuru ũpẽarã Jerusalenepa
         mĩruwãsidama ara tuacha ãchi k'ak'awá. P'enicia tuadea, Chipre ĩjũa p'ɨrra bɨdea mãɨnepa
         Antioquía p'uurudea wãsidama. Ãchi wãutacha chi pedea Jesú k'orea abapuru judiorã́
         jarapachidama. 20 Mãɨya p'anɨne chi eda waapẽarã Jesude ĩjãapataɨrã Chipredepema mãɨnepa Cirene p'uurudepema
         Antioquiadea p'aneene wãsidama. Mãɨrãpa griegorã́ pida chi pedea pia Tachi Chipari
         Jesú k'orea jara p'aneesidama. 21 Tachi Chiparipa ichi jua chaareadepa ãchi k'aripasima. Mãɨpa ãchia jara p'anɨt'a mãɨ
         minachia p'anɨrãpa ĩjãasidama. Chi ãchia naena ĩjãa p'anana itu bɨdak'ari Tachi Chiparide
         ĩjãasidama.22 Ũpẽarã Jerusalenepemarãpa mãɨ k'awasidaɨde Bernabé Antioquiadea peesidama. 23-24 Mãɨ Bernabé ẽpẽra jĩp'a basima. Jesude minachia ĩjãa basima; Tachi Ak'õre Jaoredepa
         pia basima. Bernabé Antioquiade cheside unusima Tachi Ak'õrepa ichi sõpiadepa ũpẽarã
         k'aripa bɨt'a. Mãɨpuru minachia sõ arapaasima. Mãɨne ãareaɨrã́ jarapachima sõnepa
         ewaricha Tachi Chiparide piarã ĩjãanamẽrá. Mãɨya bɨde minachia p'anɨrãpa chi Tachi
         Chiparide ĩjãasidama.25 Mãɨya nak'ari Bernabé Tarso p'uurudea Saulo jɨrɨde wãsima. Unuk'ari Antioquiadea ateewãsima.
         26 Mãma ũpẽarã ome ãyo aba chi jerepachidama. Ãchia minachia ẽpẽerã́ Jesucristo k'orea
         jarateapachidama. Mãɨ Antioquiade ẽpẽerãpa Jesude ĩjãapataɨrã “cristiano” apachidama.
         Mãɨ barimama naa mãɨya t'ɨ̃ bɨsidama.27 Mãɨ ewaride Tachi Ak'õre pari pedeapataɨrã Jerusalenepa Antioquiadea wãsidama. 28 Aba Agabo apataɨ bai nɨbeek'ari Tachi Ak'õre Jaoredepa jarasima jõma nãɨ ĩjũane jarra
         minachia cheit'a. Mãɨ jarra piarã chesima Claudio chi Romanepema chi atepe poro chaarea
         bɨ ewari paside.+29 Mãɨpuru chi Jesude ĩjãapataɨrã Antioquiade p'anɨpa pedea ausidama erreara ũpẽarã Judea
         tuade berã pae tea peedai k'orea. Ãchicha p'ue teauta jĩra teadayade asidama. 30 Mãɨ erreara jɨrɨp'edak'ari Bernabé mãɨnepa Sauloa tea peesidama ũpẽarã ak'ɨpataɨrãmá
         ateewãnamẽrá.
         
            
               	Ũpẽarã judiorãpa. Mãɨ ewaride judiorã chi tauchaadaadade apachidama mãɨnepa chi judiorãwẽ chi tauchaadaadawẽane
                     apachidama.

               	11:15 Hecho 2:1-4.

               	Ichi Jaoredepa mãra porochoaipɨ. Mãɨ jara k'ɨ̃ria bɨma «Tachi Ak'õre Jaore teait'a». Luca 3:16.

               	Mãɨ Claudio Romanepema chi atepe poro chaarea bɨ pasima ãyo 41nepa waa 54. Mãɨ ãyo
                     46de Judea tuade jarra minachia chesima.

Pedro eda jɨ̃a nɨbada awara wãna121 Mãɨ ewaride chi poro jũra jɨ̃parí jɨ̃ bɨ Herodepa ũpẽarã chi eda waapẽarã jitapik'ari
         mĩapisima.+2 Juan ũpẽa Santiago k'ĩruuparí nek'opa peapisima.+3 Herodepa unusima judiorã mãɨ k'orea arapaasidat'a. Mãɨpuru Pedro sida jitapisima.
         Mãɨya oosima p'ana ooropiparí newẽa k'opataɨ ewaride.-4 Pedro jitapik'ari eda jɨ̃a nɨbɨpisima. Maapae papaká berã diecisei k'ik'imãria bɨk'ari,
         Pedro pia ak'ɨpisima. Herodepa k'ɨ̃risia basima ãareaɨrã k'ĩrari Pedro nepɨra ak'ɨit'a,
         judiorã Egitodepa wãnana k'ɨ̃risiapataɨ jõru ewaride. 5 Pedro jɨ̃a uru p'anɨmisa ũpẽarãpa Tachi Ak'õrea minachia ɨt'aa chiidi p'anasidama
         ichi k'aripamẽrá.6 Herodepa Pedro nepɨra ak'ɨi naena, ara mãɨ teamasi papaká berã ume p'anɨ mãɨ esa k'ãi
         basima. K'ãnena ume bɨpa jɨ̃ basima. Chi jɨ̃a nɨbɨpataɨ tede eda wãpataɨmá chi eda
         waapẽarã papaká berãpa ot'ea p'anasidama. 7 Mãɨya bɨde Tachi Chiparipa ɨt'aripa peedapa Pedroa unupisima. Mãɨpa chi jɨ̃a nɨbadamá
         eda ɨnaa nɨbeepisima. Pedro orromá totomĩak'ari, ɨ̃rɨmapik'ari jarasima: «Ɨbɨa p'irabarise».Mãɨya bɨde chi k'ãnena ichi jua jɨ̃ bada ẽreechoa wãsidama. 8 Maapae chi Tachi Ak'õrepa ɨt'aripa peedapa jarasima:—Neet'á jɨ̃se mãɨnepa pɨchi jĩrune jɨ̃parí jɨ̃se.Pedropa mãɨya ook'ari chi Tachi Ak'õrepa ɨt'aripa peedapa jarasima:—Pɨ neet'á ɨ̃rɨ jɨ̃parí jɨ̃k'ari mɨ k'aade chese.9 Ara mãɨne Pedro Tachi Ak'õrepa ɨt'aripa peeda k'aade wãsima, maamina k'awaé pasima
         Tachi Ak'õrepa ɨt'aripa peedapa piarã mãɨya oo bɨt'a. Mãɨ k'ãmok'araa jĩra k'ɨ̃risia
         basima. 10 Mãɨya bɨde papaká berã chi naa ot'ea p'anɨ mãɨnepa chi k'aadea ot'ea p'anɨ mãɨ p'asa
         wãsidama. Mãɨ p'asa wãnak'ari chi eda wãpataɨ jiorro oodamá pasidama. Mãɨne chi eda
         wãpataɨ jiorro ooda itu ewa wãsima. Maapae wãsidama. Mãɨ awara ãpia wawá wãutade,
         ara mãɨne Tachi Ak'õrepa ɨt'aripa peeda Pedro ome bada wẽpasima.11 Maapaepuru Pedropa k'awasima ichi k'amok'araaé pasit'a. Ichi tuaba jarasima: «Naapae
         mɨa k'awasima Tachi Chiparipa piarã Tachi Ak'õrepa ɨt'aripa peeda peek'ari mɨ Herode
         juadepema k'ẽet'aasit'a. Ichiaba chi judiorãpa mɨ piawẽa oodai k'ɨ̃risia p'anananepema
         piarã k'ẽet'aasima».12 Pedropa mãɨ k'awaside Juan nae María temá wãsima. Mãɨ Juan, chi ɨ̃ana t'ɨ̃ Marco pasima.
         María tede ũpẽarã minachia ará Tachi Ak'õrea ɨt'aa chiidimaa p'anasima. 13 Mãɨne Pedropa tajatariipa t'ɨ̃side, chi María pae mimiaparí ãwẽra Rode apataɨpa ak'ɨde
         wãsima mãɨ k'aipa t'ɨ̃ bɨ k'awai k'orea. 14 Rodepa Pedro pedea k'awaside arapaasima. Maamina chi eda wãpataɨ ewaé pasima. Mãɨpari
         eda p'ira wãk'ari ũpẽarã́ jarasima Pedro tajata bɨt'a. 15 Mãɨne ãareaɨrãpa Rodea jarasidama:—Pɨ k'ĩra piawẽa bɨma.Maamina ichia piarãane asima. Mãɨne ãchia jarasidama:—Mãɨya bɨpɨra chi Tachi Ak'õrepa ɨt'aripa peeda mãɨ Pedrodepɨ.+16 Mãɨya p'anɨne Pedropa tajatariipa waa t'ɨ̃ basima. Mãɨ ewasidaɨde ãchia unusidama
         piarã Pedrot'a mãɨya bɨt'a. Mãɨya k'awa k'ɨ̃risiadaé pasima. 17 Maamina Pedropa juapa jarasima k'ĩup'eadamẽrá. Maapae jõma nepɨrɨsima sãmaasã́ Tachi
         Chiparipa ichi jɨ̃a nɨbɨpataɨ tedepema k'ẽet'aapisit'a. Ãarea nepɨrɨk'ari jarasima:—Mãɨ ãarea Santiagoa mãɨnepa chi waapẽarã ũpẽarã́ jarat'ɨ.+Maapae Pedro mãmãɨpa ãyá wãsima.18 Mãɨ ewariside papaká berãpa minachia k'awa k'ɨ̃risiadaé pasima mãɨnepa ne wap'easidama,
         Pedro sãmá wãsit'a k'awadawẽ pẽra. 19 Herodepa ichi jɨrɨpisima, maamina chi papaká berãpa ununaé pasima. Herodepa ãchiá
         mãɨ k'orea minachia idik'ari ãarea k'enapade asima. Mãɨya nak'ari Herode Judeadepa
         Cesarea p'uurudea wãk'ari mãma beesima.Herode piuda20 Mãɨ ewaride mãɨ poro jũra jɨ̃parí jɨ̃ bɨ Herode k'ĩruu basima Tirodepemarã ome mãɨnepa
         Sidonepemarã ome. Ãchi ichi ome sõpiadayá oo p'anasima, mãɨ ichi tuadepuru chik'o
         atapachida pẽra. Mãɨpuru ãchi pedea audak'ari ará wãsidama ichi ome pia pedeadai k'orea.
         Naa Blasto apataɨmá wãsidama. Mãɨ Blasto Herode pae mimiaparí chi atepe bɨ pasima.
         Mãɨya Blasto ome sõpia p'aneenak'ari, ichidepa chi Herodea chichupuria idisidama pia
         pedeadai k'orea.21 Herodepa bɨda ewaride, ichi neet'á pia jɨ̃k'ari, ichi poro jũra jɨ̃parí jɨ̃ bɨ suak'a
         beeparide suak'abari beesima. Maapae chi ichi p'uurudepemarã́ pedeasima. 22 Mãɨya bɨde ãchia jĩk'ua jarapachidama: «¡Cha pedea bɨ ẽpẽrawẽma, mãɨpari Tachi Ak'õrepɨ!»23 Maamina Herodepa Tachi Ak'õrea pia pedeaé pasima. Ara mãɨne chi Tachi Chiparipa ɨt'aripa
         peedapa ichi k'ɨdade beepisima. Maapae ichi p'ip'it'apa k'ok'ari, piusima.24 Chi Tachi Chipari pedea t'ɨmɨa jaratea wãsidama,+ mãɨnepa minachia p'anɨrãpa mãɨne ĩjãasidama.25 Bernabepa mãɨnepa Saulopa Jerusalene chi erreara ũpẽarã pae teadak'ari jĩitea wãsidama.
         Juan chi ɨ̃ana t'ɨ̃ Marco apataɨ ateewãsidama.
         
            
               	Mãɨ Herode «Agripa chi naapema» apatama. Abapuru nãɨ Hecho capítulo 12de bɨ bɨma.
                     Herode chi Choma bɨ ãichae pasima. Judiorã tuadepema poro jũra jɨ̃parí jɨ̃ bɨ pasima
                     ãyo 41nepa waa 44dea. Ichi warra ichiaba «Agripa» t'ɨ̃ jarapachidama. Mãɨ Agripa bɨ
                     bɨma Hecho 25:13—26:32.

               	Santiago ichiaba «Jacobo» apatama. Marco 10:35-40.

               	12:3 Éxodo 12:1-27.

               	Chi eda waapẽarã judiorãpa k'ɨ̃risiasidama ãareaɨrãpa ara ãchi Tachi Ak'õrepa ɨt'aripa
                     peeda uru bet'a. Chi ẽpẽra piuk'aripuru, chi Tachi Ak'õrepa ɨt'aripa peeda unupiparima.
                     Mãɨ ara chi ẽpẽra k'ĩra jĩra bɨt'a k'ɨ̃risiasidama.

               	Mãɨ Santiago Jesú ũpẽapɨ. Santiago ichiaba «Jacobo» apatama. Chi k'art'a Santiago
                     apataɨ mãɨ Santiagopa bɨsima.

               	Tachi Chipari Pedea. Griego pedeade nãɨya bɨ bɨma: Tachi Ak'õre pedea.

Tachi Ak'õre Jaorepa Saulo mãɨnepa Bernabé peeda131 Ũpẽarã Antioquía p'uurudepema t'ãena Tachi Ak'õre pari pedeapataɨrã mãɨnepa jarateapataɨrã
         p'anasima. Bernabé, Saulo, Lucio Cirenenepema mãɨnepa Simón basima. Simón ɨ̃ana t'ɨ̃
         «Chi P'aimá» apachidama. Manaén sida basima. Ichi Galilea tuadepema chi poro jũra
         jɨ̃parí jɨ̃ bɨ Herode ome tausia warisima.+2 Ewariaba ũpẽarãpa Tachi Ak'õrene k'ɨ̃risiadayá nek'odak'apɨ́ ewaride oo p'anɨne Tachi
         Chiparia pia pedea p'anasidama. Mãɨya p'anɨne Tachi Ak'õre Jaorepa ãchiá jarasima:
         «Bernabé mãɨnepa Saulo mɨa t'ɨ̃sima. Mãɨpuru ãchi awara bɨt'ɨ mɨa oopi bɨt'a oodamẽrá».3 Ãchia Tachi Ak'õrene k'ɨ̃risiadayá nek'odak'apɨ́ ewaride oodak'ari, Tachi Ak'õrea
         ɨt'aa chiidiutade ãchi jua Bernabé mãɨnepa Saulo ɨ̃rɨ bɨsidama. Maapae ãchi peesidama
         Tachi Chiparipa oopi bɨ ode wãnamẽrá.Saulo mãɨnepa Bernabé wãnana4 Ãchi Tachi Ak'õre Jaorepa peeda pẽra Seleucia p'uurudea wãsidama. Mãmãɨpa p'ãp'orrode
         Chipre ĩjũa p'ɨrra bɨdea wãsidama. 5 Salamina p'uurude chedak'ari judiorã ará pedeapataɨ techa Tachi Ak'õre pedea jarateasidama.
         Ãchi k'aripai k'orea Juan Marco ãchi ome p'ɨrrɨasima.+6 Ãarea mãɨ ĩjũa p'ɨrrɨautade Pap'o p'uurude pasidama. Mãma judio Barjesú apataɨ unusidama.
         Mãɨ Barjesú jaipana pasima. Seadepa jarapachima ara ichi Tachi Ak'õre pari pedeaparí
         pasit'a. 7 Ichi Chipredepema chi chaarea bɨ Sergio Paulo apataɨmá bapachima. Mãɨ Sergio Paulo
         k'ɨ̃risia minachia basima. Ewariaba ichia Bernabé mãɨnepa Saulo t'ɨ̃pisima Tachi Ak'õre
         pedea ũri k'ɨ̃ria bada pẽra. 8 Maamina ãchia jaratea p'anɨne chi jaipana Barjesupa seaade apachima chi chaarea bɨpa
         Tachi Ak'õre pedea ĩjãapiemaapa. (Barjesú t'ɨ̃ griego pedeade Elima apatama). 9 Mãɨne Saulo Tachi Ak'õre Jaoredepa basima. (Saulo ichiaba Pablo apatama). Pablopa
         Elimamá minachia ak'ɨ nɨbeek'ari nãɨya jarasima:10 —¡Tiore warra, pɨa ne ãarea jĩp'a bɨt'a k'ɨ̃riak'ama! ¡Nemietá ooyá bɨma mãɨnepa chi
         sea bɨma! ¿K'ãre k'orea ara pɨchia Tachi Chipari pedea seaade a bɨma? 11 Naapae tai Chiparipa ichi jua chaareadepa pɨ ɨtɨaipɨ. Pɨ tau p'ãrio beeipɨ. Ewari
         tãaraa ɨmata unuwẽa baipɨ.Ara mãɨne chi jaipanapa tau t'aua p'ãrio bɨ unuk'ari mãɨpa tau p'ãrio beesima. Maapae
         chichupuria idisima abaɨpa ichi juade jitak'ari k'aripa ateewãmẽrá. 12 Sergio Paulopa mãɨ unuside chi Tachi Chipari k'orea jaratea p'anɨt'a minachia pia
         ũrina pẽra ĩjãasima.Pisidia tuadea wãnana13 Pablo mãɨnepa chi ichi ome wã p'anɨrã Pap'o p'uurudepa Panp'ília tuadea p'ãp'orrode
         wãsidama. Mãma Pergue p'uurude chesidama. Maamina Juan Marcopa ãchi ameek'ari Jerusalenea
         jĩitea wãsima.+14 Ãchi Pergedepa Antioquiadea wãsidama. Mãɨ Antioquía Pisidia tuade bɨma. Mãma mimianak'apɨ́
         ewaride judiorã ará pedeapataɨ tede eda wãnak'ari suak'abari p'aneesidama. 15 Maapae chi chaarearãpa Moisepa bɨdadepema mãɨnepa Tachi Ak'õre pari pedeapataɨrãpa
         bɨdaadadepema jĩk'ua eda jarasidama. Maapae ãchia Pablo mãɨnepa Bernabé suak'abari
         p'anɨmá nãɨya jara peesidama:—Ũpẽarã, mãrapa pedea aba uru p'anɨpɨra tai k'aripadai k'orea, mãɨyara pedeat'ɨ.16 Mãɨne Pablo p'irabarik'ari juapa jarasima ãareaɨrã́ k'ĩup'eadamẽrá. Maapae jarasima:—Israeldepemarã mãɨnepa judiorãwẽ Tachi Ak'õre wap'ea berã, ũrit'ɨ: 17 Chi Israel p'uurudepema Ak'õrepa tachi chõarãenapemarã jɨrɨ atasima. Ãchi Egito tuade
         chĩararã jĩra p'anasidaɨde Tachi Ak'õrepa ãchi p'uuru minachia eapapisima. Maapae
         ichi jua chaareadepa ãchi Egito tuadepema ateewãsima.-18 Mãɨya nak'ari ãchi ĩjũa pania newẽa bɨde, Tachi Ak'õrepa chi ãchia piawẽa oodada cuarenta
         ãyo choa basima.+19 Maapae Canaán ĩjũane Tachi Ak'õrepa p'uuru k'ak'o siete ãarea k'enapip'eda, chi mãɨrã
         ĩjũa pada tachi chõarãenapemarã́ teasima.-20 Egitodea wãnaananepa aba ãchi ĩjũa atautadea 450 ãyo basima.»Mãɨya nak'ari Tachi Ak'õrepa chi ẽpẽerã nepɨra ak'ɨpataɨrã bɨpachima, aba Tachi Ak'õre
         pari pedeaparí Samuel ewaridea.-21 Mãɨ ewaride ãchia Tachi Ak'õrea chichupuria idisidama ẽpẽra aba ãchi poro jũra jɨ̃
         bɨ bɨmẽrá. Mãɨ k'orea Tachi Ak'õrepa Quis warra Saúl bɨsima.- Mãɨ Saúl Benjaminepa ununa pasima. Cuarenta ãyo israel ĩjũanepemarã poro jũra jɨ̃parí
         jɨ̃ bɨ basima. 22 Maamina Tachi Ak'õrepa Saulo ãyá bɨk'ari Daví bɨsima ãchi poro jũra jɨ̃parí jɨ̃ bɨ
         bamẽrá. Daví k'orea Tachi Ak'õrepa nãɨya jarasima: “Mɨa Jesé warra Daví pia unu bɨma.
         Mɨa oopi k'ɨ̃ria bɨt'a ichia ãarea ooipɨ”.-23 »Maapae Tachi Ak'õrepa naena jarada jĩra oosima. Ichia Davidepa ununanepema aba bɨsima
         israel ĩjũanepemarã Tachi K'aripaparí bamẽrá.- Mãɨ ẽpẽra Jesupɨ. 24 Mãɨ Jesú chei naena Juanpa ãarea israel ĩjũanepemarã́ jaratea basima ãchi nemietá
         itu bɨdak'ari Tachi Ak'õremá chedamẽrá. Chi mãɨya ooutarã ichia porochoapachima. 25 Ichi piui ewari ara k'ait'a paside Juanpa jarasima: “Mãrapa mɨ ¿k'ai k'ɨ̃risia p'anɨma?
         Mɨ Tachi Ak'õrepa Tachi K'aripaparí teai jaradawẽma.- Maamina chi mɨ k'aadea cherut'a mɨ k'aepẽra chi atepe bɨma. Ichia jĩrune jɨ̃ bɨ ẽrai
         k'orea mɨ mãɨ pae pida pia bɨwẽma”.26 »Mãra ũpẽarã Abrahanepa ununaanarã mãɨnepa mãra judiorãwẽ Tachi Ak'õre wap'ea berã,
         Tachi Ak'õrepa tachiá peesima mãɨ pedea ateewãnai k'orea.+27 Jerusalenepemarãpa mãɨnepa ãchi chaarearãpa Jesú Tachi K'aripaparí k'awadaé pasima.
         Tachi Ak'õre pari pedeapataɨrãpa bɨdada mimianak'apɨ́ ewaricha jĩk'ua eda jarapatamina
         chi ichi k'orea bɨdada k'awadaé pasima. Mãɨpari Jesú peapisidaɨde mãɨ pedea jara bɨt'a
         piarã oosidama. 28 Mi ãpia pida nemietá ooda ununawẽmina ãchia Pilatoa jarasidama peamẽrá. 29 Tachi Ak'õre k'art'ade ichi peadai bɨdada ãarea mãɨyak'ari ichi k'urusudepema edá
         jiradak'ari t'ɨbarisidama. 30 Maamina Tachi Ak'õrepa ichi chok'ae p'irabaripisima. 31 Mãɨya nak'ari Jesupa chi ichi ome Galileadepa Jerusalenea wãnaanarã́ ara ichi bari
         k'ak'o minachia unupisima. Idiapae mãɨ ẽpẽerãpa ichi k'orea ãarea israel ĩjũanepemarã́
         pedea p'anɨma.32-33 »Ara mãɨ jĩra taipa nãɨ pedea pia bɨt'a jara p'anɨma: Tachi Ak'õre tachi chõarãenapemarã
         ome pedea ausima mãɨnepa tachi, chi ãchidepema ununaanarã mãɨ pedea auda ãarea oosima.
         Jesú chok'ae p'irabaripisima salmo umene bɨ bɨ jĩra. Nãɨya jara bɨma: “Pɨ mɨ Warrapɨ.
         Idi pɨ mɨ Warraade aruma”.+34 »Tachi Ak'õrepa Jesú piu bada chok'ae p'irabaripisima waa piupiemaapa. Mãɨ k'orea
         ichi k'art'ade nãɨya jarasima: “Mɨa Davia k'aripai jarada mãra ome piarã ooipɨ”.-35 Mãɨpuru salmo chi k'art'a awara bɨ bɨde nãɨya bɨ bɨma:“Mɨ, chi pɨ pae pari mimiaparí chi jĩp'a bɨt'a itu beraapiiwẽma”.-36 »Daví chok'ae baside Tachi Ak'õrepa ichidepa oosima ichia k'ɨ̃ria bada jĩra. Maapae
         Daví k'ĩrawẽak'ari t'ɨbarisidama ichi chõarãenapemarã t'ɨbaridaadamá. Mãɨne ichi beraasima.
         37 Maamina chi Tachi Ak'õrepa chok'ae p'irabaripidat'u mãɨ beraaé pasima.38 Mãɨpuru ũpẽarã, nãɨ k'awat'ɨ: mãrapa nemietá oopataɨ Tachi Ak'õrepa Jesudepa k'ɨ̃risia
         atuaipɨ. 39 Moisepa bɨdade bɨ bɨma Tachi Ak'õrepa chi tachia nemietá tachi k'ɨ̃ría oopataɨ k'ɨ̃risia
         atuaiwẽma. Maamina ãarea chi Jesude ĩjãauta Tachi Ak'õrepa nepɨra newẽa p'anɨane aparima.
         Mãɨt'a mãrá jara p'anɨma. 40 Jĩrak'aua p'anat'ɨ Tachi Ak'õre pari pedeapataɨrãpa bɨdada mãra ome mãɨyapiemaapa.
         Nãɨya bɨsidama:41 “Mãrapa chi Tachi Ak'õrepa jara bɨt'a itu bɨ berã, ¡ak'ɨt'ɨ! ¡Ak'ɨɨtua nɨbeet'ɨ! ¡Piut'ɨ!Mɨa nãɨ ewaride ne ooipɨ.Mãɨ abaɨ pida mãrá jararu sida ĩjãanaiwẽma”.-42 Pablo mãɨnepa Bernabé judiorã ará pedeapataɨ tedepa wãutade ẽpẽerãpa chichupuria idisidama
         nãɨ mimianak'apɨ́ ewari cherude mãɨ k'orea mãicha pedeadamẽrá.+43 Chi jere p'anana wãsidaɨde minachia judiorãpa mãɨnepa griegorã chi judiorã k'ɨ̃risia
         jĩra p'anapataɨrãpa Pablo mãɨnepa Bernabé paara wãsidama. Ãchia mãɨ ẽpẽerã́ minachia
         jarasidama Tachi Ak'õrepa ichi sõpiadepa ãchi k'aripa bɨt'a ĩjãa p'ananamẽrá.44 Ya ewari mimianak'apɨ́ ewari cherude chi p'uurudepemarã chi judiorã ará pedeapataɨ
         tedea ará cheepɨrɨsidama Tachi Chipari pedea ũrinai k'orea. 45 Maamina chi judiorã chaarearãpa ẽpẽerã minachia nɨbɨ ãchi tede unusidaɨde Pablo k'orea
         sõpiawẽa tuaneesidama. Pablopa jaratea bɨde ãchia seaade apachidama mãɨnepa Pablo
         k'orea piawẽa pedeapachidama. 46 Mãɨne Pablo mãɨnepa Bernabepa ne wap'eawẽa ãchiá jarasidama:—Piarã taipa mãrá Tachi Ak'õre pedea naa jaradai p'anasidama. Maamina mãrapa mãɨ itu
         bɨ p'anɨ pẽra mãɨnepa mãramá ewaricha Tachi Ak'õre ome chok'ae bai piawẽa pẽra, taipa
         judiorãwẽmá mãɨ jarade wãnaipɨ. 47 Taipa mãɨya oodamẽrá Tachi Chiparipa nãɨya jarasima:“Mɨa pɨ ɨnaa jĩra bɨsima judiorãwẽpa mɨ k'orea k'awadamẽrá.Pɨa ãarea nãɨ ĩjũane berã́ k'awapiipɨ chi mɨa ẽpẽerã k'aripait'a”».-48 Judiorãwẽpa mãɨ ũrisidaɨde arapaasidama. Ara mãɨne Tachi Chipari k'orea pedea pia
         pedeasidama. Chi Tachi Ak'õrepa ewaricha ichi ome chok'ae beadai k'orea bɨdarãpa ichide
         ĩjãasidama. 49 Maapae Tachi Chipari pedea ãarea mãɨ tuade jarasidama.50 Maamina judiorãpa chi Tachi Ak'õre wap'ea be wẽerã minachia k'awa berã́ mãɨnepa p'uurudepema
         ɨmɨk'ĩira chi chaarearã́ jarasidama Pablo mãɨnepa Bernabé piawẽa oodamẽrá. Mãɨya ãchi
         p'uurudepema ãyá jeret'aasidama. 51 Mãɨne Pablo mãɨnepa Bernabepa p'uurudepema yooro jora ãchi jĩrunepema jãrap'et'asidama
         unupidai k'orea Tachi Ak'õrepa mãɨ k'ɨ̃riawẽa bɨt'a ãchiá k'awapii k'orea. Maapae
         Iconio p'uurudea wãsidama. 52 Maamina chi Jesude ĩjãapataɨrã mãɨ Antioquiade p'anɨ minachia arapá p'anasidama mãɨnepa
         Tachi Ak'õre Jaoredepa p'anasidama.
         
            
               	Galilea tuadepema chi poro jũra jɨ̃parí jɨ̃ bɨ Herode. Mãɨ Herode «Antipa» t'ɨ̃ jarapachidama.

               	Griego pedeade nãɨya bɨ bɨma: Juan. Ichi Bernabé ẽpẽerãnepema pasima. Colosense 4:10.

               	Mãɨ Juan Marco jĩitea wãna Pablopa piawẽa unusima. Hecho 15:38.

               	13:17 Éxodo 1:7; 12:51.

               	Choa basima. Griego pedeade chi eda waapẽarã k'art'ade bɨ bɨma: ak'ɨ basima. Número 14:34.

               	13:19 Josué 11:15-23.

               	13:20 Juece 2:16-19.

               	13:21 1 Samuel 8:1-9; 10:23-25.

               	13:22 1 Samuel 13:14; Salmo 89:20; Isaía 44:28.

               	13:23 2 Samuel 7:12-16; Salmo 132:11-13,17.

               	13:25 Luca 3:16; Juan 1:20.

               	Tachiá. Griego pedeade chi eda waapẽarã k'art'ade bɨ bɨma: mãrá.

               	Griego pedeade nãɨya bɨ bɨma: Idi mɨ pɨ ak'õre pasima. Salmo 2:7. Mãɨ salmone pedea bɨma Tachi Ak'õrepa ichi Warra israel ĩjũanepemarã Chipari bɨdat'a.

               	13:34 Isaía 55:3.

               	13:35 Salmo 16:10.

               	Ẽpẽerãpa. Griego pedeade chi eda waapẽarã k'art'ade bɨ bɨma: judiorãwẽpa.

Iconio p'uurude p'anana141 Iconio p'uurude ãchia oopataɨ jĩra Pablo mãɨnepa Bernabé judiorã ará pedeapataɨ tede
         eda wãsidama. Ãchia jaratea p'anɨt'a minachia judiorãpa mãɨnepa griegorãpa Jesude
         ĩjãasidama. 2 Maamina chi judiorã Jesude ĩjãawẽa bepa mãɨ judiorãwẽpa chi ũpẽarã k'orea piawẽa k'ɨ̃risiapisidama.
         3 Maamina Pablo mãɨnepa Bernabé mãma tãaraa p'anasidama. Tachi Chiparipa k'aripa bɨ
         sõnepa ĩjãa p'anɨ pẽra ichi k'orea ne wap'eawẽa jarateapachidama. Mãɨne Tachi Chiparipa
         ãchiá jua chaarea teasima ẽpẽerãpa ne p'ue oodak'apɨ́ oodamẽrá. Mãɨya k'awapisima
         ichi sõpiadepema ãchia jaratea p'anɨ piarãt'a. 4 Maamina mãɨ p'uurudepemarãpa awara awará k'ɨ̃risia p'aneesidama. Chi eda waapẽarã
         Pablo mãɨnepa Bernabé ome p'anasidama, mãɨnepa chi waapẽarã judiorã ome p'anasidama.
         5 Mãɨne judiorã mãɨnepa judiorãwẽ chi p'uurudepema chaarearã ome pedea ausidama Pablo
         mãɨnepa Bernabé mĩapidak'ari mawarapa bat'a peadai k'orea. 6 Maamina Pablo mãɨnepa Bernabepa mãɨ k'awasidaɨde Licaonia tuadea mĩruwãsidama. Listra
         p'uurudea mãɨnepa Derbe p'uurudea wãsidama. Ãarea mãɨ Licaonia tuade p'ɨrrɨasidama.
         7 Mãma ãchia chi pedea pia Jesú k'orea jarapachidama.Listra p'uurude p'anana8 Listra p'uurude ẽpẽra jĩru sorek'ea bɨ basima. Mãɨ ichi t'õnaenapema p'ue ewariaba
         pida p'ue wãk'a pasima. Mãɨ ẽpẽra suak'abari badapa 9 chi Pablopa pedea bɨt'a ũrisima. Pablopa ichimá ak'ɨrude k'awasima ichia piarã ĩjãa
         bɨ Jesupa ichi p'ue jɨpa beepiit'a. 10 Mãɨpuru Pablopa ichiá jĩk'ua jarasima:—¡P'irabarise! ¡Bai nɨbeese!Ara mãɨne ichi ɨt'aa jĩitɨk'ari wãpodosima. 11 Pablopa ooda unusidaɨde mãɨ p'uurudepemarãpa licaonia pedeade ɨbɨa jara tuaneesidama:—¡Tachi Ak'õre ume ẽpẽra jĩra tachimá edá chesidama!12 Ãchia Bernabé ãchi Tachi Ak'õre, Zeus apachidama mãɨnepa Pablo ãchi Tachi Ak'õre,
         Hermes apachidama, ichi chi pedea jarapari pẽra.+13 Zeus te minachia bɨ Listra p'uuru k'ĩrari basima. Mãmãɨpa chi Zeus p'aarepa p'ak'a
         mãɨnepa nep'ono chi p'uurude eda wãpataɨmá ateesima. Ichia chi ẽpẽerã minachia nɨbɨ
         ome Pabloa mãɨnepa Bernabea mãɨ p'ak'a paatea k'ɨ̃ria p'anasidama. 14 Maamina chi Jesupa peeda Bernabepa mãɨnepa Pablopa mãɨ k'awasidaɨde ãchi neet'á k'õat'aadak'ari
         ẽpẽerã t'ãena p'ira wãnak'ari nãɨya jĩk'ua jarasidama:15 —Mãra, ¿k'ãre k'orea jãɨya oo p'anɨma? Tai Tachi Ak'õrewẽma. Tai ẽpẽrapɨ, mãra jĩra.
         Mãrá jarade che p'anɨma, chi piawẽa be itu bɨdak'ari Tachi Ak'õre chok'ae bɨt'a ĩjãanamẽrá.
         Mãɨ Tachi Ak'õrepa pajã, ĩjũa, p'usa mãɨnepa ãarea ãchide nɨbɨ sida oosima. 16 Naena Tachi Ak'õrepa ichi atua be p'uurudepemarã́ ara ãchia oo k'ɨ̃ria p'anɨt'a itu
         oopipachima. 17 Maamina ewaricha pia oo bɨdepa ichia k'awapi bɨma ichi piarã bɨt'a. Ichia pajãnepa
         k'oe chepiparima mãɨnepa ne uu ĩjũa chaupiparima. Mãɨya ichia tachiá jãwaa nek'opiparima
         mãɨnepa sõne arapaapiparima.18 Pablo mãɨnepa Bernabepa mãɨya jara p'anasidamina mãɨ ẽpẽerãpa perá ãchiá p'ak'a paateasidama.19 Listrade p'anɨne waapẽarã judiorã Antioquiadepa mãɨnepa Iconionepa chesidama.+ Ãchia Listradepemarã́ Pablo k'orea piawẽa k'ɨ̃risiapisidama. Mãɨpuru ãareaɨrãpa Pablo
         mawarapa bat'asidama. Ichi piuda k'ɨ̃risiasidada pẽra p'uuru tajatá jidibari ateewãsidama.-20 Maapae chi Jesude ĩjãapataɨrãpa Pablo jũranak'ari ak'ɨ p'anasidama. Mãɨya p'anɨne
         ichi p'irabarisima. P'irabarik'ari jĩitea p'uurudea wãsima. Norema Bernabé ome Derbe
         p'uurudea wãsidama.21 Derbe p'uurude Pablo mãɨnepa Bernabepa chi pedea pia Jesú k'orea jarasidaɨde minachia
         p'anɨrãpa ĩjãasidama. Mãɨya nak'ari Listra p'uurudea, Iconio p'uurudea mãɨnepa Pisidia
         tuade bɨ Antioquiadea jĩitea wãsidama. 22 P'uurucha ũpẽarã k'aripapachidama Jesude minachia ĩjãanamẽrá. Chi ãchia Jesude ĩjãa
         p'anɨt'a itu bɨpidaemaapa nãɨya jarapachidama: «Tachi Ak'õre juade p'ananai k'orea
         ichidirã paara, nãɨ ĩjũane minachia mĩanaipɨ». 23 P'uurucha chi ĩjãapataɨrã t'ãena ũpẽarã ak'ɨpataɨrã bɨsidama. Maapae Tachi Ak'õrea
         ɨt'aa chiididak'ari, Tachi Ak'õrene k'ɨ̃risiadayá nek'odak'apɨ́ ewaride oodak'ari,
         chi Tachi Chipari ĩjãa p'anɨt'a ichi juade bɨsidama.Siria tuade bɨ Antioquiadea jĩitea wãnana24 Mãɨya nak'ari Pisidia tuadepa Panp'ília tuade pade wãsidama. 25 Tachi Ak'õre pedea Perge p'uurude jarateadak'ari Atalía p'uurudea wãsidama. 26 Mãmãɨpa p'ãp'orrode Siria tuade bɨ Antioquiadea jĩitea wãsidama chi ãchia ode wãnana
         ãarea oodada pẽra. Mãɨ p'uurudepa ũpẽarãpa ãchi naena peesidama Tachi Ak'õrepa k'ɨ̃ria
         bɨt'a oodamẽrá. Mãɨne Tachi Ak'õre juade bɨsidama ichi sõpiadepa k'aripamẽrá. 27 Chedak'ari ũpẽarã ome ará p'anasidama. Mãɨne nepɨrɨsidama ãarea Tachi Ak'õrepa ãchidepa
         ooda. Jarasidama Tachi Ak'õrepa eda wãpataɨ ewasit'a judiorãwẽ pida Jesude ĩjãanamẽrá.
         28 Mãma chi Jesude ĩjãapataɨrã ome tãaraa p'aneesidama.
         
            
               	Zeus. Latin pedeade «Júpiter» apatama. Hermes. Latin pedeade «Mercurio» apatama. Griegorãpa k'ɨ̃risiapachidama mãɨ Hermes ãchi sãdorã
                     pari pedeaparí pasima.

               	Mãɨ Antioquía Pisidia tuade bɨma. Hecho 13:44-51. Iconionepa. Hecho 14:1-6.

               	14:19 2 Corintio 11:25.

            

         
      

   
      
         15
Jesude ĩjãapataɨrã Jerusalene ará p'anana151 Mãɨ ewaride chi eda waapẽarã Judea tuadepemarã Antioquía p'uurudea chesidama. Ãchia
         ũpẽarã judiorãwẽa jaratea p'aneesidama Moisepa bɨda jĩra ɨmɨk'ĩra k'ak'ua tauchaadaepɨra,
         Tachi Ak'õrepa ãchi k'aripaiwẽt'a.-2 Mãɨpuru Pablo mãɨnepa Bernabé ãchi ome minachia k'ĩruu pedeasidama. Ũpẽarãpa Pablo,
         Bernabé mãɨnepa chi eda waapẽarã Jerusalenea peesidama chi Jesupa peedaɨrã ome mãɨnepa
         ũpẽarã ak'ɨpataɨrã ome mãɨ k'orea ará pedeadamẽrá.3 Ũpẽarã Antioquiadepemarã peesidaɨde ãchi P'enicia tuade mãɨnepa Samaria tuade wãsidama.
         P'uurucha nepɨrɨsidama sãmaasã́ judiorãwẽpa ãchi naena k'ɨ̃risia p'ananat'a itu bɨdak'ari
         Jesude ĩjãasidama. Mãɨ pedea ũrisidaɨde ũpẽarã ãarea arapaasidama.4 Jerusalene chesidaɨde Jesupa peedaɨrãpa, ũpẽarãpa mãɨnepa chi ũpẽarã ak'ɨpataɨrãpa
         ãchiá pia chesidade asidama. Mãɨne Pablo mãɨnepa Bernabepa ãarea Tachi Ak'õrepa ãchidepa
         judiorãwẽ t'ãena oodat'a nepɨrɨsidama. 5 Maamina waapẽarã p'ariseorã Jesude ĩjãapataɨrãpa bai nɨp'aneenak'ari jarasidama:—Chi ũpẽarã judiorãwẽ k'ak'ua tauchaadai p'anɨma. Ãchirã́ jarateadai p'anɨma Moisepa
         bɨda ĩjãanamẽrá.6 Chi Jesupa peedaɨrã ũpẽarã ak'ɨpataɨrã ome ará p'anasidama chi mãɨ nepɨra pedeadai
         k'orea. 7 Tãaraa pedeautade Pedro p'irabarik'ari jarasima:—Ũpẽarã, mãrapa k'awa p'anɨma mãranepema Tachi Ak'õrepa mɨ naena jɨrɨ atasima judiorãwẽa
         jarateamẽrá.- Mãɨne judiorãwẽpa chi pedea pia Jesú k'orea ũrinak'ari ĩjãasidama. 8 Tachi Ak'õrepa ẽpẽerã ãarea sõ k'awa bɨma. Mãɨ judiorãwẽpa ĩjãasidaɨde Tachi Ak'õrepa
         k'awapisima ãchi pia jitasit'a. Ichi Jaore ãchiá teasima, tachiá naena teada jĩra.-9 Tachi Ak'õrepa tachi ãchi ome k'ĩra awara ooé pasima. Ãchia ĩjãasidaɨde ãchi sõ sɨɨsima.
         10 Mãrapa ¿k'ãre k'orea Tachi Ak'õrepa k'awapida itu bɨ p'anɨma? ¿Ichia sãmaasã́ ooi
         k'awai k'orea mãɨya p'anɨk'ãra? Tachia mãɨnepa tachi chõarãenapemarãpa Moisepa bɨda
         mãɨ ãarea p'ue oodak'a pasima, mũra ɨ̃rɨ minachia chɨk'ɨa at'oopari jĩra. ¿K'ãre k'orea
         chi judiorãwẽa mãɨ oopi k'ɨ̃ria p'anɨma? 11 Tachia ĩjãa p'anɨma Tachi Chipari Jesupa ichi sõpiadepa tachi mãɨnepa ãchi k'aripait'a.12 Bernabepa mãɨnepa Pablopa nepɨrɨsidama Tachi Ak'õrepa ẽpẽerãpa ne p'ue oodak'apɨ́
         ãchidepa judiorãwẽ t'ãena oosit'a. Mãɨpa k'awapisima ichi ãchi ome bɨt'a. Mãɨne ãareaɨrãpa
         k'ĩup'ea ũri tuanasidama. 13 Mãɨ nepɨrɨk'ari Santiagopa jarasima:+—Ũpẽarã, mɨ pedea ũrit'ɨ. 14 Simonpa+ tachiá nepɨrɨsima Tachi Ak'õrepa chi judiorãwẽ k'orea k'ɨ̃risia bɨdepa naapae ãchi
         jɨrɨ atasit'a ichi p'uuru padamẽrá. 15 Simonpa jarada Tachi Ak'õre pari pedeapataɨrãpa bɨdada jĩra bɨma. Nãɨya bɨ bɨma:16 “Mãɨya nak'ari mɨ mãicha cheipɨ. Chi Davipa ichi juade uru p'anana, te chae k'orowãna
         jĩra bɨma.Mɨa mãra pia bɨipɨ, te mãicha pia oopari jĩra.17 Mãɨya chi waapẽarã ẽpẽerãpa mãɨnepa judiorãwẽ chi mɨa jɨrɨ atadarãpa mɨ jɨrɨdaipɨ.18 Tachi Chiparipa mãɨya jara bɨma. Chõarãena mãɨ minachia k'awapi bɨma”.-19 »Mãɨpuru mɨmá, tachia chi judiorãwẽ Tachi Ak'õrene ĩjãautarã́ ne chi t'aju be waa
         oodai p'anɨane a jaradaiwẽa p'anɨma. 20 Mãɨyawẽapuru, k'art'ade bɨdai p'anɨma chi juapa oodada sãdoa ne k'iuru teadada p'ue
         k'odaiwẽa p'anɨt'a, nemietá awaraɨ ome oodaiwẽa p'anɨt'a, ãnimara ojɨ̃ peadada k'odaiwẽa
         p'anɨt'a mãɨnepa oa k'odaiwẽa p'anɨt'a. 21 Mãɨya oodaiwẽa p'anɨma tachi chõarãenapema Moisepa bɨda p'uurucha jarateapata pẽra.
         Mimianak'apɨ́ ewaricha mãɨ Moisepa bɨda tachi judiorã ará pedeapataɨ techa jĩk'ua
         eda jarapatama.22 Mãɨne chi Jesupa peedaɨrãpa, ũpẽarã ak'ɨpataɨrãpa mãɨnepa ãarea ũpẽarãpa mãɨ jaradada
         pia ũrisidama. Mãɨpuru chi eda waapẽarã jɨrɨ atasidama Pablo mãɨnepa Bernabé ome Antioquiadea
         wãnamẽrá. Sila mãɨnepa Juda chi ɨ̃ana t'ɨ̃ Barsabá apataɨ ateewãsidama. Chi waapẽarãpa
         ũpẽarãpa ãchi k'orea pia k'ɨ̃risiasidama. 23 Ãchi ome k'art'a nãɨya bɨdak'ari tea peesidama:Jesupa peedaɨrãpa, ũpẽarã ak'ɨpataɨrãpa mãɨnepa ãarea ũpẽarã pida nãɨ k'art'a bɨutama
         ũpẽarã judiorãwẽ Antioquía p'uurudepema pae, Siria tuadepema pae mãɨnepa Cilicia tuadepema
         pae. Taipa k'ɨ̃ria p'anɨma mãra pia p'ananait'a. 24 Taipa ũrisidama waapẽarã ẽpẽerã nãmãɨpa mãramá wãnak'ari ãchia jaratea p'anɨ k'orea
         mãra sõk'achia p'aneenak'ari k'awa k'ɨ̃risiadawẽa p'aneesidama.+ Maamina mãɨ ẽpẽerãt'a taipa peedaé pasima.25 Mãɨpuru taipa pedea ausidama chi tai paarapemarã mãramá peedai k'orea, chi tachia
         k'ɨ̃ria p'anɨ ũpẽa Bernabé mãɨnepa Pablo ome. 26 Perá piusidama Tachi Chipari Jesucristo k'orea. 27 Mãɨya taipa Juda mãɨnepa Sila peeutama. Mãɨ ũpẽarãpa taipa nãɨ k'art'ade bɨuta jĩra
         abarik'a jaradaipɨ.28 Tachi Ak'õre Jaoremá mãɨnepa taimá pia bɨma ne chi t'aju be mãrá oopidaiwẽt'a. Abapuru
         nãɨ oodai p'anɨma: 29 juapa oodada sãdo ne k'iuru paateada k'odaiwẽa p'anɨma mãɨnepa oa k'odaiwẽa p'anɨma,
         ãnimara ojɨ̃ peadada k'odaiwẽa p'anɨma mãɨnepa nemietá awaraɨ ome oodaiwẽa p'anɨma.
         Ãarea mãɨ oosidara pia p'ananaipɨ. Pia p'anat'ɨ.30 Maapae chi ãchia peedaadarã Antioquía p'uurudea wãsidama. Chedak'ari ãarea ũpẽarã
         ará t'ɨ̃nak'ari mãɨ k'art'a teasidama. 31 Ũpẽarãpa mãɨ k'art'a jĩk'ua eda jaradak'ari minachia arapaasidama chi mãɨ nepɨrapa
         ãchi sõpia beepida pẽra. 32 Juda mãɨnepa Sila Tachi Ak'õre pari pedeapataɨrã pasima. Mãɨpuru ne minachia jarasidama
         ũpẽarãpa pia ĩjãanamẽrá mãɨnepa chaarea p'ananamẽrá. 33 Juda mãɨnepa Sila mãma tãaraa p'ananak'ari ũpẽarãpa ãchi peedaadamá jĩitea pia wãpisidama.
         34 Maamina Silamá pia bɨade a k'ɨ̃risiasima mãma beeit'a.+35 Pablo mãɨnepa Bernabé Antioquiade p'aneesidama. Ãchi mãɨnepa minachia ũpẽarã pida
         chi ĩjãapataɨrã jaratea p'anasidama mãɨnepa Tachi Chipari pedea jarapachidama.Pablo Bernabé awara wãna36 Tãaraarune Pablopa Bernabea jarasima: «P'uurucha Tachi Chipari pedea jaratea p'ananamá
         mãicha wãtɨma, ũpẽarã sãmaasã́ p'anɨt'a k'awadai k'orea».37 Mãɨne Bernabepa Juan Marco ãchi ome ateewã k'ɨ̃ria basima. 38 Maamina Pablopa mãɨ ateewã k'ɨ̃riaé pasima, naena Panp'ília tuade Juan Marcopa ãchi
         itu amee basi pẽra mãɨnepa ãchi ome waa mimiaé pasi pẽra.-39 Pablo Bernabé ome mãɨ k'orea ãstu k'ĩruu pedeadak'ari awara wãsidama. Bernabepa Marco
         ateewãk'ari p'ãp'orrode Chipre tuadea wãsidama. 40 Mãɨne Pablopa Sila ateewãsima ichi ome wãmẽrá. Ũpẽarãpa Tachi Chipari juade bɨsidama
         ichi sõpiadepa k'aripamẽrá. 41 Maapaepuru wãsidama. Siria tuade mãɨnepa Cilicia tuade p'ɨrrɨautade p'uurucha ũpẽarã
         k'aripapachidama Tachi Chipari pia ĩjãanamẽrá.
         
            
               	15:1 Génesi 17:12.

               	15:7 Hecho 10:1-43.

               	15:8 Hecho 10:44-47.

               	Mãɨ Santiago Jesú ũpẽapɨ. Santiago ichiaba «Jacobo» apatama. Chi k'art'a Santiago
                     apataɨ mãɨ Santiagopa bɨsima.

               	Simonpa. Mãɨ Simón Pedropɨ.

               	15:18 Amó 9:11-12.

               	Griego pedeade chi eda waapẽarã k'art'ade nãɨ sida bɨ bɨma: Ãchia jaratea p'anɨma mãra k'ak'ua tauchaadai p'anɨt'a mãɨnepa Moisepa bɨda oodai
                     p'anɨt'a. Hecho 15:1,5.

               	Griego pedeade chi eda waapẽarã k'art'ade mãɨ versículo newẽma.

               	15:38 Hecho 13:13.

Timoteo Pablo ome p'ɨrrɨada161 Mãɨne Pablo Derbe p'uurudea wãk'ari mãmãɨpa Listra p'uurudea wãsima.+ Mãma Jesude ĩjãa bɨ aba Timoteo apataɨ basima. Timoteo nae judio pasima; Jesude ĩjãa
         basima. Ichi ak'õre griego pasima. 2 Ũpẽarã Listradepemarãpa mãɨnepa Iconio p'uurudepemarãpa mãɨ Timoteo k'orea pia jarapachidama.
         3 Mãɨne Pablopa Timoteo ateewã k'ɨ̃ria basima. Maamina ãareaɨrãpa k'awa p'anasidama
         Timoteo ak'õre griego pasit'a. Mãɨpuru Pablopa Timoteo k'ak'ua tauchaasima judiorã
         mãɨ tuade berãpa ichi k'orea piawẽa k'ɨ̃risiapidaemaapa. Maapae wãsidama. 4 Ãchi wãuta p'uurucha jarasidama Jesupa peedaɨrã mãɨnepa ũpẽarã ak'ɨpataɨrã Jerusalene
         berãpa k'art'ade bɨdada ũpẽarãpa ĩjãa p'ananamẽrá.-5 Mãɨya ũpẽarãpa Tachi Chiparide minachia ĩjãasidama mãɨnepa ewaricha eapasidama.Pablopa Macedonianepema ẽpẽra ununa6 Pablo mãɨnepa chi ichi ome nipadada P'rigia tuade mãɨnepa Galacia tuade p'ɨrrɨa wãsidama
         Tachi Ak'õre Jaorepa chi pedea Jesú k'orea Asia tuade itu jarapidawẽ pẽra. 7 Misia tuade wãsidaɨde k'ɨ̃risiasidama Bitinia p'uurudea wãnait'a, maamina Jesú Jaorepa
         mãmá pida itu wãpié pasima.+8 Mãɨpuru Misia tuade p'asa wãnak'ari Troa p'uurudea pasidama. 9 Teamasi Pablopa k'ãmok'araa jĩra unusima ẽpẽra Macedonia tuadepema bai nɨbɨt'a. Mãɨ
         ẽpẽrapa Pabloa nãɨya chichupuria idisima: «Macedonianea tai k'aripade chese». 10 Pablopa mãɨ ununa pẽra taipa k'awasidama Tachi Ak'õrepa tai t'ɨ̃ basit'a, chi pedea
         pia Jesú k'orea Macedonianepemarã́ jaradamẽrá. Ara mãɨne neet'á oodak'ari wãnayá p'aneesidama.11 Troa p'uurudepa p'ãp'orrode batoodak'ari jĩp'a wãnak'ari Samotracia ĩjũa p'ɨrra bɨde
         pasidama. Norema Neápoli p'uurude chesidama. 12 Mãmãɨpa P'ilipo p'uurudea jĩte wãnak'ari mãma ewari k'ak'o tãaraawẽa p'anasidama.
         Mãɨ p'uuru Macedonia tuade p'uuru chi atepe bɨ pasima. Romanepemarã mãma p'anapachidama.
         13 Mimianak'apɨ́ ewaride tai p'uuru tajatá wãnak'ari toedá wãsidama. Mãma judiorãpa Tachi
         Ak'õrea ɨt'aa chiidipataɨde ununai k'ɨ̃risiasidama. Wãutade wẽrarã ará posoa nɨbɨ
         unusidama. Jeeda suak'abari p'aneenak'ari taipa ãchiá pedeasidama. 14 Mãɨ wẽrarãnepema aba Lidia apachidama. Ichi Tiatira p'uurudepema pasima. P'aru k'ĩra
         pia arena bɨ netopachima. Mãɨ judiowẽ wẽrapa Tachi Ak'õre wap'ea basima. Tachi Chiparipa
         ichiá ũripisi pẽra Pablopa chi pedea bɨt'a Lidiapa pia ũrik'ari ĩjãasima. 15 Lidia mãɨnepa ãarea chi ichi tedepemarã porochoasidaɨde taiyá chichupuria idisima
         ichi tede p'aneenamẽrá. Nãɨya jarasima:—Mãramá mɨa piarã Tachi Chiparide ĩjãasira mɨ tede p'aneene chet'ɨ.Mãɨya tai ichi tede p'aneepisima.Pablo, Sila ome eda jɨ̃a nɨbɨ p'anana16 Ewariaba chi Tachi Ak'õrea ɨt'aa chiidipataɨmá wãutade taipa chipari pae pari mimiaparí
         ãwẽra jaore mietá pará bɨt'a unusidama. Mãɨ wẽrapa chi jaore mietaadepa chi ne mãɨya
         baeit'a jarapachima. Mãɨnepa ichi chiparirãpa erreara minachia jitapachidama. 17 Mãɨ ãwẽra Pablo tai ome k'aadea cherude jĩk'ua jarapachima:—¡Nãɨ ẽpẽerã Tachi Ak'õre chi Choma bɨ pae pari mimiapataɨrãpɨ! Ãchia mãrá jara p'anɨma
         sãmaasã́ mãɨ Tachi Ak'õrepa tachi k'aripaparit'a.18 Ichia ewari minachia mãɨya jĩk'ua jara nipada pẽra Pablo sẽsima. Ichimá ak'ɨk'ari
         chi jaore mietá uru bɨa jarasima:—Mɨa Jesucristo t'ɨ̃nepa pɨá jararuma: nãɨ ãwẽranepema ãyá wãse.Ara mãɨne chi jaore mietá wãsima.19 Mãɨne chi ãwẽra chiparirãpa k'awasidama ichidepa waa erreara jitadaiwẽt'a. Mãɨpuru
         Pablo mãɨnepa Sila jitadak'ari chi p'uuru chaarearãmá ateewãsidama. 20 Chi nepɨra ak'ɨpataɨrã k'ĩrari nɨbɨdak'ari jarasidama:—Cha p'anɨ judiorãpa tachi p'uuru k'ĩruupi p'anɨma. 21 Chi tachi romanepemarãpa ne oodak'á p'anɨt'a ãchia mãɨ jaratea p'anɨma.22 Mãɨne ãarea chi arí p'anɨpa Pablo Sila ome p'anɨmá baesidama. Mãɨya p'anɨne chi nepɨra
         ak'ɨpataɨrãpa ãchi neet'á wẽapidak'ari pak'urupa upisidama.-23 Minachia udak'ari eda jɨ̃a nɨbɨsidama. Chi jɨ̃a nɨbɨpataɨ te ot'eaparia jarasidama
         minachia ak'ɨmẽrá. 24 Ara mãɨne chi jɨ̃a nɨbɨpataɨ te ot'eaparipa Pablo mãɨnepa Sila chi tede eda bɨde bɨk'ari
         ãchi chi ẽpẽra bɨɨrɨ k'aat'ɨ nɨbɨpat'aɨde k'aat'ɨ nɨbɨsima.25 Teamasi estarik'a parude Pablopa mãɨnepa Silapa Tachi Ak'õrea ɨt'aa chiidi p'anasidama
         mãɨnepa ichiá k'ari p'anasidama. Mãɨ waapẽarã jɨ̃a nɨbɨdarãpa ũri p'anasidama. 26 Mãɨya bɨde iurumia ɨbɨa wãsima. Mãɨpa chi jɨ̃a nɨbɨpataɨ te jĩru minachia oresima.
         Ara mãɨne ãarea chi eda wãpataɨ itu ewak'oa wãsidama. Chi jɨ̃a nɨbee k'ãnena baek'oawãsima.
         27 Mãɨne chi jɨ̃a nɨbɨpataɨ te ot'eaparí ɨ̃rɨmasima. Eda wãpataɨ ewa nɨbeeda unuside
         k'ɨ̃risiasima chi jɨ̃a nɨbee ãarea mĩruwãsidama. Mãɨ k'orea ichi k'ĩruuparí nek'o
         ẽut'aasima ara itu piui k'orea. 28 Maamina Pablopa jĩk'ua jarasima:—Pɨ tuaba piurãse. Tai ãarea nãma p'anɨma.29 Maapae chi jɨ̃a nɨbɨpataɨ te ot'eaparipa ĩpira enemeepik'ari Pablo mãɨnepa Sila p'anɨmá
         isapea eda wãsima. Ne wap'eapa k'ak'ua ore nɨbɨpa ãchi k'ĩrari bedabari k'obeesima.
         30 Maapae ãchi tajatá ateewãk'ari idisima:—Ẽpẽrarã, mɨa ¿k'ãre ooi bɨma Tachi Ak'õrepa mɨ k'aripamẽrá?31 Ãchia p'anoosidama:—Pɨa mãɨnepa pɨ ẽpẽerãpa Tachi Chipari Jesucristode ĩjãanaipɨra, ichia mãra k'aripaipɨ.32 Maapae Tachi Chipari pedea ichiá mãɨnepa ãarea ichi tedepemarã́ jarasidama. 33 Ara mãɨ teamasi chi jɨ̃a nɨbɨpataɨ te ot'eaparipa ãchi k'ak'ua k'õnana sɨɨsima. Mãɨya
         nak'ari ichi mãɨnepa ichi tedepemarã porochoasidama. 34 Pablo mãɨnepa Sila ichi tedea ateewãk'ari nek'opisima. Tachi Ak'õre ĩjãanana pẽra
         ichi mãɨnepa ichi tedepemarã minachia sõ arapaasidama.35 Norema chi p'uurudepema chaarearãpa ãchi chi eda ot'eapataɨrã chi jɨ̃a nɨbɨpataɨ te
         ot'eaparia nãɨya jarade peesidama: «Pablo mãɨnepa Sila awara k'ẽet'aase».36 Maapae chi jɨ̃a nɨbɨpataɨ te ot'eaparipa Pabloa jarasima:—Chi chaarearãpa mãra k'ẽet'apade a jara peesidama. Mãɨpuru sõpia wãt'ɨ.37 Maamina Pablopa chi ot'eapataɨrã́ jarasima:—Tai romanepemarã p'anɨmina, tai nepɨra ak'ɨdawẽa tai ẽpẽerã taade upidak'ari maapae
         paritua k'orea jɨ̃a nɨbɨsidama. Naapaepuru, ¿mẽra ewa peedayá p'anɨk'ãra? ¡Mãɨyawẽma!
         ¡Ara ãchi chedai p'anɨma tai awara ateewãnai k'orea!38 Chi ot'eapataɨrãpa chi Pablopa jarada chi chaarearã́ jarade wãsidama. Ãchia Pablo
         mãɨnepa Sila romanepemarã ũrisidaɨde wap'easidama. 39 Ara mãɨne ãchimá wãnak'ari k'ĩra chupuria idisidama chi ãchia oodada k'ɨ̃risia atuadamẽrá.
         Maapae chi jɨ̃a nɨbɨpataɨ tedepa awara ateewãnak'ari chichupuria idisidama p'uurudepema
         ãyá wãnamẽrá. 40 Pablo mãɨnepa Sila chi jɨ̃a nɨbɨpataɨ tedepa awara wãk'ari Lidia tedea wãsidama. Chi
         ará p'anɨ ũpẽarã ome pedeasidama Tachi Chiparide pia ĩjãanamẽrá. Maapae wãsidama.
         
            
               	Pablo Bernabé ome naena mãɨ umepema p'uurudea wãsidama. Hecho 14:6-23.

               	16:4 Hecho 15:23-29.

               	Jesú Jaorepa. Griego pedeade chi eda waapẽarã k'art'ade bɨ bɨma: Tachi Ak'õre Jaore wa abapuru Jaore.

               	16:22 2 Corintio 11:25.

Tesalónica p'uurude k'ĩruupik'adada171 Pablo, Sila mãɨnepa ãchi ome nipadada Amp'ípoli p'uurude mãɨnepa Apolonia p'uurude
         p'asa wãnak'ari Tesalónica p'uurude pasidama. Mãma judiorã ará pedeapataɨ te basima.
         2 Pablopa oopachi jĩra mãɨ judiorã ará pedeapataɨ tede eda wãsima. Tomio ũpea mimianak'apɨ́
         ewaricha ãchi ome pedea bapachima Tachi Ak'õre pedea k'orea. 3 Ichia pia jarateapachima Tachi Ak'õrepa Tachi K'aripaparí teai jarada mĩa bai basit'a
         mãɨnepa piuk'ari chok'ae p'irabarii basit'a. Mãɨ awara nãɨya jarapachima: «Mɨa mãrá
         jara bɨma Jesú piarã Tachi Ak'õrepa Tachi K'aripaparí teai jaradapɨ».4 Chi eda waapẽarã judiorãpa mãɨ ĩjãanak'ari Pablomá mãɨnepa Silamá ará barisidama.
         Mãɨnepa minachia griegorã Tachi Ak'õre wap'ea bepa mãɨnepa chi eda waapẽarã wẽrarã
         chi minachia k'awa p'anɨrãpa ĩjãasidama. 5 Maamina judiorã Jesude ĩjãawẽa berã sõk'achia tuaneesidama. Mãɨpuru ẽpẽerã k'achia
         berã jɨrɨdak'ari ãchi paara chi p'uurudea k'ĩruupik'ade wãsidama. Maapae Jasón tede
         eda k'ĩruu wãnak'ari, Pablo mãɨnepa Sila jitasidama ãareaɨrã k'ĩrari ãchi nepɨra ak'ɨdayá.
         6 Maamina ãchi ununaé pasima. Mãɨ k'orea Jasón mãɨnepa chi waapẽarã ũpẽarã jitadak'ari
         chi p'uurudepema chaarearãmá jidibari ateewãsidama. Ãareaɨrãpa biadak'ari jarasidama:
         «Nãɨrã ẽpẽerãpa nãɨ ĩjũane ãarea nepɨra oo p'anɨpa ara mãɨya abarik'a nãmá oode chesidama.
         7 Mãɨ awara cha bɨ Jasonpa ãchi ichi tede pia chepisima. Chi tachi romanepemarã chi
         atepe poro chaarea bɨpa+ oopi bɨt'a, ãarea mãɨ ãchia itu bɨ p'anɨma. Poro jũra jɨ̃parí jɨ̃ bɨ mãɨ awara bɨade
         a p'anɨma; chi mãɨ Jesuade a p'anɨma».8 Mãɨ ũrisidaɨde chi p'uurudepemarã mãɨnepa ãchi chaarearã sida k'ĩruupik'asidama. 9 Mãɨya p'anɨne chi chaarearãpa Jasonoa mãɨnepa waapẽarã́ jarasidama erreara teadai
         p'anɨt'a ãchi k'ẽet'aapidai k'orea. Teadak'ari itu wãpisidama.Pablo mãɨnepa Sila Berea p'uurude p'anana10 Ara mãɨ teamasi ũpẽarãpa Pablo mãɨnepa Sila Berea p'uurudea peesidama. Padak'ari judiorã
         ará pedeapataɨ tedea wãsidama. 11 Berea p'uurudepema judiorã Tesalónica p'uurudepemarã jĩra p'ananaé pasima. Mãɨpari
         Jesú k'orea ũri k'ɨ̃ria p'anasidama. Ewaricha Tachi Ak'õre pedea minachia jĩrak'aua
         ak'ɨpachidama ãchia jara p'anɨt'a piarã k'awadai k'orea.+12 Mãɨpa minachia judiorãpa Jesude ĩjãasidama. Mãɨnepa minachia griego wẽrarã chi minachia
         k'awa p'anɨrãpa mãɨnepa ɨmɨk'ĩrarãpa ĩjãasidama.13 Mãɨmisa judiorã Tesalónica p'uurudepemarãpa k'awasidama Pablopa Tachi Ak'õre pedea
         Berea p'uurude jaratea bɨt'a. Mãɨpuru mãmá wãnak'ari mãmapemarã k'ĩruupik'apisidama
         piawẽa oodamẽrá. 14 Ara mãɨne ũpẽarãpa Pablo p'usa ik'idá peesidama. Maamina Sila mãɨnepa Timoteo Berea
         p'uurude p'aneesidama. 15 Chi Pablo ome wã p'ananapa ichi Atena p'uurudea ateewãsidama. Maapae Pablopa ãchi
         jara peesima Sila mãɨnepa Timoteo ichimá isapea chedamẽrá. Ara mãɨne ũpẽarã jĩitea
         wãsidama.Pablo Atena p'uurude bada16 Pablopa Sila mãɨnepa Timoteo Atena p'uurude nɨbɨmisa mãɨ juapa oodada sãdo minachia
         mãɨ p'uurude unuk'ari sõp'ua beesima. 17 Mãɨya bɨde Pablo judiorã ará pedeapataɨ tede chi judiorã ome mãɨnepa chi judiorãwẽ
         Tachi Ak'õre wap'ea be ome Jesú k'orea pedea bapachima. Mãɨ awara p'uurude ewaricha
         ẽpẽerã p'anɨmá pedea bapachima. 18 Chi eda waapẽarã ẽpẽerã epicureorã k'ɨ̃risia ĩjãa berã mãɨnepa estoico k'ɨ̃risia ĩjãa
         berã mãma p'anasidama.+ Mãɨ ẽpẽerã Pablo ome pedea p'anɨne chi eda waapẽarãpa ara ãchi tuaba idi tuanasidama:
         «¿K'ãret'a jara bɨma nãɨ chi minachia pedeaparipa?»Awaraɨrãpa p'anoosidama: «Taimá, tua awaraɨdepema Tachi Ak'õre k'orea jaratea bɨma».Mãɨya jarasidama Pablopa chi pedea pia Jesú k'orea mãɨnepa tachi chok'ae p'irabaridai
         k'orea jaratea bada pẽra.+19-20 Maapae Pablo chi ãchi ará pedeapataɨmá ateesidama. Mãɨ chi «Areópago» apachidama.
         Nãɨya jarasidama:—Pɨa jaratea bɨt'a taimá k'ɨ̃risia chiwidipɨ. Mãɨ taipa waidi ũrinak'ama. Mãɨpuru
         k'awa k'ɨ̃ria p'anɨma k'ãre jara bɨt'a. ¿Pɨa taiyá jarateaiwẽk'ãra?21 Ãarea Atena p'uurudepemarãpa mãɨnepa tua awaraɨdepemarã mãma bepa abapuru k'ɨ̃risia
         chiwidi ũrinana chi mãɨ k'orea nepɨrɨpata pẽra mãɨya idisidama. 22 Mãɨne Pablo ãchi esa Areopagode bai nɨbeek'ari jarasima:—Machi Atena p'uurudepemarã, mɨa unu bɨma mãrapa ne wawaria minachia ĩjãapatat'a.
         23 P'uurude p'ɨrrɨa nine mɨa unusima juapa oodada sãdo te minachia p'anɨt'a. Ne paateapataɨde
         nãɨ pedea bɨ basima: “Tachi Ak'õre chi tachia atua p'anɨ pae ooda”. Chi mãrapa atua
         p'anɨ Tachi Ak'õrea, mãɨa pia pedeapatama. Ara mãɨ Tachi Ak'õre k'orea mɨa mãrá jararuma.
         24 Mãɨ Tachi Ak'õrepa nãɨ ĩjũa mãɨnepa nãɨ ĩjũane nɨbɨ sida ãarea oosima. Ichi pajãnepema
         Chiparipɨ mãɨnepa nãɨ ĩjũanepema Chiparipɨ. Ichi ẽpẽrapa ooda tede bak'ama.-25 Pia bai k'orea ichia idik'ama ẽpẽrapa ichi pae ne oomẽrá.- Ichiapuru ãarea tachiá tea bɨma chok'ae p'ananamẽrá, ɨ̃apaadamẽrá mãɨnepa ne ãarea
         tachia uru bai bɨt'a uru p'ananamẽrá.26 »Ichia ẽpẽra aba bɨdepema p'uuru ãarea unupisima, ãarea nãɨ ĩjũane p'ananamẽrá. Ichia
         bɨsima mãɨrã p'uuru sãapae p'ananait'a mãɨnepa sãma p'ananait'a. 27 Mãɨya oosima ẽpẽerãpa ichi jɨrɨdamẽrá mãɨnepa p'ãrione jɨjɨt'aa ninepa ichi ununamẽrá.
         Piarã ichi tachicha t'ɨmɨa bɨwẽma, 28 “ichidepa tachi p'ɨrrɨa p'anapata pẽra, mãɨnepa chok'ae p'anapata pẽra”. Mãɨpuru chi
         eda waapẽarã mãranepemarã pedea auk'ará bɨpataɨrãpa+ jarasidama: “Tachi ichi warrarãpɨ”.+29 »Tachi Ak'õre warrarãpɨra, k'ɨ̃risiadaiwẽa p'anɨma Tachi Ak'õre nee oodat'a, p'arat'a
         oodat'a wa mawara oodat'a, mãɨ ẽpẽrapa ara ichi k'ɨ̃risiadepa ooda pẽra. 30 Ẽpẽerãpa chi Tachi Ak'õre atua p'ananapa naena mãɨya oodada ichia itu bɨsima. Maamina
         idiapae jara bɨma ãarea tuachadepemarãpa nemietá itu bɨdak'ari ichide ĩjãanamẽrá.
         31 Ewari aba bɨsima ãarea nãɨ ĩjũanepemarã jĩp'a ɨtɨai k'orea, chi ichia jɨrɨ atada ẽpẽranepa.
         Mãɨ ẽpẽra ãareaɨrã́ k'awapisima, ichi piu badadepa chok'ae p'irabaripida pẽra.32 Mãɨ piu bada chok'ae p'irabaripida k'orea ũrisidaɨde chi eda waapẽarã eesidama. Maamina
         waapẽarãpa jarasidama:—Mãicha ewariaba pɨa pedea bɨt'a mãicha ũrinaipɨ.33 Maapae Pablo ãchi ome bada wãsima. 34 Chi eda waapẽarã ará p'ananapa Pablo pedea ĩjãasidama. Aba Dionisio pasima. Mãɨ Areopagodepema
         pasima. Ichiaba wẽra Dámaris apataɨpa mãɨnepa ẽpẽrarã awaraɨrãpa ĩjãasidama.
         
            
               	Chi atepe poro chaarea bɨpa. Griego pedeade nãɨya bɨ bɨma: César mãɨnepa k'ãp'ũra pedeade emperador.

               	Ãchia chi Tachi Ak'õre Pedea chi Naapema K'art'a bɨdada eda jara p'anapachidama. Mãɨ
                     ewaride Tachi Ak'õre Pedea chi K'art'a Chiwidi waidi neé pasima.

               	Griego Epicuro apataɨ basima 300 ãyo Jesú t'õi naena. Mãɨ Epicuropa jarateapachima
                     ẽpẽerã abapuru arapá p'ananait'a wa ne k'ɨ̃risiawẽa p'ananait'a mãɨ jɨrɨdai p'anasit'a.
                     Chi ichia jarateada ũripataɨrã mãɨ «epicureorã» apachidama. Ãchia k'ɨ̃risiasidama
                     ãchi sãdorãpa ẽpẽerã k'ɨ̃risiadak'at'a. Mãɨne estoicorãpa griego Zeno apataɨ pedea
                     ũripachidama. Ãchia jarateapachidama chi nãɨ k'ak'uapa oo k'ɨ̃ria bɨ itu bɨdai p'anɨt'a
                     mãɨnepa k'ɨ̃risia k'awa jɨrɨdai p'anɨt'a.

               	Chi eda waapẽarãmá mãɨ griegorãpa k'ɨ̃risiapachidama Tachi Ak'õre chi ɨmɨk'ĩra «Jesú»
                     apachidaɨt'a mãɨnepa Tachi Ak'õre chi wẽra «Chok'ae P'irabariparí» apachidaɨt'a.

               	17:24 1 Reye 8:27; Hecho 7:48-50.

               	17:25 Salmo 50:9-12.

               	Mãranepemarã pedea auk'ará bɨpataɨrãpa. Griego pedeade nãɨya bɨ bɨma: poetas.

               	Chi Griego «Arato» apataɨpa ãchi Tachi Ak'õre Zeus k'orea mãɨya bɨsima.

            

         
      

   
      
         18
Pablo Corinto p'uurude bada181 Mãɨya nak'ari Pablo Atena p'uurudepa Corinto p'uurudea wãsima. 2-3 Mãma judio Aquila apataɨ unusima. Mãɨ Aquila Ponto tuadepema pasima.+ Chi k'ima Priscila ome Italia tuadepa chedada tãaraawẽa basima. Italiadepa wã p'anasima,
         chi Romanepema chi atepe chaarea bɨ Claudiopa judiorã ãarea Romane bee ãyá jerek'oada
         pẽra.+ Corinto p'uurude Pablo ãchimá wãsima ãchi jĩra p'aru te oo k'awa bɨ pẽra. Maapae
         ãchi ome beesima tausia mimiai k'orea. 4 Mimianak'apɨ́ ewaricha Pablo judiorã ará pedeapataɨ tede pedea bapachima judiorãpa
         mãɨnepa griegorãpa Jesude ĩjãanamẽrá.5 Mãɨya bɨde Sila mãɨnepa Timoteo Macedonia tuadepa chesidama. Mãmãɨpa Pablopa ewaricha
         Tachi Ak'õre pedea jaratea bapachima. Ichia judiorã́ jarapachima Jesú piarã Tachi
         Ak'õrepa Tachi K'aripaparí teai jaradat'a. 6 Maamina ichia jara bɨt'a ãchia itu bɨsidama. Mãɨnepa ichi k'orea k'achia pedeapachidama.
         Mãɨpuru Pablopa chi neet'á ɨ̃rɨ jɨ̃ bɨ jĩnap'et'asima, chi ãchia oodada ichia mãɨ
         k'ɨ̃riawẽa bɨt'a k'awapii k'orea. Nãɨya jarasima:—Mãrapa mãɨ pedea ĩjãanaepɨra, mãɨ mɨ nepɨra newẽma. Chi mɨa mãra pae ooi badat'a,
         mãɨ ãarea oosima. Idiidepa mɨ judiorãwẽmá wãipɨ.7 Mãɨne Pablo chi judiorã ará pedeapataɨ tedepa wãk'ari, Ticio Justo apataɨ temá jarateade
         wãsima. Mãɨ ẽpẽrapa Tachi Ak'õre wap'ea basima. Ichi te judiorã ará pedeapataɨ tek'á
         basima.+8 Judiorã ará pedeapataɨ tedepema chi chaarea bɨ Crispo apachidama.+ Mãɨ Crispopa mãɨnepa ãarea ichidirãpa Tachi Chiparide ĩjãasidama. Mãɨ awara minachia
         Corinto p'uurudepemarãpa ũrisidama Pablopa Jesú k'orea jaratea bɨt'a. Ĩjãanak'ari
         porochoasidama.9 Ewariaba teamasi Pablopa k'ãmok'araa jĩra unusima Tachi Chiparipa ichiá nãɨya jararut'a:
         «Ne wap'earãse. Jaratea base. K'ĩup'earãse. 10 Mɨ pɨ ome bɨma. Abaɨ pida pɨ p'ue piawẽa ooiwẽma, mɨa ẽpẽerã minachia nãɨ p'uurude
         uru bɨ pẽra». 11 Mãɨpuru Pablopa ãyo abaak'ari ya estarik'a Tachi Ak'õre pedea mãma jaratea beesima.12 Galión apataɨ Acaya ĩjũanepema chi chaarea bɨ beeside judiorãpa ará pedeadak'ari Pablo
         jitadak'ari,+ ichi mãɨ Galión k'ĩrari ateesidama. 13 Ãchia jarasidama:—Cha bɨpa ẽpẽerã́ jara bɨma Tachi Ak'õre minachia k'ɨ̃rianai p'anɨt'a maamina tachi
         romanepemarãpa bɨdade bɨ jĩra jarateak'ama.14 Pablo pedearu paside Galionpa judiorã́ jarasima:—Nãɨ ẽpẽrapa piawẽa oodapara wa k'achia atepe oodapara mɨa mãra pedea sẽwẽa ũrii pasima.
         15 Maamina mãrapa chi jaratea bɨ k'orea, mãra Tachi Ak'õre t'ɨ̃ k'orea mãɨnepa mãra Moisepa
         bɨda k'orea pedea p'anɨma. Mãɨpuru ara mãra tuaba mãɨ ak'ɨt'ɨ. Mɨa mãɨ k'orea ak'ɨi
         k'orea bɨwẽma.16 Mãɨya jarak'ari ãyá jerek'oasima. 17 Mãɨne ãareaɨrãpa chi judiorã ará pedeapataɨ tedepema chi chaarea bɨ Sóstene jitadak'ari
         ara mãma jok'aesidama.+ Maamina Galionpa mãɨ k'orea ne ãpia pida ooé pasima.Pablo jĩitea Antioquiadea wãna18 Pablo Corinto p'uurude tãaraa basima. Mãɨne chi ũpẽarã ará p'anɨrã́ wãyane asima.
         P'ãp'orrode batooi naena Pablo Cencrea p'uurude poro t'ɨɨpisima, Tachi Ak'õre pae
         ne ooyade ada mãɨ ãarea ooda pẽra.- Maapaepuru Siria tuadea wãsima, Aquila chi k'ima Priscila ome. 19 Wãutade Ép'eso p'uurude padak'ari Pablo chi Aquila, Priscila ome p'anana ãchi ãyá
         wãsima. Mãɨne judiorã ará pedeapataɨ tedea wãk'ari judiorã ome Jesú k'orea pedeasima.
         20 Ãchia ichiá chichupuria idisidama mãma tãaraa beemẽrá, maamina beei k'ɨ̃riaé pasima.
         21 Mãɨpari wãrune nãɨya jarasima:—Tachi Ak'õrepa k'ɨ̃riasira mɨ mãicha mãra ak'ɨde cheipɨ.+Maapae p'ãp'orrode batook'ari Ep'esodepa wãsima. 22 Cesarea p'uurude chek'ari Pablo Jerusalenea ũpẽarã ak'ɨde wãsima. Mãmãɨpa Antioquía
         p'uurudea wãsima.Apolo Ep'esodea cheda23 Pablo mãma tãaraa bak'ari Galacia tuade mãɨnepa P'rigia tuade p'ɨrrɨasima. P'uurucha
         chi Jesude ĩjãapataɨrã́ jarateasima pia ĩjãanamẽrá. 24 Mãɨmisa judio Apolo apataɨ Ép'eso p'uurude chesima. Mãɨ Apolo Alejandría p'uurudepema
         pasima. Ichia nepia pedeapachima mãɨnepa Tachi Ak'õre k'art'a sida minachia k'awa
         basima. 25 Mãɨ Apoloa naena Tachi Chipari O jarateapachidama. Jesú k'orea minachia sõpia pedeapachima
         mãɨnepa arí jaratea bapachima. Maamina porochoai k'orea abapuru Juanpa jaratea badat'a
         k'awa basima.-26 Mãɨne Apolopa judiorã ará pedeapataɨ tede ne wap'eawẽa jaratea basima. Ichia jaratea
         bɨt'a Aquilapa mãɨnepa Priscilapa ũrisidama. Mãɨpuru ichi ãyá ateewãnak'ari Tachi
         Ak'õre O k'orea atepe jarateasidama.27 Mãɨya nak'ari Apolo Acaya tuadea wã k'ɨ̃ria basima. Mãɨpuru ũpẽarã Ep'esodepemarãpa
         ichi wãit'a pia bɨade asidama. K'art'a bɨsidama Jesude ĩjãapataɨrãpa ichi mãma “pɨ
         pia chesiade” adamẽrá. Acaya tuade cheside Apolopa ũpẽarã Tachi Ak'õre sõpiadepa Jesude
         ĩjãanana minachia k'aripasima. 28 Ichia jaratea bɨde judiorãpa seaade autacha ãareaɨrã k'ĩrari pia k'awapipachima ãchia
         Jesú k'orea piawẽa k'ɨ̃risia p'anɨt'a. Tachi Ak'õre pedeadepa minachia k'awapipachima
         Jesú piarã Tachi Ak'õrepa Tachi K'aripaparí teai jaradat'a.
         
            
               	Ponto ichiaba «Bitinia» apachidama. Hecho 16:7.

               	Claudiopa mãɨya oosima ãyo 49de.

               	Ticio Justo. Griego pedeade chi eda waapẽarã k'art'ade bɨ bɨma abapuru: Justo. Chi eda waapẽarãpa k'ɨ̃risia p'anɨma mãɨ Justo Pablopa ichi t'ɨ̃ «Gayo» apachit'a.
                     Romano 16:23; 1 Corintio 1:14.

               	Mãɨ Crispo k'orea Pablopa bɨsima 1 Corintio 1:14.

               	Mãɨ Galión Acaya ĩjũanepema chi atepe chaarea bɨ beesima ãyo 51de.

               	Ãareaɨrãpa. Griego pedeade minachia k'art'ade nãɨya bɨ bɨma: griegorãpa.

               	18:18 Número 6:1-21.

               	Griego pedeade chi eda waapẽarã k'art'ade nãɨ sida bɨ bɨma: Mɨ Jerusalene arapaapataɨ ewari cheru pade wãi bɨma.

               	18:25 Marco 1:1-8.

Pablo Ep'esode bada191 Apolo Corinto p'uurude bɨmisa Pablo ĩjũa eya idá bɨde p'asa wãk'ari Ép'eso p'uurude
         chesima. Mãma chi eda waapẽarã Jesude ĩjãapataɨrã unusima. 2 Ichia mãɨ ũpẽarã́ idisima:—Mãrapa Jesude ĩjãasidaɨde ¿Tachi Ak'õre Jaore jitasidak'ãra?Ãchia p'anoosidama:—Taipa waidi Tachi Ak'õre Jaore k'orea ũrinak'ama.3 Mãɨne Pablopa idisima:—Mãɨya bɨpɨra ¿sãmaasã́ porochoasidama?Ãchia p'anoosidama:—Juanpa jarada jĩra porochoasidama.4 Mãɨne Pablopa jarasima:—Juanpa jarapachima ẽpẽerãpa nemietá oopataɨ itu bɨdai p'anɨt'a Tachi Ak'õremá chedamẽrá.
         Mãɨya oosidara ichia porochoapachima. Mãɨ awara jarapachima chi ichi k'aadea cherude
         ĩjãanamẽrá. Mãɨ Jesú pasima.+5 Mãɨ ũrisidaɨde Tachi Chipari Jesú t'ɨ̃nepa porochoasidama. 6 Maapae Pablopa ichi jua ãchi ɨ̃rɨ bɨside Tachi Ak'õre Jaore ãchimá chesima. Mãɨne
         pedea awaraɨde pedeasidama mãɨnepa Tachi Ak'õre pari pedeasidama. 7 Ãarea ará ãchi doce p'anasi jĩra bɨma.8 Jedek'o k'ak'o ũpea Pablo judiorã ará pedeapataɨ tedea wã bapachima. Mãma ne wap'eawẽa
         judiorã ome pedea bapachima Tachi Ak'õrepa, ichi warra Jesudepa, ichidirã ichi juade
         ua bɨ k'orea mãɨ ãchia ĩjãanamẽrá. 9 Maamina chi eda waapẽarã sõ chaarea p'anasidepa ĩjãanaé pasima. Ẽpẽerã k'ĩrari chi
         Jesú O k'orea k'achia pedeapachidama. Mãɨpuru Pablo ãyá wãsima. Ichia chi Jesude ĩjãapataɨrã
         jarateapataɨ tedea ateewãsima. Mãɨ te Tiranodé pasima. Mãma ewaricha Pablopa jaratea
         beesima. 10 Ãyo k'ak'o ume mãɨya oosima. Mãɨya ãarea Asia tuadepema judiorãpa mãɨnepa judiorãwẽpa
         Tachi Chipari Jesú k'orea ũrisidama.Esceva warrarãpa oodada11 Tachi Ak'õrepa minachia ẽpẽerãpa ne p'ue oodak'apɨ́ waibɨa Pablodepa oopachima. 12 Chi neet'á Pablo k'ak'ua t'õmarina pada, chi mãɨ k'ɨdade berãmá ateewãpachidama. Mãɨpa
         ãchi jɨpa beepipachidama mãɨnepa jaore mietaarã sida ẽpẽerã k'ak'uadepema ãyá jeret'aapachidama.13 Chi eda waapẽarã judiorãpa jaore mietá ãyá jerek'oapachidama. Mãɨrãpa Tachi Chipari
         Jesú t'ɨ̃nepa jaore mietá ẽpẽerã k'ak'uadepema ãyá jeret'aadayá oo p'anasidama. Nãɨya
         jarapachidama: «Chi Pablopa jaratea bɨ Jesú t'ɨ̃nepa mɨa jararuma: ãyá wãse».14 Chi mãɨya oo p'anɨ, mãɨrã chi judio Esceva warrarã pasima. Ãchi siete p'anasidama.
         Esceva p'aare judio chi mãɨrã chaarearãpema pasima.+15 Ewariaba jaore mietá ãyá jeret'aa p'anɨne jaore mietapa mãɨrã siete p'anɨrã́ jarasima:
         «Jesú mɨa k'awa bɨma. Pablo sida mɨa k'awa bɨma. Maamina mãra ¿k'aima?»16 Maapae chi ẽpẽra jaore mietá pará bɨpa ãchi ɨ̃rɨ jĩitɨk'ari ãarea p'uek'oasima. Minachia
         sĩk'oada pẽra ãchi k'ak'ua ãarea p'ua p'aneenak'ari, tedepa ãk'adá mĩruwãsidama. 17 Ãarea Ep'esode berã judiorãpa mãɨnepa griegorãpa mãɨ k'awasidaɨde ne wap'easidama.
         Mãɨne Tachi Chipari Jesú t'ɨ̃ k'orea pia pedeasidama.18 Mãɨ ewaride minachia Jesude ĩjãa p'anɨrãpa mãmá chedak'ari chi ãchia chok'aek'oapataɨ
         pada mãɨ ãareaɨrã taade jarasidama. 19 Ichiaba chi jaipana jĩra k'awa beadapa ãchi mãɨ jarateapataɨ k'art'a enemeesidama
         ãareaɨrã taade paadai k'orea. Ãarea mãɨrã k'art'a neepɨa bɨ k'awasidaɨde cincuenta
         mil erreara tau neepɨa basima.+20 Mãɨya Tachi Ak'õrepa ichi jua chaareadepa ooda k'orea chi Tachi Chipari Jesú pedea
         t'ɨmɨa t'ɨ̃ p'oapisima. Mãɨne minachia Jesude ĩjãapataɨrã eapasidama.21 Mãɨya nak'ari Pablopa ichi sõnepa k'ɨ̃risiasima Macedonia tuade mãɨnepa Acaya tuade
         p'ɨrrɨak'ari Jerusalén p'uurudea wãit'a. Ichiaba jarasima: «Jerusalene bak'ari mɨ
         Roma p'uurudea wãi bɨma». 22 Mãɨpuru ichi k'aripapataɨrã Timoteo mãɨnepa Erasto Macedonia tuadea naa peesima maamina
         ichi Asia tuade beesima.Ep'esode k'ĩruupik'adada23 Mãɨ ewaride chi Jesú O k'orea ẽpẽerã minachia k'ĩruupik'asidama. 24 Mãɨ nãɨyasima: ẽpẽra Demetrio apataɨ basima. Mãɨ ẽpẽra p'arat'adepa ne ooparí pasima.
         P'arat'a te chak'e minachia oopachima. Mãɨ chi sãdo wẽra Artemisa te nepalá bɨ ara
         mãɨ jĩra oopachima.+ Mãɨ oo bɨdepa Demetriopa mãɨnepa ichi ome ne oopataɨrã pida erreara minachia jitapachidama.
         25 Demetriopa mãɨ ẽpẽerã mãɨnepa waapẽarã p'arat'a ne oopataɨrã ará t'ɨ̃k'ari, maapae
         nãɨya jarasima: «Ẽpẽerã, mãrapa k'awa p'anɨma tachia nãɨ ne te chak'e oo p'anɨnepa
         erreara minachia jitapatat'a. 26 Maamina mãrapa unu p'anɨma mãɨnepa ũri p'anɨma jãɨ Pablopa juapa oodada sãdo Tachi
         Ak'õre chi piarãwẽane a bɨt'a. Ichia nãɨ Ep'esode mãɨnepa perá ãarea Asia tuade ara
         mãɨya jara nipaparima. Mãɨpuru minachia ẽpẽerãpa Artemisa itu bɨutama. 27 Mãɨpa chi tachia mimiapataɨ ẽpẽerãpa piawẽa unu p'aneenaipɨ. Chi Artemisa te minachia
         bɨ sida waa t'ɨ̃ p'oaiwẽma. Mãɨyara Asia tuade mãɨnepa ãarea nãɨ ĩjũane chi Artemisade
         ĩjãa p'anɨpa waa atepe k'ɨ̃risiadaiwẽma».28 Mãɨ pedea ũrisidaɨde minachia k'ĩruunak'ari bia jara tuaneesidama: «¡Minachia pia
         bɨma Ep'esodepema Artemisa!»29 Mãɨya p'anɨne ãarea chi p'uurudepemarã k'ĩruupik'asidama. Mãɨne waapẽarãpa Pablo ome
         p'ɨrrɨapataɨ ume p'anɨt'a, chi Macedonianepema Gayo mãɨnepa Aristarco jitadak'ari
         p'uurude ẽpẽerãpa ne ará posoa unupipataɨmá+ ateewãsidama. 30 Pablo mãma ẽpẽerã ome pedeade wã k'ɨ̃ria basima, maamina chi Jesude ĩjãapataɨrãpa
         itu bɨdaé pasima. 31 Mãɨ awara waapẽarã Asiadepema chaarearãpa Pabloa ne jara peesidama. Ichi ome chi pia
         pẽra chichupuria idisidama chi p'uuru ẽpẽerãpa ne ará posoa unupipataɨmá eda wãpiemaapa.
         32 Mãɨmisa, chi cheepɨrɨdada atepe k'ĩruupik'a para beesima. Ãchi k'ĩra awara awará bia
         tuaneesidama. Ẽpẽrarã minachia p'anɨrãpa k'awadaé pasima k'ãre k'orea ãchi cheepɨrɨsidat'a.33 Mãɨya p'anɨne judiorãpa Alejandro jɨrɨ atadak'ari, ichiá k'ãre jarai bɨade a jaradak'ari,
         chi p'uuru k'ĩrari wãpisidama ãchiá pedeamẽrá. Mãɨne Alejandropa ãareaɨrã juapa k'ĩup'eapisima,
         pia pedeai k'orea. 34 Maamina ichi judiodepemat'a k'awasidaɨde ãareaɨrãpa nãɨya tãaraa bia para beesima:+ «¡Minachia pia bɨma Artemisa Ep'esodepema!»35 Maapae chi Ep'esodepema k'art'a bɨparipa ẽpẽerã minachia chi che nɨbɨt'a k'ĩup'eapik'ari
         jarasima: «Ep'esodepemarã, ãareaɨrãpa k'awa p'anɨma tachi Ép'eso p'uurudepemarãpa
         chi Artemisa te minachia bɨt'a mãɨnepa chi ara ichi k'ĩra sãdo pajãnepa baedat'a pia
         ak'ɨpatat'a. 36 Abaɨ pida mãɨ p'ue seayade awẽma. Mãɨpuru mãra k'ĩup'eadai p'anɨma mãɨnepa, ne oodai
         naena, minachia k'ɨ̃risiadai p'anɨma. 37 Nãɨ ẽpẽerãpa chi Artemisa te minachia bɨdepema nechɨadawẽa p'anɨmina wa ichi k'orea
         k'achia pedeadawẽa p'anɨmina mãrapa ãchi nãmá ateewãsidama. 38 Demetriopa mãɨnepa chi ichi ome mimiapataɨrãpa ãchi nepɨra paraayade a jara k'ɨ̃ria
         p'anɨpɨra, nepɨra ak'ɨpataɨrã k'ĩrari wãnai p'anɨma. 39 Mãrapa nepɨra awaraɨ jara k'ɨ̃ria p'anɨpɨra, chi chaarearã mãɨ p'uurude ará p'anɨne
         jarat'ɨ. Ãchiapuru mãɨ ak'ɨdaipɨ. 40 Chi idi jãɨya k'ĩruupik'adada k'orea chi romanepemarãpa p'ue jaradaipɨ, mãɨ tachiapuru
         ãarea k'ĩruupik'adadat'u. Ãchia k'ãre k'orea mãɨya oosidade adaipɨra, mi ãpia pida
         p'ue p'anoonaiwẽma».41 Mãɨya jarak'ari chi k'art'a bɨparipa ãareaɨrã wãpisima.
         
            
               	Jesú. Griego pedeade chi eda waapẽarã k'art'ade nãɨya bɨ bɨma: Cristo.

               	Chi eda waapẽarãmá mãɨ Escevapa jaore mietá ãyá jeret'aarude ara ichi p'aarerã minachia
                     k'awa bɨade apachima erreara jitai k'orea.

               	Ẽpẽra ewari k'ak'o cincuenta mil mimiai bɨma, cincuenta mil erreara jitai k'orea.

               	Latin pedeade Artemisa mãɨ chi t'ɨ̃ «Diana» apachidama. Griegorãmá, Artemisapa ãchi
                     k'aripachima ãchi k'imarãpa warrarã minachia t'õnai k'orea.

               	Ẽpẽerãpa ne ará posoa unupipataɨmá. Griego pedeade nãɨya bɨ bɨma: teatro.

               	Tãaraa. Griego pedeade nãɨya bɨ bɨma: hora ume.

Pablo Macedonianea mãɨnepa Greciadea wãna201 Mãɨya k'ĩruupik'a para bak'ari itu bɨdak'ari Pablopa chi Jesude ĩjãapataɨrã t'ɨ̃k'oak'ari
         ãchi ome pedeasima Tachi Chiparide pia ĩjãanamẽrá. Maapae wãyane ak'ari Macedonia
         tuadea wãsima.+2 Ãarea mãɨ tuade p'ɨrrɨa nipaside ũpẽarã k'aripapachima Tachi Chiparide pia ĩjãanamẽrá.+ Maapae Grecia tuade chesima. 3 Mãma jedek'o ũpea basima. Pablo Siria tuadea p'ãp'orrode wãi paside k'awasima judiorãpa
         ichi piawẽa oodai k'orea pedea ausidama. Mãɨpuru Macedonia tuade p'asa wãsima. 4 Ichi ome nãɨrã Asia tuadea wãsidama: chi Berea p'uurudepema Pirro warra Sópater, Tesalónica
         p'uurudepema Segundo mãɨnepa Aristarco, Derbe p'uurudepema Gayo; mãɨnepa Asia tuadepema
         Tík'ik'o mãɨnepa Tróp'imo. Timoteo sida ichi ome wãsima.+5 Mãɨ ũpẽarã tai naa wãnak'ari Troa p'uurude nɨ p'anasidama. 6 P'ana ooropiparí newẽa k'opataɨ ewari pak'ari tai P'ilipo p'uurudepa p'ãp'orrode wãsidama.
         Ewari k'ak'o joesomaane ãchi ome Troa p'uurude chi unusidama. Mãma ewari k'ak'o siete
         p'aneesidama.Troa p'uurude tuanana7 Maapae chi naapema ewari tomione tai mãɨnepa chi waapẽarã Jesude ĩjãapataɨrã ará p'anasidama
         chi Tachi Chiparidepema k'ɨ̃risiapataɨ nek'opataɨ k'odai k'orea.+ Mãɨne Pablopa jaratea basima. Norema wãi bɨ pẽra waa teamasi estarik'a pedeasima.
         8 Tai chi te ɨt'ɨ pará bɨmá ará p'anasidama. Ĩpira minachia k'oa nɨbasima. 9 Mãɨne k'ũtã́ Eutico apataɨ tajatá ak'ɨpataɨde suak'abari basima. Pablo tãaraa pedea
         bɨ pẽra mãɨ k'ũtã́ tap'ok'eapa k'ãi beesima. Mãɨya bɨde chi te k'ɨda k'ak'o ũpeaɨdepa
         jeedaa baewãsima. Ichi jɨrɨde wãsidaɨde, mãɨ piubari bɨt'a unusidama. 10 Pablo edá wãk'ari chi k'ũtã́ ɨ̃rɨ sĩraporode bedabari k'obeek'ari oresima. Mãɨne jarasima:—P'erarãt'ɨ. Ichi chok'ae bɨma.11 Pablo mãicha tede eda wãk'ari chi Tachi Chiparidepema k'ɨ̃risiapataɨ nek'opataɨ k'odai
         k'orea ãchi ome k'osima. Maapae ãsaparudea mãicha pedea bak'ari wãsima. 12 Chi k'ũtã́ ichi tedea chok'ae ateewãsidama. Mãɨpuru ãareaɨrã arapá tuaneesidama.Troa p'uurudepa Mileto p'uurudea wãnana13 Pablo Asó p'uurudea jĩte wãi k'ɨ̃risiasima. Maamina tai p'ãp'orrode naa wãpisima.
         Mãma ichi batooyade asima. Tai ara mãɨne wãsidama. 14 Asode Pablo tai ome ará ununak'ari p'ãp'orrode batoosima. Maapae Mitilene p'uurudea
         wãsidama. 15 Mãmãɨpa wãnak'ari norema Quío ĩjũa p'ɨrra bɨ k'ĩrari chesidama. Norema Samo p'uurude
         chesidama. Maapae Trogiliodea wãnak'ari, norema Mileto p'uurude chesidama.+16 Pablo Asia tuade tãaraa baemaapa Ép'eso p'uurude wãwẽa p'asa wãsima. Ichi isapea Jerusalene
         che k'ɨ̃ria basima, p'ue cherupara, Pentecosté ewaride mãma bai k'orea.Pablopa ũpẽarã Ep'esodepemarã́ pedeada17 Mileto p'uurude bɨde Pablopa chi Ep'esodepema ũpẽarã ak'ɨpataɨrã t'ɨ̃pisima. 18 Ichimá chesidaɨde Pablopa jarasima: «Mãrapa k'awa p'anɨma mɨ nãɨ Asia tuade chesiedapema
         sãmaasã́ mãra t'ãena bapachit'a. 19 Mɨa chi Tachi Chiparipa k'ɨ̃ria bɨt'a oo baside, chi atepe bait'a k'ɨ̃riaé pasima.
         Edaɨde jẽa bapachima mãɨnepa judiorãpa mɨ piawẽa oo k'ɨ̃ria p'anana pẽra mĩa bapachima.
         20 Maamina mɨa ãareaɨrã k'ĩrari mãɨnepa mãra techa mãra k'aripai k'orea jaratea bapachima.
         Mi ãpia pida jarateai amaa bak'a pasima. 21 Judiorã́ mãɨnepa judiorãwẽa mɨa jarasima nemietá oopataɨ itu bɨdak'ari Tachi Ak'õremá
         chedamẽrá mãɨnepa tachi Chipari Jesucristode ĩjãanamẽrá.22 »Naapae Tachi Ak'õre Jaorepa mɨ wãpi bɨ pẽra, Jerusalenea wãipɨ.+ Maamina mɨa atua bɨma jãma mɨ k'ãre ne baeit'a. 23 Abapuru k'awa bɨma Tachi Ak'õre Jaorepa mɨá k'awapi bɨma p'uurucha mɨ mĩa bait'a mãɨnepa
         mɨ jɨ̃a nɨbɨ bait'a. 24 Maamina mãɨ k'orea mɨa minachia k'ɨ̃risiak'ama, mɨ pia bai jɨrɨwẽa bɨ pẽra. Abapuru
         chi Tachi Chipari Jesupa mɨá oopi bɨt'a mãɨ ãarea oo k'ɨ̃ria bɨma.+ Mãɨpuru chi pedea pia Tachi Ak'õrepa ichi sõpiadepa k'aripa bɨ k'orea mɨa pedea baipɨ.25 »Tachi Ak'õrepa ichidirã ichi juade ua p'anɨ k'orea mɨa mãɨ mãrá jara bapachima. Maamina
         naapae k'awa bɨma mãrapa mɨ waa ununaiwẽt'a. 26-27 Mɨa ne wap'eawẽa Tachi Ak'õrepa mãra pae oo k'ɨ̃ria bɨt'a ãarea pia jara bapachima.
         Mãɨpuru idi mɨa jararuma: abaɨ atuaipɨra, mɨ nepɨra newẽma.28 »Tachi Ak'õrepa ichi Warra oadepa ẽpẽerã ichi pae atasima.+ Tachi Ak'õre Jaorepa mãra bɨsima ũpẽarã ak'ɨ p'ananamẽrá. Mãɨpuru ara mãra tuaba
         minachia jĩrak'aua p'anat'ɨ mãɨnepa Tachi Ak'õre warrarã ãarea ak'ɨ p'anat'ɨ. 29 Mɨa k'awa bɨma mɨ wãk'ari ẽpẽra k'achiarã usa k'achia jĩra mãra t'ãena chedaipɨ chi
         ũpẽarã ãyá wãpidai k'orea. 30 Ara machidepemarã pida sea jarateadaipɨ Jesude ĩjãapataɨrã ãyá wãnamẽrá. 31 Mãɨpuru jĩrak'aua p'anat'ɨ. K'ɨ̃risiat'ɨ mɨa ãyo k'ak'o ũpea, ãst'á mãɨnepa teamasi
         jẽa bɨpa machicha chi sea jarateapataɨrã k'orea ũraa basit'a.32 »Naapae, mɨa mãra Tachi Ak'õre juade bɨipɨ. Ichi sõpiadepa tachi k'aripa bɨ k'orea
         pedea k'ɨ̃risiat'ɨ. Ichi sõpiadepa jua chaarea teaparima mãrapa pia ĩjãanamẽrá. Chi
         ichia teai jaradat'a ichi sõpiadepa mãrapa mãɨnepa ãarea chi ichi pae pia bɨdarãpa
         mãɨ jitadaipɨ.33 »Mɨa chĩara p'arat'a, nee wa chi neet'á ara mɨ pae k'ɨ̃riaé pasima. 34 Mãrapa minachia k'awa p'anɨma ara mɨ juapa mimiasit'a, chi mɨa uru bai bɨt'a ata bai
         k'orea mãɨnepa chi mɨ ome p'ɨrrɨapataɨrã́ teai k'orea. 35 Ãarea mɨa oodadepa mãrá k'awapisima ɨbɨa mimia p'anɨnepa chichupuria k'ede k'aripadai
         p'anɨt'a. K'ɨ̃risiadai p'anɨma Tachi Chipari Jesupa nãɨya jarasit'a: “Piipará bɨma
         abaɨa ne teait'a chi mãɨ jitai k'aepẽra”».36 Mãɨya jarak'ari Pablo sĩraporode k'obeek'ari ãarea ãchi ome Tachi Ak'õrea ɨt'aa chiidisima.
         37 Maapae pia wãpidai k'orea ãareaɨrã minachia jẽa p'anɨpa Pablo oredak'ari uitarrade
         sõsidama. 38 Minachia sõk'achia p'aneesidama, waa ununaiwẽane ada pẽra. Maapae ichi ome p'ãp'orrodea
         wãsidama.
         
            
               	Griego pedeade chi eda waapẽarã k'art'ade bɨ bɨma: orek'oasima.

               	Pablo ãyo aba ya estarik'a Macedonia tuade basima. Mãɨne k'art'a 2 Corinto apataɨ
                     bɨsima.

               	Asia tuadea. Griego pedeade chi eda waapẽarã k'art'ade mãɨ newẽma.

               	Chi Tachi Chiparidepema k'ɨ̃risiapataɨ nek'opataɨ k'odai k'orea. Griego pedeade nãɨya bɨ bɨma: p'ana t'oet'aadak'ari k'osidama. Luca 22:19-20; Hecho 2:42; 1 Corintio 11:23-26.

               	Trogiliodea wãnak'ari. Griego pedeade minachia k'art'ade mãɨ newẽma.

               	Tachi Ak'õre Jaorepa mɨ wãpi bɨ pẽra. Griego pedeade mãɨpa ichiaba jara bɨma: «mɨ jaorede wãi bɨt'a k'awa bɨ pẽra».

               	Chi eda waapẽarã k'art'ade griego pedeade bɨ bɨma: mɨ sõpia arapá jõma p'ira wãipɨ.

               	Tachi Ak'õrepa ichi Warra oadepa. Griego pedeade chi eda waapẽarã k'art'ade bɨ bɨma: Tachi Chiparipa ara ichi oadepa.

Jerusalenea wãnana211 Mãɨ ũpẽarã ameenak'ari tai p'ãp'orrode Cos ĩjũa p'ɨrra bɨdea jĩp'a wãsidama. Norema
         Roda ĩjũa p'ɨrra bɨdea wãnak'ari Patará p'uurude pade wãsidama. 2 Mãɨ Patarade p'ãp'orro P'enicia tuadea wãyá ũu bɨt'a unusidaɨde mãɨne batoodak'ari
         wãsidama. 3 Wãutade Chipre ĩjũa p'ɨrra bɨ juawieri unusidama maamina Siria tuadea jĩp'a p'asa
         wãsidama. Mãma Tiro p'uurude edá batoosidama, chi p'ãp'orrodepemarãpa neet'á edá ameenai
         k'orea.4 Mãma taipa chi Jesude ĩjãapataɨrã ununana pẽra ãchi ome ewari k'ak'o siete p'aneesidama.
         Mãɨne ãchia Tachi Ak'õre Jaoredepa Pabloa jarasidama Jerusalenea wãpiemaapa. 5 Maamina ewari k'ak'o siete padak'ari tai wãsidama. Ãarea ũpẽarã, ãchi mãɨnepa ãchi
         warrarã tai ome p'uuru tajatá wãsidama. Mãma p'usa ipu ik'idá sĩraporode k'op'aneenak'ari
         Tachi Ak'õrea ɨt'aa chiidisidama. 6 Maapae wãnayane adak'ari p'ãp'orrode batoosidama. Ãchi tedea wãsidama.7 Maapae Tirodepa p'ãp'orrode wãnak'ari Tolemaida p'uurude chesidama. Mãma ũpẽarã ak'ɨde
         wãnak'ari ãchi ome ewari aba p'aneesidama. 8 Norema wãnak'ari Cesarea p'uurude chesidama. Mãma P'elipe tede p'aneesidama. Mãɨ P'elipe
         chi pedea pia Jesú k'orea jaraparí pasima. Ũpẽarã k'aripapataɨrã siete jɨrɨ atadaadadepema
         pasima.-9 Ichia k'aurã tuu p'anɨrã k'ĩmari uru basima. Mãɨ wẽrarã Tachi Ak'õre pari pedeapataɨrã
         pasima.10 Mãma tãaraa p'anɨne Tachi Ak'õre pari pedeaparí Agabo Judea tuadepa chesima. 11 Tai ak'ɨde cheside chi Pablo k'ɨrrɨde jɨ̃parí ẽrak'ari ara ichi jĩru mãɨnepa jua jɨ̃k'ari
         nãɨya jarasima:—Tachi Ak'õre Jaorepa nãɨya jara bɨma: Jerusalenepema judiorãpa nãɨ k'ɨrrɨde jɨ̃parí
         chipari nãɨya jɨ̃naipɨ. Maapae judiorãwẽa ichi teadaipɨ.12 Mãɨ ũrisidaɨde taipa mãɨnepa ũpẽarã Cesarea p'uurudepemarãpa Pabloa chichupuria idisidama
         Jerusalenea wãpiemaapa. 13 Maamina Pablopa jarasima:—¿K'ãre k'orea jẽa p'anɨma? ¿K'ãarea jãɨya mɨ sõp'uapi p'anɨma? Mɨ ara jua jɨ̃nai
         k'orea bɨma mãɨnepa Mɨ Chipari Jesú t'ɨ̃ k'orea Jerusalene piui k'orea bɨma.14 Mãɨne taipa ichiá jara p'aneesidama wãpiemaapa maamina ichia k'ɨ̃risia bɨt'a p'uedaé
         pasima. Mãɨpuru waa mãɨ k'orea pedeadaé pasima. Mãɨpari jarasidama:—Mãɨya beese, Tachi Chiparipa k'ɨ̃ria bɨ jĩra.15 Maapae wãnai k'orea ãarea oodak'ari Jerusalenea wãsidama. 16 Chi eda waapẽarã Jesude ĩjãapataɨrã Cesarea p'uurudepemarã tai ome wãsidama. Ãchia
         ẽpẽra Nasón+ apataɨmá ateewãnak'ari tai ichi tede p'aneesidama. Ichi Chipredepema pasima. Jesude
         ĩjãana tãaraa pa basima.Pablo Jerusalene Santiago ome pedeada17 Jerusalene chesidaɨde ũpẽarãpa taiyá minachia arapá pia pedeasidama. 18 Norema Pablo tai ome Santiago ak'ɨde wãsidama.+ Ũpẽarã ak'ɨpataɨrã sida ãarea mãma tuanasidama. 19 Maapae Pablopa ãchiá «pia p'anɨk'ãra» ak'ari chi Tachi Ak'õrepa ichidepa judiorãwẽmá
         ooda ãarea nepɨrɨsima. 20 Mãɨ ũrisidaɨde ũpẽarãpa Tachi Ak'õrea pia pedeasidama. Maapae Pabloa jarasidama:—Ũpẽa, pɨa k'awa bɨma judiorã minachia p'anɨrãpa Jesude ĩjãa p'anɨt'a mãɨnepa Moisepa
         bɨda minachia ĩjãa p'anɨt'a. 21 Maamina pɨ k'orea sea ũrisidama. Waapẽarãpa ãchiá jarasidama pɨa ãarea judiorã griego
         t'ãena berã́ Moisé itu bɨpi bɨt'a, ãchi warrarã k'ak'ua tauchaapik'at'a mãɨnepa awara
         tachi judiorãpa oopataɨ oopik'at'a. 22 ¿Sãmaasã́ oodaima mãɨ seat'a k'awadamẽrá? Pɨ cheda tãaraawẽane k'awadaipɨ. Maapae
         piarã pɨ mĩapidai k'orea minachia chedaipɨ.+23 Mãɨpuru taimá pɨa nãɨya ooi bɨma: tai t'ãena ũpẽarã k'ĩmari p'anɨma. Ãchia Tachi Ak'õre
         k'ĩrari ne oodai jaradada ãarea ooutama. 24 Mãɨ ũpẽarã Tachi Ak'õre te minachia bɨdea ateewãse. Mãma chi Tachi Ak'õre k'ĩrari
         pia p'ananai k'orea oot'ɨ. Ãchia Tachi Ak'õrea teadai p'anɨt'a mãɨ pɨapuru tease.
         Mãɨyara ãchi p'ue poro u'urua wẽpidaipɨ k'awapidai k'orea ãchia ne ooi jaradaadat'a
         jõma oosidama.- Mãɨpa ãareaɨrãpa k'awadaipɨ chi pɨ k'orea jara p'anɨt'a mãɨ seat'a, mãɨnepa k'awadaipɨ
         pɨ piarã jĩp'a baparit'a Moisepa bɨdade jara bɨ jĩra. 25 Maamina judiorãwẽ Jesude ĩjãapataɨrãpa oodai p'anɨt'a taipa k'awa jaradak'ari k'art'ade
         bɨsidama: ãchia juapa oodada sãdoa teadada k'odaiwẽa p'anɨma, oa k'odaiwẽa p'anɨma,
         ãnimara ojɨ̃ peadada k'odaiwẽa p'anɨma mãɨnepa awaraɨ ome nemietá oodaiwẽa p'anɨma.-26 Norema Pablopa mãɨ ẽpẽerã ichi ome ateewãnak'ari, ne oosidama Tachi Ak'õre k'ĩrari
         pia p'ananai k'orea. Mãɨne Tachi Ak'õre te minachia bɨdea wãnak'ari jarasidama sãɨ
         ewaride Tachi Ak'õre k'ĩrari pia p'ananait'a. Mãɨ ewaride ãchicha Tachi Ak'õrea ãnimara
         paateadai p'anasidama.Judiorãpa Pablo jitadada27 Maamina siete ewari pamaa bɨde chi eda waapẽarã judiorã Asia tuadepema Tachi Ak'õre
         te eda p'anasidama. Mãɨ judiorãpa Pablo unusidaɨde ẽpẽerã ãarea arí p'anɨ k'ĩruupik'adak'ari
         Pablo jitasidama. 28 Mãɨne jĩk'ua jara p'anasidama: «¡Israel ĩjũanepemarã, tai k'aripat'ɨ! Nãɨ ẽpẽrapa
         tuacha jaratea bɨma tachi israel ĩjũanepemarã, Moisepa bɨda mãɨnepa Tachi Ak'õre te
         minachia bɨ piawẽa bet'a. ¡Mãɨ awara griegorã Tachi Ak'õre te minachia bɨ edaria ateewãsima!+ ¡Nãɨ te abapuru Tachi Ak'õre pae bɨt'a mietá bɨsima!»29 Mãɨya jarasidama chi Ep'esodepema Tróp'imo, Pablo ome p'uurude nipadada ununana pẽra.
         Ãchia k'ɨ̃risiasidama Pablopa Tróp'imo Tachi Ak'õre te minachia bɨ edaria ateewã basit'a.30 Mãɨne jõma Jerusalenepemarã k'ĩruupik'adak'ari p'ira errosidama. Pablo jitadak'ari
         Tachi Ak'õre te eda jidibari ateewãsidama. Maapae chi eda wãpataɨ ãarea jɨ̃ak'oasidama.
         31 Pablo pea k'ɨ̃ria p'anɨmisa abaɨpa romanepema papaká berã chi atepe poro chaarea bɨa
         jarade wãsima ãarea Jerusalene p'anɨrã k'ĩruupik'asidat'a. 32 Ara mãɨne ichi mãɨnepa ichi papaká berã chi mãɨrã chaarearã t'ɨ̃k'ari ẽpẽerã k'ĩruupik'a
         p'anɨmá p'ira wãsidama. Judiorãpa ãchi cheuta unusidaɨde Pablo sĩ p'anana itu bɨsidama.
         33 Chi papaká berã chi atepe poro chaarea bɨ ará cheside Pablo jitak'ari k'ãnena umeepa
         jɨ̃pisima. Maapae ẽpẽerã minachia cheepɨradadá idisima Pablo k'ait'a, mãɨnepa k'ãre
         oosit'a k'awai k'orea. 34 Mãɨne ãareaɨrã ãchi k'ĩra awara awará bia tuaneesidama. Maamina chi papaká berã poro
         chaarea atepe bɨpa k'awa ũrik'a pasima ẽpẽerã minachia k'ĩruupik'a p'anɨ pẽra. Mãɨpuru
         Pablo chi papaká berã tuanapataɨmá ateewãpisima. 35 Chi tumane pasidaɨde mãmãɨpa chi papaká berãpa Pablo jira ateewãsidama, judiorã minachia
         k'ĩruupik'a p'anɨ pẽra. 36 Ãchi papaká berã k'aade wãsidaɨde, jĩk'ua jarapachidama: «¡Ichi peat'ɨ!»Pablopa judiorã minachia cheepɨradadá jarada37 Papaká berãpa Pablo ãchi tuanapataɨ tede eda ateewãutade Pablopa chi poro chaarea
         bɨa griego pedeade nãɨya idisima:—¿Pia bɨk'ãra mɨ pɨ ome ne pedeait'a?Chi poro chaarea bɨpa p'anoosima:—¿Pɨa griego pedea k'awa bɨk'ãra? 38 ¿Pɨwẽk'ãra chi Egitodepema, ẽpẽerã naena k'ĩruupik'ari, mẽaɨrã k'ak'o cuatro mil ĩjũa
         pania newẽa bɨdea ateewãnat'a?39 Mãɨne Pablopa jarasima:—Mãɨyawẽma, mɨ judiopɨ. Cilicia tuadepemapɨ. Tarso p'uuru atepe bɨde t'õsima. Mɨ chichupuria
         p'uuru k'ĩrari itu pedeapise.40 Chi poro chaarea bɨpa itu pedeapisima. Maapae Pablo tumene bai nɨbɨpa ichi juapa ẽpẽerã
         k'ĩup'eapisima. K'ĩup'easidaɨde hebreo pedeade pedeasima.
         
            
               	21:8 Hecho 6:1-6; 8:1-13; 8:26-40.

               	Nasón. Griego pedea bɨ bɨma: Mnasón.

               	Mãɨ Santiago Jesú ũpẽapɨ. Santiago ichiaba «Jacobo» apatama. Chi k'art'a Santiago
                     apataɨ mãɨ Santiagopa bɨsima.

               	Maapae piarã pɨ mĩapidai k'orea minachia chedaipɨ. Griego pedeade chi eda waapẽarã k'art'ade mãɨ newẽma.

               	21:24 Número 6:13-20.

               	21:25 Hecho 15:28-29.

               	Judiorã Tachi Ak'õre te minachia bɨ k'ait'a wãnai p'anasidama maamina griegorã awara
                     p'aneenai p'anasidama.

            

         
      

   
      
         22
221 Pablopa jarasima: «Ũpẽarã mãɨnepa chõarã, ũrit'ɨ. Ara mɨ k'orea jararuma».2 Ichi hebreo pedeade pedea bɨ ũrisida pẽra ãchi k'ĩup'ea tuaneesidama. Mãɨne Pablopa
         jarasima:3 «Mɨ judiopɨ. Cilicia tuade Tarso p'uurude t'õsima. Maamina mɨ nãma Jerusalene warisima.
         Jarateaparí Gamalielpa mɨá ãarea tachi chõarãenapemarã Moisepa bɨdat'a minachia jarateasima.- Mɨa Tachi Ak'õrene minachia ĩjãa bapachima mãrapa ĩjãapata jĩra. 4 Mãɨpa mɨa chi O Chiwidide ĩjãapataɨrã ẽp'ẽ bapachima, ãchi mĩapii k'orea. Ɨmɨk'ĩrarã
         mãɨnepa wẽrarã chi jɨ̃a nɨbɨpataɨ tede eda jɨ̃a nɨbɨpisima. Mãɨnepa chi eda waapẽarã
         peapisima. 5 Mãɨ chi p'aare minachia k'awa bɨpa mãɨnepa ãarea judiorã chi mãɨrã chaarearã k'awa
         p'anɨma. Ãchia mɨá k'art'a teasidama judiorã Damasco p'uurudepemarãpa mɨa chi O Chiwidide
         ĩjãapataɨrã jitai bɨt'a mãɨ k'awadamẽrá. Mãɨne mɨ Damasco p'uurudea wãsima ãchi nãma
         Jerusalenea enemeek'ari chi chaarearãpa ɨtɨadamẽrá.6 »Maamina Damasco p'uuru k'ait'a pamaa bɨde, ɨmat'ip'a mɨ ik'idá pajãnepa ichik'á urua
         jũra jẽrat'ĩusima. 7 Mɨ jeeda baeside pedea ũrisima. Mãɨ pedeapa mɨá jarasima: “Saulo, Saulo, ¿k'ãre k'orea
         mɨ ẽp'ẽ bɨma?” 8 Mɨa idisima: “Mɨ chipari, ¿pɨ k'aima?” Ichia p'anoosima: “Mɨ Jesú Nazaredepemapɨ,
         chi pɨa ẽp'ẽ bɨpɨ”. 9 Chi mɨ ome nipadapa mãɨ jẽrat'ĩu unusidaɨde p'erasidama, maamina chi mɨ ome pedea
         bɨt'a ũrinaé pasima.+10 Mãɨne mɨa idisima: “Mɨ Chipari, ¿pɨa k'ãre k'ɨ̃ria bɨma mɨa ooit'a?” Tachi Chiparipa
         p'anoosima: “P'irabarik'ari Damasco p'uurudea wãse. Jãma jaraipɨ k'ãre ooi bɨt'a”.
         11 Mãɨ jẽrat'ĩusipa mɨ tau p'ãriopisima. Mãɨpuru chi mɨ ome p'ananarãpa mɨ juade jitadak'ari
         Damasco p'uurudea ateewãsidama.12 »Mãma ẽpẽra Anania apataɨ basima. Mãɨ Ananiapa Tachi Ak'õre wap'ea bɨ pẽra Moisepa
         bɨda minachia ĩjãa basima. Ãarea judiorã Damasco p'uurudepemarãpa ichi k'orea pia
         pedeapachidama. 13 Mãɨ Ananiapa mɨ ak'ɨde wãk'ari jarasima: “Ũpẽa Saulo, pɨ tau p'ãrio bada pia beese”.
         Ara mãɨne mɨ tau pia beek'ari ichi unusima. 14 Maapae Ananiapa jarasima: “Tachi Ak'õre tachi chõarãenapema ome badapa pɨ jɨrɨ atasima
         ichia k'ɨ̃ria bɨt'a k'awamẽrá, chi Jĩp'a Bɨt'a unumẽrá mãɨnepa ichia pedearut'a ũrimẽrá.
         15 Ãarea pɨa ununa mãɨnepa ũrina ãareaɨrã́ jaraipɨ. 16 ¡Waa nɨrãse! P'irabarik'ari porochoase. Ichiá ɨt'aa chiidise. Pɨa nemietá ooda ichia
         ãarea k'ɨ̃risia atuaipɨ”.17-18 »Mãɨya nak'ari mɨ jĩitea Jerusalenea chesima. Ewariaba Tachi Ak'õre te minachia bɨdea
         wãk'ari ichiá ɨt'aa chiidi basima. Mãɨne mɨa k'ãmok'araa jĩra Tachi Chipari unusima.
         Ichia mɨá jarasima: “Jerusalenepa isapea ãyá wãse. Pɨa mɨ k'orea jara bɨt'a chi nãmapemarãpa
         ĩjãanaiwẽma”. 19 Mɨa nãɨya p'anoosima: “Maamina, mɨ Chipari, ãchia minachia k'awa p'anɨma naena mɨ
         judiorã ará pedeapataɨ techa wãk'ari chi pɨde ĩjãapataɨrã jitak'ari p'epachima mãɨnepa
         chi jɨ̃a nɨbɨpataɨ tede eda jɨ̃a nɨbɨpipachima. 20 Chi pɨ k'orea pedea bɨ Esteban peasidaɨde mɨ sida arí basima. Ichi peautat'a mɨa pia
         unusima. Mãɨ awara ãchi neet'á ɨ̃rɨ jɨ̃pataɨ mɨa ak'ɨ basima”. 21 Maamina Tachi Chiparipa mɨá jarasima: “Wãse. Mɨa pɨ t'ɨmɨa judiorãwẽmá peeipɨ”».Romanepemarãpa Pablo p'edada22 Pablopa jara bɨt'a judiorãpa k'ĩup'ea ũri tuanasidama. Maamina Tachi Chiparipa ichi
         judiorãwẽmá peeyade aside jĩk'ua jara tuaneesidama:«¡Jãɨ ẽpẽra chok'ae bai pia bɨwẽma! ¡Peat'ɨ!»23 Mãɨya bia p'anɨne chi ãchi neet'á ɨ̃rɨ jɨ̃pataɨ wẽanak'ari yooro jora ɨt'aa bat'a
         tuaneesidama. 24 Mãɨpuru papaká berã chi atepe chaarea bɨpa jarasima Pablo papaká berã tuanapataɨ tede
         eda ateewãnak'ari p'epidamẽrá. Mãɨya oopisima Pablopa jaramẽrá k'ãre k'orea judiorã
         ichi ome k'ĩruu p'anɨt'a. 25 Maamina ichi p'edai k'orea jɨ̃utade Pablopa chi papaká berã chi mãɨrã chaarea arí
         bɨa jarasima:—¿Mãrapa romanepemarã aba p'ue p'edai p'anɨk'ãra ichi nepɨra ak'ɨdai naena?+26 Mãɨ ũriside papaká berã chi atepe chaarea bɨmá wãk'ari jarasima:—¿Pɨa k'awa bɨk'ãra k'ãre oorut'a? Jãɨ ẽpẽra romanepemapɨ.27 Maapae papaká berã chi atepe chaarea bɨ Pablomá wãk'ari idisima:—¿Piarã pɨ romanepemak'ãra?Pablopa p'anoosima:—Ãjã, mɨ romanepemapɨ.28 Chi papaká berã atepe chaarea bɨpa jarasima:—Mɨa erreara minachia teasima Romanepema pai k'orea.Pablopa jarasima:—Mɨ t'õnaenapema romanepemapɨ.29 Ara mãɨne chi Pabloa ne ididai k'orea p'ananapa itu bɨsidama. Chi papaká berãpa chi
         atepe chaarea bɨpa Pablo romanepema k'awaside minachia ne wap'easima ichi k'ãnenapa
         jɨ̃pida pẽra.Pablo judio chi chaarearã berã k'ĩrari bada30 Norema papaká berã chi atepe chaarea bɨpa wapida k'awa k'ɨ̃ria basima judiorãpa mãɨ
         k'ãre k'orea Pablo nepɨra pará bɨade a jara p'anasit'a. Mãɨpuru ichi k'ãnenapa jɨ̃
         bada ẽrasima.+ Maapae ichia p'aarerã chi mãɨrã chaarearã mãɨnepa ãarea judiorã chaarearã ará p'anapisima.
         Mãɨne Pablo ateewãk'ari ãchi k'ĩrari bɨsima.
         
            
               	22:3 Hecho 5:34-39.

               	P'erasidama. Minachia k'art'a griego pedeade mãɨ pedea newẽma.

               	Chi romanepema leyde bɨ basima romanepema ẽpẽra p'ue p'edaiwẽt'a, jok'aedaiwẽt'a wa
                     peadaiwẽt'a, ichi nepɨra ak'ɨdai naena.

               	K'ãnenapa jɨ̃ bada. Griego pedeade chi eda waapẽarã k'art'ade mãɨ newẽma.

231 Pablopa judiorã chaarearãmá pia ak'ɨk'ari jarasima:—Mɨ ũpẽarã, mɨ ne k'ɨ̃risiawẽa bɨma, k'awa bɨ pẽra idi wapida Tachi Ak'õre k'ĩrari
         pia baparit'a.2 Mãɨne chi p'aarerã minachia k'awa bɨ Ananiapa chi Pablo k'ait'a p'anɨa jarasima ichi
         it'aede p'edamẽrá.+3 Mãɨpuru Pablopa Ananiá jarasima:—¡Tachi Ak'õrepa pɨ p'eipɨ! ¡Pɨa jarateaparí jĩra ook'ama!+ Pɨ jãma suak'abari bɨma Moisepa bɨdadepa mɨ nepɨra ak'ɨi k'orea maamina ¡mɨ p'epi
         bɨdepa ara mãɨ Moisepa bɨda itu bɨ bɨma!4 Mãɨne chi k'ait'a p'anɨpa Pabloa jarasidama:—Chi Tachi Ak'õre p'aare minachia k'awa bɨa ¿pɨa jãɨya nemietá jara bɨk'ãra?5 Pablopa jarasima:—Ũpẽarã, mɨa atua basima ichi chi p'aare minachia k'awa bɨt'a. K'awa badapara mɨa
         mãɨya jaraiwẽ pasima, Tachi Ak'õre pedeade nãɨya bɨ bɨ pẽra: “Mãra poro chaarea k'orea
         k'achia pedearãt'ɨ”.-6 Mãɨya bɨde Pablopa k'awasima chi eda waapẽarã saduceorãpema pasima mãɨnepa chi waapẽarã
         p'ariseorãpema pasima. Mãɨpuru ãchiá ɨbɨa jarasima:—Ũpẽarã, mɨ p'ariseopɨ. Mɨ chõarãenapemarã sida p'ariseorã pasima. Mãɨpuru ĩjãa bɨma
         chi piudaadarã chok'ae p'irabaridait'a. Mãɨ k'orea mɨ ɨtɨa k'ɨ̃ria p'anɨma.7 Pablopa mãɨya jarada k'orea p'ariseorã chi saduceorã ome k'ĩruu pedeadak'ari awara
         awará k'ɨ̃risia tuaneesidama. 8 (Saduceorãpa jarapatama piudaadarã chok'ae p'irabaridak'at'a, Tachi Ak'õrepa ɨt'aripa
         peedarã newẽt'a mãɨnepa tachi jaore newẽt'a. Maamina p'ariseorãpa mãɨ ãarea ĩjãa p'anɨma).
         9 Mãɨpuru minachia k'ĩruu ooroa nɨbeesima. Chi eda waapẽarã Moisepa bɨda jarateapataɨrã,
         mãɨrã p'ariseorãpa p'irabaridak'ari ɨbɨa jarasidama:—Taipa unu p'anɨma nãɨ ẽpẽra nepɨra newẽt'a. ¿Tachi jaore wa Tachi Ak'õrepa ɨt'aripa
         peeda ichi ome pedeasiwẽk'ãra? Mãɨyaipɨra ¿sãmaasã́ Tachi Ak'õre ome k'ĩruunaima?+10 Ãchi mãicha atepe k'ĩruu pedea p'anɨ pẽra papaká berã chi atepe chaarea bɨpa wap'ea
         basima Pablo wawaria p'edait'a. Mãɨpuru papaká berã wãpisima Pablo ãchi t'ãenapema
         ẽemarinak'ari chi papaká berã tuanapataɨ tede eda ateewãnamẽrá.11 Mãɨ teamasi Tachi Chipari Pablomá unupik'ari nãɨya jarasima: «Pablo, sõpia base. Mɨ
         k'orea nãma Jerusalene pedeada jĩra Roma p'uurude pida pedeai bɨma».Judiorãpa Pablo peadai k'orea pedeadada12 Norema chi eda waapẽarã judiorãpa pedea ausidama Pablo peadai k'orea. Mãɨ ẽpẽerãpa
         piarãnepa pedeasidama ne k'odaiwẽt'a mãɨnepa pania todaiwẽt'a aba Pablo peautadea.
         13 Chi mãɨ pedea audada ɨmɨk'ĩira cuarenta p'anasidama. 14 Ãchi p'aarerã chi mãɨrã chaarearãmá mãɨnepa judiorã chõarãmá wãnak'ari jarasidama:—Taipa piarãnepa pedeasidama ne k'odaiwẽt'a mãɨnepa pania todaiwẽt'a aba jãɨ Pablo
         peautadea. 15 Mãɨpuru nãɨya oot'ɨ. Mãrapa chi papaká berã chi atepe bɨa idit'ɨ nũ Pablo mãicha mãramá
         ateewãpimẽrá. Jarat'ɨ mãrapa ichi k'orea jĩrak'aua idi k'ɨ̃ria p'anɨt'a. Ateewãutade
         nãma chei naena taipa ichi peadaipɨ.16 Maamina Pablo ũpẽawẽra warra arí basima. Mãɨ k'ũtãpa chi ãchia jara p'anɨt'a ũrik'ari
         chi papaká berã p'anapataɨmá Pabloa jarade wãsima. 17 Mãɨpuru Pablopa papaká berã chi mãɨrã chaarea bɨ aba t'ɨ̃k'ari jarasima:—Nãɨ k'ũtã́ chi atepe bɨmá ateese. Ichia ne jara k'ɨ̃ria bɨma.18 Mãɨne chi k'ũtã́ papaká berã chi atepe bɨmá ateewãk'ari jarasima:—Pablo, chi eda jɨ̃a nɨbɨpa mɨ t'ɨ̃k'ari jarasima nãɨ k'ũtã́ pɨmá ateewãmẽrá. Ichia
         pɨá ne jara k'ɨ̃ria bɨma.19 Maapae papaká berã chi atepe bɨpa chi k'ũtã́ juade jitak'ari ãyá ateewãsima. Maapae
         idisima:—¿K'ãre mɨá jara k'ɨ̃ria bɨma?20 Mãɨne chi k'ũtãpa jarasima:—Judiorãpa pedea ausidama nãɨya oodai k'orea: ãchia pɨá chichupuria ididaipɨ Pablo
         nũ chi judiorã chaarearã ará p'anɨmá ateewãpimẽrá. Jaradaipɨ ichi k'orea jĩrak'aua
         idi k'ɨ̃ria p'anɨt'a. 21 Maamina ãchi pedea ĩjãarãse. Pablo peadai k'orea ɨmɨk'ĩra k'ak'o cuarenta o k'ait'a
         mĩru p'anɨma. Ãchia piarãnepa pedeasidama ne k'odaiwẽt'a mãɨnepa pania todaiwẽt'a
         aba Pablo peautadea. Ara nãɨyana ichi peadai k'orea p'anɨma. Abapuru nɨ p'anɨma pɨa
         jarait'a Pablo ateewãpimẽrá.22 Maapae papaká berã chi atepe bɨpa k'ũtã́ jarasima:—Chi pɨa mɨá jaradat'a mi ãpia pida jararãse.Mãɨya jarak'ari wãpisima.Romanepemarãpa Pablo Cesarea p'uurudea ateewãnana23 Maapae papaká berã chi atepe bɨpa chi chaarearã berã ume t'ɨ̃k'ari jarasima:—Jɨrɨ atase papaká berã dosciento, papaká berã mũrane wãpataɨrã setenta mãɨnepa papaká
         berã miasudepa k'ĩruupataɨrã dosciento, maapae nãɨ teamasi las nuevede Cesarea p'uurudea
         wãt'ɨ. 24 Mãɨ awara mũra Pablo pae ateewãt'ɨ nãɨ Judea tuadepema chi poro chaarea bɨ P'elimá
         pia ateewãnai k'orea.+25 Papaká berã chi chaarea bɨpa k'art'a nãɨya bɨsima:26 Mɨ, Claudio Lisiapa nãɨ k'art'a bɨruma chi atepe chaarea bɨ P'eli pae. Mɨa k'ɨ̃ria
         bɨma pɨ pia bait'a.27 Judiorãpa nãɨ ẽpẽra jitadak'ari peadai pasima. Maamina mɨa k'awasima ichi romanepemapɨ.
         Mãɨpuru papaká berã ome wãk'ari judiorã juadepema ẽemarisima. 28 Mɨa k'awa k'ɨ̃ria basima ichi mãɨ k'ãre k'orea nepɨra pará bɨade a jara p'anasit'a.
         Mãɨpuru ichi ateewãsima chi judiorã chaarearã ará p'anɨmá. 29 Mãɨne mɨa k'awasima abapuru ãchi Moisepa bɨda k'orea ichi nepɨra paraayade a jara
         p'anɨt'a. Maamina ichia nemietá oowẽa bɨ pẽra peadaiwẽa p'anɨma wa eda jɨ̃anaiwẽa
         p'anɨma. 30 Mãɨya nak'ari mɨa k'awasima judiorã pedea ausidama ichi peadai k'orea. Ara mãɨne ichi
         pɨmá peeyade asima. Mãɨnepa mɨa ãchiá jarasima chi ichia nemietá oosiade a jara p'anɨt'a
         pɨ k'ĩrari jarade wãnai p'anɨ.Pia base.+31 Mãɨne chi papaká berãpa ichia jarada jĩra oosidama. Teamasi Pablo Antípatri p'uurudea
         ateewãsidama. 32 Norema papaká berã jĩte wãpataɨrã ãchi tedea jĩitea wãsidama. Mãɨne mũrane wãpataɨrãpa
         Pablo Cesarea p'uurudea ateewãsidama. 33 Cesarea p'uurude chesidaɨde chi k'art'a chi atepe poro chaarea bɨa teasidama. Mãɨnepa
         Pablo sida ichimá ateewãsidama. 34-35 Mãɨ k'art'a ak'ɨk'ari chi atepe poro chaarea bɨpa Pabloa idisima sãmapema k'awayá.
         Pablo Cilicia ĩjũanepema k'awaside nãɨya jarasima: «Chi pɨ nepɨra pará bɨade apataɨrã
         chedak'ari mɨa pɨá ũriipɨ».Maapae ichia chi papaká berã́ jarasima Pablo chi Herodepa oopida te atepe bɨdea ateewãnak'ari,
         ãchia mãma ak'ɨdamẽrá.+
            
               	Mãɨ Anania p'aarerã chi atepe chaarea bɨ pasima ãyo 47—59. Ichi minachia k'achia basima.
                     Judio mãɨya bɨmina judiorãpa ichi peasidama ãyo 66de. Capítulo 5de, chi Anania mãɨ
                     ẽpẽra awaraɨ k'orea bɨ bɨma. Ichiaba capítulo 9de mãɨnepa 22de chi Anania mãɨ ẽpẽra
                     awaraɨ k'orea bɨ bɨma.

               	¡Pɨa jarateaparí jĩra ook'ama! Griego pedeade nãɨya bɨ bɨma: jãɨrã te mawara ɨ̃rɨpema t'ot'oa p'ɨrɨda. Mateo 23:27-28; Ezequiel 13:10-16.

               	23:5 Éxodo 22:28.

               	Mãɨyaipɨra ¿sãmaasã́ Tachi Ak'õre ome k'ĩruunaima? Griego pedeade chi eda waapẽarã k'art'ade mãɨ newẽma.

               	Mãɨ P'eli Judeadepema chi atepe chaarea bɨ pasima ãyo 52—60. Cesarea p'uurude bapachima.

               	Pia base. Griego pedeade chi eda waapẽarã k'art'ade mãɨ newẽma.

               	Mãɨ Herode «Herode chi Chomaane» apachidama. Ichia warra chak'erã Belén p'uurude k'enapisima.
                     Mateo 2:13-18.

Pablo P'eli k'ĩrari pedeada241 Ewari k'ak'o joesoma padak'ari p'aare minachia k'awa bɨ Anania chi eda waapẽarã judiorã
         chõarã ome Cesarea p'uurude chesidama. Ãchia chi k'aripa pedeaparí Tértulo ateewãsidama,
         ichia chi Pablo nepɨra P'eli k'ĩrari jaramẽrá. 2 P'elipa Pablo ateewãpiside mãɨ Tertulopa Pablo nepɨra pedea beesima. Nãɨya jarasima:—Chi atepe bɨ P'eli, pɨ tai chi poro chaarea beeda ewaridepa nãɨ tuade tãaraa nek'ĩramariwẽa
         p'anɨma. Mãɨnepa pɨ k'ɨ̃risia k'awa bɨdepa ne minachia oo bɨma tai pia tuananamẽrá.
         3 Pɨa oo bɨ k'orea tai p'anɨcha ne ãareaɨne pia bɨade apatama. 4 Maamina tãaraa waa jaraemaapa mɨa pɨá chichupuria idiruma pɨ piadepa tai pedea ũrimẽrá.5 Taipa k'awa p'anɨma nãɨ ẽpẽra nepɨra pará baparit'a. Ãarea nãɨ ĩjũane judiorã k'ĩruupik'apiparima.
         Ichi chi Nazaredepema chi poro chaarea bɨpɨ. 6 Mãɨ awara Tachi Ak'õre te minachia bɨde chi taipa ne p'ue oodaiwẽa p'anɨt'a ichia
         mãɨ ooyá oosima. Mãɨpuru taipa ichi jitasidama. [Tai Moisepa bɨdadepa ichi nepɨra
         ak'ɨdai k'ɨ̃ria p'anasidama. 7 Maamina papaká berã chi atepe bɨ Lisiapa ichi jua chaareadepa k'ĩruuk'ari, tai juadepema
         ẽemarisima. 8 Mãɨ awara jarasima chi ichi nepɨra pará bɨade apataɨrã pɨmá chedai p'anɨt'a.]+ Pɨa ichiá idipɨra k'awaipɨ ãarea taipa jara p'anɨ piarãt'a.9 Chi judiorã mãma p'anɨ pida ãarea mãɨ pedea piarãane asidama.10 Maapae chi poro chaarea bɨpa Pabloa juadepa jarasima pedeamẽrá. Ara mãɨne Pablopa
         jarasima:—Mɨa k'awa bɨma pɨ tãaraa bɨ chi nãɨ tuadepema nepɨra ak'ɨparit'a. Mãɨpuru mɨ ara
         mɨchi k'orea sõpiadepa pedeaipɨ. 11 Mɨ ewari k'ak'o doce pa bɨma Jerusalenea wã basit'a, Tachi Ak'õrea pia pedeai k'orea.
         Pɨa mãɨ k'orea abaɨa idiipɨra k'awaipɨ mãɨ piarãt'a. 12 Chi mɨ nepɨra pará bɨade a p'anɨrãpa mɨ ununaé pasima chĩara ome k'ĩruu pedea bɨt'a
         wa ẽpẽerã k'ĩruupik'api bɨt'a. Tachi Ak'õre te minachia bɨde, judiorã ará pedeapataɨ
         tede mãɨnepa mi ãpia pida p'uurude pida mɨa mãɨya oo bɨt'a ununaé pasima. 13 Nãɨ ẽpẽerãpa p'ue k'awapidawẽma chi ãchia jara p'anɨ piarãt'a. 14 Maamina mɨa pɨá nãɨ jararuma: mɨa tai chõarãenapemarã Tachi Ak'õrene ĩjãa bɨpɨ. Mɨ
         chi O Chiwidi apataɨdepemapɨ. Ãchia mãɨ O Chiwidi seade apatama+ maamina mɨa Moisepa bɨda mãɨnepa Tachi Ak'õre pari pedeapataɨrãpa bɨdada ãarea ĩjãa
         bɨma. 15 Chi nãɨrã judiorãpa nɨ p'anɨma chi jĩp'a be mãɨnepa chi jĩp'awẽa be piudak'ari Tachi
         Ak'õrepa chok'ae p'irabaripiit'a. Mɨa pida mãɨ nɨ bɨma.-16 Mãɨpuru mɨa ne ãarea ooparima Tachi Ak'õre k'ĩrari mãɨnepa ẽpẽerã k'ĩrari jĩp'a nipai
         k'orea.17 »Mɨ Jerusalén awara bada ãyo minachia bak'ari, maapae mãicha Jerusalenea wãsima, mɨ
         p'uurudepemarã nenea k'ede pae erreara teai k'orea mãɨnepa Tachi Ak'õrea ãnimara paateai
         k'orea. 18 Mãɨya bɨde chi Tachi Ak'õre k'ĩrari pia bai k'orea mɨa jõma ooside, Tachi Ak'õre te
         minachia bɨde chi Asiadepema judiorãpa mɨ unusidama. Maamina ẽpẽra minachia cheepɨrɨdaé
         pasima mãɨnepa ẽpẽerã k'ĩruupik'adaé pasima. 19 Chi mɨ ununaanapa mɨ nepɨra pará bɨade a k'ɨ̃ria p'anɨpɨra, ãchi pɨ k'ĩrari mãɨ jarade
         chedai p'anɨma. 20 Mãɨyawẽpɨra chi nãma p'anɨpa jaradai p'anɨma k'ãre nemietá unusidat'a, chi judiorã
         chaarearã k'ĩrari mɨ ateewãsidaɨde. 21 Abapuru p'ue jaradaipɨ mɨa nãɨya jĩk'ua jarasit'a: “Idi mãrapa mɨ nepɨra pará bɨade
         a p'anɨma chi piudaadarã chok'ae p'irabaridai mãɨne ĩjãa bɨ k'orea”.-22 P'elipa chi O Chiwidi k'orea minachia k'awa bada pẽra, Pablo nepɨra ak'ɨit'a itu bɨdook'ari,
         nãɨya jarasima:—Papaká berã chi atepe chaarea bɨ Lisia cherude mɨa mãra nepɨra ak'ɨipɨ.23 Maapae ichia chi papaká berã chi mãɨrã chaarea bɨa Pablo jɨ̃a nɨbɨpataɨ tede ak'ɨpisima,
         maamina jarasima Pablopa oo k'ɨ̃ria bɨt'a itu oopimẽrá. Mãɨnepa itu bɨsima chi Pablo
         ũpẽa jĩra berãpa ichi k'aripade chedamẽrá.24 Mãɨya nak'ari P'eli chi k'ima Drusila ome mãicha chesima. Mãɨ wẽra judio pasima.+ Mãɨne P'elipa Pablo t'ɨ̃sima ichia Jesucristo ĩjãanai k'orea pedea bɨ ũrii k'orea.
         25 Mãɨya bɨde Pablopa chi tachi jĩp'a nipai k'orea, k'ak'ua jĩp'a uru bai k'orea mãɨnepa
         Tachi Ak'õrepa ɨtɨai ewari chei k'orea pedeasima. P'elipa mãɨ k'orea ũriside ne wap'eak'ari
         nãɨya jarasima: «Naapae wãse. Mɨ pari bɨde mãicha pɨ t'ɨ̃ipɨ».26 P'elipa k'ɨ̃risia basima Pablopa ichiá erreara teait'a ichi k'ẽet'aamẽrá. Mãɨpuru
         edaɨde Pablo t'ɨ̃ peepachima ichi ome pedeai k'orea. 27 Ãyo ume padak'ari P'eli chi poro chaarea bada itu bɨk'ari, maapae Porcio P'esto chi
         poro chaarea beesima. Maamina P'eli wãside judiorã ome pia bee k'ɨ̃ria basima. Mãɨpuru
         Pablo eda jɨ̃a nɨbeesima.
         
            
               	Griego pedeade chi eda waapẽarã k'art'ade pedea corchetede bɨt'a newẽma.

               	Seade apatama. K'ãp'ũra pedeade nãɨya bɨ bɨma: secta.

               	24:15 Daniel 12:2.

               	24:21 Hecho 23:6.

               	Mãɨ Drusila Herode Agripa Naapema k'au pasima. Chi ũpẽa Agripa Umepema pasima. Hecho 25:13.

Pablo P'esto k'ĩrari bada251 P'esto chi mãɨ tuadea chek'ari chi chaarea pai k'orea, ewari k'ak'o ũpea padak'ari
         Cesarea p'uurudepa Jerusalenea wãsima.+2 Mãma p'aarerã chi mãɨrã chaarearãpa mãɨnepa judiorã chaarearãpa P'estoa Pablo nepɨra
         pará bɨade a jarasidama. 3 Ãchia P'estoa chichupuria idisidama Pablo Jerusalenea ateewãpimẽrá. Mãɨya jarasidama
         Pablo ode peadai k'ɨ̃risia p'anɨ pẽra. 4 Maamina P'estopa p'anoosima:—Pablo Cesarea p'uurude eda jɨ̃a nɨbɨma. Mɨ tãaraawẽane mãmá wãipɨ. 5 Mãɨpuru mãra chi eda waapẽarã atepe berã mɨ ome Cesarea p'uurudea wãnai p'anɨma. Mãɨ
         ẽpẽrapa paritua nemietá oo badapara, mãmapuru mãrapa jaradai p'anɨma.6 P'esto Jerusalene ewari k'ak'o ocho wa diez basima. Maapae Cesarea p'uurudea wãsima.
         Norema chi nepɨra ak'ɨpataɨ tede suak'abari beek'ari Pablo ateewãpisima. 7 Pablo ateewãsidaɨde judiorã Jerusalenepa chedaadapa ichi adu ãarea jũrasidama. Mãɨne
         ichia nemietá minachia oosiade a jarasidama, maamina p'ue k'awapidaé pasima chi ãchia
         jara p'anɨ piarãpẽat'a. 8 Mãɨne Pablo ara ichia pedeasima:—Mɨa aba pida nemietá oowẽa bɨma. Moisepa bɨda itu bɨwẽa bɨma, Tachi Ak'õre te minachia
         bɨ mietá oopiwẽa bɨma mãɨnepa Romanepema chi atepe poro chaarea bɨ sida itu bɨwẽa
         bɨma.9 Maamina P'esto judiorã ome pia bee k'ɨ̃ria bɨ pẽra Pabloa idisima:—¿Pɨra Jerusalenea wã k'ɨ̃ria bɨk'ãra mɨa pɨ nepɨra jãma ak'ɨmẽrá?10 Mãɨne Pablopa p'anoosima:—Mɨ nãma chi Romanepema chi atepe poro chaarea bɨpa bɨda nepɨra ak'ɨparí k'ĩrari bɨma.
         Nãmapuru pɨa mɨ nepɨra ak'ɨi bɨma. Pɨa minachia k'awa bɨma mɨa judiorã mi ãpia pida
         piawẽa oowẽa bɨt'a. 11 Mɨa nemietá oo badapara, pɨa mɨ peai pasima. Mɨ pearãapade a bɨwẽma. Maamina chi nãɨrã
         ẽpẽerãpa mɨ nepɨra pará bɨade a jara p'anɨt'a piarãwẽ pẽra abaɨ pida mɨ ãchi juade
         bɨi bɨwẽma. Mãɨpuru mɨa k'ɨ̃ria bɨma chi Romanepema chi atepe poro chaarea bɨpa mɨ
         nepɨra ak'ɨmẽrá.12 Mãɨne P'esto chi ũraapataɨrã paara pedeak'ari Pabloa jarasima:—Pɨa k'ɨ̃ria bɨma chi Romanepema atepe poro chaarea bɨpa pɨ nepɨra ak'ɨit'a. Mãɨya
         ichimá peeipɨ.P'esto Agripa ome pedeada13 Mãɨya nak'ari judiorã poro jũra jɨ̃parí jɨ̃ bɨ Agripa ichi ũpẽawẽra Berenice ome Cesarea
         p'uurudea P'esto ak'ɨde wãsidama.+14 Ãchi mãma tãaraa p'anɨ pẽra P'estopa Agripá Pablo k'orea nãɨya jarasima:—P'elipa aba eda jɨ̃a nɨbɨ ameena nãma bɨma. 15 Mɨ Jerusalenea wã baside p'aarerã chi mãɨrã chaarearãpa mãɨnepa judiorã chaarearãpa
         mãɨ ẽpẽra nepɨra pará bɨade mɨá mãɨya a jarasidama, mãɨnepa ichi peapipade a jarasidama.
         16 Mɨa ãchiá jarasima abaɨ pida chi nepɨra pará bɨade a jara berã k'ĩrari ara ichi k'orea
         p'ue pedeaiwẽpɨra, tachi romanepemarãpa mãɨ waapẽarã juade teadak'at'a.17 »Mãɨpuru judiorã nãmá chedak'ari, nɨwẽa norema mɨ nepɨra ak'ɨpataɨ tede suak'abari
         beek'ari mãɨ ẽpẽra ateewãpisima. 18 Maamina chi ichi nepɨra pará bɨade a jara p'anɨrãpa jaradaé pasima ichia nemietá oosit'a
         mɨa k'ɨ̃risia bada jĩra. 19 Mãɨpari ichi nepɨra pará bɨade a jara p'anasidama chi ãchia ĩjãa p'anɨ awara jaratea
         bɨ k'orea mãɨnepa ẽpẽra Jesú apataɨ k'orea. Mãɨ piudamina Pablopa jara bɨma chok'ae
         bɨt'a. 20 Mɨa k'awawẽa beesima sãmaasã́ jãɨ nepɨra k'orea idiit'a. Mãɨpuru mɨa Pabloa idisima
         Jerusalenea wã k'ɨ̃ria bɨ k'awayá mãmapemarãpa ichi nepɨra ak'ɨdamẽrá. 21 Maamina ichia k'ɨ̃ria basima Romanepema chi atepe poro chaarea bɨ puru ichi nepɨra
         ak'ɨit'a. Mãɨpuru mɨa ichi nãma eda jɨ̃ nɨbɨpisima aba chi atepe poro chaareamá peerudea.22 Mãɨne Agripapa P'estoa jarasima:—Mɨa mãɨ ẽpẽrá ũri k'ɨ̃ria bɨma.P'estopa jarasima:—Nũ pɨa p'ue mãɨa ũriipɨ.Pablo Agripa k'ĩrari pedeada23 Norema Agripa Berenice ome chi nepɨra ak'ɨpataɨ tede eda wãsidaɨde pia k'ak'apia p'anasidama.
         Mãɨne papaká berã chi atepe chaarea p'anɨrã mãɨnepa p'uurudepema chi minachia k'awa
         p'anɨrã eda errosidama. Maapae P'estopa Pablo enemeepisima. 24 P'estopa jarasima:—Judiorã poro jũra jɨ̃parí jɨ̃ bɨ Agripa mãɨnepa ãarea ẽpẽerã nãma tai ome ará p'anɨ,
         cha bɨ ẽpẽra mãra k'ĩrari bɨt'a ãarea judiorãpa Jerusalene mãɨnepa nãɨ Cesarea p'uurude
         pida nepɨra pará bɨade a jara p'anɨma. Ãchia mɨá bia jara p'anasidama ichi peamẽrá.
         25 Maamina mɨmá mi ãpia pida nemietá oowẽa bɨma ichi peadai k'orea. Mãɨne ichia idisima
         Romanepema chi atepe poro chaarea bɨpa ichi nepɨra ak'ɨmẽrá. Mãɨpuru mɨa ichi Romanea
         peei k'orea bɨma. 26-27 Maamina mɨa piarã k'awawẽma k'ãre bɨit'a ichi nepɨra k'orea chi poro chaarea bɨpa
         mãɨ k'awamẽrá. Mɨmá mi ãpia pida bɨwẽpɨra pari peeipɨ. Mãɨpuru ichi mãra k'ĩrari enemeepisima.
         Judiorã poro jũra jɨ̃parí jɨ̃ bɨ Agripa, mɨa k'ɨ̃ria bɨma pɨapuru mãɨa pia ũriit'a.
         Mãɨya chi mãrapa ichiá minachia ididak'ari, mɨa tachi poro chaarea pae ichia nemietá
         oodat'a k'art'ade p'ue bɨipɨ.
         
            
               	Mãɨ P'esto Judeadepema poro chaarea bɨ pasima ãyo 6—62.

               	Agripa. Mãɨ ẽpẽra Herode Agripa chi Naapema apataɨ warra pasima. Hecho 12:1-23Berenice. Mãɨ wẽra P'esto k'ima Drusila ũpẽawẽra pasima. Hecho 24:24.

261 Maapae Agripapa Pabloa jarasima:—Ara pɨchi k'ak'uat'u itu pedeapiruma.Ara mãɨne Pablo jua ɨt'aa jirak'ari pedeasima:2 —Poro jũra jɨ̃parí jɨ̃ bɨ Agripa, mɨ arapá bɨma idi pɨ k'ĩrari ara mɨ k'orea pedearu
         pẽra. Mɨa k'awapiipɨ chi judiorãpa nepɨra pará bɨade a jara p'anɨmina mɨ nepɨra pará
         bɨwẽt'a. 3 Pɨa minachia k'awa bɨma tachi judiorã sãmaasã́ p'anapataɨ mãɨnepa k'ĩra awara pedeapataɨ.
         Mãɨpuru chichupuria idiruma mɨ pedea sẽwẽa ũrimẽrá.4 »Ãarea judiorãpa k'awa p'anɨma mɨ k'ũtãenapema sãmaasã́ basit'a mɨ tuade mãɨnepa Jerusalene.
         5 Ãchia k'awa p'anɨma mɨ p'ariseopɨ. Parituapa mãɨ pɨ k'ĩrari jara k'ɨ̃ria bɨpɨra, mãɨ
         jarai bɨma. Pɨa k'awa bɨma Moisepa bɨda ũrinai k'orea p'ariseorãpa jĩrak'aua oopataɨ.6 »Maamina Tachi Ak'õrepa tachi chõarãenapemarã́ teai jarada nɨ p'anɨ k'orea idi ãchia
         mɨ nepɨra pará bɨade a jara p'anɨma. 7-8 Piarã ãarea Israel doce warrarãnepa ununaanarãpa ĩjãa p'anɨma Tachi Ak'õrepa tachi
         chok'ae p'irabaripit'a. Mãɨpuru tachia ãst'á mãɨnepa teamasi Tachi Ak'õrea pia pedeapatama.
         Poro jũra jɨ̃parí jɨ̃ bɨ Agripa, mãɨ ĩjãa bɨ k'orea waapẽarã judiorãpa mɨ nepɨra pará
         bɨade a jara p'anɨma.»Tachi Ak'õrepa tachi chok'ae p'irabaripiit'a ĩjãa p'anɨpɨra ¿k'ãre k'orea ĩjãanawẽa
         p'anɨma ichia piu bada aba chok'ae p'irabaripisit'a?Mãɨya jarak'ari Agripá nepɨrɨsima:9 —Mɨa naena k'ɨ̃risia basima ne ãarea ooi bɨt'a ẽpẽerãpa Jesú Nazaredepema ĩjãapidaemaapa.
         10 Mɨa Jerusalene piarã mãɨya oosima. P'aarerã chi mãɨrã chaarearãpa ãchi t'ɨ̃nepa mɨá
         itu Jesude ĩjãapataɨrã minachia eda jɨ̃a nɨbɨpisidama. Mãɨnepa mãɨ ẽpẽerã peapisidaɨde
         mɨa pida pia bɨade asima.-11 Judiorã ará pedeapataɨ techa mɨa ãchi ɨtɨapipachima. Bari k'ak'o minachia ãchiá Jesú
         k'orea k'achia pedeapisima. Mɨ ãchi ome minachia k'ĩruu bada pẽra tua awaraɨdepema
         p'uurude pida ẽp'ẽpachima.12 »Ewariaba p'aarerã chi mãɨrã chaarearãpa mɨ Damasco p'uurudea peesidama ãchi t'ɨ̃nepa
         Jesude ĩjãapataɨrã jitak'oamẽrá. 13 Maamina, poro jũra jɨ̃parí jɨ̃ bɨ Agripa, ɨmat'ip'a ode wãrune mɨ mãɨnepa chi mɨ ome
         wã p'ananapa ɨt'aripa jẽrat'ĩu chesit'a unusidama. Mãɨ urua bɨ ɨmata k'aepẽra atepe
         achiterrea basima. 14 Ãarea tai jeeda baesidama. Mãɨne mɨa pedea ũrisima. Mãɨ pedeapa mɨá hebreo pedeade
         nãɨya jarasima: “Saulo, Saulo, ¿k'ãre k'orea mɨ ẽp'ẽ bɨma? Chi k'umia bɨmá t'ɨarude,
         ara pɨchi tuaba p'uaparima”. 15 Mãɨne mɨa idisima: “Mɨ chipari, ¿pɨ k'aima?” Mɨ Chiparipa p'anoosima: “Mɨ Jesupɨ,
         chi pɨa ẽp'ẽ bɨpɨ. 16 Maamina p'irabarise. Ara mɨ pɨá unupisima, chi mɨ pae pari mimiaparí bai k'orea. Pɨa
         ununat'a mãɨnepa mɨa unupit'a pedeai bɨma.+17-18 Mɨa pɨ judiorã juadepema mãɨnepa judiorãwẽ juadepema ateewãipɨ. Mɨa pɨ judiorãwẽmá
         peeipɨ mɨ chi piarãpẽa pedea k'awadamẽrá.+ Mãɨpuru p'ãrione tuanana ɨnaane p'ɨrrɨadaipɨ. Tiore juadepema ãyá wãnak'ari Tachi
         Ak'õremá chedaipɨ. Mɨne ĩjãauta k'orea ãchia nemietá oodada Tachi Ak'õrepa k'ɨ̃risia
         atuaipɨ. Mãɨnepa Tachi Ak'õrepa ãchi bɨipɨ ichia jɨrɨ atada mãɨ p'uurudepemarã p'ananamẽrá”.19 »Poro jũra jɨ̃parí jɨ̃ bɨ Agripa, Jesupa mãɨ ewaride mɨá jaradat'a mɨa ãarea oosima.+20 Mɨa naena Damasco p'uurudepemarã́ jarasima ãchia nemietá oopataɨ itu bɨdak'ari Tachi
         Ak'õremá chedamẽrá. Mãɨya nak'ari Jerusalén p'uurude, ãarea Judea tuade mãɨnepa judiorãwẽmá
         pida abarik'a jarasima. Ãareaɨrã́ jarasima pia oo p'ananai p'anɨma, ãchia nemietá
         oodada piarã itu bɨdaadat'a unupidai k'orea. 21 Mãɨpuru judiorãpa mɨ Tachi Ak'õre te minachia bɨde jitadak'ari pea k'ɨ̃riasidama.
         22 Maamina Tachi Ak'õrepa mãɨ ewaridepa mɨ k'aripa bɨ pẽra mɨa chi minachia k'awa p'anɨa
         mãɨnepa chi minachia k'awawẽa p'anɨa wapida Jesú k'orea pedea bɨma. Tachi Ak'õre pari
         pedeapataɨrãpa mãɨnepa Moisepa k'ãre baeit'a jarasidama. Mãɨt'a mɨa jara bɨma. 23 Ãchia jarapachidama Tachi Ak'õrepa Tachi K'aripaparí teai jarada mĩa bai basit'a mãɨnepa
         chi piudadepema naa chok'ae p'irabarii basit'a, chi tachi k'aripai ɨnaa bɨt'a judiorã́
         mãɨnepa judiorãwẽa jarai k'orea.-24 Pablopa mãɨya ara ichi k'ak'ua k'orea pedea bɨde P'estopa jĩk'ua jarasima:—Pablo, ¡pɨ k'ĩra piawẽa bɨma! Pɨa minachia k'art'a k'awa bɨdepa k'ĩra piawẽa beesima.25 Maamina Pablopa jarasima:—Chi atepe chaarea bɨ P'esto, mɨ k'ĩra jĩp'a bɨma. Chi mɨa jara bɨ piarãpẽapɨ mãɨnepa
         arí bɨpɨ. 26 Chi poro jũra jɨ̃parí jɨ̃ bɨ Agripapa mãɨ k'awa bɨma. Mãɨpuru mɨ ichi k'ĩrari ne wap'eawẽa
         pedea bɨma. Mɨmá ichia Jesú k'orea ãarea k'awa bɨma ãareaɨrãpa minachia nepɨrɨpata
         pẽra. 27 Poro jũra jɨ̃parí jɨ̃ bɨ Agripa, chi Tachi Ak'õre pari pedeapataɨrãpa mãɨ k'orea bɨdada
         ¿pɨa ĩjãa bɨk'ãra? Mɨa k'awa bɨma pɨa ĩjãa bɨt'a.28 Agripapa Pabloa jarasima:—¿Pɨa ara nãɨya mɨá Cristode ĩjãapiik'ãra?+29 Pablopa jarasima:—Mɨa Tachi Ak'õrea ɨt'aa chiidi bɨma tãaraawẽane wa tãaraarune pɨ mãɨnepa ãarea chi
         mɨ pedea ũri p'anɨ mɨ jĩra p'ananamẽrá, maamina nãɨ k'ãnena newẽa.30 Mãɨya jarak'ari Agripa, P'esto, Berenice mãɨnepa ãarea chi mãma suak'abari berã p'irabarisidama.
         31 Tajatá wãnak'ari ãchicha jara tuanasidama:—Jãɨ ẽpẽrapa nemietá oowẽa bɨ k'orea piui bɨwẽma wa eda jɨ̃a nɨbɨi bɨwẽma.32 Mãɨne Agripapa P'estoa jarasima:—Nãɨ ẽpẽrapa chi Romanepema chi atepe poro chaarea bɨa ichi nepɨra k'orea ididawẽpara,
         pɨa ichi p'ue k'ẽet'aai pasima.
         
            
               	26:10 Hecho 8:1-3.

               	Pɨa ununat'a. Griego pedeade chi eda waapẽarã k'art'ade bɨ bɨma: pɨa mɨnepa ununat'a.

               	Mɨ chi piarãpẽa pedea k'awadamẽrá. Griego pedeade nãɨya bɨ bɨma: ãchi tau ewadamẽrá.

               	Jesupa mãɨ ewaride mɨá jaradat'a. Griego pedeade nãɨya bɨ bɨma: k'ãmok'araa jĩra ununa.

               	26:23 Isaía 42:6-7; 49:6.

               	Griego pedeade mãɨpa ichiaba jara bɨma: «Pɨa mɨá perá k'ɨ̃risiapisima Cristodé ẽpẽra
                     pait'a».

Pablo Roma p'uurudea wãna271 Mãɨ ewaride chi poro chaarea bɨpa tai Italia tuadea wãnai p'anɨane a jarak'ari, Pablo
         mãɨnepa chi eda waapẽarã jɨ̃a nɨp'anana, mãɨrã Julio juade bɨsima. Mãɨ Julio papaká
         berã chi Augusto apataɨdepema chi mãɨrã chaarea pasima. 2 Maapae tai p'ãp'orro Adramitio p'uurudepemane batoodak'ari wãsidama. Mãɨ p'ãp'orro
         Asia tuade p'uurucha wãru pasima. Ũpẽa Aristarco Macedonia tuadepema tai ome wãsima.
         Ichi Tesalónica p'uurudepema pasima.3 Norema Sidón p'uurude pasidama. Mãɨne Juliopa sõpiadepa Pablo ichi ũpẽarã jĩra p'anɨmá
         itu wãpisima ichi ne newẽa bɨt'a mãɨ teadamẽrá. 4 Maapae Sidonepa wãnak'ari Chipre ĩjũa p'ɨrra bɨ k'ait'a wãsidama, chi nãupa p'ãp'orro
         k'ĩramá jãrap'ua nɨbasidepa. 5 Cilicia tua k'ĩrari mãɨnepa Panp'ília k'ĩrari p'usade wãnak'ari Liciadepema Mira p'uurudea
         chesidama.6 Mãma papaká berã chi mãɨrã chaarea bɨpa awara p'ãp'orro Alejandría p'uurudepema unusima.
         Mãɨ p'ãp'orro Italia tuadea wãru pasima. Tai ichi ome mãɨ p'ãp'orrode batoodak'ari
         wãsidama. 7 Ewari minachia pa bɨde pik'ã́ wãsidama nãu k'ĩramá p'õat'ɨ nɨbada pẽra. Chi t'aju
         basima Gnido k'ĩrari padai k'orea. Wapida nãu minachia p'õat'ɨ nɨbɨ pẽra Creta ĩjũa
         p'ɨrra bɨ ik'idá wãsidama Salmona k'ĩrari. 8 P'usa ik'idá mĩa wãpodosidaɨde Lasea p'uuru k'ait'a Bueno Puerto apataɨmá pasidama.9 Minachia tãaraauta pẽra judiorã Tachi Ak'õrene k'ɨ̃risiadayá nek'odak'apɨ́ ewari wãyá
         pa basima. Mãɨ ewaridepa p'usade wãi k'achia bapachima.+ Mãɨpuru Pablopa chi poro chaarea p'anɨrã́ jarasima waa wãpidaemaapa. 10 Nãɨya jarasima: «Poro chaarearã, mɨa k'awa bɨma tachi waa wãnaipɨra k'achiade wãnait'a.
         P'ãp'orro ãriipɨ, chi mãrapa ateewãuta neet'á ãarea atuadaipɨ,+ mãɨnepa tachi sida piudaipɨ».11 Maamina papaká berã chi mãɨrã chaarea bɨpa Pablo pedea ũrié pasima. Mãɨyawẽapuru chi
         p'ãp'orro ateewãparí mãɨnepa chi p'ãp'orro chipari pedeat'u ĩjãasima. 12 Mãɨ p'ãp'orro jɨ̃pataɨmá piawẽa basima, mãɨ ewari ewãra nɨbɨde mãma nɨnai k'orea.
         Mãɨpuru chi ẽpẽerã minachia p'anɨrãmá pia basima P'enice p'uurudea wãnait'a mãma chi
         ewari ewãra nɨbɨt'a nɨnai k'orea. Mãɨ p'uuru sida Creta ĩjũa p'ɨrra bɨde bɨma. Mãmãɨpa
         unupachidama k'ĩraripema estarik'a mãɨnepa ãpɨteapema estarik'a.+Nãu minachia che nɨbɨpa p'ãp'orro ãyá ateewãna13 Mãɨne nãu ãpɨtepa pik'ã́ p'õat'ɨ nɨbeek'ari, pia wãnai k'ɨ̃risiasidama. Chi jiorro
         p'ãp'orro jõe uru nɨbeeparí ɨt'aa jiradak'ari Creta ĩjũa p'ɨrra bɨ ik'idá wãsidama.
         14 Maamina tãaraawẽane nãu minachia Euroclidó apataɨ chi ĩjũa p'ɨrra bɨdepa minachia
         p'õat'ɨ nɨbeesima. 15 Mãɨpa chi p'ãp'orro ãyá ateewãsima. Chi p'ãp'orro k'ũ p'ue ará jĩp'a bɨdawẽ pẽra nãua
         itu ateepisidama. 16 Ĩjũa ãpia p'ɨrra bɨ Clauda apataɨ ãpɨte wãsidaɨde mãɨne nãu ɨbɨa p'õat'ɨwẽa beesima.+ Mãɨne chi japa ãpia bɨt'a toeda jɨ̃ nɨbada p'ãp'orrode ɨt'aa jirasidama, maamina
         chi t'aju basima. 17 Mãɨ chi japa ãpia bɨt'a eda bɨdak'ari, chi p'ãp'orro jɨ̃k'arapa ãarea pia pɨra jɨ̃sidama,
         ãripidaemaapa. Mãɨne wap'ea p'anasidama ipu Sirte ɨ̃rɨ p'aneenait'a. Mãɨpuru p'ãp'orrode
         p'aru ɨt'ɨ jira bɨpataɨ edá bɨdak'ari itu nãua ateepisidama.+18 Norema nãu wapida minachia p'õat'ɨ nɨbasima. Mãɨpuru chi p'ãp'orrode mimiapataɨrãpa
         neet'á ateewãutat'a toedá amaak'oasidama p'ãp'orro wẽsã́ beemẽrá. 19 Nãu wapida minachia p'õat'ɨ nɨbɨ pẽra, ewari ũpeaɨde ara ãchi juapa+ chi p'ãp'orrodepema chi ne chɨk'ɨa berã toedá amaak'oasidama. 20 Mãɨya p'anɨne ewari minachia ɨmata mãɨnepa k'ãk'ãi ununawẽa p'anasidama. Mãɨ iu mietá
         wapida che bɨẽra waa p'ananai k'ɨ̃risiadaé pasima.21 Ewari k'ak'o minachia tai nek'odawẽa p'anasima. Mãɨpuru Pablo ãarea t'ãena bai nɨbeek'ari
         jarasima:—Ẽpẽerã, mɨa mãrá jarasima Creta ĩjũa p'ɨrra bɨdepa wãpidaemaapa. Mɨ pedea ĩjãananaapara
         nãɨ nepɨrade p'ananaiwẽ pasima mãɨnepa ne atuadaiwẽ pasima. 22 Maamina ne minachia k'ɨ̃risiarãt'ɨ. Nãɨ p'ãp'orro ãarea ãriimina aba pida piudaiwẽma.
         23 Mɨ Tachi Ak'õrenepɨ. Ichide ĩjãa bɨma. Teamasi chi ichia ɨt'aripa peeda mɨk'á bai
         nɨbeek'ari, 24 mɨá jarasima: “Ne wap'earãse, Pablo. Pɨ Romanepema chi atepe poro chaarea bɨ k'ĩrari
         pedeai bɨma. Pɨ k'orea Tachi Ak'õrepa ãareaɨrã nãɨ p'ãp'orrode wãutat'a itu piupiiwẽma”.
         25 Mãɨpuru, ẽpẽerã, sõpia p'anat'ɨ. Mɨa ĩjãa bɨma Tachi Ak'õrepa ooit'a, chi ɨt'aripa
         peedapa mɨá jarada jĩra. 26 Maamina paritua ĩjũa p'ɨrra bɨde mãɨ ipude wãnai p'anɨma».P'ãp'orro ãrina27 Tomio ume parude Adriático p'usade ũu wãsidama. Mãɨ ewate teamasi estarik'a chi p'ãp'orrode
         mimiapataɨrãpa k'ɨ̃risiasidama ĩjũa k'ait'a pa p'anɨt'a. 28 Jɨ̃k'aradepa chi p'usa edá chaasidaɨde juachama veinte basima. Wawá wãutade mãicha
         chaasidama. Mãɨne juachama quince basima. 29 P'ẽyamá t'ĩunai wap'ea p'anɨ pẽra, chi p'ãp'orro ãtaudepa jiorro jõe uru nɨbeeparí
         k'ĩmari edá t'aa peesidama. Maapae minachia wap'ea p'anɨpa ɨt'aa chiidi p'anasidama
         isapea ãsã papidai k'orea.+30 Mãɨya p'anɨne p'ãp'orrode mimiapataɨrã p'ãp'orrodepa mĩruwãnai k'ɨ̃risiasidama. Mãɨpuru
         chi japa ãpia bɨt'a edá jirapodosidama chi k'ũne jiorro p'ãp'orro jõe uru nɨbeeparí
         edá jira peedai mãɨya k'ɨ̃risiapidai k'orea. 31 Maamina Pablopa papaká berã chi mãɨrã chaarea bɨa mãɨnepa chi ichidí papaká berã́
         jarasima: «Jãɨrã p'ãp'orrode p'aneenaepɨra mãra p'ue k'aripadaiwẽma».32 Mãɨpuru papaká berãpa japa jɨ̃ bɨ jɨ̃k'ara t'ɨa k'õnak'ari p'usadea edá baepisidama.33 Ãsã papodode Pablopa ãareaɨrã́ nek'odamẽrá jarasima: «Tachi sãit'a atua p'anɨ pẽra
         tomio ume mãra nek'odawẽa p'anɨma. 34 Mɨa chichupuria idiruma nek'odamẽrá. Mãɨya k'ak'ua chaarea p'aneenaipɨ pia choadai
         k'orea. Aba pida piuiwẽma».+35 Mãɨya jarak'ari Pablopa p'ana juade atak'ari ãareaɨrã k'ĩrari Tachi Ak'õrea sõpia
         bɨade asima. Maapae p'ana t'oet'aak'oak'ari k'osima. 36 Mãɨ unuutade ãareaɨrã sõpia p'aneenak'ari nek'osidama. 37 Tai p'ãp'orrode ẽpẽerã 276 p'anasidama.+38 Ãchi jãwaanak'ari trigo p'usade bat'a peek'oasidama p'ãp'orro wẽsãamẽrá.39 Ãsã paside ãchia ĩjũa unusidama maamina k'awadaé pasima sãma p'anɨt'a. Mãɨ ĩjũane
         senia jĩra to ik'idá ununak'ari, k'ɨ̃risiasidama p'uedaipɨra, chi p'ãp'orro mãɨ ipu
         ik'idá bari ũu bɨdait'a. 40 Mãɨpuru chi jiorro p'ãp'orro jõe uru nɨbeeparí jɨ̃k'ara t'ɨak'õk'oadak'ari p'usade
         t'aa peesidama. Mãɨnepa chi p'ãp'orrode juadepa pɨrabari ateewãparí jɨ̃ bada ẽrasidama.
         Maapae chi k'ũne p'aru ɨt'ɨ jira bɨpataɨ ɨt'aa jirasidama nãupa ipudea ateewãmẽrá.
         41 Maamina ik'idá pai naena, chi p'ãp'orro k'ũ ipu minachia bɨmá t'ĩune wãk'ari ipude
         eda joa beesima. Mãɨya bɨde p'usa t'awa ɨbɨa cherupa chi p'ãp'orro ãtau ãripodosima.42 Mãɨne papaká berãpa chi eda jɨ̃a nɨberã peadai k'ɨ̃risiasidama aba pida ũu wãnak'ari
         mĩrupidaemaapa. 43 Maamina papaká berã chi mãɨrã chaarea bɨpa Pablo k'aripayá bada pẽra, mãɨrã itu k'enapié
         pasima. Mãɨpari ãarea chi k'ui k'awa berã naa p'usadea edá jĩitɨpisima ipudea ũu wãnamẽrá.
         44 Chi waapẽarã p'ãp'orrode ne beada wa pak'urude ɨ̃rɨ ũu wãpisima. Mãɨya ãareaɨrã tuá
         pia jõnawẽa wãsidama.
         
            
               	Mãɨ arapaapataɨ ewari chi Tachi Ak'õrepa ẽpẽerãpa nemietá oopataɨt'a k'ɨ̃risia atuai
                     ewaripɨ. Levítico 16:1-34; 23:26-32. Ãyocha septiembrede baeparima. Septiembredepa febrerodea mãɨ ewari minachia ewãrapachidepa,
                     p'ue p'ãp'orrode p'usade wãnak'a pasima.

               	Mãɨ p'ãp'orro Alejandría p'uurudepema trigo minachia ateewãpachima Romanea.

               	Mãmãɨpa unupachidama k'ĩraripema estarik'a mãɨnepa ãpɨteapema estarik'a. Griego pedeade nãɨya bɨ bɨma: mãmãɨpa occidente unupatama. Chi eda waapẽarã k'art'ade nãɨya bɨ bɨma: occidente k'aepẽra oriente.

               	Griego pedeade Cauda ichiaba «Clauda» apatama.

               	P'ãp'orrode p'aru ɨt'ɨ jira bɨpataɨ. Griego pedeade mãɨ pia ũrinawẽma.

               	Ara ãchi juapa. Chi eda waapẽarã k'art'ade griego pedeade bɨ bɨma: ara tachi juapa.

               	Isapea ãsã papidai k'orea. Griego pedeade mãɨ ichiaba jara bɨma minachia k'ɨ̃risia pará p'anɨne nɨ p'anasidama
                     isapea ewarimẽrá.

               	Aba pida piuiwẽma. Griego pedeade nãɨya bɨ bɨma: mãra puda mi ãpia pida atuaiwẽma.

               	276. Griego pedeade chi eda waapẽarã k'art'ade nãɨya bɨ bɨma: 76.

Malta ĩjũa p'ɨrra bɨde tuanana281 Tuá chedak'ari taipa k'awasidama mãɨ ĩjũa p'ɨrra bɨ Malta apataɨt'a. 2 Chi mãmapemarã tai ome minachia sõpia p'anasidama. K'oe che nɨbɨ pẽra mãɨnepa k'õresã́
         nɨbɨ pẽra ãchia t'ɨpɨ uruapidak'ari taiyá jarasidama t'ɨpɨ k'ãne chedamẽrá. 3 Pablopa pak'uru jua jɨrɨ p'ek'oak'ari t'ɨpɨ uruadea bat'a basima. Mãɨne chi wãsiapa
         taama ochiak'ari Pablo juade k'aa jira beesima. 4 Mãɨ taamapa Pablo juade k'aa jira bɨt'a unusidaɨde chi mãɨ ĩjũa p'ɨrra bɨdepemarãpa
         ara ãchi tuaba jara tuaneesidama: «¡Jãɨ ẽpẽra mĩa peaparipɨ! P'usadepema piuwẽa chok'ae
         beesimina tachi sãdo wẽrapa+ ichi itu chok'ae bapiiwẽma».5 Mãɨne Pablopa taama t'ɨpɨdea jĩnap'et'at'aasima, mãɨne ichi ne baé pasima. 6 Ãareaɨrãpa ak'ɨ tuanasidama Pablo ooroi k'awadayá wa mãɨya bɨde piui k'awadayá, maamina
         mãɨya tãaraa ak'ɨ p'anɨne Pablo mi ãpia pida piawẽa beé pasima. Mãɨpuru ãchia k'ɨ̃risia
         awara k'ɨ̃risiadak'ari Pablo ak'õre minachia k'awa bɨade a jarasidama.7 Mãɨ ĩjũa p'ɨrra bɨde chi poro chaarea bɨ Publio apachidama. Mãɨ Publiopa tai p'anɨ
         k'ait'a ĩjũat'a uru basima. Ichia tai ichi tede ewari k'ak'o ũpea sõpia k'ãipisima.
         8 Mãɨya p'anɨne Publio ak'õre amisuk'ari, k'ɨa nɨbeek'ari, k'ɨdade basima. Mãɨneepuru
         Pablopa ak'ɨde wãk'ari, ɨt'aa chiidik'ari mãɨne ichi jua ɨ̃rɨ bɨsima. Mãɨne jɨpa beepisima.
         9 Mãɨpuru waapẽarã k'ɨdade be chedak'ari Pablopa jɨpa beepisima. 10 Mãɨ ẽpẽerãpa tai chi minachia k'awa p'anɨrã jĩra pia oosidama. Mãicha p'ãp'orrode
         batoosidaɨde chi taipa ne newẽa p'ananat'a ãchia ãarea teasidama.Romanea chedada11 Jedek'o k'ak'o ũpea padak'ari, p'ãp'orro Alejandría p'uurudepemane batoosidama. Mãɨ
         p'ãp'orro mãɨ ĩjũa p'ɨrra bɨde basima ewari ewãra pẽra. Chi p'ãp'orro k'ũne ãchi sãdo
         be ume uru basima: aba Cástor apatama, chi abaɨ Polu apatama.+12 Siracusa p'uurudea padak'ari, ewari k'ak'o ũpea mãma p'anasidama. 13 Mãmãɨpa p'usa ik'idá k'ait'a wãutade Regio p'uurude pasidama. Norema wãutade nãu ãpɨte
         p'õat'ɨ nɨbɨ pẽra mãɨ norema Puteoli p'uurude chesidama. 14 Mãma taipa chi eda waapẽarã ũpẽarã unusidama. Ãchia taiyá jarasidama ãchi ome tomio
         aba p'ananamẽrá.Mãmãɨpa Roma p'uurudea pasidama. 15 Ũpẽarã Romanepemarãpa tai wãuta ũrisidaɨde pia pedeade chesidama. Waapẽarã Apio p'uurudea
         chesidama mãɨnepa waapẽarã Tres Taberna p'uurudea chesidama. Pablopa ãchi unuside
         Tachi Ak'õrea pia pedeak'ari, ãchi k'orea arapá beesima. 16 Roma p'uurudea chedak'ari papaká berã chi mãɨrã chaarea bɨpa chi jɨ̃a nɨp'anɨrã chi
         mãmapema chaarea bɨa juade teasima, maamina Pablo tuaba te awara bɨde itu beepisima.+ Papaká bɨ aba bɨsima ichi ot'ea bamẽrá.Pablopa Romane be judiorã́ jarada17 Ewari ũpea padak'ari Pablopa Romanepema judiorã chi atepe berã t'ɨ̃pisima. Ãarea ará
         p'anasidaɨde Pablopa jarasima:—Ũpẽarã, mɨ mi ãpia pida tachi judiorã́ piawẽa oowẽa basimina, mãɨnepa tachi chõarãenapemarãpa
         oopataɨ k'orea piawẽa pedeawẽa basimina, mɨ Jerusalene eda jɨ̃a nɨbɨdak'ari maapae
         romanepemarã juade bɨsidama. 18 Romanepemarãpa mɨá minachia idisidaɨde mɨ nepɨra newẽa unusidama, mɨ peadai k'orea.
         Mãɨne mɨ ãjã́ bɨdayá p'anasidama. 19 Maamina judiorãpa mãɨya k'ɨ̃rianaé pasi pẽra, mɨa idisima chi Romanepema chi atepe
         poro chaarea bɨa mɨ nepɨra ak'ɨmẽrá. Mãɨya ooé pasima ara mɨ p'uurudepemarã nepɨra
         p'anɨane a jara k'ɨ̃ria bada pẽra. 20 Mãɨpuru mɨa mãra unu k'ɨ̃ria basima mãra ome pedeai k'orea. Tachi Ak'õrepa Tachi K'aripaparí
         teai jarada ãarea israel ĩjũanepemarãpa nɨ p'anɨma.+ Ichi k'orea mɨ nãɨya k'ãnenapa jɨ̃ bɨma.21 Mãɨne ãchia jarasidama:—Judeadepemarãpa taiyá pɨ k'orea k'art'a tea peedawẽa p'anɨma. Tachi ũpẽarã judiorã
         abaɨ pida jãmãɨpa chewẽa bɨma pɨ k'orea k'achia pedeai k'orea. 22 Maamina taipa k'awa p'anɨma ãarea tuacha jãɨ k'ɨ̃risia chiwidi k'orea piawẽa pedea
         p'anɨt'a. Mãɨpuru ũri k'ɨ̃ria p'anɨma pɨa sãmaasã́ k'ɨ̃risia bɨt'a.23 Mãɨne ãchia ewari aba bɨsidama. Mãɨ ewari cheside ẽpẽerã minachia Pablo bɨmá cheepɨrɨsidama.
         Tap'ededa waa k'ewara Pablopa pedea basima Tachi Ak'õrepa ichidirã ichi juade ua bɨ
         k'orea. Moisepa bɨdadepa mãɨnepa Tachi Ak'õre pari pedeapataɨrãpa bɨdaadadepa jaratea
         basima Jesude ĩjãanamẽrá. 24 Pablopa jarada chi eda waapẽarãpa ĩjãasidama, maamina waapẽarãpa ĩjãanaé pasima. 25 Mãɨpuru k'ĩruu pedeadak'ari wãnai k'orea k'ɨ̃risiasidama. Mãɨne Pablopa nãɨya jarasima:—Tachi Ak'õre Jaorepa mãra chõarãenapemarã́ piarã pedea Tachi Ak'õre pari pedeaparí
         Isaíadepa nãɨya jarasima:26 “Nãɨ p'uurua nãɨya jarade wãse:Mãrapa ũri p'anɨmina k'awadaiwẽma. Minachia unu p'anɨmina k'awadaiwẽma.27 Ãchia sõnepa p'ue k'awadawẽma, k'ɨɨrɨdepa ũri k'ɨ̃rianawẽma mãɨnepa taudepa unu k'ɨ̃rianawẽma.Mãɨya bedaépara ãchia ununai pasima, ũrinai pasima mãɨnepa sõnepa k'awadai pasima.Maapae mɨne ĩjãanak'ari mɨa ãchi jɨpa beepii pasima”.-28 »Nãɨ k'awat'ɨ: Tachi Ak'õrepa tachi k'aripai jara bɨt'a judiorãwẽmá peesima. Ãchia
         mãɨ pia ũrinaipɨ.29 Pablopa mãɨya jaraside judiorã ãchi tuaba k'ĩruu pedea p'anɨ ãyá wãsidama.+30 Mãɨya nak'ari Pablo ãyo k'ak'o ume mãma te aba bɨde beesima. Mãɨ te chiparia erreara
         teapachima mãma bai k'orea. Chi ichi ak'ɨde wãutarã́ ãarea pia pedeapachima. 31 Ichia wap'eawẽa pedeapachima Tachi Chipari Jesucristodepa Tachi Ak'õrepa ichidirã
         ichi juade ua bɨ k'orea. Mãɨne abaɨ pida ichiá ne mãɨya oorãpade a jarak'a pasima.
         
            
               	Tachi sãdo wẽrapa. Chi Maltadepemarãmá, mãɨ chi «Tachi Nepɨra Jĩp'a Ak'ɨparí» sãdo wẽra apachidama.

               	Chi eda waapẽarã k'art'ade nãɨya bɨ bɨma: Dioscuros. Mãɨpa jara bɨma mãɨ umepema sãdorã mikisu pasit'a. Mãɨ ewaride ẽpẽerãpa ãchi sãdorã
                     p'ãp'orro k'ũne oopachidama.

               	Chi jɨ̃a nɨp'anɨrã chi mãmapema chaarea bɨa juade teasima. Griego pedeade chi eda waapẽarã k'art'ade mãɨ newẽma.

               	Griego pedeade mãɨpa ichiaba jara bɨma: Mɨa ĩjãa bɨma piudarã chok'ae p'irabaridait'a ãarea israel ĩjũanepemarãpa ĩjãa p'anɨ
                     jĩra. Hecho 23:6; 24:15; 26:6-8.

               	28:26-27 Isaía 6:9-10.

               	Griego pedeade chi eda waapẽarã k'art'ade mãɨ versículo newẽma.

Nãɨ k'art'ade Pablopa naa bɨda11 Mɨ Pablopɨ, Jesucristo pae pari mimiaparí. Tachi Ak'õrepa mɨ jɨrɨ atasima Jesucristopa
         peeda bamẽrá mãɨnepa bɨsima chi pedea pia Tachi Ak'õre k'orea jarateade wãmẽrá.2 Mãɨ pedea pia Tachi Ak'õrepa chõarãena teayade a jarasima. Ichi pari pedeapataɨrãpa
         mãɨ k'orea Ichi Pedea pia bɨ k'art'ade bɨsidama. 3-4 Mãɨ pedea pia ichi Warra k'orea jara bɨma. Ichi Warra Tachi Chipari Jesucristo nãɨ
         k'ak'uade Israeldepema poro jũra jɨ̃parí jɨ̃ bɨ Davidepa chedapɨ.- Ichiaba ichi piu bada chok'ae p'irabaripiside Tachi Ak'õre Jaorepa unupisima Tachi
         Ak'õre Warra chaarea bɨt'a.5 Jesucristodepa Tachi Ak'õrepa mɨ bɨsima ichia peeda bamẽrá. Ichidepa mãɨya bɨsima
         jõma tuachadepemarãpa Jesucristode ĩjãanamẽrá, ichi pedea oodamẽrá mãɨnepa ichiá pia
         pedeadamẽrá. 6 Mãra sida Tachi Ak'õrepa t'ɨ̃sima Jesucristo pae p'ananamẽrá.7 Mɨa nãɨ k'art'a bɨruma ãarea Romanepema ũpẽarã pae. Tachi Ak'õrepa mãra k'ɨ̃ria bɨma
         mãɨnepa t'ɨ̃sima ichi ẽpẽrarã p'ananamẽrá. Mɨa k'ɨ̃ria bɨma Tachi Pajãnepema Ak'õrepa,
         Tachi Chipari Jesucristo ome ãchi sõpiadepa mãra k'aripa p'ananait'a ne k'ɨ̃risiawẽa
         p'ananamẽrá.Pablo Roma p'uurudea wãyá bada8 Naa mɨa jararuma: Jesucristodepa mɨa jõma mãra k'orea Tachi Ak'õrea sõpia bɨade aparima
         mãrapa Jesucristode ĩjãa p'anɨ k'orea tuachadepemarãpa pedea p'anɨ pẽra. 9 Tachi Ak'õrepa k'ɨ̃ria bɨt'a ãarea mɨ sõnepa oo bɨma, chi pedea pia ichi Warra k'orea
         jaratea bɨ pẽra. Ichia k'awa bɨma mɨa ɨt'aa chiidirucha mãra k'orea ɨt'aa chiidiparit'a.
         10 Mɨa ɨt'aa chiidiparima ichia k'ɨ̃ria bɨpɨra mɨ itu mãra ak'ɨde wãpimẽrá. 11 Piarã mɨa mãra unu k'ɨ̃ria bɨma Tachi Ak'õre Jaoredepa k'aripai k'orea. Mãɨya mãra
         chaarea p'ananaipɨ. 12 Mɨa k'ɨ̃ria bɨma tachia abarik'a Cristode ĩjãa p'anɨnepa chi k'aripa p'ananaipɨ chaarea
         p'ananai k'orea.13 Ũpẽarã, mɨa k'ɨ̃ria bɨma mãrapa k'awadait'a piarã bari k'ak'o minachia mãramá wãi
         k'ɨ̃risia basit'a. Maamina wapida p'ue wãwẽa bɨma. Mãramá wã k'ɨ̃ria bɨma mɨa jaratea
         bɨdepa mãmapemarãpa Jesucristode ĩjãanamẽrá waapẽarã tuadepemarãpa ĩjãanana jĩra.+14-15 Mɨa pedea pia Jesú k'orea jõmãɨrã́ jarateai bɨma. Ne k'awa berã́, ne atua k'edea,
         k'art'a k'awa berã́ mãɨnepa k'art'a atua berã́ jarateai bɨma.+ Mãɨ k'orea mãra Romanepemarã́ pida jarateade wã k'ɨ̃ria bɨma.16 Mɨ p'erak'ama chi pedea pia Jesú k'orea jarateai k'orea, chi mãɨ pedea ĩjãauta Tachi
         Ak'õrepa ichi jua chaareadepa jõma k'aripapari pẽra; naa judiorã mãɨnepa judiorãwẽ
         sida. 17 Mãɨ pedea piadepa Tachi Ak'õrepa k'awapi bɨma tachi k'aripait'a, ichia jara bɨ jĩra.+ Jesucristode ĩjãautarã mãɨya baipɨ. Tachi Ak'õre pedeade nãɨya bɨ bɨma:«Chi jĩp'a bɨt'a, Tachi Ak'õrene ĩjãa bɨdepa chok'ae baipɨ».-Ẽpẽrarã Tachi Ak'õre k'ĩrari nepɨra pará p'anɨ18 Tachi Ak'õrepa pajãnepa k'awapi bɨma nemietá oo berã mãɨnepa jĩp'awẽa berã ichi k'ĩruupidepa
         ãarea ɨtɨait'a. Ãchia nemietá oo p'anɨnepa chi piarã pedea itu k'awapidak'ama. 19 Tachi Ak'õre k'orea p'ue k'awadai bɨt'a ãchia minachia k'awa p'anɨma, ichia k'awapi
         bɨ pẽra. 20 Nãɨ ĩjũa oodaedapema chi ichia ooda ak'ɨ p'anɨnepa k'awa p'anɨma ichi chi ewaricha
         ne ãarea p'ue oo bɨt'a mãɨnepa ichi Tachi Ak'õret'u. Mãɨ ãarea ooda ak'ɨ p'anɨnepa,
         ẽpẽrarãpa chi Tachi Ak'õre ẽpẽerãpa ne p'ue oodak'apɨ́ mãɨ pia unupatama. Mãɨ k'orea
         chi nemietá oopataɨrãpa p'ue atua p'anɨane adaiwẽa p'anɨma. 21 Ãchia Tachi Ak'õre k'awa p'anasidamina ichiá pia pedeadaé pasima mãɨnepa sõpia bɨade
         adaé pasima. Mãɨpari k'ɨ̃risia newẽa berã jĩra p'aneesidama. Mãɨya piawẽa k'ɨ̃risiadak'ari
         p'ãrione p'aneesidama. 22 K'ɨ̃risia k'awaa p'aneenayane asidamina k'ɨ̃risia newẽa p'aneesidama. 23 Tachi Ak'õre piuk'apɨ́ pia bɨt'a itu bɨsidama. Maapae ẽpẽra piupari jĩra sãdo oodak'ari
         mãɨa pia pedea p'aneesidama. Ichiaba sãdo wawaria ook'oasidama: ĩpanarã, ãnimara bɨɨrɨ
         k'ĩmari berã mãɨnepa ãnimara ĩjũane urrujupataɨrã, mãɨrã́ pia pedeadai k'orea.24 Mãɨ k'orea Tachi Ak'õrepa itu bɨsima ãchi sõne nemietá oo k'ɨ̃ria bɨt'a oodamẽrá.
         Mãɨpuru k'ĩra p'era oo p'aneesidama. 25 Chi Tachi Ak'õre piarãpẽat'a itu bɨdak'ari chi seat'a oo p'aneesidama. Tachi Ak'õrepa
         nejõma oodamina ichi k'aepẽra ichia oodat'a ĩjãa p'aneesidama mãɨnepa mãɨa pia pedea
         p'aneesidama. Maamina tachia Tachi Ak'õreapuru ewaricha pia pedeadai p'anɨma. Mãɨya
         beese.+26 Mãɨpuru Tachi Ak'õrepa itu bɨsima k'ĩra p'era oodamẽrá. Wẽra ɨmɨk'ĩra ome k'ãii pada
         itu bɨdak'ari abarik'a wẽra ome k'ãi p'aneesidama. 27 Ara mãɨ jĩra ɨmɨk'ĩra wẽra ome k'ãii pada itu bɨdak'ari abarik'a ɨmɨk'ĩra chi k'ɨ̃rianak'ari
         k'ĩra p'era oo p'aneesidama. Mãɨ nemietá oo p'anɨ k'orea Tachi Ak'õrepa ãchi ɨtɨaipɨ,
         ichia ɨtɨai bɨ jĩra.28 Ãchia Tachi Ak'õre itu bɨdada pẽra ichia itu bɨsima nemietá k'ɨ̃risiadak'ari, chi
         tachia oodaiwẽa p'anɨt'a mãɨya oo p'ananamẽrá. 29 Nejõma k'achia oopatama. K'ĩra p'erai bɨ oopatama, ne minachia uru p'ananai k'ɨ̃riapatama,
         waapẽarã piawẽa oopatama, waapẽarãpa uru bɨ k'orea piawẽa k'ɨ̃risiapatama, mĩa peapatama,
         k'ĩruu pedeapatama, waapẽarã seapatama, waapẽarã k'orea k'achia k'ɨ̃risiapatama mãɨnepa
         waapẽarã k'orea seajarapatama. 30 Waapẽarã k'orea k'achia pedeapatama, Tachi Ak'õre unuemaapatama mãɨnepa waapẽarã k'ĩrari
         piawẽa pedeapatama. Waapẽarã k'aepẽra atepe p'anɨane a k'ɨ̃risiapatama mãɨnepa mãɨya
         jarapatama. Waapẽarã piawẽa oodai k'orea jɨrɨpatama. Ãchi ak'õre mãɨnepa nae pedea
         ũrinak'ama. 31 K'ɨ̃risia newẽa p'anɨma. Ãchia pedea jaradada oodak'ama. Waapẽarã k'ɨ̃rianak'ama mãɨnepa
         waapẽarã k'ĩra chupuriadak'ama.+32 Ãchia minachia k'awa p'anɨma Tachi Ak'õrepa chi mãɨya oo berã minachia ɨtɨait'a.+ Maamina ara mãɨya oo nipapatama mãɨnepa waapẽarãpa abarik'a nemietá ooutade mãɨ pia
         bɨade a k'ɨ̃risiapatama.
         
            
               	1:3-4 Salmo 2:7; Jeremia 23:5-6.

               	Mãmapemarãpa Jesucristode ĩjãanamẽrá. Griego pedeade nãɨya bɨ bɨma: nejõ uru bai.

               	Ne k'awa berã́, ne atua k'edea. Griego pedeade nãɨya bɨ bɨma: griegorã́ mãɨnepa chĩarã́.

               	Ichia jara bɨ jĩra. Griego pedeade nãɨya bɨ bɨma: Tachi Ak'õre jĩp'a bɨdepa.

               	1:17 Habak'ú 2:4.

               	Mãɨya beese. Griego pedeade nãɨya bɨ bɨma: amén.

               	Waapẽarã k'art'ade ichiaba jara bɨma: «Ãchi piawẽa ooda k'ɨ̃risia atuadak'ama».

               	Tachi Ak'õrepa chi mãɨya oo berã minachia ɨtɨait'a. Griego pedeade nãɨya bɨ bɨma: Tachi Ak'õrepa jara bɨma chi mãɨya oo be piudai p'anɨ.

Tachi Ak'õrepa jõmãɨrã ɨtɨai bɨma21 Mãɨya bɨde abaɨ pida k'ɨ̃risiaiwẽa bɨma Tachi Ak'õre k'ĩrari nepɨra pará bɨwẽt'a.
         Chi atepe jĩp'a oo bɨade a bɨpa mãɨya k'ɨ̃risiaiwẽa bɨma. Abaɨpa nemietá oo bɨade
         a jararude ara ichi k'orea jara bɨma, ichia pida abarik'a mãɨ jĩra oopari pẽra. 2 Tachia k'awa p'anɨma Tachi Ak'õrepa nemietá oopataɨrã ɨtɨaparit'a, ichi pedea piarãpẽanepa.
         3 Mãɨya pɨa waapẽarãpa nemietá oo p'anɨane aipɨra, maamina abarik'a oo bɨpɨra, k'ɨ̃risiaiwẽa
         bɨma Tachi Ak'õrepa mãɨ nepɨra ak'ɨiwẽt'a. 4 Pɨa itu bɨ bɨma Tachi Ak'õrepa tachi ome minachia sõpia bɨt'a, ãarea choa bɨt'a mãɨnepa
         nemietá ooda isapea ɨtɨak'á bɨt'a. ¿Pɨa k'awawẽa bɨk'ãra Tachi Ak'õre sõpia baparima
         pɨ ome, ichia k'ɨ̃ria bɨẽra pɨa nemietá ooparí itu bɨk'ari ichimá chemẽrá?5 Maamina k'ɨɨrɨwẽa bɨ pẽra pɨ nemietá itu bɨk'ama Tachi Ak'õremá cheemaapa. Mãɨ k'orea
         Tachi Ak'õrepa ɨtɨai ewaride ichi k'ĩruuk'ari atepe ɨtɨaipɨ. Mãɨ ewaride Tachi Ak'õrepa
         unupiipɨ sãmaasã́ jõmãɨrã jĩp'a ɨtɨait'a. 6 Ichia jõmãɨrã́ teaipɨ ãchia oodada jĩra. 7 Chi eda waapẽarãpa pia oo p'anɨma Tachi Ak'õrepa ãchi pia unumẽrá, pia jaramẽrá mãɨnepa
         ewaricha ãchi ome chok'ae bamẽrá. Mãɨrã piarã chok'ae p'anapiipɨ. 8 Maamina chi eda waapẽarãpa waapẽarã k'aepẽra pia p'ananai k'orea jɨrɨpatama. Mãɨpuru
         chi piarãpẽa pedea ĩjãanai k'ɨ̃rianak'ama mãɨnepa nemietaade p'anapatama. Mãɨ ẽpẽrarã
         Tachi Ak'õrepa ichi k'ĩruupidepa minachia ɨtɨaipɨ. 9 Ichia ɨtɨarude jõma nemietá oo berã minachia mĩa p'ananaipɨ mãɨnepa sõp'ua p'ananaipɨ.
         Naa judiorã mãɨnepa judiorãwẽ sida mãɨya p'ananaipɨ. 10 Maamina jõma pia oo berã Tachi Ak'õrepa pia unuipɨ, pia jaraipɨ mãɨnepa ne k'ɨ̃risiawẽa
         bapiipɨ. Naa judiorã mãɨnepa judiorãwẽ sida mãɨya ooipɨ. 11 Tachi Ak'õrepa ẽpẽrarã ãarea abarik'a nepɨra ak'ɨipɨ.12 Chi Moisepa bɨda atua berãpa nemietá oopata pẽra mãɨ Moisepa bɨda atua p'anɨmina Tachi
         Ak'õrepa ɨtɨaipɨ. Mãɨnepa mãɨ Moisepa bɨda k'awa berãpa nemietá oopata pẽra Tachi
         Ak'õrepa ara mãɨ Moisepa bɨdadepa ãchi nepɨra ak'ɨipɨ. 13 Moisepa bɨda ũri p'anɨnepa ẽpẽrarã Tachi Ak'õre k'ĩrari jĩp'a p'aneenaiwẽma, mãɨpari
         mãɨ ãarea oo p'anɨnepa Tachi Ak'õrepa ãchi nepɨra newẽa p'anɨane aima. 14 Judiorãwẽpa mãɨ Moisepa bɨda atua p'anɨmina ãchi k'ɨ̃risiadepa mãɨ Moisepa bɨdade
         jara bɨ jĩra edaɨde oopatama. Mãɨya ooutade, unupipatama ãchia k'awa p'anɨt'a k'ãret'u
         pia wa k'ãret'u nemietá. 15 Ara ãchia oo p'anɨnepa unupi p'anɨma mãɨ Moisepa bɨdade jara bɨ sõnepa k'awa p'anɨt'a.
         Ãchi k'ɨ̃risiade k'awa p'anɨma nepia ooutade, ne k'ɨ̃risiawẽa p'anaparima. Mãɨpari
         nemietá ooutade, sõp'ua p'anaparima. 16 Jõmãɨrãpa ãchi sõne mẽra uru p'anɨt'a Tachi Ak'õrepa nepɨra ak'ɨi ewaride Jesucristodepa
         mãɨ ak'ɨipɨ. Mɨa chi pedea pia jaratea bɨ jĩra ara mãɨya baipɨ.Judiorãpa Moisepa bɨdade jara bɨ jĩra oodak'ama17 Mãra judiorãpa mãrat'u chi piarãpẽane apatama. Tachi Ak'õre pia k'awa p'anɨane apatama.
         K'ɨ̃risia p'anɨma ichia mãra k'aripait'a Moisepa bɨda uru p'anɨ pẽra. 18 Mãɨ Moisepa bɨda uru p'anɨ pẽra k'awa p'anɨma Tachi Ak'õrepa k'ãre k'ɨ̃ria bɨt'a mãɨnepa
         k'ãre jĩp'a bɨt'a. 19 Mãrapa k'ɨ̃risia p'anɨma Tachi Ak'õrene ĩjãanak'apɨɨrã́ p'ue pia jaratea p'ananait'a
         tau p'ãrio berã ateeuta jĩra, p'ãrione berã ɨnaanea ateeuta jĩra. 20 Moisepa bɨda uru p'anɨ pẽra k'ɨ̃risia p'anɨma jõma k'ɨ̃risia uru p'anɨt'a mãɨnepa
         chi piarã pedea sida k'awa p'anɨt'a. Mãɨpuru k'ɨ̃risia p'anɨma k'ɨ̃risia newẽa berã́
         mãɨnepa chi wapida minachia atua berã́ pida p'ue jaratea p'ananait'a. 21 Mãrapa waapẽarã́ mãɨya jaratea p'anɨpɨra, ¿k'ãarea ara machiaapuru jarateadawẽma?
         Mãrapa nechɨak'á bɨade a jarateapatama. Maamina mãra nechɨapatama. 22 Mãrapa k'ima awaraɨ ome k'ãik'á bɨade a jarateapatama. Maamina mãra k'ima awaraɨ ome
         k'ãipatama. Mãrapa k'ɨ̃rianak'ama juapa oodada sãdoa pia pedeadait'a. Maamina mãɨ
         sãdo tede mãrapa nechɨapatama. 23 Moisepa bɨda mãrapa minachia k'awa p'anɨane apatama. Maamina mãɨ Moisepa bɨdade jara
         bɨ ĩjãanawẽa p'anɨ pẽra, mãra k'orea waapẽarãpa Tachi Ak'õre k'orea piawẽa pedeapatama.
         24 Mãɨpuru Tachi Ak'õre pedeade nãɨya bɨ bɨma: «Judiorãwẽpa Tachi Ak'õre k'orea k'achia
         pedeapatama mãra judiorãpa piawẽa oopata k'orea».-25 Mãrapa Moisepa bɨda oosidara, mãra k'ak'ua tauchaada pia bɨma ẽpẽrarã Tachi Ak'õrenepemarã
         pẽra. Maamina mãɨ Moisepa bɨ bɨ jĩra oodaepɨra, mãra Tachi Ak'õre k'ĩrari k'ak'ua
         tauchaawẽa be jĩra p'anɨma.+26 Mãɨne judiorãwẽpa mãɨ Moisepa bɨda oo p'anɨpɨra, k'ak'ua tauchaawẽa p'anɨmina Tachi
         Ak'õre k'ĩrari k'ak'ua tauchaa bɨ jĩra p'anɨma. 27 Mãra judiorã k'ak'ua tauchaapatama unupidai k'orea Tachi Ak'õre ẽpẽrarãt'a. Mãɨnepa
         Moisepa bɨda k'awa p'anɨma. Maamina mãɨ Moisepa bɨda oodawẽa p'anɨma. Mãɨpuru chi
         k'ak'ua tauchaawẽa p'anɨpa mãɨ Moisepa bɨda oodaipɨra, k'awapidaipɨ mãra judiorãmina
         nepɨra pará p'anɨt'a. 28 Aba pida judiowẽma chi judiorãpa oopataɨ oo bɨẽra. Mãɨnepa k'ak'ua tauchaada ara nãɨ
         k'ak'uadepemawẽma. 29 Mãɨyawẽapuru Tachi Ak'õremá, chi sõ jĩp'a bɨt'a mãɨt'u judio piarãpẽapɨ. Chi Moisepa
         bɨdade bɨ bɨ jĩra k'ak'ua tauchaa bɨade aparí judio piarãwẽpɨ, mãɨpari chi Tachi Ak'õre
         Jaorepa mãɨya sõne jĩp'a bɨparipɨ.- Ẽpẽrarãpa chi sõ jĩp'a bɨ k'orea pia jaradak'amina Tachi Ak'õrepa mãɨ k'orea pia
         jaraparima.
         
            
               	2:24 Isaía 52:5; Ezequiel 36:20-23.

               	K'ak'ua tauchaawẽa be. Mãɨpa jara bɨma: «Tachi Ak'õre ẽpẽrarãwẽma».

               	2:29 Jeremia 4:4; Ezequiel 36:26-27.

31 Mɨa mãɨya jara bɨ pẽra, abaɨpa nãɨya k'ɨ̃risiaima: «¿K'ãarea ɨmɨk'ĩra k'ak'ua tauchaa
         bɨima? mãɨnepa ¿mãɨ judiorã k'aepẽra judiorãwẽ Tachi Ak'õre k'ĩrari atepe p'anɨma?»
         2 Mãɨyawẽma. Ne wawariadepa judiorã pai minachia pia bɨma. Naa mɨa jararuma mãɨya p'anɨt'a
         Tachi Ak'õrepa ichi pedea ãchiá teada pẽra. 3 Maamina chi eda ãchidiidepemarãpa chi ãchia oodai p'anɨ jĩra oodaé pasima. ¿Mãɨ k'orea
         Tachi Ak'õrepa ooi jarada ooiwẽk'ãra? 4 Mãɨyawẽma. Tachi Ak'õrepa ooi jarada piarã jõma ooipɨ. Ẽpẽrarã seajarapatamina Tachi
         Ak'õrepa ooparima ichia jara bɨ jĩra. Ichi Pedeade nãɨya bɨ bɨma:«Jõmãɨrãpa k'awadaipɨ pɨa jara bɨ jĩp'a bɨt'a;abaɨ pida pɨ k'orea k'achia pedearude pɨa k'awapiipɨ pɨ jĩp'a bɨt'a».-5 Mɨ pedearuma ẽpẽrarã pedeapata jĩra. Chi eda waapẽarãpa jarapatama nemietá oo p'anɨnepa,
         chi Tachi Ak'õre jĩp'a bɨt'a unupipataade apatama. Mãɨne Tachi Ak'õrepa ɨtɨaipɨra,
         ichi jĩp'a bɨwẽane apatama. ¿Chi mãɨya jara p'anɨa k'ãre jaradaima? ¿Jaradaik'ãra
         Tachi Ak'õre jĩp'a bɨwẽt'a, tai+ ɨtɨai pẽra? 6 ¡Piarã mãɨyawẽma! Tachi Ak'õre mãɨya jĩp'a bɨwẽpara, ¿sãmaasã́ nãɨ ĩjũanepemarã nepɨra
         ak'ɨi pasima? 7 Chi eda waapẽarãpa jarapatama sea jara p'anɨnepa, chi Tachi Ak'õre seak'apɨ́ pia unupipataɨt'a.
         K'ɨ̃risiapatama ãchia sea jara p'anɨ k'orea ẽpẽrarãpa Tachi Ak'õrea atepe pia pedeadait'a.
         Mãɨpuru ãchimá, Tachi Ak'õrepa nepɨra ak'ɨiwẽa bɨma. 8 Mãɨyara ¿tachia nemietá oodai p'anɨk'ãra ẽpẽrarãpa Tachi Ak'õrea pia pedeadamẽrá?
         Chi eda waapẽarãpa ãchi k'ɨ̃risia k'achiadepa jarapatama taipa mãɨya jaratea p'anɨt'a.
         Chi mãɨya jara berã Tachi Ak'õrepa piarã nepɨra pará p'anɨane aipɨ.Ẽpẽra jĩp'a bɨ newẽma9 Mãɨpuru ¿k'ãre jaradaima? ¿Jaradaik'ãra tai judiorã waapẽarã k'aepẽra atepe pia p'anɨma?
         ¡Mãɨyawẽma! Mɨa nãɨ k'art'ade k'awapisima judiorãpa mãɨnepa judiorãwẽpa nemietá oopataɨt'a.
         10 Mãɨ k'orea Tachi Ak'õre pedeade nãɨya bɨ bɨma:«Ẽpẽra jĩp'a bɨ aba pida newẽma.11 Mi aba pida k'awa bɨma k'ãre jĩp'a bɨt'a. Mi aba pida Tachi Ak'õre jɨrɨk'ama.12 Jõmãɨrã o ãyá wãsidama. Jõmãɨrã Tachi Ak'õre k'ĩrari piawẽa p'aneesidama.Mi aba bɨ pida pia ook'ama. Pia oo bɨt'a aba pida newẽma.-13 Ãchia k'achia pedeapataɨ piuda t'ɨbaripataɨmá chi uria ewa nɨbɨ jĩra bɨma. Ãchi it'aedepa
         seajarapatama.-Ãchia jara p'anɨnepa waapẽarã piawẽa oopatama taamapa k'aaru jĩra.-14 Unuemaa p'anɨnepa ãchi it'aedepa k'achia pedeapatama.-15 Paritua mĩa peapatama.+16 Ãchi wãutacha waapẽarã mĩapidak'ari, nepɨrade baepipatama.17 Waapẽarã ome ne k'ɨ̃risiawẽa p'ananait'a atua p'anɨma.-18 Ãchia Tachi Ak'õre mi ãpia pida wap'eadak'ama».-19 Mãɨ pedea Tachi Ak'õre pedeade bɨt'a chi mãɨ bɨda ũri berã́ jara bɨma. Mãɨya mi ãpia
         pida p'ue nemietaawẽa bɨade a jarawẽma. Mãɨ Moisepa bɨdadepa k'awa p'anɨma jõma nãɨ
         ĩjũanepemarã Tachi Ak'õre k'ĩrari nepɨra pará p'anɨt'a. 20 Piarã Moisepa bɨda oo bɨdepa mi ãpia pida Tachi Ak'õrepa chi ichidirã jĩp'a berã paara
         bɨiwẽma. Mãɨ Moisepa bɨdadepa k'awapi bɨma tachia nemietá oopataɨ.Tachi Ak'õrepa Jesucristodepa ẽpẽrarã chi ichidirã jĩp'a berã paara bɨparima21 Maamina idiapae Tachi Ak'õrepa k'awapisima mãɨ Moisepa bɨ bada awara sãmaasã́ ẽpẽrarã
         chi ichidirã jĩp'a berã paara bɨpariit'a+ ara ichia jara bada jĩra. Moisepa bɨdade mãɨnepa Tachi Ak'õre pari pedeapataɨrãpa
         bɨdada k'art'ade pida mãɨ k'orea bɨ bɨma. 22 Mãɨya Tachi Ak'õrepa ara ichia jararut'a ooparima, mãɨ Jesucristo ichi piuside ichi
         Ak'õre pedea ũri basi pẽra. Mãɨya ichia chi ãarea Jesude ĩjãautat'a chi ichidirã jĩp'a
         berã paara bɨparima. Aba pida k'ĩra awara unuk'ama. 23 Piarã jõmãɨrãpa nemietá oopata pẽra Tachi Ak'õre pia bɨdepema awara p'anɨma. 24 Maamina Tachi Ak'õrepa ichi sõpiadepa ẽpẽra chi ichidirã jĩp'a berã paara bɨparima
         pari ne tearu jĩra. Mãɨya jaraparima Jesucristopa nemietaadepema k'aripada pẽra. 25 Tachi Ak'õrepa Jesucristo bɨsima ichi oa ãrimẽrá tachi nemietá k'orea. Mãɨne ĩjãautade
         Tachi Ak'õrepa tachi nemietá k'ɨ̃risia atuaparima. Mãɨpa unupi bɨma Tachi Ak'õre jĩp'a
         bɨt'a tachi k'aripai k'orea. Cristo chei naena nemietá oodada Tachi Ak'õrepa ãarea
         choa bɨdepa ɨtɨawẽa basima. 26 Idiapae ichia Jesucristodepa tachi k'aripa bɨma, ichi jĩp'a bɨ pẽra. Ichia jararut'a
         ara mãɨya oopari pẽra, chi Jesude ĩjãautat'a chi ichidirã jĩp'a berã paara bɨparima.27 Mãɨpuru ¿k'ãre ara tachi k'orea pia pedeadaima? P'ue pia pedeadaiwẽma. ¿K'ãre k'orea?
         P'ue pia pedeadaiwẽma, Moisepa bɨda oo p'anɨnepa Tachi Ak'õrepa tachi chi ichidirã
         jĩp'a berã paara bɨiwẽ pẽra, mãɨpari Jesude ĩjãa p'anɨnepa mãɨya bɨipɨ. 28 Tachia jaratea p'anɨma Jesude ĩjãa p'anɨnepa Tachi Ak'õrepa tachi chi ichidirã jĩp'a
         berã paara bɨit'a. Mãɨya jarak'ama, Moisepa bɨdade ĩjãa p'anɨnepa.29 Mãɨyawẽpɨra ¿Tachi Ak'õre abapuru chi judiorã ãchi Ak'õrek'ãra? ¿Ichi chi judiorãwẽ
         Ak'õrewẽk'ãra? Piarã ichi chi judiorãwẽ Ak'õrepɨ, 30 ichi aba bɨ pẽra. Ichia jõma Jesude ĩjãautat'a chi ichidirã jĩp'a berã paara bɨparima.
         K'ak'ua tauchaa berãpa mãɨnepa k'ak'ua tauchaawẽa berã pida Jesude ĩjãasidara chi
         ichidirã jĩp'a berã paara bɨparima. 31 Jesude ĩjãa p'anɨ pẽra ¿Moisepa bɨda itu bɨdai p'anɨk'ãra? Mãɨyawẽma, mãɨpari mãɨ
         Moisepa bɨda pia unupatama.
         
            
               	3:4 Salmo 51:4.

               	Tai. Nãma Pablopa judiorã k'orea jara bɨma.

               	3:12 Salmo 14:1-3.

               	3:13 Salmo 5:9.

               	3:13 Salmo 140:3.

               	3:14 Salmo 10:7.

               	Paritua mĩa peapatama. Griego pedeade nãɨya bɨ bɨma: ãchi bɨɨrɨ ɨbɨa wãpatama oa ãrinai k'orea.

               	3:17 Isaía 59:7-8.

               	3:18 Salmo 36:1.

               	Ẽpẽrarã chi ichidirã jĩp'a berã paara bɨpariit'a. Mãɨ k'ãp'ũra pedeade bɨ bɨma: justificar. Ichiaba jara k'ɨ̃ria bɨma «Tachi Ak'õrepa tachi nepɨra newẽa p'anɨane a bɨma».

            

         
      

   
      
         4
Abrahanpa Tachi Ak'õrene ĩjãana41 ¿K'ãre jaradaima Abrahán, chi tai judiorã chõarãenapema k'ak'uade bada k'orea?+2 Abrahanpa ne oo bɨdepa Tachi Ak'õrepa mãɨ chi ichidirã jĩp'a berã paara bɨdapara,
         ara ichi k'orea p'ue pia pedeai pasima. Maamina piarã Tachi Ak'õre k'ĩrari p'ue pia
         pedeaiwẽ pasima. 3 Tachi Ak'õre pedeade nãɨya jara bɨma: «Abrahanpa Tachi Ak'õrene ĩjãasima. Mãɨ k'orea
         Tachi Ak'õrepa ichi nepɨra newẽa bɨade a jarasima».-4 Chi mãɨ mimiaipɨra, ichi erreara pari teak'ama, mãɨpari ichi mimiana pari chi chiparipa
         teaipɨ. 5 Maamina chi ne oowẽa bɨpa Tachi Ak'õrene ĩjãaipɨra, Tachi Ak'õrepa mãɨ chi ichidirã
         jĩp'a berã paara bɨipɨ. Chi nemietá oo berãpa Tachi Ak'õrene ĩjãasidara Tachi Ak'õrepa
         ãchi chi ichidirã jĩp'a berã paara bɨparima. 6 Ara mãɨ jĩra Davipa jarasima: Tachi Ak'õrepa chi mãɨ ne oowẽa bɨt'a chi ichidirã jĩp'a
         berã paara bɨipɨra minachia pia baipɨ. 7 Nãɨya jarasima:«Chi ẽpẽrarãpa Moisepa bɨda oodawẽa p'anana mãɨnepa nemietá oodada Tachi Ak'õrepa
         k'ɨ̃risia atuasira minachia pia p'ananaipɨ.8 Ẽpẽrapa nemietá ooda k'orea Tachi Chiparipa nepɨra newẽa bɨade aipɨra, mãɨ ẽpẽra minachia
         pia baipɨ».-9 Mãɨya ¿abapuru chi k'ak'ua tauchaa bet'a minachia pia p'ananaik'ãra? ¿K'ak'ua tauchaawẽa
         be sida minachia pia p'ananaiwẽk'ãra? Taipa jarasidama Abrahanpa Tachi Ak'õrene ĩjãana
         pẽra Tachi Ak'õrepa ichi nepɨra newẽa bɨade a jarasit'a. 10 Maamina ¿Tachi Ak'õrepa ichi sãmaasã́ nepɨra newẽa bɨade a jarasima? ¿Nepɨrawẽa bɨade
         a jarasik'ãra ichi k'ak'ua tauchaak'ari wa tauchaai naena? Piarã ichi k'ak'ua tauchaai
         naena Tachi Ak'õrepa ichi nepɨra newẽa bɨade a jarasima. 11 Abrahanpa Tachi Ak'õrene ĩjãana pẽra, k'ak'ua tauchaawẽa badamina Tachi Ak'õrepa ichi
         nepɨra newẽa bɨade a jarasima.+ Mãɨ k'awapii k'orea Abrahanpa k'aadea ichi k'ak'ua tauchaasima.- K'ak'ua tauchaawẽa berãpa Tachi Ak'õrene ĩjãanaipɨra, Abrahán ãchi ak'õrepɨ, abarik'a
         ĩjãa p'anɨnepa Tachi Ak'õrepa nepɨra newẽa p'anɨane a jara bɨ pẽra. 12 Mãɨnepa Abrahanpa ichi k'ak'ua tauchaai naena ĩjãa bada jĩra k'ak'ua tauchaa berãpa
         ĩjãanaipɨra Abrahán ãchi ak'õrepɨ.13 Tachi Ak'õrepa Abrahaná mãɨnepa ichidepa chedai pada ẽpẽrarã́ nãɨ ĩjũa teayade asima.
         Maamina mãɨya jaraé pasima Abrahanpa Moisepa bɨda uru bɨda pẽra. Mãɨpari mãɨya jarasima
         Abrahán nepɨra newẽa bɨade a jarada pẽra. Mãɨya nepɨra newẽa bɨade a jarasima Abrahanpa
         ichide ĩjãana pẽra. 14 Moisepa bɨda uru berãpa Tachi Ak'õrepa teai jarada jitautapara, tachi pari Cristode
         ĩjãa p'ananai pasima mãɨnepa Tachi Ak'õrepa teai jarada jitadaiwẽ pasima. 15 Mãɨ Moisepa bɨda jara bɨ jĩra oowẽa p'anɨnepa, Tachi Ak'õrepa tachi ɨtɨaipɨ. Piarã
         Moisepa bɨda nea badapara, nepɨra pará p'ananaiwẽ pasima.16 Tachi Ak'õrepa teai jarada tachia jitadaipɨ ichide ĩjãa p'anɨ pẽra. Tachi Ak'õrepa
         ichi sõpiadepa mãɨ pari tea bɨma. Mãɨpuru jõma Abrahán ẽpẽrarã, chi Moisepa bɨdadepa
         p'anɨrãpa, mãɨ piarã jitadaipɨ. Maamina abapuru ãchiapuru jitadaiwẽma, mãɨpari judiorãwẽ
         pida Abrahán jĩra Tachi Ak'õrene ĩjãanaipɨra jitadaipɨ. Mãɨya Abrahán jõma tachi,
         chi Tachi Ak'õrene ĩjãa berã ak'õrepɨ. 17 Tachi Ak'õre pedeade nãɨya bɨ bɨma: «Mɨa pɨ bɨsima chok'ará p'uuru be ak'õre bamẽrá».- Piarã Tachi Ak'õre k'ĩrari Abrahán jõma tachi, chi Tachi Ak'õrene ĩjãa berã ak'õrepɨ.
         Abrahanpa ĩjãa basima chi piudada chok'ae p'irabaripiparí mãɨnepa chi nenea bɨdepa
         ne ooparí Tachi Ak'õrene.18 Tachi Ak'õrepa nãɨya jarasima: «Pɨdepa chedaadarã chok'ará tuananaipɨ».- Abrahanpa p'ue warra unuiwẽ k'awa bɨmina ĩjãasima Tachi Ak'õrepa warra unupiit'a
         ichia jarada jĩra. Mãɨya ĩjãa bɨdepa chok'ará p'uuru berã ak'õre beesima Tachi Ak'õrepa
         jarada jĩra. 19 Warra unui k'orea minachia chõa basimina Abrahanpa mãɨ wapida minachia ĩjãa basima.
         Ichi perá cien ãyo basima. Ichi k'ima Sara pida warra t'õiwẽa bɨ k'awa basimina ichia
         wapida minachia ĩjãa basima. 20 Mi ãpia pida k'ɨ̃risiaé pasima Tachi Ak'õrepa teai jarada teaiwẽt'a. Mãɨpari sõnepa
         piarã minachia ĩjãa basima mãɨnepa Tachi Ak'õrea pia pedeapachima. 21 K'awa basima Tachi Ak'õrepa ooi jarada piarã jõma p'ue ooit'a. 22 Mãɨya ĩjãana pẽra Tachi Ak'õrepa nepɨra newẽa bɨade a jarasima.-23 Chi Tachi Ak'õre pedeade mãɨya bɨ bɨt'a ichi paepuru bɨé pasima. 24 Mãɨpari tachi k'orea pida pedea bɨma, tachia ĩjãa p'anɨnepa Tachi Ak'õrepa nepɨra
         newẽa p'anɨane a jara bɨ pẽra. Tachi Ak'õrepa Tachi Chipari Jesú piu bada chok'ae
         p'irabaripisima. Ara mãɨne tachia ĩjãa p'anɨma. 25 Ichia Jesú bɨsima tachi nemietá k'orea piumẽrá. Maapae piu badadepa chok'ae p'irabaripisima
         tachi chi ichidirã jĩp'a berã paara bɨi k'orea.
         
            
               	Chi tai judiorã chõarãenapema k'ak'uade bada k'orea. Griego pedeade nãɨya bɨ bɨma: Abrahán, chi tai chõarãenapema pada chi tachi k'iuru k'orea.

               	4:3 Génesi 15:6.

               	4:8 Salmo 32:1-2.

               	Tachi Ak'õrepa ichi nepɨra newẽa bɨade a jarasima. Génesi 15:6.

               	4:11 Génesi 17.

               	4:17 Génesi 17:5.

               	4:18 Génesi 15:5.

               	4:22 Génesi 15:6.

Jesudepa Tachi Ak'õre ome sõpia p'anɨma51 Tachi Chipari Jesucristode ĩjãa p'anɨ pẽra Tachi Ak'õrepa tachi chi ichidirã jĩp'a
         berã paara bɨsima. Mãɨpuru Cristodepa Tachi Ak'õre ome sõpia p'anɨma. 2 Mãɨ awara Jesucristode ĩjãa p'anɨ pẽra Tachi Ak'õrepa ichi sõpiadepa tachi ewaricha
         k'aripaparima. Mãɨnepa arapá p'anɨma k'awa p'anɨ pẽra Tachi Ak'õre pia bɨdepema jitadait'a.
         3 Mãɨ awara tachi minachia mĩa p'anɨne arapá p'anapatama k'awa p'anɨ pẽra makɨɨdepa
         pia choa k'awadait'a. 4 Mãɨ choa p'anɨnepa k'awa p'anɨma Tachi Ak'õrepa tachi pia unu bɨt'a. Makɨɨdepa k'awa
         p'anɨma Tachi Ak'õre pia bɨdepema jitadait'a. 5 Mãɨ seawẽma, mãɨpari piarã jitadaipɨ. Mãɨya k'awa p'anɨma Tachi Ak'õrepa ichi Jaore
         tachiá teada pẽra. Ichi Jaoredepa tachi sõne k'awapi bɨma tachi piarã minachia k'ɨ̃ria
         bɨt'a.6 Ara tachit'u tachi nemietaadepema p'ue ãyá wãnawẽa p'anasidaɨde Tachi Ak'õrepa bɨda
         ewaride Cristo tachi chi k'achia berã k'orea piusima. 7 Ewariaba pida ẽpẽra jĩp'a bɨ k'orea abaɨ piuiwẽa bɨma. Maamina ẽpẽra pia k'orea ¿abaɨpa
         ara ichi itu peapii bɨejã? 8 Maamina Tachi Ak'õrepa tachi minachia k'ɨ̃ria bɨt'a unupisima wapida nemietaade p'anɨne
         Cristo tachi k'orea piuda pẽra. 9 Cristo oa ãrinanepa Tachi Ak'õrepa tachi chi ichidirã jĩp'a berã paara bɨparima. Mãɨpuru
         Cristodepa Tachi Ak'õrepa tachi ɨtɨai pada piarã k'aripaipɨ. 10 Tachi wapida Tachi Ak'õre ome chi nek'ĩramá p'anasidaɨde ichi Warra piudadepa tachi
         ichi ome sõpia bɨsima. Mãɨya tachi piarã k'aripaipɨ Cristo chok'ae bɨ pẽra. 11 Mãɨ awara Tachi Chipari Jesucristodepa Tachi Ak'õre ome pia p'anɨ pẽra ichidepa Tachi
         Ak'õre ome sõpia p'anɨma.Adán mãɨnepa Cristo12 Ẽpẽra abadepa nemietá nãɨ ĩjũane chesima. Mãɨnepa mãɨ nemietaadepa tachi piudai p'anɨma.
         Jõmãɨrãpa nemietá oopata pẽra piupatama. 13 Tachi Ak'õrepa ichi pedea Moisea bɨpii naena, ẽpẽrarãpa nãɨ ĩjũane nemietá oopachidama.
         Maamina mãɨ Moisepa bɨda nea bada pẽra jaraé pasima ẽpẽrarãpa nemietá oo p'anɨ k'orea,
         nepɨra pará p'anɨne aé pasit'a. 14 Mãɨya bɨmina Adán ewaridepa waa Moisé ewaridea ẽpẽrarã piupachidama nemietá oopachida
         pẽra. Adanpa Tachi Ak'õrepa ichiá jarada itu bɨsima maamina ãchia Adán jĩra mãɨya
         nemietá oodaé pasima.Adannepa jõmãɨrã piawẽa p'aneenana jĩra chi chei badadepa jõmãɨrã p'ue pia p'aneesidama.+15 Piarã ẽpẽra aba bɨpa nemietá ooda k'orea jõmãɨrã piusidama. Maamina ẽpẽra aba bɨdepa
         Tachi Ak'õrepa ichi sõpiadepa pari chok'ae bapisima mãɨ ãarea chok'ae p'ananamẽrá.+ Jesucristopa ichi sõpiadepa tachi pae ooda, chi Adanpa nemietá oo bada k'aepẽra atepe
         piipará bɨma. Mãɨpuru chi Tachi Ak'õrepa pari tea bɨt'a Adanpa nemietá oodadepa cheda
         jĩra bɨwẽma. 16 Mãɨ awara Adanpa nemietá ooda k'orea Tachi Ak'õrepa ẽpẽerã ak'ɨk'ari jõmãɨrã nepɨra
         pará p'anɨane asima. Maamina ẽpẽrarãpa nemietá minachia oodaadamina, Tachi Ak'õre
         ichi sõpiadepa, ãchi chi ichidirã jĩp'a berã paara bɨparima. 17 Piarã ẽpẽra aba bɨpa nemietá oodadepa jõmãɨrã piupatama. Maamina abaɨ ẽpẽra Jesucristodepa,
         mãɨ Adanpa ooda k'aepẽra ewaricha ichi ome minachia k'awa p'anɨrã jĩra p'ananaipɨ.
         Ichidepa Tachi Ak'õrepa ne mi ãpia pida teapade awẽa basima mãɨnepa ichi sõpiadepa
         minachia k'aripak'ari, ẽpẽrarã nepɨra newẽa p'anɨane aparima.18 Mãɨya ẽpẽra abaɨpa nemietá ooda k'orea Tachi Ak'õrepa ichi nepɨra ak'ɨk'ari jõmãɨrã
         sida nepɨra pará p'anɨane aparima. Mãɨnepa ẽpẽra abaɨpa jĩp'a ooda k'orea Tachi Ak'õrepa
         jõmãɨrã chi ichidirã jĩp'a berã paara p'ue bɨipɨ ewaricha ichi ome chok'ae p'ananamẽrá.
         19 Piarã ẽpẽra aba bɨpa Tachi Ak'õrepa jarada oodawẽ pẽra chok'ará ẽpẽrarã nemietá oopataɨrã
         p'aneesidama. Mãɨnepa ẽpẽra abaɨpa Ichia jarada jõma ũrisi pẽra chok'ará ẽpẽrarã Tachi
         Ak'õrepa jĩp'a p'anɨane aipɨ.20 Tachi Ak'õrepa Moisea ichi pedea bɨpisima ẽpẽrarãpa k'awadamẽrá nemietá minachia oo
         p'anɨt'a. Maamina ẽpẽrarãpa nemietá minachia oosidaɨde Tachi Ak'õrepa ichi sõpiadepa
         pia k'ĩra chupuriasima. 21 Piarã ẽpẽrarãpa nemietá oopata pẽra piupatama. Maamina Tachi Ak'õrepa ichi sõpiadepa
         ẽpẽrarã chi ichidirã jĩp'a berã paara bɨparima Tachi Chipari Jesucristodepa ewaricha
         ichi ome chok'ae p'ananamẽrá.
         
            
               	Griego pedeade nãɨya bɨ bɨma: Adán chi chei bada jĩra basima.

               	Mãɨ ãarea. Griego pedeade nãɨya bɨ bɨma: chok'ará.

Nemietaadepema ãyá wãnana61 ¿Mãɨ k'orea sãmaasã́ k'ɨ̃risia p'anɨma? ¿Tachi wapida nemietaade nipadaik'ãra Tachi
         Ak'õrepa ichi sõpiadepa atepe k'ĩra chupuriamẽrá? 2 ¡Piarã mãɨya oodaiwẽa p'anɨma! Tachi nemietaadepema piusidama. Mãɨpuru ¿sãmaasã́ nemietaade
         nipadaima? 3-4 Mãrapa k'awa p'anɨma porochoasidaɨde unupisidama Cristo ome ará p'anɨt'a. Mãɨya unupisidama
         ichi ome piusidat'a mãɨnepa t'ɨbarisidat'a. Maapae Tachi Pajãnepema Ak'õrepa ichi
         chaarea waibɨa bɨdepa Cristo chok'ae p'irabaripida jĩra tachi sida chok'ae p'irabaripisima
         chok'ae bait'a chiwidi jĩra nipadamẽrá.5 Tachi Cristo ome piusida pẽra ichi chok'ae p'irabarida jĩra chok'ae bait'a chiwidi
         jĩra nipadaipɨ. 6 Tachia k'awa p'anɨma tachi k'ɨ̃risia chota bɨ piusit'a Cristo ome k'urusude barijira
         bɨdada jĩra. Mãɨya tachi k'ɨ̃risia chota bɨpa nãɨ k'ak'uapa nemietá oo k'ɨ̃ria bɨ
         waa p'ue oopiiwẽma. Tachi waa nemietá pae pari mimiapataɨrãwẽma. 7 Piarã abaɨ pida Cristo ome ará piusira, nemietá oo badadepema ãjã́ pari beesima.+8 Tachi Cristo ome ará piudada pẽra ĩjãa p'anɨma ichi ome chok'ae p'ananait'a. 9 Tachia k'awa p'anɨma Cristo piu bada chok'ae p'irabarida pẽra waa piuiwẽma. Chi piudapa
         ichi waa p'ueiwẽma. 10 Cristo bari k'ak'o aba piudapa nemietá ãarea p'uesima. Ichi waa piuiwẽma mãɨpari Tachi
         Ak'õre pae chok'ae bɨma. 11 Ara mãɨ jĩra k'awadai p'anɨma mãra nemietaadepema piusidat'a mãɨnepa Tachi Chipari
         Jesucristodepa Tachi Ak'õre pae chok'ae p'anɨ.+12 Mãɨpuru nemietá itu mãra chipari papirãt'ɨ. Mãɨya mãra k'ak'ua piui bɨpa nemietá oo
         k'ɨ̃ria bɨt'a mãrapa waa oodaiwẽma. 13 Mãra k'ak'uá itu nemietá oopirãt'ɨ. Mãɨpari ara mãra Tachi Ak'õrea teat'ɨ. Mãra nemietaade
         piu p'anana Tachi Ak'õre pae chok'ae p'aneesidama. Mãɨpuru mãra k'ak'ua Tachi Ak'õrea
         teat'ɨ jĩp'a oodai k'orea. 14 Tachi Ak'õrepa ichi sõpiadepa mãra k'aripada pẽra mãɨnepa Moisepa bɨdadepa p'anɨwẽ
         pẽra, nemietá waa mãra chipari paiwẽma.Jĩp'a oodai k'orea15 ¿Mãɨnepema sãmaasã́ k'ɨ̃risia p'anɨma? Tachi Ak'õrepa ichi sõpiadepa tachi k'aripada
         pẽra mãɨnepa tachi Moisepa bɨdadepa p'anɨwẽ pẽra ¿nemietá oodai p'anɨk'ãra? ¡Mãɨyawẽma!
         16 Mãrapa k'awa p'anɨma ara mastu abaɨ pae pari mimiapataɨrã p'ananai k'orea teadaipɨra,
         chi chiparipa jararu jõma oodai p'anɨt'a. Ara mãɨ jĩra mãrapa nemietá mãra chipari
         jĩra bɨdaipɨra, nemietá oodak'ari piudaipɨ. Maamina Tachi Ak'õre mãra chipari bɨdaipɨra,
         ichi pedea ooutade jĩp'a nipadaipɨ. 17 Naena mãra nemietá pae pari mimiapataɨrã pasima. Maamina jõma Tachi Ak'õre k'orea
         jarateadada sõnepa oo p'anɨ pẽra mɨa Tachi Ak'õrea sõpia bɨade aparima. 18 Mãra nemietá oodaadadepema pari ãjã́ p'aneenak'ari Tachi Ak'õre pae pari mimiapataɨrã
         p'aneesidama jĩp'a oodai k'orea. 19 Mɨa mãɨya pedea bɨma nãɨ k'ɨ̃risia jarateai k'orea. Mãɨya jaratea bɨma mãrapa mãɨ
         ãarea ará k'ɨ̃risia ãyá ũripidaemaapa. Piarã naena mãrapa ara mastu teasidama nemietá
         pae pari mimiapataɨrã p'ananai k'orea. Mãɨya mãrapa k'ĩra p'era oosidaɨde, jõma nemietá
         ewaricha atepe oo p'anapachidama. Maamina naapae Tachi Ak'õre pae pari mimiapataɨrã
         pẽra ara mastu teat'ɨ jĩp'a oodai k'orea. Mãɨya Tachi Ak'õre pae pia p'ananaipɨ.20 Mãra nemietá pae pari mimiapataɨrã paside jĩp'a oodai k'ɨ̃risiadak'a pasima. 21 Maamina nemietá oo p'anɨnepa ¿k'ãre pia jitasidama? ¿Mãɨya oo p'anana k'orea, k'ĩra
         p'era p'anɨwẽk'ãra? Nemietá oo p'anɨ k'orea ẽpẽrarã piudaipɨ. 22 Naapae mãra nemietá oodaadadepema pari ãjã́ p'aneenana pẽra Tachi Ak'õre pae pari
         mimiapataɨrã p'aneesidama. Mãɨya Tachi Ak'õre pae pia p'aneesidama. Mãɨpuru ichi ome
         ewaricha chok'ae p'ananaipɨ. 23 Piarã nemietá oo p'anɨ k'orea ẽpẽrarã piudaipɨ. Maamina Tachi Chipari Jesucristodepa
         Tachi Ak'õrepa ewaricha chok'ae bapiipɨ, ne pari tea bɨ jĩra.
         
            
               	Nemietá oo badadepema ãjã́ pari beesima. Griego pedeade jara k'ɨ̃ria bɨma: nemietá oo bɨ k'orea Tachi Ak'õrepa nepɨra newẽa bɨade asima.

               	Tachi Chipari. Waapẽarã k'art'ade mãɨ newẽma.

Moisepa bɨda k'orea Pablopa jarateada71 Ũpẽarã, Moisepa bɨda k'awa p'anɨ pẽra mãɨ k'orea mɨa mãrá pedearuma. ¿K'awa p'anɨwẽk'ãra
         tachi chok'ae p'anɨmisa Moisepa bɨda ũrinai p'anɨt'a? 2-3 Nãɨ jĩra bɨma. Mãɨ Moisepa bɨdade jara bɨma wẽra k'ima pará bɨ ichi k'ima chok'ae
         bɨde ichi ome bai bɨt'a. Ichi k'ima wapida chok'ae bɨde mãɨ wẽrapa ɨmɨk'ĩra awara
         ataipɨra, Moisepa bɨdade jara bɨma mãɨ nepɨra pará bɨt'a. Maamina ichi k'ima piusira
         Moisepa bɨdadepema ãjã́ pari beesima. Mãɨne ichia ɨmɨk'ĩra awara ataipɨra, nepɨra
         newẽa bɨma.4 Ũpẽarã, ara mãɨ jĩra mãra Cristo ome p'anɨ pẽra, ichi piuk'ari Moisepa bɨdadepema
         pari ãjã́ p'aneesidama. Naapae mãra Cristoderã pẽra Tachi Ak'õre pae p'ue nepia oodaipɨ.
         5 Tachi nãɨ k'ak'uapa oo k'ɨ̃ria bɨdepa nipasidaɨde Moisepa bɨdade jara bɨ k'orea nemietá
         atepe ooi k'ɨ̃riasidama. Mãɨne nemietá oo p'anɨ k'orea piudai p'anasidama.+6 Maamina Moisepa bɨdadepa p'anana tachi pari ãjã́ p'aneesidama. Mãɨnepema piusida pẽra
         naapae Tachi Ak'õre pae nepia oodaipɨ ichi Jaoredepa. Waa k'ɨ̃risiadaiwẽma Moisepa
         bɨdadepa mãɨya oodait'a.+Nemietá oo k'ɨ̃ria bɨ k'orea bɨda7 ¿Mãɨ k'orea sãmaasã́ k'ɨ̃risiadai p'anɨma? ¿Moisepa bɨda mietá bɨk'ãra? ¡Mãɨyawẽma!
         Mãɨ Moisepa bɨda newẽpara mɨa atua bai pasima k'ãre nemietá. Mãɨ Moisepa bɨdade «abaɨpa
         uru bɨt'a k'ɨ̃riarãapade» awẽpara, mɨa k'awaiwẽ pasima mãɨ nemietaat'a.-8 Maamina «k'ɨ̃riarãapade» ada pẽra nemietá oo k'ɨ̃ria bɨdepa mɨa nejõma atepe k'ɨ̃riasima.
         Piarã Moisepa bɨda newẽpara nemietá atepe oo k'ɨ̃ria baiwẽ pasima.+9 Naena mãɨ Moisepa bɨda atua baside mɨ ne k'ɨ̃risiawẽa bapachima. Maamina mãɨ k'awaside
         mɨa nemietá oo k'ɨ̃ria beesima. Maapae nemietá k'orea piui basima. 10 Mãɨ Moisepa bɨda oo bɨdepa mɨ Tachi Ak'õre ome chok'ae bai basima. Maamina ook'a pẽra
         mãɨ Moisepa bɨdadepa k'awapisima mɨ piui bɨt'a. 11 Mãɨ Moisepa bɨdade oopi bɨ pedea k'orea mɨa nemietá atepe oo k'ɨ̃riasima. Maapae nemietaapa
         mɨ seasima k'ɨ̃risiamẽrá mãɨ Moisepa bɨdadepa jĩp'a bait'a. Maamina mãɨ ũrik'a pẽra
         piui basima.12 Piarã mãɨ Moisepa bɨda Tachi Ak'õrenepɨ, mãɨnepa chi mãɨne oopi bɨ pedeat'a Ichidipɨ,
         jĩp'a bɨma mãɨnepa pia bɨma. 13 Mãɨyara ¿Moisepa bɨda pia bɨpa mɨ piupisik'ãra? ¡Mãɨyawẽma! Mãɨpari nemietá oo bɨ
         k'orea mɨ mãɨya piui basima. Mɨa nemietá oo bɨ k'orea mãɨ Moisepa bɨda pia bɨpa jara
         bɨma mɨ piui bɨt'a. Mãɨya pia unupi bɨma chi nemietá sãmaasã́ bɨt'a. Mɨa nemietá oo
         bɨt'a piarã minachia mietá bɨma.14 Tachia k'awa p'anɨma Moisepa bɨda Tachi Ak'õre Jaoredepa chesit'a. Maamina mɨ nãɨ
         k'ak'uade bɨma. Mɨ netoda jĩra bɨma, nemietá pae pari mimiaparí bamẽrá. 15 Mɨa atua bɨma k'ãre k'orea jãɨya ooparit'a. Mɨa nepia oo k'ɨ̃ria bɨt'a ook'ama, mãɨpari
         mɨa nemietá oo k'ɨ̃riawẽa bɨt'a ooparima. 16 Maamina mɨa nemietá oo bɨt'a oo k'ɨ̃riawẽa bɨ pẽra mãɨpa pia unupi bɨma Moisepa bɨda
         mɨa pia unu bɨt'a. 17 Mãɨpuru ara mɨchia k'ɨ̃ria bɨdepa nemietá oo bɨwẽma, mãɨpari nemietá mɨ sõne bɨpa
         mãɨya oopiparima. 18 Mɨa k'awa bɨma mɨ sõne nepia newẽma. Pia jaraipɨra, mɨ nãɨ k'ak'uade bɨ pẽra ara mɨchia
         k'ɨ̃ria bɨdepa nepia p'ue ook'ama. Mɨa pia oo k'ɨ̃ria bɨmina p'ue ook'ama. 19 Piarã mɨa pia oo k'ɨ̃ria bɨt'a ook'ama, mãɨpari nemietá oo k'ɨ̃riawẽa bɨt'a ooparima.
         20 Mɨa nemietá oo k'ɨ̃riawẽa bɨt'a oo bɨmina, ara mɨchia k'ɨ̃ria bɨdepa mãɨya oo bɨwẽma.
         Mãɨpari nemietá mɨ sõne bɨpa mãɨya oopi bɨma.21 Mãɨpuru nãɨ k'awa bɨma: mɨa nepia oo k'ɨ̃ria bɨmina nemietá mɨ sõne bɨpa nemietá oopiparima.
         22 Piarã mɨa sõnepa Moisepa bɨda minachia pia unu bɨma. 23 Maamina k'ɨ̃risia awara pida mɨ sõne bɨma. Mãɨpa mɨ eda jɨ̃a nɨbɨ uru bɨ jĩra, mɨá
         nemietá oopiparima. Chi mɨa pia oo k'ɨ̃ria bɨt'a mãɨ k'ɨ̃risiapa itu oopii k'ɨ̃riak'ama,
         nepia ooi k'ɨ̃risia ome chõo bɨ jĩra.24 ¡Mɨ chupuri bɨma! ¿K'aipa mɨ nãɨ k'ak'ua chi piui bɨdepema pari ãjã́ bɨima? 25 Aba Tachi Ak'õrepuru Tachi Chipari Jesucristodepa mɨ k'aripaipɨ. Mãɨ k'orea mɨa ichiá
         pia bɨade aruma. Piarã mɨ k'ɨ̃risiade Moisepa bɨda oo k'ɨ̃ria bɨma, maamina nãɨ k'ak'uade
         bɨ pẽra nemietá mɨ sõne bɨpa nemietá oopiparima.
         
            
               	Piudai p'anasidama. Griego pedeade nãɨya bɨ bɨma: piudai chau p'anasidama.

               	Jaoredepa...Moisepa bɨdadepa. Griego pedeade nãɨya bɨ bɨma: jaore chiwidi...k'art'a chõa.

               	7:7 Éxodo 20:17.

               	Piarã Moisepa bɨda newẽpara nemietá atepe oo k'ɨ̃ria baiwẽ pasima. Griego pedeade nãɨya bɨ bɨma: chi Moisepa bɨdawẽa, chi nemietá piusima.

Tachi Ak'õre Jaoredepa nipadai k'orea bɨda81 Naapae tachi Cristo Jesú ome p'anɨ pẽra nepɨra mi ãpia pida pará p'anɨane a bɨwẽma.+2 Ichidepa Tachi Ak'õre Jaorepa tachi chok'ae bapida pẽra, tachi nemietaadepema, piudai
         pada pari ãjã́ bɨsima. 3 Moisepa bɨdapa tachi nemietaadepema p'ue pari ãjã́ bɨé pasima. Nãɨ k'ak'uapa oo k'ɨ̃ria
         bɨdepa nipapataɨrãpa mãɨ Moisepa bɨda oodai k'aepẽra nemietá oopatama. Maamina Tachi
         Ak'õrepa ichi Warra peesima tachi chi nemietá oopataɨrã jĩra bamẽrá. Mãɨne tachi nemietá
         pari piusima. Mãɨya Tachi Ak'õrepa nemietá tachi k'ak'uadepa oodada ɨtɨasima. 4 Ichia mãɨya oosima tachia p'ue jĩp'a oodamẽrá Moisepa bɨdade jara bɨ jĩra. Naapae
         tachi jĩp'a nipadaipɨ nãɨ k'ak'uapa oo k'ɨ̃ria bɨdepa nipadawẽ pẽra, mãɨpari Tachi
         Ak'õre Jaoredepa nipapata pẽra.5 Chi nãɨ k'ak'uapa nemietá oo k'ɨ̃ria bɨdepa nipapataɨrãpa abapuru nãɨ k'ak'uapa oo
         k'ɨ̃ria bɨt'a k'ɨ̃risiapatama. Maamina Tachi Ak'õre Jaoredepa nipapataɨrãpa Ichia
         k'ɨ̃ria bɨt'u k'ɨ̃risiapatama. 6 Chi abaɨpa nãɨ k'ak'uapa oo k'ɨ̃ria bɨt'a k'ɨ̃risia baipɨra piuipɨ. Maamina chi Tachi
         Ak'õre Jaorepa k'ɨ̃ria bɨt'a k'ɨ̃risia baipɨra ne k'ɨ̃risiawẽa baipɨ mãɨnepa Tachi
         Ak'õre ome chok'ae baipɨ. 7 Nãɨ k'ak'uapa oo k'ɨ̃ria bɨt'a k'ɨ̃risia baipɨra, Tachi Ak'õre ome chi nek'ĩramaapɨ.
         Moisepa bɨda jĩra ooi k'ɨ̃riak'ama; mi ãpia pida p'ue ook'ama. 8 Chi nãɨ k'ak'uapa oo k'ɨ̃ria bɨdepa nipapataɨrã Tachi Ak'õrepa pia unuk'ama.9 Maamina Tachi Ak'õre Jaore piarã mãra sõne bɨ pẽra, ichidepa nipapatama. Nãɨ k'ak'uapa
         oo k'ɨ̃ria bɨdepa nipadak'ama. Piarã chi Cristo Jaore nea bɨt'a Cristodewẽma. 10 Maamina Cristo mãra sõne bɨpɨra, mãra jaore chok'ae bɨma Tachi Ak'õrepa mãra nepɨra
         newẽa p'anɨane a bɨ pẽra. Mãrapa nãɨ k'ak'uade nemietá oo p'anana k'orea piudaipɨ.
         11 Maamina ichi Jaore mãra sõne bɨ pẽra, ichidepa mãra k'ak'ua piui bɨt'a chok'ae p'irabaripiipɨ
         Cristo Jesú chok'ae p'irabaripida jĩra.12 Mãɨpuru ũpẽarã, tachi piarã Tachi Ak'õre Jaoredepa nipadai p'anɨma. Nãɨ k'ak'uapa
         oo k'ɨ̃ria bɨdepa nipadaiwẽa p'anɨma. 13 Mãra nãɨ k'ak'uapa oo k'ɨ̃ria bɨdepa nipadaipɨra piudaipɨ. Maamina chi nãɨ k'ak'uapa
         nemietá oo k'ɨ̃ria bɨt'a Tachi Ak'õre Jaoredepa itu bɨdaipɨra, Tachi Ak'õre ome chok'ae
         p'ananaipɨ. 14 Jõma Tachi Ak'õre Jaoredepa nipapataɨrã Tachi Ak'õre warrarãpɨ. 15 Mãrapa Tachi Ak'õre Jaore jitasidaɨde, mãrá wap'eapié pasima, chi chipari pae pari
         mimiaparí jĩra. Mãɨpari mãra bɨsima Tachi Ak'õre warrarã padamẽrá mãɨnepa ichiá «¡Mɨ
         ak'õre!» adamẽrá. 16 Tachi sõne Tachi Ak'õre Jaorepa k'awapi bɨma piarã Tachi Ak'õre warrarãt'a. 17 Ichi warrarã pẽra Cristo ome ichia uru bɨdepema jitadaipɨ. Tachi piarã Cristo minachia
         mĩana jĩra minachia mĩa p'ananaipɨra, Tachi Ak'õrepa Cristo ome ará minachia pia bɨipɨ.Tachi Ak'õrepa ne ãarea ook'oait'a nɨ p'anɨma18 Mɨmá, chi nãɨ ewaride tachi minachia mĩa p'anɨt'a mãɨ ãpia bɨ jĩra bɨma, chi k'aadeapema
         ewaride Tachi Ak'õrepa tachi pia bɨi k'aepẽra. 19 Nejõma Tachi Ak'õrepa ook'oada ãarea nɨ p'anɨma ichi warrarã pia p'aneeuta k'orea
         isapea unupimẽrá, 20 naena piawẽa basi pẽra. Ichi tuaba mãɨya piawẽa beaé pasima, mãɨpari Tachi Ak'õrepa
         mãɨya beepisima. Maamina nejõma piawẽa beadapa nɨ bɨma, 21 Tachi Ak'õrepa mãɨ pia bɨmẽrá ara ichi warrarã pia bɨi jĩra. Chi chipari pae pari
         mimiaparí pari ãjã́ bɨ jĩra, ara chi Tachi Ak'õrepa ook'oada waa atuaiwẽma.22 Tachia k'awa p'anɨma chi wẽrapa warra t'õrune ɨbɨa t'õpi k'ɨ̃ria bɨ jĩra, nejõma Tachi
         Ak'õrepa ook'oadapa p'ua bɨdeepuru isapea pia beepi k'ɨ̃ria bɨma. 23 Mãɨnepa tachia pida p'ua bɨdepa isapea chepii nɨ p'anɨma, Tachi Ak'õrepa tachi k'ak'ua
         pia bɨmẽrá. Ichi warrarã atarude mãɨya ooipɨ. Ichi Jaore tachiá naa teasima ichi warrarã
         piarã k'awadamẽrá. 24 Tachi Ak'õrepa tachi k'aripada pẽra mãɨ nɨ p'anɨma. Chi tachia nɨ p'anɨt'a waidi nea
         p'anɨma. Uru badapara ¿k'ãre k'orea nɨ p'ananai p'anɨma? ¿K'aipa ichia uru bɨt'a,
         atai k'orea nɨ baima? 25 Maamina chi tachia nɨ p'anɨt'a waidi nea p'anɨ pẽra jõma choa p'anɨnepa k'awa p'anɨma
         piarã atadaipɨ.26 Mãɨ awara ara tachi tuaba chaareawẽa p'anɨ pẽra Tachi Ak'õre Jaorepa k'aripa bɨma.
         Piarã atua p'anɨma sãmaasã́ Tachi Ak'õrea ará ɨt'aa chiididait'a. Maamina Tachi Ak'õre
         Jaorepa tachia p'ue jaradak'a pedeadepa tachi k'orea Tachi Ak'õrea ɨt'aa chiidiparima.
         27 Mãɨne Tachi Ak'õre tachi sõ ak'ɨparipa ichi Jaorepa ɨt'aa chiidi bɨt'a k'awa bɨma,
         ichia k'ɨ̃ria bɨ jĩra ichidirã k'orea ɨt'aa chiidipari pẽra.Tachi Ak'õrepa ne ãareaɨne k'aripaparima28 Mãɨ awara Tachi Ak'õrepa k'ɨ̃risia bada jĩra chi ichi k'ɨ̃ria berã t'ɨ̃sima. Tachia
         k'awa p'anɨma mãɨrã pae Tachi Ak'õrepa ne ãareaɨne pia ooparit'a. 29 Mãɨ mãɨya bɨma, ichia naenaena k'awa basi pẽra k'airã ichidirã pait'a. Ãchi bɨsima
         ichi Warra Jesú jĩra p'ananamẽrá. Mãɨya ichi Warra Jesú ũpẽarã chok'ará p'anɨnepema
         chi naapemapɨ. 30 Tachi Ak'õrepa chi ichia naenaena bɨdarã t'ɨ̃k'oasima ichi Warra Jesú jĩra p'ananamẽrá.
         Chi ichia t'ɨ̃k'oada mãɨ chi ichidirã jĩp'a berã paara bɨsima. Chi ichia ichidirã
         jĩp'a berã paara bɨdá, ichi pia bɨdepema teaipɨ.31 ¿Mãɨ k'orea sãmaasã́ k'ɨ̃risia p'anɨma? Tachi Ak'õre tachi lawari bɨ pẽra ¿k'aipa
         tachi p'ueima? 32 Piarã Tachi Ak'õrepa ichi Warra wãak'aé pasima mãɨpari jõma tachi k'orea itu peapisima.
         Mãɨpuru ¿ichia tachiá nejõma pia Cristo ome ará teaiwẽk'ãra? 33 ¿K'aipa Tachi Ak'õrea ichia jɨrɨ atadaɨrã k'orea p'ue k'achia pedeaima? Ara Tachi
         Ak'õrepuru tachi chi ichidirã jĩp'a berã paara bɨparima. 34 ¿K'aipa tachi nepɨra pará p'anɨane aima? Abaɨ pida mãɨya jaraiwẽma Jesucristo tachi
         k'orea piuda pẽra. Ichi piu bada chok'ae p'irabarisima. Naapae Tachi Ak'õre juaraari
         bɨma. Mãma tachi k'orea Tachi Ak'õrea chichupuria idi bɨma. 35 ¿K'aipa tachi Cristopa k'ɨ̃ria bɨdepema p'ue ãyá bɨima? Ewari chaarea cherude, minachia
         mĩa p'anɨne, ẽpẽrarãpa tachi ẽp'ẽ p'anɨne, jarra cherude, neet'á nea p'anɨne, k'achiade
         p'anɨne, ẽpẽrarãpa pea k'ɨ̃ria p'anɨne mi ãpia pida tachi Cristopa k'ɨ̃ria bɨdepema
         p'ue ãyá bɨiwẽma. 36 Tachi Ak'õre pedeade nãɨya bɨ bɨma:«Ewaricha pɨ k'orea tai pea k'ɨ̃ria p'anɨma. Oveja peauta jĩra peadai k'ɨ̃risia p'anɨma».-37 Maamina Cristopa tachi k'ɨ̃ria bɨma. Ichidepa jõma mãɨ tachia p'uepatama. 38-39 Mãɨ k'orea mɨa k'awa bɨma tachi piudaipɨra wa chok'ae p'ananaipɨra, Tachi Ak'õrepa
         k'ɨ̃ria bɨdepema awara p'ananaiwẽma. Nãɨ ewaride mãɨnepa nũpema ewaride pida awara
         p'ananaiwẽma. Mãɨnepa Tachi Ak'õrepa ɨt'aripa peedaɨrãpa, jaore mietaarãpa, chi atepe
         berãpa, chi ɨtɨpemarãpa, chi ek'aripemarãpa, wa mi ãpia pida Tachi Ak'õrepa oodadepema
         pida tachi ichia k'ɨ̃ria bɨdepema p'ue ãyá bɨdaiwẽma.+ Ara mãɨ tachi k'ɨ̃ria bɨt'a, Tachi Chipari Jesucristodepa unupisima.
         
            
               	Griego pedeade chi eda waapẽarã k'art'ade nãɨ sida bɨ bɨma: ãchi nãɨ k'ak'uapa nemietá oo k'ɨ̃ria bɨdepa nipadawẽ pẽra, mãɨpari Tachi Ak'õre Jaoredepa
                     nipada pẽra.

               	8:36 Salmo 44:22.

               	Jaore mietaarã. Griego pedeade nãɨya bɨ bɨma: chi ateperãpa, jõma p'ue bepa.

Ãarea Israeldepa chedaadarã piarã Israeldepemawẽpɨ91 Mɨ Cristode pẽra piarã pedea jararuma. Sea jarawẽma. Tachi Ak'õre Jaorepa mɨ sõne
         nãɨ pedea piarã ara k'awapi bɨma. 2-3 Nãɨ jararuma: mɨ ẽpẽrarã judiorã k'orea ewaricha minachia sõp'ua baparima, Tachi Ak'õre
         ome piawẽa p'anɨẽra. Mɨ Cristodepema awara beei pasima, mɨ ũpẽarã k'aripai k'orea,
         4 chi Israeldepemarã. Tachi Ak'õrepa ãchi naa jɨrɨ atasima ichi warrarã p'ananamẽrá.- Ichi k'ĩrawãrea achiterrea ãchiá unupisima. Ichia ãchi chõarãenapemarã ome pedea
         ausidama. Moisepa bɨda ãchiá teasima. Ãchirã́ k'awapisima ichi te nepalade k'ãre oodai
         p'anɨt'a mãɨnepa jõma ichia teai jarada ãchi pae basima. 5 Ãchi chõarãenapemarã chi minachia k'awapataɨrã pasima. Ãchidepa Cristo ẽpẽra k'ak'uade
         chesima. Ichit'a jõmãɨrã Ak'õrepɨ. Ichiaapuru tachia ewaricha pia pedeadai p'anɨma.
         Mãɨya beese.6 Mɨa jarawẽa bɨma Tachi Ak'õrepa chi israel ĩjũanepemarã pae ooyade adat'a oowẽa bɨ.
         Mãɨpari mɨa jara bɨma ãarea Israeldepa chedaadarã Tachi Ak'õre k'ĩrari piarã Israeldepemawẽpɨ.
         7 Mãɨnepa jõma Abrahanepa chedada Tachi Ak'õre k'ĩrari Abrahán warrarãwẽma. Tachi Ak'õrepa
         Abrahaná nãɨya jarasima: «Pɨ warra Isaadepa warrarã minachia ununaipɨ».-8 Mãɨ pedeapa tachiá k'awapi bɨma jõma Abrahanepa nãɨ k'ak'uade t'õnana Tachi Ak'õre
         warrarãwẽma. Tachi Ak'õrepa teai jarada warrarãt'a mãɨt'u Abrahán warrarã piarãrãpɨ.
         9 Tachi Ak'õrepa Abrahaná teai jarada pedea nãɨpɨ: «Nãɨ cheru ãyone mɨ mãicha cheipɨ.
         Mãɨne Sarapa warra t'õ baipɨ».-10-12 Mãɨ awara Tachi Ak'õrepa k'awapisima chi ichia jɨrɨ atai k'ɨ̃ria bɨt'a jɨrɨ ataparí.
         Mãɨnepa k'awapisima mi ãpia pida jɨrɨ atak'ama ãchia oo p'anɨt'a pia unu bɨ pẽra mãɨpari
         jɨrɨ ataparima ichia t'ɨ̃na pẽra. Nãɨya k'awapisima: Rebecapa mikisu t'õsima. Chi
         ak'õre tachi chõarãenapema Isá pasima. Maamina mãɨ warrarã t'õnai naena mãɨnepa mi
         ãpia pida pia wa nemietá oodai naena Tachi Ak'õrepa Rebecá jarasima: «Chi naapema
         chi k'aadeapema juade baipɨ».-13 Mãɨ k'orea Tachi Ak'õre pedeade nãɨya bɨ bɨma: «Mɨa Jacobo k'ɨ̃riasima, maamina Esaú
         unuemaasima».-14 ¿Mãɨnepema sãmaasã́ k'ɨ̃risia p'anɨma? ¿Tachi Ak'õrepa jĩp'a ook'a k'ɨ̃risia p'anɨk'ãra?
         ¡Mãɨyawẽma! 15 Tachi Ak'õrepa Moisea nãɨya jarasima:«Mɨa chi k'ĩra chupuria k'ɨ̃ria bɨ ẽpẽra k'ĩra chupuriaipɨ mãɨnepa chi mɨa k'ɨ̃rianepa
         k'aripa k'ɨ̃ria bɨ ẽpẽra k'ɨ̃rianepa k'aripaipɨ».+16 Piarã chi Tachi Ak'õrepa jɨrɨ ata bɨ ẽpẽra jɨrɨ atak'ama, mãɨ ẽpẽrapa oo bɨt'a pia
         unu bɨ pẽra, mãɨyawẽpɨra mãɨ chi ẽpẽrapa mãɨya k'ɨ̃ria bɨ pẽra. Mãɨpari chi ichia
         k'ĩra chupuria k'ɨ̃ria bɨt'a jɨrɨ ataparima. 17 Ichi pedeade ichia p'araoná jarada nãɨya bɨ bɨma:«Mɨa pɨ chi atepe k'awa bɨ bɨsima mɨ chaarea bɨ unupii k'orea. Mãɨya mɨt'u jõma nãɨ
         ĩjũane t'ɨ̃ p'oa baipɨ».-18 Mãɨpa k'awapi bɨma Tachi Ak'õrepa abaɨ k'ĩra chupuria k'ɨ̃ria bɨpɨra mãɨya ooparit'a
         mãɨnepa abaɨ k'ɨɨrɨwẽa beepii k'ɨ̃ria bɨpɨra mãɨya ooparit'a.19 Mãɨ pedea k'orea abaɨpa nãɨya jarai bɨejã: «Tachi Ak'õrepa mãɨya oopari pẽra ¿k'ãre
         k'orea tachi nepɨrade p'anɨane a bɨma? ¿Ichia tachi bɨda jĩra p'anɨwẽk'ãra?» 20 Maamina ¿chi mãɨya pedea bɨpa Tachi Ak'õrea mãɨya pedeai bɨk'ãra? Chok'opa chi chok'o
         k'aparia jarai bɨk'ãra: «Pɨa ¿k'ãre k'orea mɨ jãɨya k'asima?» 21 ¿Chi chok'o k'aparipa oo k'ɨ̃ria bɨ jĩra ooiwẽa bɨk'ãra? ¿Chok'o arapaapataɨ ewari
         k'oreapema mãɨnepa paritua ewari k'oreapema chi abarik'a yooropa k'ai bɨwẽk'ãra?22 Ara mãɨ jĩra Tachi Ak'õrepa oo k'ɨ̃rianat'a nãɨya oosima. Ẽpẽrarãpa nemietá oo p'anɨ
         k'orea Tachi Ak'õrepa ichi k'ĩruupidepa mãɨnepa ichi chaareadepa ãchi ɨtɨak'ari t'ɨpɨ
         uruadea jira peei pasima. Maamina ãchia nemietá oo p'anɨt'a ãarea choasima. 23 Mãɨya choasima ichi pia bɨ waibɨa bɨdepema ichia k'ĩra chupuria bɨ ẽpẽrarã́ k'awapii
         k'orea. Ãchi ichia naena jɨrɨ atasima ichi pia bɨdepema uru p'ananamẽrá. 24 Tachi mãɨ ẽpẽrarãnepemapɨ. Tachi Ak'õrepa tachi jõma t'ɨ̃sima. Eda waapẽarã judiorãma,
         ya eda waapẽarã judiorãwẽma, 25 Tachi Ak'õrepa jarada Osea k'art'ade nãɨya bɨ bɨ jĩra:«Chi mɨ p'uurudepemarãwẽ pada naapae mɨ p'uurudepemarãane aipɨ. Mɨa k'ɨ̃riawẽa bada
         p'uuru mɨa k'ɨ̃ria bɨ p'uuruade aipɨ».-26 «Mãɨnepa nãɨya bɨ bɨma:Mɨa jarasima mãra mɨ ẽpẽrarãwẽpɨ.Mãɨya jaradamá, mɨa mãra mɨ warrarãane aipɨ».-27 Mãɨnepa Isaíapa israel ĩjũanepemarã k'orea nãɨya jarasima:«Israel ĩjũanepemarã chok'ará p'anɨma p'usa ipu jĩra. Maamina ãchi chok'araawẽa p'anɨ
         k'aripaipɨ28 Tachi Chiparipa nãɨ ĩjũane be isapea jõma ɨtɨai pẽra».-29 Mãɨnepa mãɨ naena Isaíapa nãɨya jarasima:«Chi Tachi Chipari chi Ne Ãarea P'ue Bɨpa tachi israel ĩjũanepemarã ãpia p'anɨ chok'ae
         bɨdaépara, Sodomanepemarã mãɨnepa Gomorradepemarã jĩra bai pasima».-Judiorãpa Cristode ĩjãanawẽa p'anɨ k'orea30 ¿Mãɨpa k'ãre jara bɨma? Judiorãwẽpa jɨrɨdak'a pasima chi Tachi Ak'õre p'uuru jĩp'a
         bɨ padai k'orea. Maamina mãɨya p'aneesidama Cristode ĩjãanana pẽra. 31 Mãɨpari israel ĩjũanepemarãpa chi Tachi Ak'õrene jĩp'a berã p'ananai k'orea jɨrɨ p'anasima,
         chi ley uru p'anɨnepa. Maamina p'ue mãɨya oodaé pasima. 32 ¿K'ãre k'orea mãɨyanaé pasima? Mãɨyanaé pasima Cristode ĩjãanai k'aepẽra ãchia oo
         p'anɨnepa ichi k'ĩrari jĩp'a p'ananai k'orea jɨrɨ p'anana pẽra.+ Piarã ãchia Cristode ĩjãanaé pasima mawaramá t'enabariuta jĩra. 33 Tachi Ak'õre pedeade mãɨnepema nãɨya bɨ bɨma:«Ũrit'ɨ. Mɨa Sión p'uurude mawara bɨruma.+Mãɨ mawaramá ẽpẽrarã t'enabaridak'ari baedaipɨ. Maamina chi ichide ĩjãa bɨpa pari
         ĩjãa baiwẽma».+
            
               	9:4 Génesi 12:1-3; Éxodo 4:22; 40:34-35.

               	9:7 Génesi 21:12.

               	9:9 Génesi 18:10,14.

               	9:10-12 Génesi 25:23.

               	9:13 Malak'ia 1:2-3.

               	Tachi Ak'õrepa Moisea mãɨya jarasima, ichia ɨtɨa bak'ari, chi israeldepemarã nee p'ak'a
                     warra oodaadade ĩjãa p'anapachida pẽra. Éxodo 32:1-35; 33:19.

               	9:17 Éxodo 9:16.

               	9:25 Osea 2:23.

               	9:26 Osea 1:10.

               	9:27-28 Isaía 10:22,23.

               	9:29 Isaía 1:9.

               	Ãchia oo p'anɨnepa. Griego pedeade chi eda waapẽarã k'art'ade nãɨya bɨ bɨma: «Moisepa bɨda oo p'anɨnepa».
                     Ãchimá chi ɨmɨk'ĩra k'ak'ua tauchaadaadat'u mãɨ piipará basima.

               	Sión p'uuru ichiaba «Jerusalén» apatama.

               	Chi ichide ĩjãa bɨpa pari ĩjãa baiwẽma. Griego pedeade nãɨya bɨ bɨma: p'erawẽma. Isaía 28:16; 1 Pedro 2:6.

101 Ũpẽarã, mɨa sõnepa k'ɨ̃ria bɨma Tachi Ak'õrepa israel ĩjũanepemarã k'aripait'a. Mãɨ
         k'orea mɨa Ichiá ɨt'aa chiidi baparima. 2 Mɨa jararuma ãchia Tachi Ak'õre piarã k'awa k'ɨ̃ria p'anɨ. Maamina Tachi Ak'õrepa
         k'ɨ̃ria bɨ k'orea piawẽa k'ɨ̃risia p'anɨma. 3 Ãchia k'awadak'ama sãmaasã́ Tachi Ak'õrepa ẽpẽrarã ichi p'uuru jĩp'a bɨ paara bɨit'a,
         ichia jarada jĩra. Mãɨ itu bɨdak'ari ara ãchia oo p'anɨnepa jɨrɨ p'anɨma Tachi Ak'õre
         p'uuru jĩp'a bɨ padai k'orea. 4 Maamina mãɨya p'ananai k'orea ãchia chi ley oopachidaedapema k'aepẽra, Cristopa ãarea
         oosima. Chi Cristode ĩjãauta Tachi Ak'õre k'ĩrari jĩp'a berã unuparima.5 Moisepa bɨsima sãmaasã́ ẽpẽrarã p'ue jĩp'a p'ananait'a, chi Tachi Ak'õrepa ichiá bɨpidadepa.
         Nãɨya bɨsima: «Ẽpẽrapa nãɨ Moisepa bɨdade jara bɨt'a oo baipɨra, mãɨ chok'ae baipɨ».-6 Maamina Tachi Ak'õre taade jĩp'a p'anɨrãnepema pai k'orea Cristode ĩjãa bɨma. Mãɨpa
         nãɨya jara bɨma: «Pɨ sõne jararãse: “¿K'ai pajãnea wãi bɨma?”- (Cristo nãɨ ĩjũanea chepii k'orea). 7 Ichiaba k'ɨ̃risiarãse: “¿K'ai piudaadarã p'anapataɨmá wãi bɨma?” (Cristo chok'ae p'irabaripii
         k'orea)». 8 Maamina Tachi Ak'õre pedeade nãɨya bɨ bɨma: «Pɨa Tachi Ak'õre pedea k'await'a t'ajuwẽa
         bɨma.+ Pɨ it'aedepa ichi pedea jarai bɨma mãɨnepa pɨ sõnepa ĩjãai bɨma».- Ichi pedea taipa nãɨya jaratea p'anɨma jõmãɨrãpa ĩjãanamẽrá: 9 pɨ it'aedepa Jesú jõmãɨrã Chipariade aipɨra, mãɨnepa Tachi Ak'õrepa ichi chok'ae p'irabaripisit'a
         pɨ sõnepa ĩjãaipɨra, Tachi Ak'õrepa k'aripaipɨ. 10 Piarã chi mãɨpa sõnepa ĩjãaipɨra, chi Tachi Ak'õre taade jĩp'a berã paara baipɨ. It'aedepa
         Jesú jõmãɨrã Chipariade aipɨra ichia k'aripaipɨ.11 Tachi Ak'õre pedeade nãɨya bɨ bɨma: «Chi ichide ĩjãa bɨpa pari ĩjãa baiwẽma».+12 Tachi Ak'õre jõmãɨrã Chipari pẽra judiorã mãɨnepa judiorãwẽ sida abarik'a ooparima.
         Ichiá k'ĩra chupuria idiuta minachia k'aripaparima. 13 Tachi Ak'õre pedeade nãɨya bɨ bɨma: «Chi Tachi Chiparia chichupuria ɨt'aa idiutat'a
         ichia ãarea k'aripaipɨ».-14 Maamina ẽpẽrarãpa wapida Tachi Chipari Jesucristode ĩjãanawẽa p'anɨne ¿sãmaasã́ ichiá
         k'ĩra chupuria ididaima? Ichi k'orea wapida ũrinawẽa p'anɨne ¿sãmaasã́ ĩjãanaima?
         Mãɨnepa abaɨ pida ãchiá jarateade wãwẽpɨra ¿sãmaasã́ ichi k'orea ũrinaima? 15 Tachi Ak'õrepa abaɨ pida peewẽpɨra, ¿sãmaasã́ jarateade wãnaima? Tachi Ak'õre pedeade
         nãɨya bɨ bɨma: «Chi pedea pia jarade cheuta minachia pia p'anɨma».+16 Maamina jõma judiorãpa chi pedea pia Cristo k'orea ĩjãanaé pasima. Isaía k'art'ade
         nãɨya bɨ bɨma: «Tai Chipari, taipa jaradada ¿k'aipa ĩjãasima?»-17 Piarã ẽpẽrarãpa Cristo k'orea naa ũrinai p'anɨma, ichide p'ue ĩjãanai k'orea.+18 Maamina mɨa idiruma: ¿Judiorãpa mãɨ pedea ũrinaé pasik'ãra? Piarã ũrisidama. Tachi
         Ak'õre pedeade nãɨya bɨ bɨma:«Ichi k'orea jõma nãɨ ĩjũane jarasidama. Mãɨ pedea t'ɨmɨa jarade wãsidama».-19 Mɨa mãicha idiruma: ¿Judiorãpa mãɨ pedea k'awadak'a pasik'ãra? Ãjã, k'awasidama judiorãwẽpa
         k'awadada jĩra. Mãɨ k'orea Moisepa bɨdade chi judiorã́ naa jarasima:«Chi mɨa jɨrɨ atadawẽ p'uuru k'aripa bɨdepa mɨa mãrá jiwaapiipɨ mɨ k'ɨ̃rianamẽrá.+Chi k'ĩra k'ɨ̃risia nea bɨ p'uuru k'aripa bɨdepa mɨa mãra k'ĩruupik'apiipɨ mɨ k'ɨ̃rianamẽrá».-20 Mãɨnepa Isaíapa Tachi Ak'õrenepa ne wap'eawẽa nãɨya jarasima:«Chi mɨ jɨrɨdawẽa p'anarãpa mɨ unusidama. Chi mɨ k'orea ididawẽa p'ananarã́ ara mɨchi
         k'orea k'awapisima».-21 Maamina israel ĩjũanepemarã k'orea Isaíapa nãɨya jarasima:«Ewaricha mɨ jua ɨapachima ẽpẽrarã k'ɨɨrɨwẽa be mãɨnepa mɨne ĩjãawẽa be mɨmá chedamẽrá».-
            
               	10:5 Levítico 18:5.

               	10:6 Deuteronomio 30:12.

               	Pɨa Tachi Ak'õre pedea k'await'a t'ajuwẽa bɨma. Griego pedeade nãɨya bɨ bɨma: ichi pedea pɨ k'ait'a bɨma.

               	10:8 Deuteronomio 30:11-14.

               	Chi ichide ĩjãa bɨpa pari ĩjãa baiwẽma. Griego pedeade nãɨya bɨ bɨma: p'erawẽma. Isaía 28:16; 1 Pedro 2:6.

               	10:13 Joel 2:32.

               	Griego pedeade nãɨya bɨ bɨma: chi pedea pia jarade cheuta jĩru minachia pia k'ede. Isaía 52:7. Griego pedeade chi eda waapẽarã k'art'ade bɨ bɨma: nek'ĩramariwẽa bayá pedea jarade cheuta.

               	10:16 Isaía 53:1.

               	Cristo k'orea. Griego pedeade chi eda waapẽarã k'art'ade bɨ bɨma: Tachi Ak'õre pedea.

               	10:18 Salmo 19:4.

               	Chi mɨa jɨrɨ atadawẽ p'uuru. Mãɨ «chi judiorãwẽ» jara k'ɨ̃ria bɨma.

               	10:19 Deuteronomio 32:21.

               	10:20 Isaía 65:1.

               	10:21 Isaía 65:2.

Chi eda judiorãpa Cristode ĩjãanana111 Mãɨ k'orea mɨa nãɨ idiruma: «¿Tachi Ak'õrepa israel ĩjũanepemarã ichidirã itu bɨsik'ãra?»
         ¡Mãɨyawẽma! Mɨ israel ĩjũanepemapɨ, Abrahanepa chedaadadepemapɨ, Benjaminepa chedapɨ.
         2 Tachi Ak'õrepa naena israel ĩjũanepemarã jɨrɨ atasima ichi p'uuru bamẽrá. Mãɨpuru
         ãchi itu bɨwẽa bɨma. Mãrapa Tachi Ak'õre pedeade Elía k'orea bɨda k'awa p'anɨma. Eliapa
         Tachi Ak'õrea israel ĩjũanepemarã k'orea nãɨya piawẽa pedeasima. 3 «Mɨ Chipari, chi pɨ pari pedeapataɨrã jõma k'enasidama mãɨnepa chi pɨá ãnimara paateapataɨ
         jõma ãrisidama. Abapuru mɨt'u beesima, maamina mɨ sida jɨrɨ p'anɨma peadai k'orea».-4 Mãɨne Tachi Ak'õrepa nãɨya p'anoosima: «Mɨa ẽpẽrarã siete mil mɨ pae uru bɨma. Ãchi
         Baal+ k'ĩrari sĩraporode k'op'aneenak'ama».-5 Ara mãɨ jĩra nãɨ ewaride pida Tachi Ak'õrepa ichi sõpiadepa tai judiorã chok'araawẽa
         p'anɨt'a ichi pae uru bɨma. 6 Mãɨya Tachi Ak'õrepa ichi sõpiadepa jɨrɨ atasipɨra, taipa oo p'anɨ k'orea jɨrɨ ataé
         pasima. Taipa oo p'anɨ k'orea jɨrɨ atadapara, mãɨyara ichi sõpiadepa jɨrɨ ataiwẽ pasima.7 ¿Mãɨnepema sãmaasã́ k'ɨ̃risia p'anɨma? Israel ĩjũanepemarãpa Tachi Ak'õre p'uuru padai
         jɨrɨ p'anamina, mãɨya oodaé pasima. Maamina israel ĩjũanepemarã chok'araawẽa p'anɨpa
         ĩjãasidama, Tachi Ak'õrepa jɨrɨ atada pẽra. Waapẽarãpa ĩjãanai k'ɨ̃rianaé pasima.
         8 Tachi Ak'õre pedeade nãɨya bɨ bɨma:«Tachi Ak'õrepa ãchi k'ãi p'anɨ jĩra bɨsima p'ue k'awapidaemaapa, ãchi taupa ununa
         p'ue k'awapidaemaapa,mãɨnepa ãchi k'ɨɨrɨpa ũrina p'ue k'awapidaemaapa. Wapida ara mãɨya p'anɨma».-9 Mãɨnepa judiorã poro jũra jɨ̃parí jɨ̃ bɨ Davipa mãɨ k'orea Tachi Ak'õrea jarasima:«Ãchi arapaapataɨ nek'opataɨ te oomaa p'anɨne, pɨa ãchiá ãchi ɨtɨaiwẽane a k'ɨ̃risiapise.Mãɨya ãchi tuaba seadaipɨ ãnimara k'idap'ede baeuta jĩra. Mãɨne ãchi ɨtɨase.10 Ãchi tau p'ãrio be jĩra bɨse ãchia unu p'anɨt'a k'awapidaemaapa. Mãɨnepa ewaricha
         minachia mĩapise».+Tachi Ak'õrepa judiorãwẽ k'aripada11 Nãɨ mɨa idiruma: ¿judiorãpa Cristo itu bɨsida pẽra waa Tachi Ak'õre ome p'ue pia p'ananaiwẽk'ãra?+ ¡Mãɨyawẽma! Mãɨpari mãɨya oodada pẽra Tachi Ak'õrepa judiorãwẽ k'aripaparima. Mãɨya
         judiorãpa jiwá p'aneenak'ari ichi k'ɨ̃rianaipɨ. 12 Judiorãpa Cristo itu bɨdada pẽra ãchi k'aepẽra Tachi Ak'õrepa jõma nãɨ ĩjũanepema
         judiorãwẽ minachia k'aripa bɨma. Mãɨpuru chi judiorã mãicha Tachi Ak'õre ome pia p'aneeuta
         ewaride ¿Tachi Ak'õrepa jõmãɨrã pia k'aripaiwẽk'ãra?13 Mɨa judiorãwẽa nãɨ jararuma. Mɨ Tachi Ak'õrepa peeda bɨsima, mãrá jarateamẽrá. Mãɨ
         mɨa jõma jĩp'a oo k'ɨ̃ria bɨma. 14 Mɨa judiorãwẽa jaratea bɨdepa k'ɨ̃ria bɨma mɨ ẽpẽrarã judiorã pida mãɨ pedea ũri k'ɨ̃rianait'a,
         jiwá p'anɨ jĩra. Mãɨya Tachi Ak'õrepa eda ãchidiidepema k'aripaipɨ. 15 Tachi Ak'õrepa judiorã itu bɨda pẽra waapẽarã nãɨ ĩjũanepemarã ichi ome pia bɨsima.
         Mãɨpuru Tachi Ak'õrepa judiorã mãicha pia jɨrɨ atarude ¿sak'aima? Ãchi sida piudaadarã
         jĩra p'anana Tachi Ak'õre ome chok'ae p'ananaipɨ.16 Trigo naa chauutade p'ana ook'oadak'ari mãɨ p'ananepema Tachi Ak'õrea aba teadaipɨra
         chi waapẽarã p'ana sida Tachi Ak'õrenepɨ. Mãɨnepa pak'uru k'arra pia bɨpɨra, chi pak'uru
         jua sida pia p'anɨma.+17 Chi eda waapẽarã judiorã Tachi Ak'õre awara p'aneesidama olivo pak'uru jua t'ɨat'upataɨ
         jĩra. Mãra judiorãwẽ Tachi Ak'õre newẽa p'anasidama olivo pak'uru chi ichi tuaba mẽa
         warida jĩra. Maamina mãra Tachi Ak'õrene ẽpẽrarã p'aneesidama, pak'uru jua chi t'ɨat'udade
         ara mãɨ juade wãa nɨbɨda jĩra. Mãɨya naapae Tachi Ak'õrepa mãra sida k'aripa bɨma
         judiorã k'aripa bada jĩra.+18 Maamina k'ɨ̃risiarãt'ɨ mãra judiorãwẽ Tachi Ak'õre k'ĩrari atepe pia bet'a judiorã
         k'aepẽra. K'ɨ̃risiat'ɨ mãra chi k'arradepa chok'ae p'anɨt'a. Chi k'arra mãranepa chok'ae
         bɨwẽma.19 Abaɨpa jarai bɨejã: «Tachi Ak'õrepa judiorã itu bɨsima pak'uru jua t'ɨat'uda jĩra,
         mɨt'u mãɨ pak'urude wãa bɨi k'orea». 20 Piarã mãɨya bɨma. Maamina Tachi Ak'õrepa ãchi itu bɨsima Cristode ĩjãanaé pasi pẽra.
         Maapae mãra jɨrɨ atasima Cristode ĩjãanana pẽra. Mãɨ k'orea mãra judiorã k'aepẽra
         pia be k'ɨ̃risiarãt'ɨ, mãɨpari Tachi Ak'õre wap'ea p'anat'ɨ. 21 Judiorãpa ĩjãanawẽa p'anɨ k'orea Tachi Ak'õrepa ãchi itu bɨsima pak'uru jua t'ɨat'uru
         jĩra. Ara mãɨ jĩra mãra judiorãwẽpa ĩjãanaepɨra, Tachi Ak'õrepa mãra sida itu bɨipɨ.22 Minachia k'ɨ̃risiat'ɨ sãmaasã́ Tachi Ak'õrepa ichi sõpiadepa k'aripapari mãɨnepa sãmaasã́
         ɨtɨapari. Judiorãpa ĩjãanaé pasi pẽra Tachi Ak'õrepa ɨtɨak'ari ãchi itu bɨsima. Mãɨne
         mãra judiorãwẽ ichi sõpiadepa k'aripa bɨma mãɨnepa k'aripa baipɨ. Maamina mãɨnepa
         p'ananai p'anɨma. Mãrapa ĩjãa p'ananaiwẽpɨra, Tachi Ak'õrepa mãra sida ɨtɨak'ari itu
         bɨipɨ pak'uru jua t'ɨat'uk'oaru jĩra. 23 Mãɨnepa chi judiorã Cristode ĩjãanawẽa p'anɨrãpa ĩjãanaipɨra, Tachi Ak'õrepa ãchi
         mãicha jɨrɨ ataipɨ ichi jua chaareadepa, chi pak'uru jua t'ɨat'udade mãicha wãa nɨbɨru
         jĩra. 24 Piarã mãra judiorãwẽ olivo pak'uru ichi tuaba mẽa warida jĩra p'anasidama. Tachi Ak'õrepa
         mãɨ pak'urudepema t'ɨat'uk'ari olivo pak'uru uudade bɨsima. Mãɨya baiwẽa bɨmina Tachi
         Ak'õrepa oosima. Mãɨpuru ¿judiorã mãicha p'ue jɨrɨ ataiwẽk'ãra chi uuda pak'uru jua
         mãicha wãa nɨbɨru jĩra?Tachi Ak'õrepa ãarea israel ĩjũanepemarã k'aripai k'orea25 Ũpẽarã, mɨa k'ɨ̃ria bɨma Tachi Ak'õrepa naena k'awapiwẽa bada mãrapa k'awadait'a.
         Mãɨya judiorã k'aepẽra pia be k'ɨ̃risiadaiwẽma. Tachi Ak'õrepa naena k'awapiwẽa bada
         nãɨpɨ: chok'ará judiorã k'ɨɨrɨwẽa p'aneesidama mãɨnepa mãɨya p'aneenaipɨ aba jõma
         chi Cristode ĩjãanai p'anɨ judiorãwẽpa ĩjãautadea. 26 Mãɨya Israel p'uuru Tachi Ak'õrepa jõma k'aripaipɨ. Tachi Ak'õre pedeade nãɨya bɨ
         bɨma:«Tachi K'aripaparí Sión p'uurudepa cheipɨ.+Ichia Jacobodepa chedaadarã nemietá awara bɨipɨ.27 Mɨa ãchi ome pedea auipɨ. Ãchia nemietá oodada k'ɨ̃risia atuaipɨ».-28 Judiorãpa chi pedea pia Jesú k'orea itu bɨ p'anɨ pẽra Tachi Ak'õre ome chi nek'ĩramaapɨ.
         Mãɨpuru mãra judiorãwẽ Tachi Ak'õre ẽpẽrarã p'ue p'ananaipɨ. Maamina Tachi Ak'õrepa
         ãchi chõarãenapemarã jɨrɨ atada pẽra waidi k'ɨ̃ria bɨma. 29 Piarã Tachi Ak'õrepa teada ẽemarik'ama. Ichia t'ɨ̃na itu bɨk'ama. 30 Mãra judiorãwẽpa naena Tachi Ak'õrene ĩjãanak'a pasima. Maamina judiorãpa ĩjãanawẽa
         p'anɨ pẽra naapae Tachi Ak'õrepa mãra k'ĩra chupuria bɨma. 31 Ãchia naapae ĩjãanak'ama, Tachi Ak'õrepa k'ĩra chupuriamẽrá mãra judiorãwẽa k'ĩra
         chupuria bɨ jĩra.+32 Piarã Tachi Ak'õrepa jõmãɨrã eda jɨ̃a nɨbɨsima ãchi k'ɨɨrɨwẽa p'anɨ k'orea. Mãɨya
         oosima jõmãɨrã k'ĩra chupuriai k'orea.33 Tachi Ak'õre minachia ne k'awa bɨma mãɨnepa k'ɨ̃risia k'awa bɨma.Ichia ooi k'ɨ̃risia bɨt'a mi ãpia pida p'ue k'awadaiwẽma. Ichia oo bɨ sida p'ue k'awadaiwẽma.34 «¿K'aipa Tachi Chipari k'ɨ̃risia k'awa bɨma? ¿K'aipa ichiá k'ɨ̃risia jarateaparima?35 ¿K'aipa Tachi Ak'õrea ne teasima jĩitea teamẽrá?»36 Tachi Ak'õrepuru nejõma oosima. Nejõma ichidepa bɨma mãɨnepa ichi pae bɨma.Tachia ewaricha ichiá pia pedeadai p'anɨma. Mãɨya beese.
         
            
               	11:3 1 Reye 19:10,14.

               	Baal. Chõarãena cananeorãpa ãchi ak'õreane adak'ari, mãɨne ĩjãapachidama.

               	11:4 1 Reye 19:18.

               	11:8 Isaía 29:10.

               	Minachia mĩapise. Griego pedeade nãɨya bɨ bɨma: ãchi ẽk'arra jõrea bɨse. Salmo 69:22-23.

               	Griego pedeade nãɨya bɨ bɨma: ¿Judiorã t'enabaridak'ari abaeda baesidak'ãra?

               	Ara mãɨ jĩra jõma judiorã Tachi Ak'õrenepɨ, naa ĩjãa p'anana pẽra.

               	Tachi Ak'õrepa mãra sida k'aripa bɨma judiorã k'aripa bada jĩra. Griego pedeade nãɨya bɨ bɨma: Mãra sida pak'uruba chi k'arradepa che bɨdepa pia p'anɨma.

               	Sión p'uuru ichiaba «Jerusalén» apatama.

               	11:27 Isaía 59:20-21; 27:9.

               	Tachi Ak'õrepa k'ĩra chupuriamẽrá. Griego pedeade chi eda waapẽarã k'art'ade nãɨya bɨ bɨma: naapae Tachi Ak'õrepa k'ĩra chupuriamẽrá.

Tachi Ak'õre pae p'anat'ɨ121 Mãɨpa ũpẽarã, Tachi Ak'õrepa mãra k'ĩra chupuriada pẽra, mɨa mãrá chichupuria idiruma
         ara machi Tachi Ak'õrea teadamẽrá, ãnimara peadak'ari, paateapata jĩra. Mãɨ ãnimara
         piuda k'aepẽra, ichi pae pia p'anat'ɨ mãra pia unumẽrá. 2 Chi nãɨ ĩjũanepemarãpa oopataɨ jĩra niparãt'ɨ, mãɨpari k'ɨ̃risia chiwidi Tachi Ak'õrepa
         tea bɨdepa jĩp'a nipat'ɨ. Mãɨya Tachi Ak'õrepa k'ɨ̃ria bɨt'a mãrapa k'awadaipɨ. Jõma
         ichia k'ɨ̃ria bɨt'a pia bɨma, jĩp'a bɨma mãɨnepa ichia pia unu bɨma.3 Tachi Ak'õrepa ichi sõpiadepa mɨ bɨsima ichi pae ne oo bamẽrá. Mãɨpuru mɨa mãrá nãɨ
         jararuma: mi ãpia pida k'ɨ̃risiaiwẽa bɨma ara ichi chi atepe bɨt'a. Mãrapa Cristode
         ĩjãanana pẽra Tachi Ak'õrepa machicha ne awara awará teasima ne oodamẽrá. Mãɨpuru
         ichia teada jĩra machia oo p'anɨ k'orea pia k'ɨ̃risiat'ɨ. 4 Tachi k'ak'ua aba bɨmina tachi k'ak'uade chok'ará uru p'anɨma: jua, jĩru, poro, nejõma.
         Maamina tachi k'ak'uade bepa abarik'a oodak'ama. 5 Ara mãɨ jĩra tachi chok'ará p'anɨmina, Cristo ome p'anɨ pẽra k'ak'ua aba bɨ jĩra p'anɨma.
         Mãɨya tachi jõmãɨrã k'ak'ua abaɨde ará p'anɨma.6 Tachi Ak'õrepa ichi sõpiadepa tachicha ne oodamẽrá awara awará teasima. Ichia chi
         tearua teasima ichi pari pedeadamẽrá. Mãɨya teasipɨra, ãchia piarã ĩjãa p'anɨnepa
         mãɨya pedeadai p'anɨma. 7 Chi tearua teasima waapẽarã k'aripadamẽrá. Mãɨya teasipɨra, chi tearua k'aripadai
         p'anɨma. Chi tearua teasima ichi pedea jarateadamẽrá. Mãɨya teasipɨra, ichi pedea
         jarateadai p'anɨma. 8 Chi tearua teasima ũpẽarã k'aripa p'anɨnepa pia ĩjãanamẽrá. Mãɨya teasipɨra, ũpẽarã
         k'aripadai p'anɨma pia ĩjãanamẽrá. Chi eda waapẽarã́ teasima ne tea p'anɨnepa waapẽarã
         k'aripadamẽrá. Mãɨya teasipɨra, sõpiadepa teadai p'anɨma. Chi eda waapẽarã́ teasima
         chi ĩjãapataɨrã ak'ɨpataɨrã p'ananamẽrá. Mãɨya teasipɨra, jĩp'a oo p'ananai p'anɨma.
         Mãɨnepa chi eda waapẽarã́ teasima waapẽarã k'ĩra chupuriadamẽrá. Mãɨya teasipɨra,
         arapaadepa k'ĩra chupuriadai p'anɨma.9 Machi sõnepa chi k'ɨ̃ria p'anat'ɨ. Jõma nemietá itu bɨt'ɨ. Chi pia bet'a oopariet'ɨ.
         10 Piarã k'ɨ̃rianepa chi k'ɨ̃ria p'anat'ɨ. Chi waapẽarã ome pia p'anat'ɨ, ãchi machi
         k'aepẽra atepe p'anɨ jĩra mãɨnepa waapẽarã k'orea pia k'ɨ̃risiat'ɨ. 11 K'oa p'anarãt'ɨ, mãɨpari chok'ea p'anat'ɨ. Tachi Chipari Jesupa k'ɨ̃ria bɨt'a sõnepa
         jõma oot'ɨ. 12 Tachi Ak'õrenepa nepia jitadai k'awa p'anɨ pẽra arapá p'anat'ɨ. Mĩa p'anɨne choat'ɨ.
         Ewaricha Tachi Ak'õrea ɨt'aa chiidit'ɨ. 13 Ẽpẽrarã Tachi Ak'õreneerã chi nenea k'ede k'aripat'ɨ. Chi mãra tede cheutá pia pedeat'ɨ.14 Chi mãra ẽp'ẽ berã́ pia pedeat'ɨ. Tachi Ak'õrea ɨt'aa chiidit'ɨ waapẽarã pia bapimẽrá;
         ɨt'aa chiidirãt'ɨ ãchi mietá bapimẽrá. 15 Chi arapá be ome arapá p'anat'ɨ. Chi sõp'ua be ome sõp'ua p'anat'ɨ. 16 Jõmãɨrã ome pia p'anat'ɨ. Chi waapẽarã k'aepẽra pia be k'ɨ̃risiarãt'ɨ, mãɨpari chi
         chupuri k'ede ome pia p'anat'ɨ. Mãrapa waapẽarã k'aepẽra minachia k'awa p'anɨ jĩra
         k'ɨ̃risiarãt'ɨ.17 Abaɨ pida mãra piawẽa ooipɨra, ara mãɨya oorãt'ɨ. Jõmãɨrã k'ĩrari pia oot'ɨ. 18 Mãrapa jɨrɨt'ɨ jõmãɨrã ome ne k'ɨ̃risiawẽa p'ananai k'orea. 19 Ũpẽarã, abaɨ pida mãra piawẽa oosira abarik'a piawẽa oorãt'ɨ. Mãɨpari itu bɨt'ɨ Tachi
         Ak'õrepa ɨtɨamẽrá. Tachi Ak'õre pedeade nãɨya bɨ bɨma: «Mɨapuru mãɨrã ɨtɨaipɨ. Ãareaɨrã́
         teaipɨ ara ãchia nemietá oodada jĩra», a jara bɨma Tachi Chiparipa.-20 Mãɨnepa Tachi Ak'õre pedeade nãɨya bɨ bɨma: «Pɨ nek'ĩramá jarrapisia bɨde nek'opise.
         Opisia bɨde pania topise. Mãɨya ooipɨra, ichi minachia k'ĩra p'erapiipɨ».+21 Abaɨ pida mãra piawẽa oo baipɨra abarik'a oorãt'ɨ. Mãɨpari pia oot'ɨ ichi k'ĩra p'erak'ari
         ichia piawẽa oo bɨ itu bɨmẽrá.+
            
               	12:19 Deuteronomio 32:35.

               	Minachia k'ĩra p'erapiipɨ. Griego pedeade nãɨya bɨ bɨma: t'ɨpɨ tau ichi poro ɨ̃rɨ bɨipɨ. Proverbio 25:21-22.

               	Griego pedeade nãɨya bɨ bɨma: Nemietá itu p'uepirãse, mãɨpari pɨa pia oo bɨdepa nemietá p'uese.

Chi minachia k'awa berã juade p'anat'ɨ131 Jõmãɨrã nãɨ ĩjũanepema minachia k'awa berã juade p'ananai p'anɨma Tachi Ak'õrepa ãchi
         mãɨya bɨda pẽra. Newẽma Tachi Ak'õrepa bɨdawẽt'a. 2 Mãɨpuru chi nãɨ ĩjũanepema minachia k'awa berã pedea itu bɨrupa Tachi Ak'õrepa bɨda
         itu bɨruma. Chi mãɨya itu bɨ berã ɨtɨaipɨ. 3 Piarã chi jĩp'a oo bepa ãchi minachia k'awa berãpa ɨtɨait'a wap'eadak'ama, mãɨpari
         chi nemietá oopataɨrã wap'eapatama. Mãɨpuru mãra minachia k'awa berã ome ne wap'eawẽa
         p'ana k'ɨ̃ria p'anɨpɨra, pia oot'ɨ ãchia pia ununamẽrá. 4 Piarã mãra minachia k'awa berã Tachi Ak'õrepa ichi pae pari mimiapataɨrã jĩra bɨsima
         mãra k'aripadamẽrá. Maamina mãrapa nemietá oodaipɨra, ãchi wap'eat'ɨ piarã minachia
         ɨtɨadai p'anɨ pẽra.+ Ãchi Tachi Ak'õre pae pari mimiapataɨrã jĩra p'anɨma chi nemietá oo berã ɨtɨadai
         k'orea. 5 Mãɨpuru mãra nãɨ ĩjũanepema minachia k'awa berã juade p'ananai p'anɨma ɨtɨapidaemaapa.
         Mãɨ awara ãchi juade p'ananai p'anɨma, k'awa p'anɨ pẽra mãɨya p'ananai mãɨ jĩp'a bɨt'a.
         6 Mãɨ k'orea chi mãrapa erreara teadai p'anɨt'a mãra minachia k'awa berã́ teapatama,
         ãchi Tachi Ak'õre pae pari mimiapataɨrã jĩra p'anɨ pẽra, mãɨnepa mãɨya mimiapata pẽra.7 Jõmãɨrã́ teat'ɨ mãrapa ãchicha teadai p'anɨ jĩra. Mãra minachia k'awa berã́ erreara
         teadai p'anɨt'a teat'ɨ. Mãrapa wap'eadai p'anɨ wap'eat'ɨ. Mãrapa chi pia jaradai p'anɨa
         pia jarat'ɨ.8 Mãrapa tee pará p'anɨpɨra, mãɨ waa teadawẽa p'anarãt'ɨ. Abapuru chi k'ɨ̃ria p'anat'ɨ.
         Chi waapẽarã k'ɨ̃ria bɨpa jõma Moisepa bɨda oo bɨma. 9 Mãɨ Moisepa bɨdade jara bɨma: «K'ima awaraɨ ome k'ãirãse, mĩa pearãse, nechɨarãse,
         abaɨpa uru bɨt'a k'ɨ̃riarãse».- Mãɨ pedea mãɨnepa jõma mãɨ Moisepa bɨdade jara bɨ sida nãɨ k'ɨ̃risia aba bɨde jõma
         jara bɨma: «Abaɨ k'ɨ̃riase ara pɨchi k'ɨ̃ria bɨ jĩra». 10 Chi k'ɨ̃ria uru bɨpa waapẽarã piawẽa ook'ama. Chi waapẽarã k'ɨ̃ria bɨde jõma Moisepa
         bɨda oo bɨma.11 Jõma makɨɨ oo p'anat'ɨ, k'awa p'anɨ pẽra nãɨ ewari sãmaasã́ bɨt'a. Ɨ̃rɨmat'ɨ. Waa
         k'ãi p'anarãt'ɨ. Chi tachi nãɨ ĩjũa nemietaadepema k'aripai k'ait'a bɨma, tachia naa
         ĩjãanana k'aepẽra. 12 Nãɨ ewari mietá bɨ jõpodoma teamasi nɨbada ewaripodo jĩra. Mãɨpuru tachia nemietá
         itu bɨdak'ari pia oodai p'anɨma. Mãɨya nemietaadepema jõma ãyá p'ananaipɨ, papaká
         bɨpa ãst'á ichi ne jɨ̃parí chaarea bɨt'a jɨ̃ bɨ jĩra. 13 Tachi jĩp'a nipadai p'anɨma ãst'á nipapata jĩra. Arapá oopataɨ tiidá it'ua tode wãnaiwẽa
         p'anɨma, tachi k'ak'uadepa nemietá oo p'ananaiwẽa p'anɨma, k'ĩruu pedea p'ananaiwẽa
         p'anɨma, mãɨnepa abaɨpa uru bɨ k'orea piawẽa k'ɨ̃risiadaiwẽa p'anɨma. 14 Mãɨpari Tachi Chipari Jesucristo nipada jĩra nipat'ɨ. Nãɨ k'ak'uapa nemietá oo k'ɨ̃ria
         bɨt'a oodai k'ɨ̃risiarãt'ɨ.
         
            
               	Piarã minachia ɨtɨadai p'anɨ. Griego pedeade nãɨya bɨ bɨma: k'ĩruuparí nek'o bari uru bak'ama.

               	13:9 Éxodo 20:13-15,17; Levítico 19:18.

Ũpẽarã k'orea ẽk'arra ãpɨte pedeadaiwẽa p'anɨ141 Ũpẽa abaɨ pida tachia Jesucristode ĩjãa p'anɨ k'orea wapida pia atua bɨpɨra, ichi
         pia jitat'ɨ. Maamina ichia atua bɨ k'orea ichi ome k'ĩruu pedearãt'ɨ. 2 Mɨa nãɨ jara bɨma: waapẽarã ũpẽarãpa k'awa p'anɨma nejõma k'odai p'anɨ. Maamina chi
         eda ũpẽarãpa tachia Jesucristode ĩjãa p'anɨ k'orea wapida pia atua p'anɨ pẽra k'ɨ̃risia
         p'anɨma abapuru ne uu ĩjũanepema k'odai p'anɨ. 3 Maamina chi nejõma k'oparipa chi nejõma k'ok'apɨ́ itu bɨiwẽa bɨma. Mãɨnepa nejõma
         k'ok'apɨɨpa chi nejõma k'oparí k'achia pedeaiwẽa bɨma, umea Tachi Ak'õrepa jɨrɨ atada
         pẽra. 4 ¿Pɨ k'aima mãɨya abaɨ pae pari mimiaparí k'orea k'achia pedeait'a? Ichi chiparia puru
         jaraipɨ pia oo bɨ wa piawẽa oo bɨt'a. Maamina Tachi Chiparipa jaraipɨ jõma ichi pae
         pari mimiapataɨrãpa pia oo p'anɨ, ichi jua chaareadepa k'aripa bɨ pẽra pia oo p'ananamẽrá.5 Mãɨnepa chi eda ũpẽarãpa k'ɨ̃risia p'anɨma chi mimianak'apɨ́ ewari, ewari awaraɨ k'aepẽra
         atepe piipará bɨma. Chi eda waapẽarã ũpẽarãpa k'ɨ̃risia p'anɨma ewari ãarea abarik'a
         p'anɨ jĩra p'anɨma. Maamina ãchicha sõnepa k'ɨ̃risia p'anɨ jĩra, mãɨya oodai p'anɨma.
         6 Chi mimianak'apɨ́ ewari ak'ɨ bɨpa Tachi Chipari pae mãɨya oo bɨma.+ Chi nejõma k'oparipa mãɨya k'oparima Tachi Chipari wap'ea bɨ pẽra. Mãɨ k'orea nek'orude
         ichia Tachi Ak'õrea sõpia bɨade aparima. Mãɨnepa chi nejõma k'ok'apɨɨpa mãɨya k'ok'ama
         Tachi Chipari wap'ea bɨ pẽra. Mãɨ k'orea nek'orude ichia pida Tachi Ak'õrea sõpia
         bɨade aparima.7 Mi aba pida ara ichi pae chok'ae bɨwẽma. Mãɨnepa mi aba pida ara ichi pae piuiwẽma.
         8 Chok'ae p'anɨne Tachi Chipari pae chok'ae p'anɨma. Mãɨnepa piusidara Tachi Chipari
         pae piudaipɨ. Mãɨya chok'ae p'anɨne wa piuutade Tachi Chiparidepɨ.9 Cristo piusima, piudaadarã Chipari pai k'orea. Mãɨnepa chok'ae p'irabarisima, chi
         chok'ae berã Chipari pai k'orea. 10 Mãɨpuru ¿k'ãre k'orea pɨ ũpẽa k'orea k'achia pedea bɨma? ¿K'ãre k'orea ichi k'ɨ̃riawẽa
         bɨma? Tachi ãarea Tachi Ak'õre k'ĩrari p'ananaipɨ tachicha oodada ak'ɨmẽrá.+11 Tachi Ak'õre pedeade nãɨya bɨ bɨma:«Tachi Chiparipa nãɨya jara bɨma: mɨ piarã chok'ae bɨ pẽra piarãnepa jararuma jõmãɨrãmɨ k'ĩrari sĩraporode k'op'aneenak'ari mɨá pia pedeadaipɨ.Mãɨnepa jõmãɨrãpa “mɨ Tachi Ak'õreane” a jaradaipɨ».-12 Piarã tachicha oodada Tachi Ak'õrea jõma jaradaipɨ. 13 Mãɨpuru abaɨpa oo bɨ k'orea waa piawẽa pedeadaiwẽa p'anɨma. Mãɨpari sõnepa nãɨya k'ɨ̃risiadai
         p'anɨma: tachia oo p'anɨnepa ũpẽa abaɨ sida nemietaade baepidaiwẽa p'anɨma. 14 Mɨ Tachi Chipari Jesucristo ome bɨ pẽra piarã k'awa bɨma mi ãpia pida chik'o mietá
         bɨwẽt'a. Maamina abaɨmá paritua chik'o k'oi pia bɨwẽpɨra, makɨɨ k'oiwẽa bɨma. 15 Mãɨpuru pɨa k'o bɨdepa pɨ ũpẽa ichi sõpiawẽa beepiipɨra, pɨa ichi k'ɨ̃riawẽma. Pɨa
         k'o bɨdepa pɨ ũpẽa sõk'achiapirãse Cristo ichi k'orea piuda pẽra. 16 Mãrapa oo p'anɨt'a pia k'awa p'anɨma. Maamina waapẽarãpa mãɨ k'orea k'achia pedeadaipɨra,
         oorãt'ɨ piawẽa pedeapidaemaapa. 17 Tachi Ak'õrepa ichi juade p'anɨrã́ jarak'ama k'ãre k'odai p'anɨt'a mãɨnepa k'ãre todai
         p'anɨt'a. Mãɨpari k'ɨ̃ria bɨma ãchia ichi Jaoredepa jĩp'a oo p'ananait'a, ne k'ɨ̃risiawẽa
         p'ananait'a mãɨnepa arapá p'ananait'a. 18 Chi mãɨya Cristo pae mimiapataɨrã Tachi Ak'õrepa pia unu bɨma. Ẽpẽrarã pida pia unupatama.19 Mãɨ k'orea jɨrɨdai p'anɨma ũpẽarã ome ne k'ɨ̃risiawẽa p'ananai k'orea. Mãɨya chi k'aripa
         p'ananaipɨ pia ĩjãanai k'orea. 20 Mãrapa k'o p'anɨnepa Tachi Ak'õrepa waapẽarã sõne ooda itu bɨrãt'ɨ. Piarã Tachi Ak'õre
         k'ĩrari mãɨ chik'o ãarea pia bɨma. Maamina chi tachia k'o p'anɨnepa abaɨ nemietaade
         baepidait'a, mãɨ piawẽa bɨma. 21 Pia bɨma ne k'iuru k'oiwẽt'a, uvaba toiwẽt'a, wa mi ãpia pida ooiwẽt'a, pɨ ũpẽa nemietaade
         baepiemaapa.22 Pɨa nejõma k'oi k'ɨ̃risia bɨpɨra, wa nejõma k'oiwẽ k'ɨ̃risia bɨpɨra, aba pɨapuru Tachi
         Ak'õre ome pɨ k'ɨ̃risiat'a k'awa bɨma. Piarã tachia oo p'anɨ k'orea tachi sõne piawẽa
         k'ɨ̃risiadaepɨra, minachia arapá p'ananaipɨ. 23 Maamina chi «Nãɨ k'oiwẽa bɨade» a k'ɨ̃risia bɨpa mãɨ k'oipɨra, ichi sõne piawẽa beeipɨ,
         piawẽa oo bɨ k'ɨ̃risia bɨ pẽra. Piarã tachia oo bɨt'a jĩp'a bɨwẽane a k'ɨ̃risiadaipɨra,
         mãɨya ooutade, nemietá oo p'anɨma.
         
            
               	Griego pedeade chi eda waapẽarã k'art'ade nãɨ sida bɨ bɨma: Chi mimianak'apɨ́ ewari ak'ɨwẽa bɨpa mãɨya oo bɨma Tachi Chipari pae.

               	Tachi Ak'õre. Griego pedeade chi eda waapẽarã k'art'ade nãɨya bɨ bɨma: Cristo.

               	14:11 Isaía 45:23.

            

         
      

   
      
         15
Waapẽarã k'aripat'ɨ pia p'ananamẽrá151 Tachia ĩjãa p'anɨ k'orea minachia k'awa berãpa tachia k'ɨ̃ria p'anɨ k'aepẽra, chi
         pia atua k'ede k'aripadai p'anɨma. 2 Mãɨpari waapẽarãpa k'ɨ̃ria p'anɨt'a oodai p'anɨma ãchi pia p'ananamẽrá mãɨnepa pia
         ĩjãanamẽrá. 3 Piarã Cristo pida ara ichia k'ɨ̃ria bɨt'a ooé pasima, mãɨpari Tachi Ak'õre pedeade
         bɨ bɨ jĩra mãɨyasima. Nãɨya bɨ bɨma: «Tachi Ak'õre, ãchia pɨ k'orea k'achia pedeasidaɨde
         mɨ k'orea pida k'achia pedeasidama».-4 Nejõma Tachi Ak'õre pedeade bɨda tachiá jarateai k'orea bɨma. Tachi sõpiapiparima
         mãɨnepa k'aripaparima jõma choadamẽrá. Mãɨya tachia piarã k'awa p'anɨma Tachi Ak'õre
         ome ewaricha pia p'ananait'a. 5 Mɨa k'ɨ̃ria bɨma ara mãɨ tachi sõpiapiparí mãɨnepa choapiparí Tachi Ak'õrepa mãra
         k'aripa bait'a, abarik'a k'ɨ̃risiadamẽrá Jesucristopa k'ɨ̃ria bɨ jĩra. 6 Mãɨya mãrapa Tachi Pajãnepema Chipari Jesucristo Ak'õrea ará pia pedea p'ananaipɨ.Chi pedea pia Cristodé judiorãwẽ pae pida bɨma7 Cristopa mãra pia atada jĩra chi pia atat'ɨ. Mãɨ unuutade ẽpẽrarãpa Tachi Ak'õrea
         pia pedeadaipɨ. 8 Mɨa jararuma: Cristo chesima tai judiorã k'aripai k'orea. Tachi Ak'õrepa judiorã chõarãenapemarã+ ome pedea bɨda Cristopa oosima. Mãɨpa unupisima Tachi Ak'õrepa jara bɨ jĩra ooparit'a.
         9 Mãɨnepa Cristo chesima judiorãwẽpa Tachi Ak'õrea pia pedeadamẽrá ãchi k'ĩra chupuriada
         pẽra. Mãɨnepema Tachi Ak'õre pedeade nãɨya bɨ bɨma:«Mɨa judiorãwẽ t'ãena pɨá pia pedeaipɨ. Mɨa pɨá pia k'ariipɨ».+10 Mãɨnepa nãɨya bɨ bɨma:«Mãra judiorãwẽ, Tachi Ak'õre p'uuru+ ome arapaat'ɨ».-11 Mãɨnepa nãɨya bɨ bɨma:«Jõma mãra judiorãwẽ, Tachi Chiparia pia pedeat'ɨ.Jõma p'uuru berã, ichiá pia pedeat'ɨ».-12 Mãɨnepa Isaíapa ichi k'art'ade nãɨya bɨsima:«Jesedepa aba cheipɨ.+ Mãɨ jõma p'uuru be Chipari beeipɨ.Judiorãwẽpa ichide ĩjãanaipɨ nejõma pia nɨ p'anɨt'a ãchiá teamẽrá».-13 Nejõma pia tachia nɨ p'anɨt'a Tachi Ak'õrepa teaipɨ. Mãrapa ichide ĩjãa p'anɨ pẽra
         mɨa k'ɨ̃ria bɨma ichia mãra minachia arapaapiit'a mãɨnepa ne k'ɨ̃risiawẽa p'anapiit'a.
         Mãɨya Tachi Ak'õre Jaore jua chaareadepa mãrapa pia k'awadaipɨ nejõma pia tachia nɨ
         p'anɨt'a piarã atadaipɨ.Pablopa judiorãwẽa jarateaparima14 Ũpẽarã, mɨa k'awa bɨma mãrapa piarã pia oo p'anɨt'a mãɨnepa minachia k'awa p'anɨ pẽra
         machit'u p'ue chi jaratea p'ananait'a. 15 Maamina nãɨ k'art'ade mɨa k'ɨ̃risia wawaria piarã bɨsima, mãrá k'ɨ̃risia atuapidaemaapa.
         Mãɨya bɨsima Tachi Ak'õrepa ichi sõpiadepa mɨ bɨda pẽra 16 judiorãwẽ t'ãena Jesucristo pae pari mimiaparí bamẽrá. Mãɨpuru pedea pia Tachi Ak'õre
         k'orea ãchiá jaratea bɨma. Ĩjãasidara p'aare judiopa ãnimara paatearu jĩra mɨa ãchi
         Tachi Ak'õrea tearuma pia unumẽrá. Mãɨne Tachi Ak'õre Jaorepa ãchi Tachi Ak'õre pae
         pia bɨipɨ.17 Jesucristo ome bɨ pẽra mɨa Tachi Ak'õre pae oo bɨ k'orea minachia arapá bɨma. 18 Maamina ara mɨchi k'orea mi ãpia pida pia pedeaiwẽma. Abapuru Cristopa mɨnepa ooda
         k'orea pia pedeaipɨ. Piarã mɨnepa Cristopa k'aripasima judiorãwẽpa Tachi Ak'õrene
         ĩjãanamẽrá. Mɨa jaratea bɨdepa, oo bɨdepa, 19 mãɨnepa ẽpẽerãpa ne p'ue oodak'apɨɨdepa mãɨya k'aripasima. Mɨa Tachi Ak'õre Jaore
         jua chaareadepa jõma mãɨ ãarea oosima. Jerusalenepa Ilírico tuadea chi pedea pia Cristo
         k'orea mɨa jõma jarateai badamá jarasima. 20 Piarã chi pedea pia Cristo k'orea mɨa jaratea k'ɨ̃ria bɨma waidi ũrinak'aɨrãmá. Abaɨpa
         jaratea bɨmá, mɨ mimia k'ɨ̃riawẽma. 21 Mãɨya mɨa Tachi Ak'õre pedeade bɨ bɨ jĩra oo bɨma. Nãɨya bɨ bɨma:«Ichi k'orea jaradawẽa p'anɨrã́, ãchia ununaipɨ. Ichi k'orea ũrinawẽa p'anɨrã, ãchia
         k'awadaipɨ».-Pablo Roma p'uurudea wãi k'ɨ̃risiada22 Mãɨ k'orea bari k'ak'o minachia mɨ mãramá wã k'ɨ̃ria bɨmina, p'ue wãwẽa bɨma. 23 Maamina nãma jõma jarateada pẽra ara nãma k'ait'a newẽma sãma Cristo k'orea jarateait'a.
         Ewari k'ak'o minachia tãaraa pa basima mɨ mãramá wã k'ɨ̃ria bɨẽra, 24 España tuadea wãrune mãra ak'ɨi k'ɨ̃ria bɨma. Mãra ome tãaraa arapá p'aneenak'ari,
         k'ɨ̃ria bɨma mãrapa mɨ k'aripadait'a, pia wãmẽrá. 25 Maamina ara nãɨena mɨ Jerusalenea wãipɨ erreara Tachi Ak'õre ẽpẽrarã́ teai k'orea.
         26 Mãɨ erreara ũpẽarã Macedonia tuadepemarãpa mãɨnepa Acaya tuadepemarãpa arapá jɨrɨp'esidama,
         Tachi Ak'õrene ĩjãapataɨrã Jerusalenepemarã chi nenea k'ede k'aripadai k'orea. 27 Mãɨ ũpẽarã judiorãwẽpa mãɨ erreara ũpẽarã judiorã pae arapá jɨrɨp'esidama. Piarã mãɨya
         oodai p'anasidama judiorã́ tee pará p'anɨ jĩra. Judiorãwẽpa nejõma pia Tachi Ak'õre
         k'orea judiorãnepa jitadada pẽra, ũpẽarã judiorã́ nepia nãɨ ĩjũanepema teadai p'anɨma.
         28 Mãɨ erreara ũpẽarã Jerusalenepemarã́ teak'ari mɨ España tuadea wãipɨ. Wãrune mãramá
         wãipɨ. 29 Mɨa k'awa bɨma mãramá cherude Cristopa tachi minachia k'aripait'a.+30 Ũpẽarã, Tachi Ak'õre Jaoredepa tachi chi k'ɨ̃ria p'anɨma. Mãɨpuru Tachi Chipari Jesucristodepa
         mɨa mãrá chichupuria idiruma mɨ k'aripadait'a, Tachi Ak'õrea ɨt'aa chiididamẽrá. 31 Ichiá ɨt'aa chiidit'ɨ Judea tuadepema Jesude ĩjãanak'apɨɨrãpa mɨ piawẽa oopidaemaapa.
         Mãɨnepa ɨt'aa chiidit'ɨ mɨa erreara ẽpẽrarã Tachi Ak'õrenepemarã Jerusalenepemarã
         pae ateerut'a pia jitadamẽrá. 32 Mãɨya Tachi Ak'õrepa k'ɨ̃riaipɨra, mɨ mãramá arapá wãipɨ mãɨnepa mãra t'ãena pia ɨ̃apaa
         baipɨ. 33 Mɨa k'ɨ̃ria bɨma chi Tachi Ak'õre tachi ne k'ɨ̃risiawẽa bapiparí jõma mãra ome bait'a.
         Mãɨya beese.
         
            
               	15:3 Salmo 69:9.

               	Judiorã chõarãenapemarã. Mãɨya jara k'ɨ̃ria bɨma chi Abrahanepa chedaadarã minachia k'awa p'anɨrã.

               	Davipa mãɨya bɨsima Salmo 18:49.

               	Tachi Ak'õre p'uuru. Nãɨ versiculode mãɨ jara k'ɨ̃ria bɨma «judiorã́».

               	15:10 Deuteronomio 32:43.

               	15:11 Salmo 117:1.

               	Jesedepa. Jesé judiorã poro jũra jɨ̃parí jɨ̃ bɨ Daví ak'õre pasima. Chi eda waapẽarã k'art'ade
                     Jesé, «Isaí» apatama.

               	15:12 Isaía 11:10.

               	15:21 Isaía 52:15.

               	Cristopa. Griego pedeade chi eda waapẽarã k'art'ade bɨ bɨma: pedea pia Cristo k'orea.

Pablopa nãɨ k'art'ade k'aadea bɨda161 Mɨa mãrá tachi ũpẽawẽra P'ebe apataɨ k'orea pia jararuma. Ichi Cencrea p'uurude ũpẽarã
         k'aripaparipɨ.+2 Tachi Chipari t'ɨ̃nepa pia pedeat'ɨ Tachi Ak'õre ẽpẽrarãpa oodai p'anɨ jĩra. Ichia
         ẽpẽrarã chok'ará k'aripasima. Mɨ sida minachia k'aripasima. Mãɨpuru ne ãareaɨnepa
         ichi k'aripat'ɨ.3 Ũpẽawẽra Priscilá mãɨnepa ũpẽa Aquilá pia p'anapade a jara peet'ɨ. Ãchia mɨ jĩra abarik'a
         Jesucristopa oo bɨ oo p'anɨma. 4 Perá piusidama mɨ k'aripadai k'orea. Mɨa mãɨnepa jõma ũpẽarã judiorãwẽ pida ãchiá
         sõpia p'anapade apatama. 5 Mãɨnepa ũpẽarã ãchi tede chi ará nɨbapataɨrã́ pia p'anapadade a jara peet'ɨ. Mɨ ũpẽa
         minachia k'ɨ̃ria bɨ Ep'enetoa ara mãɨ jĩra jarat'ɨ. Acaya tuade ichia naa Jesucristode
         ĩjãasima. 6 Ũpẽawẽra Mariá pia bapade a jara peet'ɨ. Ichia mãra minachia k'aripa bɨma. 7 Mɨ ũpẽarã judiorã Andronicoa mãɨnepa Juniá ara mãɨ jĩra jarat'ɨ. Waapẽarãpa pia k'awa
         p'anɨma ãchi Cristopa peedaɨrãt'a. Mɨ ome ará eda serra p'anasidama. Mɨa Cristode
         ĩjãai naena ãchia ĩjãa p'anasima.8 Mɨ ũpẽa Ampliasá pia bapade a jara peet'ɨ. Tachi Chipari Jesucristodepa, ichi minachia
         k'ɨ̃ria bɨma. 9 Ũpẽa Urbanoa pia bapade a jara peet'ɨ. Ichia tai ome ará Jesucristo k'orea jaratea
         bɨma. Ũpẽa Estaquia pida abarik'a jarat'ɨ. Ichi sida mɨa k'ɨ̃ria bɨma. 10 Ũpẽa Apelea pia bapade a jara peet'ɨ. Ichia unupisima Cristo piarã ĩjãa bɨt'a. Jõma
         Aristóbulo ẽpẽrarã́ pida abarik'a jĩra jarat'ɨ. 11 Mɨ ũpẽa judio Herodioná pia bapade a jara peet'ɨ. Narciso ẽpẽrarã Tachi Chipari ĩjãa
         berã́ pia p'anapadade a jara peet'ɨ. 12 Ũpẽawẽra Trip'enoa mãɨnepa Trip'osoa pia p'anapade a jara peet'ɨ. Ãchia Tachi Chipari
         pae pia oo p'anɨma. Mãɨnepa ũpẽawẽra Persidoa abarik'a jarat'ɨ. Ichia pida Tachi Chipari
         pae pia oo bɨma. 13 Ũpẽa Rup'o Tachi Chiparipa jɨrɨ atadá mãɨnepa ichi naea pia p'anapade a jara peet'ɨ.
         Ichi nae mɨ nae jira bɨma. 14 Ũpẽa Asincritoa, P'legontea, Hermesá, Patrobá, Hermasá mãɨnepa ũpẽarã ãchi ome p'anaparirã́
         pida pia p'anapadade a jara peet'ɨ. 15 Mãɨnepa ũpẽa P'ilologoa, Juliá, Olimpá, Nereoa, ichi ũpẽawẽrá mãɨnepa jõma ẽpẽrarã
         Tachi Ak'õrenepemarã ãchi ome p'anaparirã́ pia p'anapadade a jara peet'ɨ. 16 Piarã k'ɨ̃rianepa chi pia p'anapadade a jara peet'ɨ.+ Jõma Cristo ẽpẽrarãpa mãra pia p'anapadade a jara peemaa p'anɨma.17 Ũpẽarã, mɨa mãrá chichupuria idiruma jĩrak'aua p'ananamẽrá. Chi eda waapẽarãpa ũpẽarã́
         ne awara awará k'ɨ̃risiapipatama. Chi mãrapa piarã pedea k'awadada ãchia k'ĩra awara
         jarateapatama. Mãɨ ẽpẽrarã ome ará p'anarãt'ɨ. 18 Ãchia Tachi Chipari Jesucristopa k'ɨ̃ria bɨ oo p'anɨwẽma, mãɨpari ãchia k'ɨ̃ria p'anɨt'a
         oo p'anɨma. Ãchi pedea pia bɨdepa chi k'ɨ̃risiadawẽa berã seapatama.19 Jõmãɨrãpa k'awa p'anɨma mãrapa Tachi Ak'õre pedea piarã oo p'anɨt'a. Mãɨ k'orea mɨ
         arapá bɨma. Piarã mɨa k'ɨ̃ria bɨma mãrapa pia oo k'awadait'a mãɨnepa nemietá oodaiwẽt'a.
         20 Chi ne k'ɨ̃risiawẽa bapiparí Tachi Ak'õrepa tãaraawẽa bɨde tiore p'uek'ari mãra juade
         bɨipɨ.+ Mɨa k'ɨ̃ria bɨma Tachi Chipari Jesupa ichi sõpiadepa mãra k'aripa bait'a.21 Ũpẽa Timoteo mɨ ome ará jaratea bɨpa k'ɨ̃ria bɨma mãra pia tuananait'a. Mãɨnepa mɨ
         ũpẽarã judiorã Luciopa, Jasonpa mãɨnepa Sosipateropa k'ɨ̃ria p'anɨma mãra pia tuananait'a.22 Mɨ Terciopɨ. Pablopa mɨá nãɨ k'art'a bɨpi bɨma.+ Tachi Chipari Jesucristodepa mɨa k'ɨ̃ria bɨma mãra pia tuananait'a.23 Ũpẽa Gayo pida k'ɨ̃ria bɨma mãra pia tuananait'a. Mɨ ichi tiida bɨma. Ũpẽarã jõmãɨrã
         ichi tiida ará nɨp'anaparima. Nãɨ p'uurudepema erreara ak'ɨparí Erastopa mãɨnepa ũpẽa
         Cuartopa k'ɨ̃ria p'anɨma mãra pia tuananait'a.24 Mɨa k'ɨ̃ria bɨma Tachi Chipari Jesucristopa ichi sõpiadepa mãra k'aripa bait'a.Pablopa Tachi Ak'õrea pia pedeada25-26 Mɨa pedea pia Jesú k'orea jaratea baparima. Ara mãɨ pedeadepa Tachi Ak'õrepa mãra
         p'ue k'aripaipɨ chaarea p'ananamẽrá. Mãɨ pedea Tachi Ak'õrepa naena k'awapiwẽa basima
         maamina idiapae k'awapisima. Chi ichi pari pedeapataɨrãpa mãɨ k'art'ade bɨsidama.
         Tachi Ak'õre piuk'apa mãɨya bɨpisima tuachapemarãpa ũrinak'ari Jesucristode ĩjãanamẽrá.
         Tachi Ak'õrea pia pedeadai p'anɨma. 27 Ichi abapuru bɨma. Nejõma k'awa bɨma. Jesucristodepa tachia ewaricha ichiá pia pedeadai
         p'anɨma. Mãɨya beese.
         
            
               	Ũpẽarã k'aripaparipɨ. Griego pedeade nãɨya bɨ bɨma: diácono. P'ebe wẽra pasima. Mãɨ k'orea k'ãp'ũra pedeade «diaconisa» a jarapatama.

               	Piarã k'ɨ̃rianepa chi pia p'anapadade a jara peet'ɨ. Griego pedeade nãɨya bɨ bɨma: uitarra sõpia bɨdepa chi pia pedeat'ɨ.

               	Tiore p'uek'ari mãra juade bɨipɨ. Griego pedeade nãɨya bɨ bɨma: tiore mãra jĩru ek'ari perp'et'aipɨ.

               	Pablopa mɨá nãɨ k'art'a bɨpi bɨma. Mãɨ ewaride Pablopa ichiapuru ichi k'art'a bɨk'a pasima, maawẽapuru ẽpẽra ichi pae
                     k'art'a bɨpiparia mãɨa jarak'ari, bɨpipachima. Nãɨ k'art'ade mãɨ ẽpẽra «Tercioade»
                     a jarasima, mãɨnepa waapẽarã ũpẽarã́ pia p'anapadade a jara peesima.

Nãɨ k'art'ade Pablopa naa bɨda11 Mɨ Pablopɨ. Tachi Ak'õrepa ichia k'ɨ̃riana pẽra mɨ t'ɨ̃sima Jesucristopa peeda pamẽrá.
         Tachi ũpẽa Sóstene mɨ ome bɨma. 2 Mɨa nãɨ k'art'a bɨruma chi ẽpẽrarã Tachi Ak'õrenepemarã Corinto p'uurudepema pae.
         Jesucristodepa Tachi Ak'õrepa mãra awara bɨsima ichi pae pia p'ananamẽrá. Ara mãɨ
         jĩra ichia tuacha jõma Tachi Chipari Jesucristoa ɨt'aa chiidipataɨrã awara bɨsima.
         Ichi ãchi Chiparipɨ mãɨnepa Tachi Chiparipɨ. 3 Taipa k'ɨ̃ria p'anɨma Tachi Pajãnepema Ak'õrepa, Tachi Chipari Jesucristo pida ãchi
         piadepa mãra k'aripa p'ananait'a ne k'ɨ̃risiawẽa p'ananamẽrá.Pablopa ũpẽarã k'orea Tachi Ak'õrea sõpia bɨade ada4 Mãra Jesucristo ome p'anɨ pẽra Tachi Ak'õrepa ichi sõpiadepa k'aripa bɨma. Mãɨpuru
         mɨa Tachi Ak'õrea ɨt'aa chiidirucha mãra k'orea sõpia bɨade aparima. 5 Jesucristo ome p'anɨ pẽra Tachi Ak'õrepa mãrá jõma teasima pia oodamẽrá. Ichi pedea
         p'ue k'awa jaratea p'ananaipɨ mãɨnepa ichi k'orea p'ue minachia k'awa p'ananaipɨ.
         6 Jõma Tachi Ak'õrepa mãrá teadapa unupi bɨma chi Cristo k'orea pedea taipa jarateadada
         piarãpɨ. 7 Mãrapa Tachi Chipari Jesucristo ununai k'orea nɨ p'anɨmisa, Tachi Ak'õrepa ichi Jaoredepa
         tea bɨt'a jõma uru p'anɨma. 8 Mãɨpa Tachi Ak'õrepa mãra chaarea uru baipɨ aba nãɨ ewari jõrunea. Mãɨya Tachi Chipari
         Jesucristo cherude mãra k'orea k'achia pedeadaiwẽa p'ananaipɨ. 9 Tachi Ak'õrepa ara ichia jara bɨ jĩra ooipɨ. Ichia mãra t'ɨ̃sima ichi Warra Tachi
         Chipari Jesucristo ome ará p'ananamẽrá.Ũpẽarã ãchi k'ɨ̃risia k'ak'awá k'ɨ̃risia p'anana k'orea10 Ũpẽarã, Tachi Chipari Jesucristodepa mɨa mãrá chichupuria idiruma ará pia tuananamẽrá.
         K'ɨ̃risia k'ak'awá tuananaiwẽa p'anɨma, mãɨpari k'ɨ̃risia abaɨde ará pia tuananai
         p'anɨma. 11 Ũpẽarã, mãɨya jara bɨma ũpẽawẽra Cloé tiidapemarãpa mɨá jarasida pẽra mãra k'ĩruu
         pedea tuanapataɨt'a. 12 Pia jaraideepara, waapẽarã mãranepemarãpa jarapatama: «Mɨ Pablodé». Waapẽarãpa jarapatama:
         «Mɨ Apolodé». Waapẽarãpa jarapatama: «Mɨ Pedrodé».+ Mãɨnepa waapẽarãpa jarapatama: «Mɨ Cristodé». 13 Mãɨyara ¿Cristo chok'ará bɨk'ãra? ¿Mɨ mãra k'orea k'urusude barijira bɨsidak'ãra?
         ¿Mãra mɨ t'ɨ̃nepa porochoasidak'ãra? ¡Mãɨyawẽma!14 Mɨa mãranepema mi aba pida porochoadawẽ pẽra arapá bɨma. Mɨa Crispo mãɨnepa Gayot'u
         porochoasima. 15 Mãɨya abaɨ pida p'ue jaraiwẽma mɨ t'ɨ̃nepa porochoasiade ait'a. 16 Ichiaba mɨa ũpẽa Estép'ana tiidapemarã sida porochoasima. Ãchi awara, waapẽarã porochoasira
         mɨa mãɨ arí k'awawẽa bɨma. 17 Cristopa mɨ peé pasima ẽpẽrarã porochoa bamẽrá, mãɨpari peesima chi pedea pia ichi
         k'orea jarateamẽrá. Nãɨ ĩjũanepema k'ɨ̃risiadepa jarateawẽma, Cristo k'urusude piuda
         ara ichi pari piuda jĩra beepiemaapa.Cristo, Tachi Ak'õre k'ɨ̃risia k'awa mãɨnepa jua chaarea18 Chi ẽpẽrarã t'ɨpɨ urua nɨbɨdea wãnai p'anɨrãmá, Cristo k'urusude piuda k'orea paritua
         pedea bɨ jĩra bɨma. Maamina tachit'u, chi Tachi Ak'õrepa k'aripapataɨrãpa k'awa p'anɨma
         mãɨ pedeapa Tachi Ak'õre jua chaarea k'awapi bɨt'a. 19 Tachi Ak'õre pedeade nãɨya bɨ bɨma:«Chi ãarea k'ɨ̃risia k'awa berã k'ɨ̃risiat'a mɨa piawẽa bɨ unupiipɨ. Chi k'ɨ̃risia
         k'awa berãpa oo k'ɨ̃ria p'anɨt'a itu oopiiwẽma».-20 Piarã Tachi Ak'õrepa nãɨ ĩjũanepema k'ɨ̃risia piawẽa bɨ k'awapisima. Mãɨpuru ¿chi
         minachia k'awa berã k'ãasãasidama? ¿Chi Moisepa bɨda jarateapataɨrã k'ãasãasidama?
         ¿Chi nãɨ ewaride k'ɨ̃risiadepa pedeapataɨrã k'ãasãasidama? 21 Tachi Ak'õrepa ichi k'ɨ̃risiadepa oodadepa, ara ichi k'awapi bɨma. Maamina nãɨ ĩjũanepemarãpa
         ara ãchi k'ɨ̃risiadepa ichi k'awadak'ama.+ Ara mãɨ taipa jarateapataɨ k'ɨ̃risia newẽa bɨ jĩra bɨmina, Tachi Ak'õremá pia basima,
         mãɨnepa jõma chi ichide ĩjãauta k'aripait'a.22 Chi judiorãpa Cristode ĩjãanai k'orea, ẽpẽrarãpa ne p'ue oodak'apɨ́ unu k'ɨ̃riapatama.
         Judiorãwẽpa chi nãɨ ĩjũanepema k'ɨ̃risiat'a jɨrɨpatama. 23 Maamina taipa Cristo k'urusude piuda jaratea p'anɨma. Mãɨ pedea judiorãpa pia ũrinak'ama.
         Judiorãwẽpa mãɨ piawẽa bɨ k'ɨ̃risiapatama. 24 Maamina Tachi Ak'õrepa judiorã mãɨnepa judiorãwẽ t'ɨ̃sima Cristodepa k'aripai k'orea.
         Mãɨrãpa k'awa p'anɨma Tachi Ak'õrepa Cristodepa ichi jua chaarea mãɨnepa k'ɨ̃risiat'a
         unupisit'a. 25 Ẽpẽrarãmá Cristo k'urusude piuda pẽra Tachi Ak'õre ne k'awawẽa bɨma mãɨnepa jua chaareawẽa
         bɨma. Maamina ne atua bɨ jĩra bɨmina Tachi Ak'õre jõma nãɨ ĩjũanepemarã k'aepẽra atepe
         k'awa bɨma. Mãɨnepa jua chaareawẽa bɨ jĩra bɨmina jõma nãɨ ĩjũanepemarã k'aepẽra atepe
         jua chaarea bɨma.26 Ũpẽarã, k'ɨ̃risiat'ɨ Tachi Ak'õrepa mãra jɨrɨ ataside sãmaasã́ p'anasidaɨt'a. Ẽpẽrarãmá,
         chok'ará mãranepema ne k'awa p'ananaé pasima, chi minachia k'awa p'anɨrã p'ananaé
         pasima, mãɨnepa chi atepe p'anɨrãnepa t'õnaé pasima. 27 Mãɨpuru chi k'ɨ̃risia k'awaa berãmá mãra ne atua bepɨ. Maamina Tachi Ak'õrepa chi
         ne atua berã jɨrɨ atasima mãɨ k'ɨ̃risia k'awaa berã p'eradamẽrá. Tachi Ak'õrepa chi
         jua chaareawẽa berã jɨrɨ atasima mãɨ jua chaarea berã p'eradamẽrá. 28 Nãɨ ĩjũanepemarãpa chi mĩa chupuria k'edeade apataɨ mãɨnepa ãchia itu bɨpataɨ Tachi
         Ak'õrepa jɨrɨ atasima. Mãɨya chi atepewẽa berã jɨrɨ atasima chi atepe berã mĩa chupuria
         bɨi k'orea. 29 Mãɨpuru abaɨ pida ara ichi k'orea Tachi Ak'õre k'ĩrari p'ue pia pedeawẽma. 30 Mãawẽa Tachi Ak'õrepa mãra Jesucristo ome ará bɨsima. Mãɨya Cristodepa Tachi Ak'õrepa
         ichi k'ɨ̃risia tachiá k'awapisima. Ichia tachi jĩp'a bɨsima, ara ichi pae pia bɨsima,
         mãɨnepa nemietaadepema k'aripasima. 31 Mãɨpuru Tachi Ak'õre pedeade nãɨya bɨ bɨ jĩra tachia oodai p'anɨma: «Abaɨpa ara ichi
         k'orea pia pedeaipɨra, Tachi Chipari k'orea pia pedeai bɨma».-
            
               	Pedro. Griego pedeade nãɨya bɨ bɨma: Cep'a.

               	1:19 Isaía 29:14.

               	Griego pedeade mãɨpa ichiaba nãɨya jara bɨma: Tachi Ak'õrepa ichi k'ɨ̃risiadepa bɨsima ẽpẽrarãpa nãɨ ĩjũanepema k'ɨ̃risiadepa ichi
                     p'ue k'awapidaemaapa.

               	1:31 Jeremia 9:24.

            

         
      

   
      
         2
Cristo k'urusude piuda k'orea Pablopa jarateada21 Ũpẽarã, mɨa Tachi Ak'õre k'orea mãramá jarateade wãside chi minachia k'awapataɨrã
         pia pedeapataɨ jĩra mɨ k'ɨ̃risiadepa mi ãpia pida jarateaé pasima. 2 Mãra t'ãena baside mɨa abapuru Jesucristo k'orea mãɨnepa ichi k'urusude peadada k'awapi
         k'ɨ̃ria basima. 3 Mãɨne mɨ ɨbɨwẽa bɨ k'ɨ̃risiasima. Mãɨnepa p'ue pia jarateawẽa k'ɨ̃risia bada pẽra
         wap'eapa k'ak'ua ãarea ore nɨbapachima. 4 Mɨa Jesú k'orea jaratea baside mɨ k'ɨ̃risiadepa mãɨya ooé pasima mãrapa ĩjãanamẽrá.
         Mãɨpari Tachi Ak'õre Jaorepa ichi jua chaareadepa k'awapisima mãɨ pedea piarãt'a.
         5 Mãɨya mãrapa nãɨ ĩjũanepema k'ɨ̃risiadepa Jesucristode ĩjãanaé pasima, mãɨpari Tachi
         Ak'õre jua chaareadepa ĩjãasidama.Chi Tachi Ak'õrepa naena k'awapiwẽa bada ichi Jaoredepa k'awapida6 Mãɨya taipa chi k'ɨ̃risia k'awaat'a jaratea p'anɨma chi Tachi Ak'õrene minachia ĩjãa
         berã́. Mãɨ k'ɨ̃risia k'awaat'a nãɨ ĩjũanepemawẽma mãɨnepa nãɨ ĩjũanepema minachia
         k'awa p'anɨrã k'ɨ̃risiawẽma. Ãchi tãaraa p'ananaiwẽma. 7 Taipa chi Tachi Ak'õre k'ɨ̃risia naena k'awapiwẽa bada jaratea p'anɨma. Nãɨ ĩjũa ooi
         naena Tachi Ak'õrepa mãɨ k'ɨ̃risiadepa ne ooi bɨsima tachi ichi ome ará pia p'ananamẽrá.
         8 Chi nãɨ ĩjũanepema minachia k'awapataɨrã mi ãpia pida mãɨ k'ɨ̃risia k'awadaé pasima.
         K'awa p'ananapara, Tachi Chipari pia k'ɨrɨt'a k'urusude peadaiwẽ pasima. 9 Maamina k'awadaé pasima Tachi Ak'õre pedeade nãɨya bɨ bɨ jĩra:«Chi Tachi Ak'õrepa ichi k'ɨ̃ria berã pae pia ooda uru bɨ, mi ãpia pida wapida ununak'ama,
         k'ɨɨrɨpa ũrinak'ama mãɨnepa mi ãpia pida k'awa k'ɨ̃risiadak'ama».-10 Jõma makɨɨ Tachi Ak'õrepa ichi Jaoredepa tachiá k'awapisima. Ichi Jaorepa nejõma k'awa
         bɨma. Chi Tachi Ak'õre k'ɨ̃risia sida jõma k'awa bɨma. 11 ¿Ẽpẽra k'ɨ̃risiat'a k'aipa k'awa bɨma? Ara ichi tuabapuru k'awa bɨma. Ara mãɨ jĩra
         mi ãpia pida Tachi Ak'õre k'ɨ̃risia p'ue k'awadawẽma. Aba Tachi Ak'õre Jaorepuru mãɨ
         k'awa bɨma. 12 Tachia nãɨ ĩjũanepema k'ɨ̃risiat'a atadaé pasima, mãɨpari Tachi Ak'õre Jaoret'u jitasidama
         jõma Tachi Ak'õrepa ichi sõpiadepa teada k'awadamẽrá. 13 Ara mãɨ k'orea taipa pedea p'anɨma. Maamina nãɨ ĩjũanepema k'ɨ̃risiadepa pedea p'anɨwẽma,
         mãɨpari Tachi Ak'õre Jaorepa taiyá jaratea bɨ jĩra pedea p'anɨma. Mãɨya chi Tachi
         Ak'õre Jaorepa k'awapi bɨt'a taipa jaratea p'anɨma ichia pedeapi bɨ jĩra.+14 Maamina Tachi Ak'õre Jaorepa k'awapi bɨt'a, chi Tachi Ak'õre Jaore nea bɨpa k'awai
         k'ɨ̃riak'ama, ichimá piawẽa bɨ pẽra. Mãɨnepa p'ue k'awak'ama, Tachi Ak'õre Jaoredepa
         mãɨ k'awapi bɨ pẽra. 15 Chi Tachi Ak'õre Jaore uru bɨpa Tachi Ak'õre k'orea p'ue minachia k'awaipɨ. Maamina
         Tachi Ak'õre Jaore nea bɨpa chi Tachi Ak'õre Jaore uru bɨ k'ɨ̃risiat'a p'ue k'awaiwẽma.
         16 Tachi Ak'õre pedeade nãɨya bɨ bɨma: «¿K'aipa Tachi Chipari k'ɨ̃risia k'awa bɨma? ¿K'aipa
         ichiá jarateaima?»- Maamina tachia Cristo k'ɨ̃risiat'a uru p'anɨma.
         
            
               	2:9 Isaía 64:4; 52:15.

               	Ichia pedeapi bɨ jĩra. Griego pedeade jara bɨma: «Tachi Ak'õre Jaore uru berã́».

               	2:16 Isaía 40:13.

Pablo mãɨnepa Apolopa Tachi Ak'õrepa oo bɨt'a oodada31 Ũpẽarã, mɨ mãramá wãside, chi Tachi Ak'õre Jaoredepa nipapataɨrã́ jaratea bɨ jĩra
         p'ue mãɨyaé pasima. Mãɨpari chi nãɨ k'ak'uapa oo k'ɨ̃ria bɨ jĩra oopataɨrã́ mãɨnepa
         chi chiwidi Cristode ĩjãanaanarã́ jaratea bɨ jĩra jarateasima. 2 Mɨa Cristo k'orea pedea t'ajuwẽa bɨdepema jarateasima, warra chak'erã́ juba topi bɨ
         jĩra. Chik'o k'opi bɨ jĩra, mɨa t'aju bɨ jarateaé pasima, mãrapa p'ue k'awadaé pasi
         pẽra. Mãɨnepa waidi p'ue k'awadawẽma. 3 Mãra wapida nãɨ k'ak'uapa oo k'ɨ̃ria bɨ jĩra nipapatama: waapẽarãpa uru bɨ k'orea
         piawẽa k'ɨ̃risiapatama mãɨnepa k'ĩruu pedeapatama. Mãɨya p'anɨ pẽra ¿nãɨ k'ak'uapa
         oo k'ɨ̃ria bɨ jĩra nipapatawẽk'ãra? ¿Nãɨ ĩjũanepemarã jĩra p'anɨwẽk'ãra? 4 Abaɨpa jaraparima: «Mɨ Pablodepɨ». Abaɨpa jaraparima: «Mɨ Apolodepɨ». Mãrapa mãɨya
         jarapata pẽra nãɨ ĩjũanepemarã jĩra p'anɨma.5 Maamina ¿Pablo k'aima? ¿Apolo k'aima? Tait'u Tachi Ak'õre pae pari mimiapataɨrãpɨ.
         Taidepa mãrapa Tachi Chiparide ĩjãasidama. Tachi Ak'õrepa taicha oopida jĩra oosidama.
         6 Ne uuru jĩra mɨa mãrá Jesú k'orea naa jarateasima. Maapae mɨa uudade pania p'oru jĩra
         Apolopa Tachi Ak'õre pedea pia jarateasima. Maamina Tachi Ak'õrepuru k'aripasima mãrapa
         ĩjãanamẽrá chi ne uuda waripiru jĩra. 7 Mãɨpuru chi ne uuparí chi atepe bɨwẽma. Chi pania p'oparí sida chi atepe bɨwẽma. Tachi
         Ak'õret'u chi atepe bɨpɨ. Ichiapuru ne uu ĩjũa waripiparima. 8 Chi ne uuparí mãɨnepa chi pania p'oparí sida Tachi Ak'õre k'ĩrari abarik'a p'anɨma.
         Ichia tachicha nepia teaipɨ, tachia oo p'anana jĩra. 9 Mɨa Apolo ome abarik'a Tachi Ak'õrepa oopi bɨt'a oo p'anɨma. Mãra sida Tachi Ak'õre
         ne uu ĩjũapɨ.Mãɨ awara mãra Tachi Ak'õrepa te oomaa bɨ jĩra p'anɨma. 10 Mɨ te ooparí pia jĩra bɨma. Tachi Ak'õrepa ichi sõpiadepa mɨá teadadepa, te tĩitau
         yaayá eudu k'orosima. Waapẽarãpa mãɨ ɨ̃rɨ te oopatama. Maamina tachicha jĩrak'aua
         bai bɨma sãmaasã́ mãɨ ɨ̃rɨ ooi bɨt'a. 11 Jesucristo chi te tĩitaupẽra waa p'ue awara bɨdaiwẽa bɨma. 12 Abaɨpa mãɨ ɨ̃rɨ te pia ooipɨra, ichia oo bɨt'a nee, p'arat'a mãɨnepa mawara pia achiterrea
         k'ede ãrik'apɨ́ jĩra baipɨ. Maamina abaɨpa mãɨ ɨ̃rɨ te piawẽa ooipɨra, ichia oo bɨt'a
         pak'uru, sia k'irú wa to k'irupa oodada te jĩra baipɨ. 13 Cristopa tachi nepɨra ak'ɨi ewaride tachicha oodada t'ɨpɨ uruapa chaa ajoroipɨ, choai
         k'awai k'orea. Mãɨpa k'awapiipɨ tachia oodada sãmaasã́ basit'a. 14 Tachia oodapa mãɨ t'ɨpɨ urua choasira Cristopa chi oo badá nepia teaipɨ. 15 Maamina chi tachia ooda paawãsira chi oo badapa mi ãpia pida nepia ataiwẽma. Tachi
         Ak'õrepa ichi k'aripaimina, te paawãrunepa k'ariparu jĩra k'aripaipɨ.16 ¿Atua p'anɨk'ãra Tachi Ak'õre Jaore mãra sõne bɨ? ¿Atua p'anɨk'ãra mãra Tachi Ak'õre
         te? 17 Parituapa Tachi Ak'õre te ãriipɨra, mãɨ ẽpẽra Tachi Ak'õrepa minachia ɨtɨaipɨ mãɨ
         te ichi paepuru bɨ pẽra. Mãra mãɨ tepɨ.18 Ara machi tuaba searãt'ɨ. Abaɨpa chi nãɨ ĩjũanepema k'ɨ̃risia jĩra ne k'awa bɨ k'ɨ̃risia
         bɨpɨra, waa mãɨya k'ɨ̃risiaiwẽa bɨma. Mãɨpari chi piarã k'ɨ̃risiat'a uru bai k'orea
         nãɨ ĩjũanepemarã k'ĩrari ne atua bɨ jĩra bai bɨma. 19 Tachi Ak'õremá, chi nãɨ ĩjũanepema k'ɨ̃risiat'a piawẽa bɨma. Tachi Ak'õre pedeade
         nãɨya bɨ bɨma: «Tachi Ak'õrepa chi nãɨ ĩjũane ne k'awa berã ara ãchi k'ɨ̃risiadepa
         k'awapiparima ne k'awa p'anɨwẽt'a».-20 Mãɨnepa nãɨya bɨ bɨma: «Tachi Chiparipa k'awa bɨma chi nãɨ ĩjũane ne k'awa berã k'ɨ̃risiat'a
         piawẽa bɨ».-21 Ũpẽarã ak'ɨparí chi waapẽarã k'aepẽra chi piipará bɨ jĩra waa k'ɨ̃risiarãt'ɨ. Tachi
         Ak'õrenepa mãrapa nejõma uru p'anɨma pia p'ananai k'orea. 22 Mãrapa Apolo, Pedro mãɨnepa mɨ uru p'anɨma. Jõma nãɨ ĩjũane bɨ sida uru p'anɨma. Chi
         idiapaepema mãɨnepa chi nũpema sida uru p'anɨma. Tachi chok'ae p'ananaipɨra wa piudaipɨra
         Tachi Ak'õrenepa nejõma uru p'ananaipɨ pia p'ananai k'orea. 23 Jõma mãra Cristoderãpɨ. Mãɨnepa Cristo Tachi Ak'õrenepɨ.
         
            
               	3:19 Job 5:13.

               	3:20 Salmo 94:11.

            

         
      

   
      
         4
Jesucristo pae pari mimiapataɨrã41 Mãɨya bɨde mãrapa k'ɨ̃risiadai p'anɨma tai Cristo pae pari mimiapataɨrãt'a. Tachi
         Ak'õrepa tai bɨsima chi ichi k'orea naena k'awapiwẽa bada jarateadamẽrá. 2 Piarã chi chipari pae pari mimiaparipa ichi chiparipa oopi bɨt'a jõma jĩp'a oo bai
         bɨma chi chiparipa pia unumẽrá. 3 Mãɨpuru mãrapa wa paritua ẽpẽrapa mɨ k'orea k'achia pedeautade piawẽa k'ɨ̃risiadak'ama.
         Mãɨnepa ara mɨchi tuaba jarawẽma mɨa oo bɨt'a sãmaasã́ bɨ. 4 Mɨa mi ãpia pida nemietá oo bɨwẽane a bɨmina, mãɨya jara bɨwẽma mɨ mi ãpia pida piarã
         nemietá oowẽa bɨade a bɨwẽma. Tachi Chiparipuru mɨ nepɨra ak'ɨipɨ. 5 Mãɨ k'orea ichia nepɨra ak'ɨi ewari naena tachia jaradaiwẽa p'anɨma, chi ichia ooda
         oo bɨpa jĩp'a oo bɨ wa jĩp'a oowẽa bɨ. Tachi Chipari cherude tachi sõne k'ɨ̃risia
         bada mãɨnepa nejõma tachi sõne mẽra beada k'awapiipɨ. Tachi Ak'õrepuru tachicha pia
         bayade aipɨ tachia pia oodada k'orea.6 Ũpẽarã, mɨ k'orea mãɨnepa Apolo k'orea bɨsima mãra k'aripai k'orea. Tai k'orea k'awadai
         p'anɨma Tachi Ak'õre pedeade bɨ bɨ awara k'ɨ̃risiapidaemaapa.+ Mãɨya mãrapa abaɨ waapẽarã k'aepẽra atepe pia bɨ k'ɨ̃risiadaiwẽma. 7 ¿K'aipa pɨ waapẽarã k'aepẽra atepe pia bɨsima? Tachi Ak'õrepa teada awara ¿pɨa k'ãre
         uru bɨma? Pɨa Tachi Ak'õrenepa nejõma jitadapɨra, ¿k'ãre k'orea ara pɨchi tuaba jitada
         jĩra pedea bɨma?8 Tachi Ak'õrenepa jita k'ɨ̃ria p'anana mãrapa nejõma uru p'anɨane apatama. Tachi Ak'õrepa
         tea bɨ minachia uru p'anɨane apatama. Taiwẽa, mãra tuaba chi atepe k'awa p'anɨrã jĩra
         p'aneenayane a k'ɨ̃risia p'anɨma. Maamina mãɨyawẽma. Mãra piarã chi atepe k'awa p'anɨrã
         p'aneenaipara pia bai pasima. Mãɨya tai sida mãra ome ará chi atepe k'awa p'anɨrã
         p'aneenai pasima. 9 Maamina mɨa k'ɨ̃risia bɨma tai chi Jesucristopa peedaɨrã Tachi Ak'õrepa jõmãɨrã k'aepẽra
         k'aadea bɨsit'a. Tai chi nepɨra ak'ɨparipa jõmãɨrã k'ĩrari peapipade a bɨ jĩra p'anɨma.+ Ẽpẽrarãpa mãɨnepa Tachi Ak'õrepa ɨt'aripa peedaɨrãpa, jõmãɨrãpa ak'ɨ p'anɨma piudai
         k'awadai k'orea. 10 Ẽpẽrarãmá tai Cristo k'orea ne atua berã jĩra p'anɨpɨ mãɨnepa jua chaareawẽa berã
         jĩra p'anɨpɨ. Maamina Cristo ome p'anɨ pẽra machi chi minachia k'awa p'anɨ jĩra beayade
         apatama mãɨnepa chi jua chaarea p'anɨ jĩra beayade apatama. Ẽpẽrarãpa mãra k'orea
         pia pedea p'anɨma, maamina tai ununaemaa p'anɨma. 11 Wapida ara nãɨ ewaride taipa jarra choa p'anɨma, opisia choa p'anɨma, mãɨnepa neet'á
         sore k'edet'a uru p'anɨma. Tai te nea p'anɨma mãɨnepa ẽpẽrarãpa tai piawẽa oopatama.
         12 Tai ɨ̃apaadawẽa mimia p'anɨma ne uru p'ananai k'orea. Ẽpẽrarãpa taiyá piawẽa pedeautade
         taipa ãchiá pia pedeapatama. Tai piawẽa ooutade choapatama. 13 Seadepa taiyá k'achia pedeautade pedea piadepa p'anoopatama. Wapida nãɨ ewaride ẽpẽrarãpa
         tai nejarra jĩra unupatama mãɨnepa nemietá jĩra unupatama.14 Mɨa mãɨ bɨwẽma mãra p'erapii k'orea. Mãɨpari mɨ warrarã jĩra mãra k'ɨ̃ria bɨ pẽra
         mãɨya bɨ bɨma jĩp'a k'ɨ̃risiapii k'orea. 15 Mãrapa Cristo k'orea jarateapataɨrã chok'ará uru p'anɨpara wapida ak'õre aba uru p'ananai
         pasima.+ Mɨnepa mãrapa chi Jesú k'orea pedea pia ĩjãanana pẽra ichidepa mɨ mãra ak'õrepɨ.
         16 Mãɨ k'orea mɨa mãrá chichupuria idiruma mɨ nipapari jĩra nipadamẽrá. 17 Mãɨpuru Timoteo mãramá peeruma. Tachi Chiparidepa ichi mɨ warra k'ɨ̃ria bɨ jĩra bɨma
         mãɨnepa jĩp'a nipaparima. Ichia mãrá k'ɨ̃risiapiipɨ mɨ Jesucristo ome sãmaasã́ nit'a.
         Mɨ mãɨya nipai bɨt'a ẽpẽrarã Jesucristoderã becha jarateaparima.18 Waapẽarã mãranepema chi atepe k'awa p'anɨrã jĩra nipadai p'anɨma, k'ɨ̃risia p'anɨ
         pẽra mɨ mãramá wãiwẽt'a. 19 Maamina Tachi Chiparipa k'ɨ̃riaipɨra, mɨ mãramá isapea wãipɨ. Mãɨne chi atepe p'anapataade
         apataɨpa jara p'anɨ ũrine wãiwẽma, mãɨpari ak'ɨde wãipɨ ãchi piarã Tachi Ak'õre jua
         chaarea p'anɨ k'awai k'orea. 20 Tachi Ak'õre juade uru bɨdepemarãpa ara jãɨya ichi k'orea pedeadak'ama, mãɨpari ichi
         jua chaareadepa jĩp'a oopatama. 21 Mãɨ ¿mãrapa sãmaasã́ k'ɨ̃ria p'anɨma? ¿K'ɨ̃ria p'anɨk'ãra mɨa ɨtɨade wãi wa k'ɨ̃rianepa,
         pia pedeadepa wãit'a?+
            
               	Tachi Ak'õre pedeade bɨ bɨ awara k'ɨ̃risiapidaemaapa. Griego pedeade t'aju bɨma mãɨ k'ãre jara bɨ k'awadai k'orea.

               	Mãɨ ewaride chi romanepemarã papaká berãpa ãchi nek'ĩramá jitadak'ari, Roma p'uurude
                     p'ɨrrɨa uru p'ananak'ari, maapae chi jemenapataɨmá ateewãpachidama. Mãma, ãchi k'ak'awá
                     chõopidak'ari, minachia mĩapidak'ari peapipachidama ẽpẽerã t'ãena. Nãɨ versiculode
                     Pablopa jara bɨma chi Jesucristopa peedaɨrã mãɨrã jĩra p'anɨma.

               	Chok'ará. Griego pedeade nãɨya bɨ bɨma: 10 mil.

               	Ɨtɨade wãi. Griego pedeade nãɨya bɨ bɨma: tuma pará wãi.

Chi ũpẽapa nemietá oo nipada itu oopidada51 Ẽpẽrarãpa jara p'anɨma mãra t'ãena chi aba bɨpa k'ima awaraɨ ome k'ãiyá bɨpɨ. Jara
         p'anɨma mãɨpa chi ak'õre k'ima chi k'ima jĩra uru bɨt'a. Piarã chi Jesucristode ĩjãanak'apɨɨrã
         pida mãɨya oodak'ama. 2 Maamina ¡mãrapa wapida k'ɨ̃risia p'anɨma waapẽarã k'aepẽra piipará berãpɨ! ¿Mãɨ ẽpẽrapa
         nemietá ooda k'orea minachia sõp'ua p'aneenaiwẽk'ãra? ¿Mãɨ mãranepema ãyá bɨdai p'anasidawẽk'ãra?
         3 Mɨ mãra ome bɨwẽmina k'ɨ̃risiadepa mãra ome ará bɨma. Mãɨya bɨde mãra ome bɨ jĩra,
         mãɨ nemietá oo bɨ ẽpẽra Tachi Chipari Jesú t'ɨ̃nepa ɨtɨasima. 4 Mãra ará p'aneeutade, mɨ k'ɨ̃risiadepa mãra ome baipɨ. Mãɨnepa Tachi Chipari Jesú
         jua chaarea mãrá teaipɨ, 5 mãɨ ẽpẽra ɨtɨadamẽrá. Ichi ãyá bɨdai p'anɨma tiorepa minachia mĩapimẽrá. Mãɨya nãɨ
         k'ak'uapa nemietá oo k'ɨ̃ria bɨt'a itu bɨipɨ. Mãɨnepa Tachi Chipari chei ewaride ichi
         k'aripaipɨ.6 Ara machi waapẽarã k'aepẽra pia beade adaiwẽa p'anɨma. ¿Mãrapa atua p'anɨk'ãra p'ana
         ooropiparí ãpia bɨpa harina jõma ẽesãapipari? Ara mãɨ jĩra chi nemietá ãpia oorupa
         chi waapẽarã ũpẽarã ãarea mietaade bɨpiparima. 7 Mãɨpuru p'ana ooropiparí chi chota ãyá amaauta jĩra mãɨ nemietá oo bɨpa mãranepema
         ãyá bɨt'ɨ.- Mãɨya mãra nemietá newẽa p'ananaipɨ, harina chiwidi p'ueradada chi p'ana ooropiparí
         newẽa bɨ jĩra. Mãra mãɨ jĩra p'anapii k'orea, Cristo tachi nemietá k'orea piusima,
         Egitodepa wãsidaɨde oveja peadada jĩra. 8 Naapae p'ana ooropiparí newẽa bɨ k'opata jĩra, k'ɨ̃risia piadepa mãɨnepa piarãpẽanepa
         nipadai p'anɨma. P'ana ooropiparí chi chota bɨdepa waa nipadaiwẽa p'anɨma. Waapẽarã
         unuemaa bɨdepa mãɨnepa piawẽa oo bɨdepa waa nipadaiwẽa p'anɨma.9 Naena mɨa awaraɨ k'art'ade bɨsima mãra chi awaraɨrã ome k'ãipataɨrã ome ará p'ananaiwẽa
         p'anɨt'a. 10 Maamina mãɨpa jara bɨwẽma chi nãɨrã ome p'ananaiwẽa p'anɨ: chi nãɨ ĩjũanepema awaraɨ
         ome k'ãi berã ome, erreara awaa berã ome, nechɨapataɨrã ome, mãɨnepa juapa oodada
         sãdo k'ĩrari ɨt'aa chiidipataɨrã. Ãchi ome p'ana k'ɨ̃rianaepɨra, nãɨ ĩjũanepema ãyá
         wãnai p'anɨma. 11 Mãɨpari mɨa mãrá bɨsima parituapa ara ichi ũpẽaane aipɨra, maamina awaraɨ ome k'ãipataɨde
         nipaipɨra, erreara awaa baipɨra, juapa oodada sãdo k'ĩrari ɨt'aa chiidi baipɨra, seadepa
         waapẽarã k'orea k'achia pedea baipɨra, piu nipaipɨra, wa nechɨaparí baipɨra, makɨɨ
         ẽpẽra ome ará p'ananaiwẽa p'anɨ mãɨnepa ará nek'odaiwẽa p'anɨ. 12-13 Chi Tachi Ak'õrene ĩjãanak'apɨɨrã nepɨra ak'ɨi k'orea mɨ bɨwẽma. Tachi Ak'õrepuru
         ãchi nepɨra ak'ɨipɨ. Maamina chi mãra t'ãena berã mãrapa nepɨra ak'ɨdai p'anɨma. Tachi
         Ak'õre pedeade bɨ bɨma: «Chi nemietá oo bɨt'a mãra t'ãenapema ãyá jeret'aat'ɨ».-
            
               	5:7 Éxodo 12:3-13,15; Juan 1:29.

               	5:12-13 Deuteronomio 17:7.

Ũpẽarãpa ara ãchi nepɨra ak'ɨdai p'anɨ61 Mãranepema nepɨra pará beesira abaɨ ũpẽa ome, ¿k'ãre k'orea chi Tachi Ak'õrene ĩjãanak'apɨɨrã
         nepɨra ak'ɨpataɨrãmá jarade wãpatama? ¿Pia bɨwẽk'ãra Tachi Ak'õre ẽpẽrarãpa ãchi nepɨra
         ak'ɨdait'a? 2 ¿Mãrapa atua p'anɨk'ãra Jesú cherude chi ẽpẽrarã Tachi Ak'õrenepemarãpa chi nãɨ ĩjũane
         berã nepɨra ak'ɨdait'a? Mãrapa chi nãɨ ĩjũane berã ak'ɨdai pẽra ¿k'ãre k'orea nepɨra
         ãpia k'ede p'ue ak'ɨdaiwẽa p'anɨma?-3 ¿Atua p'anɨk'ãra tachia Tachi Ak'õrepa ɨt'aripa peedarã ichiaba ak'ɨdait'a? Mãɨya
         bɨ pẽra ¿chi idiapaepema nepɨra mãra t'ãena berã p'ue ak'ɨdaiwẽk'ãra? 4 Mãra mãɨ k'orea nepɨra pará p'aneenaipɨra, ¿k'ãre k'orea chi Tachi Ak'õrene ĩjãanak'apɨɨrãmá
         wãpatama mãɨ nepɨra ak'ɨdamẽrá?+5 Mɨa mãɨ jara bɨma mãra p'eradamẽrá. ¿Mãra t'ãena k'ɨ̃risia k'awa bɨ aba pida newẽk'ãra
         ũpẽarã nepɨrade p'anɨrã́ pia pedeapii k'orea? 6 Maawẽapuru ũpẽa abaɨ chi ũpẽa ome k'ĩruu pedeadak'ari chi nãɨ ĩjũanepema nepɨra ak'ɨpataɨrãmá
         wãpatama. Piarã mãɨya oodaiwẽa p'anɨma, chi Tachi Ak'õrene ĩjãanak'apɨɨrã k'ĩrari
         k'ĩruu pedeapata pẽra.7 Piarã waapẽarã mãranepema nepɨra uru p'anapata pẽra unupii p'anɨma machi jĩp'a nipadak'at'a.
         ¿Piipará bɨwẽk'ãra chi pɨ piawẽa ooda choait'a, chi nepɨra ak'ɨparimá wãi k'aepẽra?
         ¿Piipará bɨwẽk'ãra pɨa uru bɨ itu chɨapiit'a, pɨ ũpẽa chi nepɨra ak'ɨparimá ateewãi
         k'aepẽra? 8 Maamina mãrapuru ẽpẽrarã piawẽa oopatama mãɨnepa nechɨapatama. Piarã minachia piawẽa
         oo p'anɨma, ara mãra ũpẽarã mãɨya oopata pẽra.9-10 ¿Mãrapa atua p'anɨk'ãra chi nemietá oopataɨrã Tachi Ak'õre juade p'ananaiwẽt'a, ichidirã
         paara? ¡Ara machi tuaba searãt'ɨ! Chi k'ak'uadepa nemietá oopataɨrã, juapa oodada
         sãdo k'ĩrari ɨt'aa chiidi berã, k'ima awaraɨ ome k'ãipataɨrã, ɨmɨk'ĩra wẽra jĩra beapataɨrã,
         ɨmɨk'ĩra abarik'aɨ ome beapataɨrã, nechɨapataɨrã, erreara awaa berã, piu nipapataɨrã,
         seadepa waapẽarã k'orea k'achia pedeapataɨrã mãɨnepa waapẽarã seapataɨrã sida Tachi
         Ak'õre p'uurude p'ananaiwẽma. 11 Naena, mãranepema chi está mãɨya p'anapachidama. Maamina mãrapa nemietá oodada Tachi
         Ak'õrepa sɨɨsima, ichi pae pia bɨsima mãɨnepa nepɨra newẽa bɨade asima Tachi Chipari
         Jesucristodepa mãɨnepa ichi Jaoredepa.Ũpẽarãpa tachi k'ak'uadepa nemietá oodaiwẽa p'anɨma12 Chi eda mãranepemarãpa jarapatama: «Cristode ĩjãa bɨ pẽra mɨa k'ɨ̃ria bɨ jĩra jõma
         ooi bɨma». Maamina mɨa jararuma tachia k'ɨ̃ria p'anɨ jõma oodai p'anɨmina, jõma tachia
         oo k'ɨ̃ria p'anɨpa tachi k'aripak'ama. Mãɨpuru jõma mɨa oo k'ɨ̃ria bɨa, p'ue itu oopiiwẽa
         bɨma. 13 Mãɨnepa waapẽarãpa jarapatama: «Chik'o tachi bi pae bɨma, mãɨnepa tachi bi chik'o
         pae bɨma». (Mãɨya bɨmina Tachi Ak'õrepa mãɨ umea jõpiipɨ). Maamina tachi k'ak'ua bɨwẽma
         nemietá oo bamẽrá, mãɨpari Tachi Chipari pae bɨma. Mãɨnepa Tachi Chipari tachi k'ak'ua
         ak'ɨi k'orea bɨma. 14 Tachi Ak'õrepa ichi jua chaareadepa Tachi Chipari Jesú piu bada chok'ae p'irabaripisima.
         Ara mãɨ jĩra ichi jua chaareadepa tachi sida chok'ae p'irabaripiipɨ.15 ¿Mãrapa atua p'anɨk'ãra mãra k'ak'ua Cristodé? Mãɨyara ¿mɨa ará ãpua bɨik'ãra chi
         Cristodé, wẽra k'achia bɨ ome? ¡Mãɨyawẽma! 16 ¿Mãrapa atua p'anɨk'ãra chi wẽra k'achia ome bɨde, mãɨ wẽra ome k'ak'ua aba bɨ jĩra
         bɨt'a? Tachi Ak'õre pedeade nãɨya jara bɨma: «Ãchi k'ak'ua aba bɨ jĩra p'ananaipɨ».-17 Maamina chi Tachi Chipari ome ará bɨt'a ichi ome jaore aba bɨ jĩra p'anɨma.18 Awaraɨ ome mi ãpia pida k'ãirãt'ɨ. Nemietá awara ooipɨra, mãɨpa tachi k'ak'ua mietá
         beepiiwẽma. Maamina k'ak'uadepema nemietá ooipɨra, tachi k'ak'ua piawẽa beeipɨ. 19 ¿Mãrapa atua p'anɨk'ãra mãra k'ak'ua Tachi Ak'õre Jaore tet'a? Tachi Ak'õrepa ichi
         Jaore mãrá teasima. Ichi mãra sõne bɨma. Mãra k'ak'ua ara mãranewẽma mãɨpari Tachi
         Ak'õrenepɨ. 20 Tachi Ak'õrepa mãra atasima. Tachi Ak'õrené pẽra mãra k'ak'uade mãɨnepa jaorede k'ĩra
         jĩp'a p'anat'ɨ.+
            
               	6:2 Luca 22:29-30.

               	¿K'ãre k'orea chi Tachi Ak'õrene ĩjãanak'apɨɨrãmá wãpatama mãɨ nepɨra ak'ɨdamẽrá?
                     Griego pedeade mãɨ versículo pia ũrinawẽma.

               	6:16 Génesi 2:24.

               	Jaore. Griego pedeade chi eda waapẽarã k'art'ade mãɨ newẽma.

K'ima atadai k'orea bɨda71 Naapae, mãrapa k'art'ade ididada mɨa p'anooruma. Nãɨya bɨsidama: «Piarã pia bɨma ɨmɨk'ĩrapa
         wẽra ataiwẽa bɨt'a».+2 Maamina mãra t'ãena mãɨya minachia nemietá oopata pẽra ɨmɨk'ĩracha ãchi k'ima uru
         bai bɨma, mãɨnepa wẽerã pida ãchicha ãchi k'ima uru bai bɨma. 3 Chi ɨmɨk'ĩrapa ichi k'ak'ua wãak'ai pia bɨwẽma chi wẽrá; chi wẽra pida ichi k'ak'ua
         wãak'ai pia bɨwẽma chi k'imá. 4 Wẽra ara ichi k'ak'ua chi chipariwẽma, mãɨpari chi k'imat'u chi chiparipɨ. Ara mãɨ
         jĩra ɨmɨk'ĩra ara ichi k'ak'ua chi chipariwẽma, mãɨpari ichi k'imat'u chi chiparipɨ.
         5 Mãra k'ak'ua mãra k'imá wãak'arãt'ɨ. Tachi Ak'õrea ɨt'aa chiidi k'ɨ̃ria p'anɨpɨra
         pedea aba bɨde bɨt'ɨ, mãɨ ewaride ará k'ãinawẽa p'aneenai k'orea. Maamina tãaraa mãɨya
         p'aneenaiwẽa p'anɨma. Mãɨya bak'ari mãicha ará k'ãinai p'anɨma, mãra p'ue choadawẽa
         p'aneeutade, tiorea tachi nemietá oopidaemaapa. 6 Mɨa jararuma: mãrapa mãɨya oo k'ɨ̃ria p'anɨpɨra, pia bɨma. Maamina mɨa mãɨya oopade
         a bɨwẽma. 7 Mɨmá chi tuurã mɨ jĩra tuu p'aneenai p'anɨpɨra, mãɨya pia bɨma. Maamina Tachi Ak'õrepa
         tachicha sãmaasã́ bai teasima. Tachi Ak'õrepa waapẽarã́ tea bɨma p'ue tuu p'ananamẽrá.
         Mãɨnepa waapẽarã́ tea bɨma k'ima atadamẽrá.8 Mɨa jararuma chi tuu berã́ mãɨnepa p'ẽtãarã́: pia bɨma mɨ jĩra k'ima nea p'ananait'a.
         9 Maamina mãra k'ak'uapa k'ɨ̃ria bɨ p'ue choadaepɨra, k'ima atadai p'anɨma. Mãra k'ak'uapa
         k'ɨ̃ria bɨ k'orea minachia k'ɨ̃risia bai k'aepẽra pia bɨma k'ima atadait'u.10 Mɨa nãɨ jararuma chi k'ima pará berã́. Nãɨ pedea mõrewẽma, mãɨpari Tachi Chiparidepɨ.- Chi wẽrapa ichi k'ima amaaiwẽa bɨma. 11 Maamina ichi k'ima amaaipɨra, ɨmɨk'ĩra awaraɨ ataiwẽa bɨma. Mãɨpari tuu bai bɨma mãɨyawẽpɨra
         chi k'ima ome mãicha pedeai bɨma. Ara mãɨ jĩra chi ɨmɨk'ĩrapa ichi k'ima amaaiwẽa
         bɨma.12 Waapẽarã ũpẽarã́ mɨa nãɨ jararuma (Tachi Chipari Jesupa mɨá nãɨ jarateapiwẽma): ũpẽa
         aba bɨpa chi k'ima Jesude ĩjãawẽa bɨ uru bɨpɨra, mãɨnepa mãɨ wẽra ichi ome ba k'ɨ̃ria
         bɨpɨra, mãɨ ũpẽapa ichi amaaiwẽa bɨma. 13 Ũpẽawẽrapa chi k'ima Jesude ĩjãawẽa bɨ uru bɨpɨra, mãɨnepa mãɨ ɨmɨk'ĩrapa ichi amaa
         k'ɨ̃riawẽa bɨpɨra, mãɨ ũpẽawẽrapa ichi amaaiwẽa bɨma. 14 Mãɨ Jesude ĩjãawẽa bɨ ɨmɨk'ĩra Tachi Ak'õre pae beesima, ichi k'imapa ĩjãa bɨ pẽra.
         Ara mãɨ jĩra chi Jesude ĩjãawẽa bɨ wẽra Tachi Ak'õre pae beesima ichi k'imapa ĩjãa
         bɨ pẽra. Mãɨyawẽpara mãra warrarã Tachi Ak'õre pae p'ananaiwẽ pasima. Chi ak'õre mãɨnepa
         chi nae Tachi Ak'õre pae p'anɨ pẽra ãchi sida Tachi Ak'õre pae p'anɨma. 15 Maamina chi Jesude ĩjãawẽa bɨpa ichi k'imak'aapema ãyá wã k'ɨ̃ria bɨpɨra, mãɨya wãrãapadade
         adai pia bɨwẽma. Mãɨya chi ĩjãa bɨ, chi ãyá wãna k'ima ome beeiwẽa bɨma. Tachi Ak'õrepa
         tachi t'ɨ̃sima ne k'ɨ̃risiawẽa p'ananamẽrá. 16 Ũpẽawẽra, pɨa atua bɨma Tachi Ak'õrepa pɨ k'ima pɨ k'orea nemietaadepema k'aripait'a.
         Ũpẽa, pɨa pida atua bɨma Tachi Ak'õrepa pɨ k'ima pɨ k'orea nemietaadepema k'aripait'a.17-18 Tachi Ak'õrepa tachi t'ɨ̃side ara tachi p'anana jĩra p'ananai p'anɨma. K'ak'ua tauchaa
         basira ara mãɨya bai bɨma. K'ak'ua tauchaawẽa basira ara mãɨya bai bɨma. Tachicha
         p'ananai p'anɨma Tachi Chiparipa bɨda jĩra. Mɨa ẽpẽrarã Tachi Ak'õrenepemarã becha
         mãɨya jaratea bɨma. 19 K'ak'ua tauchaa bai atepe pia bɨwẽma. K'ak'ua tauchaawẽa bai sida atepe pia bɨwẽma.
         Tachi Ak'õrepa oopi bɨ pedea oo bai pia bɨma. 20 Tachi Ak'õrepa pɨchi t'ɨ̃side ara tachi p'anana jĩra p'ananai p'anɨma. 21 Tachi Ak'õrepa pɨ t'ɨ̃side chi chipari pae pari mimiaparí basira, minachia k'ɨ̃risia
         pará beerãse. Maamina pɨchi chiparipa ichi juadepema ãyá wãpisira, mãɨya oose. 22 Chi Tachi Ak'õrepa t'ɨ̃na chipari pae pari mimiaparí, Tachi Chiparipa nemietaadepema
         k'aripasima, ichi pae ne oo bamẽrá. Mãɨne chi Tachi Ak'õrepa t'ɨ̃na ara ichi chipari
         pae pari mimiapariwẽt'a, naapae Cristo pae pari mimiaparipɨ. 23 Cristopa ne p'aadadepa mãra atasima. Mãɨ k'orea waapẽarã pae pari mimiapataɨrã p'anarãt'ɨ.
         24 Ũpẽarã, Tachi Ak'õrepa tachi t'ɨ̃side ara tachi p'anana jĩra p'ananai p'anɨma ichi
         ome.25 Mãɨ awara chi k'ima waidi atadak'á bee k'orea mɨa jararuma. Tachi Chipari Jesucristopa
         mɨá mãɨ k'orea jarateapiwẽ pẽra mɨa k'ɨ̃risia bɨt'a jararuma. Mãrapa k'awa p'anɨma
         Tachi Chiparipa mɨ k'ĩra chupuriada pẽra mɨa piarã jaraparima. 26 Nãɨya jararuma: mɨmá nãɨ ewaride minachia mĩa p'anɨ pẽra tachi ɨmɨk'ĩra tuu berã ara
         mãɨya p'ananai p'anɨma. 27 Maamina k'ima uru bɨpɨra, pɨ k'ima amaai k'ɨ̃risiarãse. K'ima nea bɨpɨra, k'ima atai
         k'ɨ̃risiarãse. 28 Maamina k'ima ataipɨra nemietaawẽma. Wẽrapa k'ima ataipɨra nemietaawẽma. Maamina chi
         k'ima ataru nãɨ ĩjũane minachia mĩa baipɨ. Mãra mãɨya minachia mĩa p'ananait'a mɨa
         k'ɨ̃riawẽa bɨma.29 Ũpẽarã, mɨa nãɨ jara k'ɨ̃ria bɨma: nãɨ ewari jõpodoruma. Mãɨ k'orea naapae chi ũpẽarã
         k'ima uru berãpa Tachi Ak'õre ode wã p'anɨt'a itu bɨdaiwẽa p'anɨma ãchi k'ima ome
         p'ananai k'orea. Mãɨpari chi k'ima nea bɨ jĩra p'ananai p'anɨma. 30 Ara mãɨ jĩra chi ũpẽarã sõp'ua berã sõp'uawẽa bɨ jĩra p'ananai p'anɨma. Chi arapá
         berã arapaawẽa bɨ jĩra p'ananai p'anɨma. Chi ne atadapa ichia atada ewaricha uru bai
         k'ɨ̃risia baiwẽa bɨma. 31 Chi nãɨ ĩjũane tachia unu p'anɨ ãarea jõpodo pẽra chi ne pará bepa chi nenea bɨ jĩra
         k'ɨ̃risia p'ananai p'anɨma.32 Mɨa k'ɨ̃ria bɨma mãrapa nãɨ ĩjũa k'orea minachia k'ɨ̃risiapidaemaapa. Chi ɨmɨk'ĩra
         k'ima nea bɨpa pia k'ɨ̃risia baparima Tachi Chiparipa k'ɨ̃ria bɨ ooi k'orea. Tachi
         Chiparia arapaapii k'ɨ̃ria bɨma. 33 Maamina chi ɨmɨk'ĩra k'ima uru bɨpa nãɨ ĩjũane ichi k'ima pia uru bai minachia k'ɨ̃risia
         baparima. Ichi k'ima arapaapii k'ɨ̃ria bɨma. 34 Mãɨya chi k'ima pará bɨpa k'ɨ̃risia ume uru baparima.+ Ara mãɨ jĩra chi wẽra k'ima uru bɨpa nãɨ ĩjũane ichi k'ima pia uru bai minachia k'ɨ̃risia
         baparima. Ichi k'ima arapaapii k'ɨ̃ria bɨma. Maamina chi wẽra k'ima nea bɨpa Tachi
         Chipari k'orea minachia k'ɨ̃risia baparima. Nãɨ k'ak'uade mãɨnepa jaorede Ichi pae
         pia ba k'ɨ̃ria bɨma.35 Mãɨ mɨa jarawẽa bɨma mãrapa k'ɨ̃ria p'anɨ jĩra p'anapidaemaapa mãɨpari pia p'ananamẽrá.
         Mɨa k'ɨ̃ria bɨma mãra k'ĩra jĩp'a p'ananait'a mãɨnepa jõma mãra sõnepa Tachi Chiparipa
         k'ɨ̃ria bɨ oodait'a.36 Ɨmɨk'ĩra abaɨpa chi ãwẽra pada ome pedeak'ari atai k'orea, mãɨne atai naena p'ue choawẽa
         k'ɨ̃risiaipɨra mãɨnepa isapea ata k'ɨ̃riaipɨra, atai pia bɨma. Mãɨ nemietaawẽma. 37 Maamina chi atadai k'orea pedeak'ari, ichi sõne mãɨ wẽra ataiwẽane a k'ɨ̃risiaipɨra,
         mãɨnepa ichi k'ak'uapa k'ɨ̃ria bɨ p'ue choaipɨra, mãɨ wẽra atai pia bɨwẽma. 38 Piarã chi k'ima atarupa pia oo bɨma. Maamina mɨmá chi k'ima ataiwẽa bɨpa atepe piipará
         oo bɨma.+39 Chi wẽra k'ima pará bɨ chi k'ima chok'ae bɨmisa ichi ome bai bɨma. Maamina chi k'ima
         piuipɨra, ɨmɨk'ĩra awaraɨ ata k'ɨ̃riaipɨra, p'ue ataipɨ. Maamina Tachi Chiparide ĩjãa
         bɨt'a atai bɨma. 40 Mɨmá mãɨ wẽrapa k'ima ataiwẽpɨra arapá beeipɨ. Ichiaba mɨa k'ɨ̃risia bɨma Tachi Ak'õre
         Jaorepa mãɨya k'ɨ̃risiapi bɨt'a.
         
            
               	Pia bɨma ɨmɨk'ĩrapa wẽra ataiwẽa bɨ. Griego pedeade nãɨya bɨ bɨma: ɨmɨk'ĩrapa wẽra ooiwẽa bɨma.

               	7:10 Luca 16:18.

               	K'ɨ̃risia ume uru baparima. Griego pedeade chi eda waapẽarã k'art'ade mãɨ newẽma.

               	Versos 36-38 ichiaba nãɨya bɨ bɨma: 36 Maamina ũpẽa abaɨpa ichi k'au ãwẽra pada k'ima teawẽa bɨdepa piawẽa oo bɨ k'ɨ̃risia
                  bɨpɨra, ichimá pia bɨpɨra, k'ima teai bɨma. Mãɨ nemietaawẽma. 37 Maamina ũpẽapa ichi k'au teaiwẽ sõnepa k'ɨ̃risia bɨpɨra, mãɨnepa chi ẽpẽra awaraɨpa
                  jara bɨ k'orea mãɨya oowẽa bɨpɨra, pia bɨma ichi k'au teaiwẽt'a. 38 Piarã chi ichi k'au tearupa pia oo bɨma. Maamina mɨmá chi ichi k'au teawẽpa atepe
                  piipará oo bɨma.

Juapa oodada sãdorã́ ne k'iuru paateada bɨda k'orea81 Naapae mɨa jararuma chi juapa oodada sãdorã́ ne k'iuru paa+ teada k'orea. Mãrapa jarapatama ara mãɨnepa k'ɨ̃risia k'awa p'anɨane apatama. Maamina
         chi k'ɨ̃risia k'awapa tachi waapẽarã k'aepẽra atepe p'anɨ jĩra k'ɨ̃risiapiparima.
         Tachia waapẽarã k'ɨ̃ria p'anɨnepa, ãchi k'aripapatama. 2 Abaɨpa minachia k'awa bɨ k'ɨ̃risia bɨpɨra, waidi pia atua bɨma ichia k'awai bɨ jĩra.
         3 Maamina abaɨpa Tachi Ak'õre k'ɨ̃ria bɨpɨra, Tachi Ak'õrepa ichi k'awa bɨma.+4 Mãɨpuru chi juapa oodada sãdorã́ k'iuru teada k'odai k'orea mɨa jararuma. Tachia k'awa
         p'anɨma chi juapa oodada sãdo piarãwẽt'a. Mãɨnepa k'awa p'anɨma Tachi Ak'õre piarã
         abapuru bɨt'a. 5 Pajãne mãɨnepa nãɨ ĩjũane ẽpẽrarãpa «ãchi ak'õrerã» apataɨrã paraapɨ. Piarã makɨɨrã
         mãɨnepa ẽpẽrarãpa «ãchi chiparirã» apataɨrã sida chok'ará paraapɨ. 6 Maamina tachimá, Tachi Ak'õre abapuru bɨpɨ. Ichi tachi Pajãnepema Ak'õrepɨ. Ichiapuru
         nejõma oosima. Tachi ichi pae chok'ae p'anɨma. Mãɨnepa Tachi Chipari Jesucristo abapuru
         bɨma. Ichidepa Tachi Ak'õrepa nejõma oosima. Ichidepa tachi chok'ae p'anɨma.7 Maamina waapẽarãpa mãɨ sõnepa k'awadawẽa p'anɨma. Waapẽarã ũpẽarãpa wapida k'ɨ̃risia
         p'anɨma chi juapa oodada sãdo ãchia naena k'ɨ̃ria p'anana chok'ae p'anasidaɨt'a. Mãɨpuru
         chi juapa oodada sãdoa k'iuru teada k'osidara k'ɨ̃risiapatama mãɨne ĩjãautat'a. Chi
         piarã pedea minachia atua p'anɨ pẽra mãɨ k'iuru k'outadepa k'ɨ̃risiapatama Tachi Ak'õre
         k'ĩrari piawẽa p'aneeutat'a. 8 Maamina chi tachia nek'opataɨ k'orea Tachi Ak'õrepa tachi pia ak'ɨk'ama. Mãɨpuru tachia
         k'o p'anɨnepa wa k'odawẽ p'anɨnepa Tachi Ak'õre k'ĩrari pia p'ananaiwẽma.9 Piarã tachia k'o k'ɨ̃ria p'anɨt'a p'ue k'odai p'anɨma. Maamina jĩrak'aua p'anat'ɨ
         mãrapa ne paritua k'o p'anɨnepa machi ũpẽa pia atua bɨt'a k'achiade baepidaemaapa.
         10 Pɨ juapa oodada sãdo tede eda nek'o suak'abari beeipɨra, mãɨne chi nejõma k'oi bɨ
         atua bɨpa pɨ mãma suak'abari bɨ unuipɨra, ichia pida juapa oodada sãdoa k'iuru teada
         k'oi k'ɨ̃risiaipɨ. Maamina chi juapa oodada sãdoa ɨt'aa idiru k'ɨ̃risia bɨ pẽra ichimá
         mãɨ nemietá oo bɨma. 11 Mãɨya chi nejõma k'oi bɨ k'awa bɨpa chi minachia atua bɨ ũpẽa, chi mãɨ k'orea Cristo
         piusit'a, ichide ĩjãa bɨ itu bɨpiipɨ. 12 Mãrapa mãɨ atua be ũpẽarã k'achiade baepiutade Cristot'a nemietá oo p'anɨma. 13 Mãɨ k'orea mɨa nek'o bɨdepa mɨ ũpẽa k'achiade baepipɨra, waa nek'oiwẽma.
         
            
               	Mãɨ ewaride chi ĩjãanak'apɨɨrãpa ãnimararã waa k'iuru chi juapa oodada sãdorã́ teapachidama.
                     Chi p'aarerã ĩjãanak'apɨɨrãpa mãɨ jitautade, peadak'ari maapae paapachidama chi sãdorã
                     pae. Maamina ichiaba chi p'aarerãpa chi k'iuru ãpia k'odai k'orea awara bɨpachidama,
                     wa p'uurude netodai k'orea.

               	Griego pedeade mãɨ verso t'aju bɨma.

Pablo pedea ũripataɨrãpa ichi k'aripadai p'anɨ91 ¿Mɨchia oo k'ɨ̃ria bɨ ook'á bɨk'ãra? ¿Mɨ Jesucristopa peedawẽk'ãra? ¿Mɨa pida Tachi
         Chipari Jesú unusiwẽk'ãra?- ¿Mãrapa mɨnepa Tachi Chiparide ĩjãasidawẽk'ãra? 2 Waapẽarã ũpẽarãpa mɨ Jesucristopa peeda k'ɨ̃risiadawẽa p'anɨmina mãrapa k'awadai p'anɨma
         mɨ piarã ichia peedapɨ. Mɨa jarateadadepa mãrapa Tachi Chiparide ĩjãasida pẽra mãɨ
         unupi bɨma. 3 Chi mɨ k'orea k'achia pedeapataɨrã́ mɨa nãɨya idiruma: 4 ¿Mɨa jaratea bɨdepa, mãra juadepema ne k'oiwẽa bɨk'ãra? ¿Ne toiwẽa bɨk'ãra? 5 Waapẽarã Jesupa peedaɨrã, Tachi Chipari Jesú ũpẽarã, mãɨnepa Pedro ãchi k'imarã ome
         nipapatama.+ Ara ãchi jĩra ¿mɨa Jesude ĩjãaparí wẽra atak'ari, mãɨ ome nipaiwẽa bɨk'ãra? 6 Bernabé mãɨnepa mɨa pida Tachi Ak'õre pedea jaratea p'aneeutade, mimia awara oopatama
         ne uru p'ananai k'orea. Maamina ¿waapẽarã jĩra taipa jaratea p'anɨnepa ne jitadai
         p'anɨwẽk'ãra?7 ¿Papaká bɨ ara ichi errearapa chõone wãparik'ãra? ¿Chi uva k'ãena uru bɨpa ichi uva
         jõiwẽk'ãra? ¿Chi oveja ak'ɨparipa oveja juba toiwẽk'ãra? 8 ¿Jõma mãɨ mɨ k'ɨ̃risiadepa jara bɨk'ãra? ¿Moisepa bɨdapa abarik'a jarawẽk'ãra? 9 Mãɨ bɨdade nãɨya bɨ bɨma: «P'ak'apa trigo k'ɨmɨ edá pistiamaa bɨde ichi it'ae jɨ̃parí
         jɨ̃rãse».+ Tachi Ak'õrepa mãɨ pedea jaraside ¿p'ak'adepuru k'ɨ̃risia basik'ãra? 10 ¿Tachi k'orea pida k'ɨ̃risia basiwẽk'ãra? Piarã tachi k'orea Tachi Ak'õrepa mãɨ Moisepa
         bɨda teasima. Chi net'a tau uuparí mãɨnepa chi baaparí mimiapatama ãchia mãɨnepema
         uru p'ananai k'awa p'anɨ pẽra. 11 Ara mãɨ jĩra taipa mãrá Tachi Ak'õre pedea jarateasida pẽra ¿pia bɨwẽk'ãra taipa mãranepa
         ne jitadait'a? 12 Waapẽarã jarateapataɨrãpa mãranepa ne jitadai p'anɨpɨra, taipa ãchi k'aepẽra ne atepe
         jitadai p'anɨma.Maamina ne ididak'ama. Mãɨpari jõma choa p'anɨma ẽpẽrarãpa chi pedea pia Cristo k'orea
         piawẽa k'ɨ̃risiapidaemaapa. 13 Mãrapa k'awa p'anɨma Tachi Ak'õre te minachia bɨde chi mimiapataɨrãpa ãchia oo p'anɨnepa
         jitapatama nek'odai k'orea. Chi ãnimara paateapataɨrãpa mãɨ k'iurudepema atapatama
         k'odai k'orea. 14 Ara mãɨ jĩra Tachi Chiparipa jarasima chi pedea pia ichi k'orea jaratea nipapataɨrãpa
         chi mãɨnepema jitadai p'anɨ k'odai k'orea.-15 Maamina mɨa mãɨ jitak'ama. Mãɨ k'orea nãɨ k'art'ade mɨa bɨwẽma mãrapa ne teadamẽrá.
         Mɨa jaratea bɨdepa ne jitak'a pẽra arapá bɨma. Mɨa k'ɨ̃riawẽma mi ãpia pida ne tea
         bɨdepa mãɨ arapá jõpiit'a. Mɨmá, mãranepema ne jitai k'aepẽra piui pia bɨma.16 Mɨa chi pedea pia Cristo k'orea jaratea bɨmina mɨ chi atepe bɨ jĩra k'ɨ̃risiak'ama,
         Tachi Ak'õrepuru jarateapi bɨ pẽra. Chi mãɨ pedea pia jarateaepɨra, mɨ mĩa chupuria
         beeipɨ. 17 Mɨchia k'ɨ̃ria bɨdepa jarateadapara, ne jitai pasima. Maamina mɨchia k'ɨ̃ria bɨdepa
         jarateawẽa bɨma. Tachi Ak'õrepuru mɨá jarateapisi pẽra, mɨa mãɨya bai bɨma. 18 Mãɨyara ¿mɨa jaratea bɨ k'orea, k'ãre jitaima? Ne jitaiwẽma. Sõ arapá bɨma chi pedea
         pia Cristo k'orea pari jaratea bɨ pẽra. Mɨa jaratea bɨ k'orea ne jitai bɨmina, ne
         idik'ama.19 Mɨ chi waapẽarã pae pari mimiapariwẽ pẽra, chi jõmãɨrã pae pari mimiaparí beesima
         chok'araɨrãpa mɨnepa Jesucristode ĩjãanamẽrá. 20 Mɨ judiorã t'ãena bɨde judiorã jĩra baparima mɨnepa Jesucristode ĩjãanamẽrá. Chi Moisepa
         bɨda ũripataɨrã t'ãena bɨde mɨ mãɨ bɨdadepa bak'amina, mãɨya bɨ jĩra baparima ãchia
         mɨnepa Jesucristode ĩjãanamẽrá. 21 Mãɨnepa Tachi Ak'õrepa chi Moisepa bɨda atua berã t'ãena bɨde mɨ ãchi jĩra baparima
         mɨnepa Jesucristode ĩjãanamẽrá. Maamina mɨa Moisepa bɨda itu bɨk'ama. Jõma Cristopa
         oopi k'ɨ̃ria bɨ jĩra ooparima. 22 Chi ũpẽarã chi piarãpẽa pedea ãpia k'awa k'ede t'ãena bɨde ãchi jĩra baparima mɨnepa
         Jesucristo k'orea pia k'awadamẽrá. Mɨ wãrucha ẽpẽrarã t'ãena bɨde ãchi jĩra baparima
         mɨnepa waapẽarãpa Cristode ĩjãanak'ari mɨa ãchi nemietaadepema k'aripamẽrá. 23 Mɨa jõma mãɨ jĩra ooparima chi pedea pia Cristo k'orea k'awapii k'orea. Mãɨya mɨa
         pida Tachi Ak'õrenepa nepia jitaipɨ.24 Mãrapa k'awa p'anɨma ẽpẽrarã p'irapatama k'ai chi atepe ɨbɨa p'ira bɨt'a k'awadai
         k'orea. Mãɨne chok'ará p'irapatamina chi naa chedapuru ne jitaparima. Mãra sida isapea
         p'irauta jĩra jõma pia oot'ɨ Tachi Ak'õrepa teai jarada jitadai k'orea. 25 P'irapataɨrãpa ãchi k'ak'ua pia ak'ɨpatama chaarea p'ananai k'orea. Mãɨya oopatama
         waapẽarã k'aepẽra pia p'iradak'ari poro jũra jɨ̃parí jitadai k'orea. Mãɨ poro jũra
         jɨ̃parí isapea pɨɨparima.+ Maamina tachia nejõma pia oopatama Tachi Ak'õrepa teai jarada pɨɨk'apɨ́ atadai k'orea.
         26 Mãɨpuru ẽpẽra paritua p'ira wãru jĩra mɨa ook'ama. Mãɨnepa ẽpẽra jɨ̃aramá sĩk'oapari
         jĩra mɨ mãɨ jĩra chõok'ama. 27 Mãɨpari mɨ k'ak'ua chaarea oopi bɨ jĩra mãɨnepa mɨ k'ak'uapa ooemaa bɨt'a mɨa oopi
         bɨ jĩra, mãɨya jõma oopi bɨma Tachi Ak'õrepa teai jarada jitai k'orea. Mãɨya ooepɨra,
         mɨa ẽpẽrarã́ jaratea badamina Tachi Ak'õrepa teai jarada p'ue jitaiwẽma.
         
            
               	9:1 Hecho 9:3-7.

               	Pedro. Griego pedeade nãɨya bɨ bɨma: Cep'a.

               	Mãɨ ewaride chi ẽpẽerãpa p'ak'á trigo pistiapipachidama, chi trigo ek'ap'a ãarea oochoapimẽrá.
                     Deuteronomio 25:4.

               	9:14 Mateo 10:10.

               	Mãɨ ewaride chi poro jũra jɨ̃parí k'irú oodada teapachidama chi p'irapataɨrã́.

Israeldepemarãpa nemietá oodada k'orea101 Ũpẽarã, mɨa k'ɨ̃ria bɨma mãrapa Moisé ewaride mãɨyana k'ɨ̃risia atuadawẽt'a. Mãɨ ewaride
         jõma tachi chõarãenapemarã Moisé ome p'ɨrrɨadada Tachi Ak'õrepa peeda jɨ̃ara ek'ari
         nipasidama mãɨnepa P'usa P'urea bɨ k'ĩaria wãsidama.-2 Mãɨ p'usade mãɨnepa jɨ̃ara ek'ari jõma ãchi Moisé ome ará p'anasida pẽra Moisé t'ɨ̃nepa
         porochoadada jĩra p'anasidama. 3 Jõmãɨrãpa abarik'a chik'o Tachi Ak'õrepa pajãnepa teada k'opachidama.-4 Jõmãɨrãpa abarik'a pania Tachi Ak'õrepa p'ẽyanepa weapida topachidama.- Mãɨ p'ẽya Cristo jara k'ɨ̃ria bɨma, ãchi wãutacha Cristo jaoredepa ãchi ome bada
         pẽra. 5 Maamina Tachi Ak'õrepa mãɨrãnepema chok'ará piawẽa unusima ãchia oo p'anana k'orea.
         Mãɨpuru ĩjũa pania newẽa bɨde ãarea piusidama.6 Mãɨ ewaride mãɨyanapa tachiá k'awapi bɨma nemietá k'ɨ̃rianaiwẽa p'anɨ, ãchia k'ɨ̃rianana
         jĩra. 7 Juapa oodada sãdode ĩjãarãt'ɨ mãɨrãnepema waapẽarãpa ĩjãanana jĩra.- Tachi Ak'õre pedeade ãchi k'orea nãɨya bɨ bɨma: «Ẽpẽrarã suak'abari p'aneenak'ari
         arapá ará nek'o tuanasidama mãɨnepa it'ua to tuanasidama. Mãɨya nak'ari p'irabaridak'ari
         ãchi k'ak'uapa oo k'ɨ̃ria bɨt'a oo tuaneesidama». 8 Tachi awaraɨ ome k'ãi p'aneenaiwẽa p'anɨma waapẽarãpa oodada jĩra. Ãchia mãɨya oo
         p'anɨ k'orea ewari abaɨde 23.000 ãarea piusidama.+9 Cristopa k'ãre ooit'a k'awadai k'orea, tachia nemietá oodaiwẽa p'anɨma waapẽarã ãchidiidepemarãpa
         oodada jĩra. Mãɨ k'orea ara ãchidiidepema taamapa k'aak'oak'ari piusidama.-10 Sõpiawẽa p'anɨnepa Tachi Ak'õre k'orea k'achia pedearãt'ɨ waapẽarã ãchidiidepemarãpa
         oodada jĩra. Mãɨ k'orea Tachi Ak'õrepa ɨt'aripa peeda chi tachi ãarea k'enaparipa
         ãchi ãarea piupisima.-11 Jõma ãchi mãɨyanapa unupi bɨma sãmaasã́ Tachi Ak'õrepa chi nemietá ɨtɨaparit'a. Mãɨ
         Tachi Ak'õre pedeade bɨ bɨma, tachi nãɨ k'aadea ewaridepemarãpa ara mãɨ jĩra oopidaemaapa.
         12 Mãɨpuru abaɨpa minachia ĩjãa bɨ jĩra k'ɨ̃risia bɨpɨra, ara ichi tuaba jĩrak'aua bai
         bɨma nemietaade baemaapa. 13 Edaɨde tachi sõnepuru k'ɨ̃risiapatama nemietá oodai k'orea, jõmãɨrãpa ãarea mãɨya
         k'ɨ̃risiapataɨ jĩra. Mãɨ p'ue choadaepɨra, Tachi Ak'õrepa tachiá mãɨya k'ɨ̃risiapiwẽma.
         Mãɨnepa tachia mãɨya k'ɨ̃risia p'aneeutade ichia k'aripaipɨ choadamẽrá, ichia jara
         bɨ jĩra ewaricha oopari pẽra.Juapa oodada sãdo itu bɨdai p'anɨ k'orea bɨda14 Mãɨpuru mɨ ũpẽarã mɨa k'ɨ̃ria bɨma chi juapa oodada sãdo itu bɨt'ɨ. 15 Mɨa mãrá pedearuma k'ɨ̃risia k'awa berã́ pedearu jĩra. Minachia k'ɨ̃risiat'ɨ mɨa jara
         bɨt'a piarã wa sea k'awadai k'orea. 16 Tachi Chipari k'ɨ̃risia p'anɨne, tachia uvaba pasude bɨ k'orea Tachi Ak'õrea sõpia
         bɨade adak'ari topatama. Mãɨ toutade unupipatama tachi Cristo oadepa ichi ome ará
         p'anɨt'a. Mãɨnepa p'ana t'oet'aada k'outade unupipatama Cristo k'ak'uade minachia
         mĩananepa tachi ichi ome ará p'anɨt'a. 17 Tachia p'ana aba bɨ chok'araɨrãpa t'oet'aadak'ari k'opatama. Ara mãɨ jĩra tachi chok'ará
         p'anɨmina k'ak'ua aba bɨ jĩra p'anɨma.18 Israel ĩjũanepemarãpa oopataɨ k'orea k'ɨ̃risiat'ɨ. Ãchia ãnimara Tachi Ak'õrea paateautade
         mãɨ k'iurudepema k'opatama. Mãɨ k'outade unupipatama Tachi Ak'õrene ĩjãa p'anɨt'a.
         (Ara mãɨ jĩra abaɨpa sãdoa ne k'iuru paateadadepema k'oipɨra, unupiipɨ mãɨ sãdode
         ĩjãa bɨt'a). 19 Maamina mɨa sãdo piarãane a jarawẽa bɨma. Chi sãdorã́ ne k'iuru teada, chi tachia
         k'opataɨ k'iuru ara mãɨ jĩra bɨma. 20 Maamina chi Tachi Ak'õrene ĩjãanak'apɨɨrãpa ne k'iuru ãchi sãdorã́ teautade piarã
         jaore mietaarã́ tea p'anɨma. Tachi Ak'õrea tea p'anɨwẽma. Mãrapa mãɨ k'iuru k'odaipɨra,
         unupidaipɨ jaore mietade ĩjãa p'anɨt'a. Mɨa mãɨ k'ɨ̃riawẽma. 21 Chi jaore mietaarã́ teada pasudepema mãrapa todaipɨra, chi Jesucristo oa k'ɨ̃risiadai
         k'orea pasudepema todaiwẽa p'anɨma. Chi jaore mietaarã́ chik'o teadadepema mãrapa
         k'odaipɨra, chi Tachi Chipari k'ɨ̃risiadai k'orea k'opataɨ k'odaiwẽa p'anɨma. 22 Mãɨya oodaipɨra ¿Tachi Chipari k'ĩruupidaiwẽk'ãra? ¿Tachi ichi k'aepẽra jua chaarea
         p'anɨk'ãra?Jõma oot'ɨ ũpẽarãpa pia k'ɨ̃risiadamẽrá23 Waapẽarãpa jara p'anɨma «Cristode ĩjãa bɨ pẽra mɨa k'ɨ̃ria bɨ jĩra jõma ooi bɨma».
         Maamina mɨa jararuma: nejõma ooi bɨmina ãarea tachia oo k'ɨ̃ria bɨpa tachi k'aripak'ama.
         Piarã jõma tachia oo k'ɨ̃ria bɨt'a ooi bɨmina jõma mãɨpa ũpẽarã k'aripak'ama. 24 Abaɨ pida ara ichi pia bai k'orea jɨrɨ baiwẽa bɨma, mãɨpari waapẽarã pia p'ananamẽrá
         jɨrɨ bai bɨma.25 Ne k'iuru netopataɨmá netopataɨdepema ãarea k'odai p'anɨma. Maamina idirãt'ɨ mãɨ ne
         k'iuru chi sãdoa teadada pada k'awadai k'orea, mãɨ pia bɨwẽane a k'ɨ̃risia p'anɨ pẽra.
         26 Nãɨ ĩjũa mãɨnepa nejõma nãɨ ĩjũane nɨbɨ Tachi Chiparipa oosima. Mãɨpuru nejõma k'odai
         p'anɨma.27 Chi Jesude ĩjãawẽa bɨpa mãra nek'odamẽrá t'ɨ̃ipɨra, mãɨne wã k'ɨ̃rianaipɨra, wãt'ɨ.
         Ichia tearut'a k'ot'ɨ. Idirãse mãɨ chik'o sãdoa teadada pada k'awai k'orea, mãɨ pia
         bɨwẽane a k'ɨ̃risia bɨ pẽra. 28 Maamina abaɨpa «nãɨ ne k'iuru sãdoa teadaadade» aipɨra, mãɨ k'orãt'ɨ, chi mãɨya jaradapa
         mãɨ pia bɨwẽane a k'ɨ̃risiaipẽra.+29 Mɨa mãɨya jarawẽa bɨma, mãrapa mãɨ chik'o k'odaiwẽa p'anɨt'a. Maawẽapuru mɨa jara
         bɨma chi abaɨpuru mãɨya k'ɨ̃risia bɨt'a.Abaɨpa nãɨya k'ɨ̃risiaipɨ: Mɨa oo k'ɨ̃ria bɨt'a oorude abaɨpa piawẽa bɨade a k'ɨ̃risiaipɨra,
         ¿mãɨya p'ue ooi bɨk'ãra? 30 Mãɨ mɨ nek'o bɨ k'orea Tachi Ak'õrea sõpia bɨade aipɨra, waapẽarã́ k'achia pedeapiiwẽa
         bɨma, chi mãɨ mɨa Tachi Ak'õrea sõpia bɨade ada k'orea.31 Maamina mɨa jararuma: mãra nek'o p'anɨne, neto p'anɨne wa ne oo p'anɨne jõma oot'ɨ
         ẽpẽrarãpa Tachi Ak'õre k'orea pia jaradamẽrá. 32 Mãrapa ne oo p'anɨnepa judiorã, judiorãwẽ mãɨnepa ẽpẽrarã Tachi Ak'õrenepemarã nemietaade
         baepirãt'ɨ. 33 Ara mãɨ jĩra mɨa oo bɨdepa jõmãɨrã́ pia k'ɨ̃risiapi k'ɨ̃ria bɨma. Mɨt'a pia bai k'oreapuru
         jɨrɨk'ama, mãɨpari ẽpẽrarã chok'ará pia p'ananamẽrá jɨrɨparima. Mãɨya mɨa oo bɨdepa
         ãchia Cristode ĩjãanaipɨ Tachi Ak'õrepa k'aripamẽrá.
         
            
               	10:1 Número 10:34; Éxodo 14:1-31.

               	10:3 Éxodo 16:4,35.

               	10:4 Éxodo 17:6; Número 20:11.

               	10:7 Éxodo 32:1-35; 32:6.

               	Waapẽarã k'art'ade k'ãp'ũra pedeade bɨ bɨma: 24.000. Número 25:1-9.

               	10:9 Número 21:4-9.

               	10:10 Número 16:41-50.

               	Griego pedeade chi eda waapẽarã k'art'ade mãɨnepa nãɨ sida bɨ bɨma: Nãɨ ĩjũa mãɨnepa nejõma nãɨ ĩjũane nɨbɨt'a Tachi Chiparipa oosima.

111 Mɨ Cristo nipada jĩra nipapari pẽra mɨ jĩra nipat'ɨ.Ũpẽawẽrarã ãchi poro ɨ̃rɨ jɨ̃pataɨ k'orea bɨda2 Ũpẽarã, ewaricha mɨ k'orea k'ɨ̃risia p'anɨ pẽra mãɨnepa mɨa jarateada ũri p'anɨ pẽra
         mãrá pia jararuma. 3 Maamina mɨa k'ɨ̃ria bɨma mãrapa k'awadai Cristo chi ɨmɨk'ĩira ãarea Chiparipɨ, chi
         ɨmɨk'ĩra chi wẽra chiparipɨ, mãɨnepa Tachi Ak'õre Cristo Chiparipɨ.+4 Ũpẽarã ará jere nɨbeeutade ɨmɨk'ĩra chi porode ne jɨ̃k'ari Tachi Ak'õrea ɨt'aa chiidiipɨra
         wa Tachi Ak'õre pari pedeaipɨra, ichi Chipari Cristo wap'eawẽa bɨt'a unupi bɨma. 5 Maamina wẽrapa Tachi Ak'õrea ɨt'aa chiidi bɨde wa Tachi Ak'õre pari pedea bɨde chi
         porode jɨ̃parí jɨ̃wẽpɨra, ichi k'ima wap'eawẽa bɨ unupi bɨma. Chi mãɨya oo bɨ poro
         bisia bɨ jĩra bɨma. 6 Wẽra chi porode jɨ̃parí jɨ̃epɨra, poro t'ɨɨi bɨma. Maamina poro bisia t'ɨɨk'ari p'erai
         bɨpɨra wa porowẽk'ari p'erai bɨpɨra, chi porode jɨ̃parí jɨ̃i bɨma.7 Ɨmɨk'ĩrarã chi porode jɨ̃parí jɨ̃naiwẽa p'anɨma Tachi Ak'õrepa ara ichi jĩra ooda
         pẽra mãɨnepa chi ɨmɨk'ĩrapa Tachi Ak'õre ichi chiparit'a unupi bɨ pẽra. Maamina wẽerãpa
         unupi p'anɨma ɨmɨk'ĩra ãchi chiparit'a.+8 Tachi Ak'õrepa ɨmɨk'ĩra wẽranepa ooé pasima, mãɨpari wẽra ɨmɨk'ĩranepa oosima.-9 Mãɨnepa ɨmɨk'ĩra ooé pasima wẽra k'aripamẽrá, mãɨpari wẽra oosima ɨmɨk'ĩra k'aripamẽrá.
         10 Mãɨ k'orea wẽrapa chi porode jɨ̃parí jɨ̃i bɨma unupii k'orea chi k'ima ichi chiparit'a.
         Mãɨya ooi bɨma Tachi Ak'õrepa ɨt'aripa peedaɨrãpa pia ununamẽrá.11 Maamina Tachi Chiparide ĩjãa p'anɨ pẽra wẽrapa chi ɨmɨk'ĩra k'aripai bɨma mãɨnepa
         ɨmɨk'ĩrapa chi wẽra k'aripai bɨma. 12 Chi naapema wẽra ɨmɨk'ĩranepa chesima. Ichiaba chi ɨmɨk'ĩra wẽranepa cheparima. Maamina
         piarã ãarea Tachi Ak'õrenepa che p'anɨma.13 Mãramá, ¿pia bɨk'ãra wẽrapa chi porode jɨ̃parí jɨ̃wẽa Tachi Ak'õrea ɨt'aa chiidii?
         Minachia k'ɨ̃risiat'ɨ pia bɨ k'awadai k'orea. 14 Ara tachi ẽpẽrarã sãmaasã́ p'anɨnepa k'awa p'anɨma ɨmɨk'ĩra puda orea ao beesira p'erai
         bɨt'a. 15 Maamina wẽra puda orea ao bɨ pia unupatama. Tachi Ak'õrepa chi wẽrá puda teasima chi
         porode jɨ̃parí jĩra jɨ̃mẽrá. 16 Abaɨpa mãɨ k'orea k'ĩruu pedea beeipɨra, mɨa nãɨ ichiá jararuma: taipa mãɨnepa ẽpẽrarã
         Tachi Ak'õrenepemarã pida mãɨ awara oodak'ama.Tachi Chipari k'ɨ̃risiadai k'orea k'opataɨde ũpẽarãpa piawẽa oodada17 Nãɨ bɨrude mɨa mãra k'orea p'ue pia jarawẽma. Mãra ará jere nɨbeeutade k'ĩra jĩp'a
         oodak'ama. Pia p'ananai k'aepẽra piawẽa p'aneepatama. 18 Naa jararuma mɨa ũri bɨ mãra ará jere nɨbeeutade k'ɨ̃risia k'ak'awá k'ɨ̃risia tuanapataɨ.
         Mãɨ pedea waa ara mɨchia ĩjãarumá ĩjãa bɨma. 19 Piarã mãra k'ɨ̃risia awara awará p'anɨnepa unupiipɨ k'airã Tachi Ak'õrepa pia unu
         bɨ. 20 Mãra ará jere nɨbeeutade chi Tachi Chipari k'ɨ̃risiadai k'orea k'opataɨ k'odai k'orea,
         k'ĩra jĩp'a k'odak'ama. 21 Jõmãɨrã chedai naena machicha chi chik'o k'opatama. Mãɨne waapẽarã jarra nɨbeeparima
         mãɨnepa waapẽarã piu nɨbeeparima.+22 ¿Mãra te nea p'anɨk'ãra mãma nek'odai k'orea mãɨnepa netodai k'orea? ¿Mãrapa ẽpẽrarã
         Tachi Ak'õrenepemarã unuemaa p'anɨwẽk'ãra? ¿Mãɨpa chi nenea k'ede p'erapi p'anɨwẽk'ãra?
         ¿Mɨa k'ãre jaraima? ¿Mãɨ k'orea mɨa mãra pia jaraik'ãra? Mãɨ k'orea pia jarawẽma.Chi Tachi Chipari k'ɨ̃risiadai k'orea k'opataɨ23 Mɨa mãrá jarateada Tachi Chipari Jesudepa k'awasima. Mãɨ nãɨya bɨma: teamasi Tachi
         Chipari Jesú jitapii naena ichi juade p'ana atasima. 24 Tachi Ak'õrea sõpia bɨade ak'ari t'oet'aarude jarasima: «Jitadak'ari k'ot'ɨ.+ Nãɨ mɨ k'ak'uapɨ, mãra k'orea tearuma. Mɨ k'ɨ̃risiadai k'orea ara nãɨ jĩra oo p'anapariet'ɨ».
         25 Ara mãɨ jĩra nek'odak'ari chi pasu juade jitak'ari jarasima: «Nãɨ pasude eda bɨt'a
         mɨ oapɨ. Mɨ oadepa Tachi Ak'õrepa mãra ome pedea chiwidi bɨruma. Nãɨ toutacha mɨ k'ɨ̃risiadai
         k'orea to p'anapariet'ɨ».-26 Tachi Chipari Jesú cherumisa mãɨ p'ana k'outacha mãɨnepa mãɨ pasude eda bɨ toutacha
         mãrapa ichi piuda k'orea jara p'anɨma. 27 Mãɨ k'orea parituapa Tachi Chipari wap'eawẽa mãɨ p'ana k'oipɨra, mãɨ pasude bɨ toipɨra,
         nemietá oo bɨma. Tachi Chipari k'ak'ua mãɨnepa oa piawẽa bɨade a k'ɨ̃risia bɨma. 28 Mãɨ p'ana k'oi naena, mãɨ pasude eda bɨ toi naena tachicha minachia ak'ɨi bɨma piarã
         Tachi Chipari wap'ea bɨ k'awai k'orea. 29 Chi Tachi Chipari Jesú k'ak'ua wap'eawẽa bɨpa mãɨ p'ana k'oipɨra, mãɨ pasude eda bɨt'a
         toipɨra, Tachi Ak'õrepa nepɨra pará bɨade aipɨ.+30 Mãɨ k'orea chok'ará mãraneenepema k'ak'ua piawẽa p'aneesidama, k'ɨdade p'aneesidama,
         mãɨnepa chi eda chi mãɨnepemarã piusidama. 31 Maamina ara tachit'u minachia jĩrak'aua ak'ɨdaipara, mãɨyara Tachi Ak'õrepa nepɨra
         pará bɨade aiwẽ pasima. 32 Maamina tachi ak'ɨrude, tachi ɨtɨaparima nãɨ ĩjũanepemarã ome nepɨra pará bɨade apiemaapa.33 Mãɨpuru mɨ ũpẽarã, Tachi Chipari k'ɨ̃risiadai k'orea k'opataɨ ooutade jõmãɨrã nɨt'ɨ
         ará k'odai k'orea. 34 Abaɨ pida jarrapisia bɨpɨra ichi tiida nek'oi bɨma. Mãɨya ará jere nɨbeeutade Tachi
         Ak'õrepa mãra ɨtɨaiwẽma piawẽa oo p'anɨ k'orea. Mɨa wapida jarateai bɨ machimá wãrune
         jõma jarateaipɨ.
         
            
               	Chipari. Griego pedeade nãɨya bɨ bɨma: poro.

               	Chi eda k'ɨ̃risiautapa mãɨ oodai p'anɨma ará jere nɨbeeutade a k'ɨ̃risiapatama. Mãɨpari
                     waapẽarãpa mãɨ awara pida oodai p'anɨane a k'ɨ̃risiapatama.

               	11:8 Génesi 2:21-22.

               	Chi eda p'anɨrãpa ãchi chik'o enemeedak'a pasima, mãɨnepa chi waapẽarãpa ãchi chik'o
                     k'opidak'a pasima

               	Jitadak'ari k'ot'ɨ. Griego pedeade chi eda waapẽarã k'art'ade mãɨ newẽma.

               	11:25 Jeremia 31:31-34; Éxodo 24:6-8.

               	Chi eda k'ɨ̃risiautapa k'ɨ̃risiapatama Pablopa «Jesú k'ak'ua wap'eawẽa bɨade» aside
                     jara basi «Ẽpẽrarã Jesuderã wap'eawẽa bɨ».

Tachi Ak'õre Jaorepa oopi bɨ k'orea jarateada121 Ũpẽarã, mɨa k'ɨ̃ria bɨma Tachi Ak'õre Jaorepa oopi bɨ k'orea mãrapa minachia k'awadamẽrá.
         2 Mãrapa k'awa p'anɨma Tachi Ak'õrene ĩjãanak'apɨɨrã p'anaside paritua k'orea piawẽa
         k'ɨ̃risiapachidama. Juapa oodada sãdo bede ĩjãapachidama. Chok'ae p'anɨwẽ pẽra pedeadak'ama.
         3 Mãɨ k'orea mɨa k'ɨ̃ria bɨma mãrapa nãɨ k'awadait'a: Chi Tachi Ak'õre Jaoredepa pedea
         bɨpa «Jesú k'achia bɨade» ak'ama. Mãɨnepa chi Tachi Ak'õre Jaoredepa pedeawẽa bɨpa
         «Jesú jõmãɨrã Chipariade» ak'ama.4 Tachi Ak'õre Jaore aba bɨpa tachiá tea bɨma ne wawaria oodamẽrá. 5 Tachi Chipari aba bɨ pae ne wawaria oopatama. 6 Tachi Ak'õre aba bɨpa tachiá ne wawaria oopi bɨma. Ichiapuru tachidepa mãɨ jõma ooparima.7 Tachi Ak'õre Jaorepa tachicha ne oopiparima ũpẽarã ãarea k'aripadamẽrá. 8 Tachi Ak'õre Jaorepa chi eda tachidiidepemarã́ tea bɨma ichi k'ɨ̃risiadepa p'ue pedeadamẽrá.
         Ara Tachi Ak'õre Jaore aba bɨpa chi eda tachidiidepemarã́ tea bɨma ichidepa k'awadada
         p'ue jarateadamẽrá. 9 Ara Tachi Ak'õre Jaore aba bɨpa chi eda tachidiidepemarã́ tea bɨma ãchi p'ue minachia
         ĩjãa p'ananamẽrá. Mãɨnepa ara Tachi Ak'õre Jaore aba bɨpa chi eda tachidiidepemarã́
         tea bɨma k'ɨdade berã p'ue jɨpa beepidamẽrá. 10 Mãɨnepa Tachi Ak'õre Jaorepa chi eda tachidiidepemarã́ tea bɨma ẽpẽerãpa ne p'ue oodak'apɨ́
         p'ue oodamẽrá. Chi eda tachidiidepemarã́ tea bɨma ãchi p'ue Tachi Ak'õre pari pedeadamẽrá.
         Chi eda tachidiidepemarã́ tea bɨma p'ue k'awadamẽrá abaɨpa Tachi Ak'õre Jaoredepa
         pedea bɨ wa jaore mietaadepa pedea bɨ. Mãɨnepa chi eda tachidiidepemarã́ tea bɨma
         wawaria tachia ũrinak'apɨ́ pedeade pedeadamẽrá. Mãɨnepa chi eda tachidiidepemarã́
         tea bɨma tachia ũrinak'apɨ́ pedeade jaradat'a k'awa jaradamẽrá. 11 Ara Tachi Ak'õre Jaore aba bɨpa jõma mãɨ oopi bɨma. Ichia tachicha oopi bɨma ichia
         k'ɨ̃ria bɨ jĩra.12 Tachi k'ak'ua aba bɨmina tachi k'ak'uade nejõma uru p'anɨma. Chi Cristo ichide ĩjãapataɨrã
         ome ara mãɨ jĩra p'anɨma. 13 Chi eda tachidiidepemarã tachi judiorãpɨ, chi eda tachidiidepemarã judiorãwẽpɨ, chi
         eda tachidiidepemarã chi chipari pae pari mimiapataɨrãpɨ, chi eda tachidiidepemarã
         chi chipari pae pari mimiapataɨrãwẽpɨ. Maamina chi ara Tachi Ak'õre Jaore aba bɨpa
         tachi jõmãɨrã k'ak'ua aba bɨde bɨsima.+ Jõma tachia chi Jaore abarik'a bɨ jitasidama.14 Tachi k'ak'uade nejõma uru p'anɨma. Maamina tachi k'ak'uade berã abarik'a p'anɨwẽma.
         15 Tachi jĩrupa jaraipɨra: «Mɨ tachi juawẽ pẽra nãɨ tachi k'ak'uadepemawẽma», mãɨpuru
         ¿piarã tachi k'ak'uadepemawẽk'ãra? 16 Mãɨnepa tachi k'ɨɨrɨpa jaraipɨra: «Mɨ tachi tauwẽ pẽra nãɨ tachi k'ak'uadepemawẽma»,
         mãɨpuru ¿piarã tachi k'ak'uadepemawẽk'ãra? 17 Tachi k'ak'uade abapuru tau badapara ¿k'ãrepa ũrii pasima? Tachi k'ak'uade abapuru
         k'ɨɨrɨ badapara ¿k'ãrepa ɨ̃i pasima? 18 Tachi Ak'õrepa tachi k'ak'uade nejõma bɨsima ichia k'ɨ̃ria bada jĩra. 19 Chi tachi k'ak'uade berã jõma abarik'a badapara k'ak'ua newẽa bai pasima. 20 Tachi k'ak'uade nejõma uru p'anɨmina tachi k'ak'ua aba bɨma.21 Mãɨpuru tachi taupa tachi juá p'ue jaraiwẽma: «Pɨwẽa, mɨ pia baipɨ». Mãɨnepa tachi
         poropa tachi jĩrua p'ue jaraiwẽma: «Mãrawẽa, mɨ pia baipɨ». 22 Tachimá, chi eda tachi k'ak'uade berã ãpia pida piawẽa bepɨ. Maamina mãɨrã newẽa,
         tachi k'ak'ua pia bak'ama. 23 Mãɨnepa chi tachimá tachi k'ak'uade ne ãpia piawẽa k'ede pia ak'ɨ uru p'anaparima
         pia ununamẽrá. Mãɨnepa tachi k'ak'uadepema chi tachia unupidaiwẽa k'ede neet'á jɨ̃autapa
         jĩrak'aua mẽrapatama. 24 Maamina tachi k'ak'uade k'ĩrawãrea berã mẽranak'ama. Tachi Ak'õrepa tachi k'ak'uade
         berã jõma ará oosima. Chi tachia unupidak'aɨ oosima pia yaadamẽrá. 25 Mãɨya oosima tachi k'ak'ua piawẽa beepiemaapa, mãɨpari ara machi paara ak'ɨ p'ananamẽrá.
         26 Tachi k'ak'uadepema aba p'uaipɨra, ãarea p'uaparima. Ara mãɨ jĩra tachi k'ak'uadepema
         aba bɨ k'orea pia jaradaipɨra, ãarea arapá p'anapatama.27 Ara mãɨ jĩra mãra jõma ara Cristo k'ak'ua jĩra p'anɨma. Mãra ichi k'ak'uadepemarãpɨ.
         28 Tachi Ak'õrepa ũpẽarã t'ãena chi Jesucristopa peedarã naa bɨsima. Mãɨ ɨ̃ari chi ichi
         pari pedeapataɨrã bɨsima. Mãɨ ɨ̃ari ichi pedea jarateapataɨrã bɨsima. Mãɨ ɨ̃ari ãchidiidepemarã
         chi bee bɨsima ẽpẽerãpa ne p'ue oodak'apɨ́ p'ue oodamẽrá, ãchidiidepemarã chi bee
         bɨsima k'ɨdade berã p'ue jɨpa beepidamẽrá, ãchidiidepemarã chi bee bɨsima ũpẽarã k'aripadamẽrá,
         ãchidiidepemarã chi bee bɨsima chi ũpẽarã t'ãena k'ãre oodai p'anɨt'a k'awadamẽrá,
         mãɨnepa ãchidiidepemarã chi bee bɨsima wawaria tachia ũrinak'apɨ́ pedeade pedeadamẽrá.
         29 ¿Jõmãɨrã Jesucristopa peedaɨrãk'ãra? ¿Jõmãɨrã Tachi Ak'õre pari pedeapataɨrãk'ãra?
         ¿Jõmãɨrã Tachi Ak'õre pedea jarateapataɨrãk'ãra? ¿Jõmãɨrãpa ẽpẽerãpa ne p'ue oodak'apɨ́
         oopataɨrãk'ãra? 30 ¿Tachi Ak'õrepa jõmãɨrã́ teasik'ãra chi k'ɨdade berã p'ue jɨpa beepidamẽrá? ¿Tachi
         Ak'õrepa jõmãɨrã́ teasik'ãra chi tachia ũrinak'apɨ́ pedeade p'ue pedeadamẽrá? ¿Jõmãɨrãpa
         tachia ũrinak'apɨ́ pedeade jarada p'ue k'awa jaradaik'ãra? 31 Tachi Ak'õre Jaorepa oopi bɨdepema chi tachi atepe k'aripai bet'a jɨrɨt'ɨ.Naapae mɨa mãrá k'awapiipɨ sãmaasã́ nejõma p'ue atepe pia oo p'ananait'a.+
            
               	Bɨsima. Griego pedeade nãɨya bɨ bɨma; porochoasima. Nãɨ versiculode mãɨ pedeapa jarawẽa bɨma paniane porochoadadepema, mãɨpari jara bɨma
                     Tachi Ak'õre Jaorepa Cristode ĩjãa bɨ ichi ome ará bɨdadepema.

               	Sãmaasã́ nejõma p'ue atepe pia oo p'ananait'a. Griego pedea bɨ bɨma: o piipará bɨ unupiipɨ.

Chi waapẽarã k'ɨ̃ria p'ananai p'anɨ bɨda131 Mɨ nãɨ ĩjũanepemarã pedeade pedeaipɨra mãɨnepa Tachi Ak'õrepa ɨt'aripa peeda pedeade
         pedeaipɨra, mãɨne waapẽarã ẽpẽrarã k'ɨ̃riak'apɨra, mɨ jiorro ooda jĩk'uapari jĩra
         wa k'ãp'ãna jĩk'uapari jĩra bɨma.+2 Mɨ Tachi Ak'õre pari pedeaipɨra, Tachi Ak'õrepa k'ɨ̃risia k'awapiwẽa bada jõma k'awa
         bɨpɨra, Tachi Ak'õre k'ɨ̃risia jõma k'awa bɨpɨra, mãɨnepa sõnepa piarã ĩjãa bɨdepa
         eya p'ue ãyá bɨipɨra, mãɨnepa waapẽarã k'ɨ̃riawẽa bɨpɨra, mãɨyara mɨ piawẽa bɨma.
         3 Nejõma mɨa uru bɨ chi nenea k'edea teaipɨra mãɨnepa Tachi Ak'õre k'orea ara mɨ k'ak'ua
         t'ɨpɨde paateapiipɨra, maamina waapẽarã k'ɨ̃riawẽa bɨpɨra, mãɨyara mɨ piawẽa bɨma.4 Chi waapẽarã k'ɨ̃ria uru bɨpa jõma choa bɨma, waapẽarã k'ĩra chupuriaparima, abaɨpa
         uru bɨt'a uru bai k'ɨ̃riak'ama, waapẽarã k'aepẽra atepe pia bɨade ak'ama mãɨnepa mãɨya
         bɨ jĩra k'ɨ̃risiak'ama. 5 Chi waapẽarã k'ɨ̃ria uru bɨpa waapẽarã paara pia bai bɨma ẽpẽerãpa mãɨya pia oopataɨ
         jĩra, mãɨ ichi paepuru k'ɨ̃risiak'ama, ichi k'ɨ̃ria k'ĩruuk'ama, waapẽarãpa ichi piawẽa
         ooda k'ɨ̃risia atuaparima. 6 Ne k'achia k'orea arapaak'ama, mãɨpari piarãpẽa k'orea arapaaparima. 7 Chi waapẽarã k'ɨ̃ria uru bɨpa waapẽarãpa piawẽa oodada jõma choaparima, ne ãarea pia
         ĩjãaparima, chi abaɨpa nejõma pia oomẽrá nɨparima, mãɨnepa ne ãareaɨne choa baparima.8 Tachi ẽpẽerã k'ɨ̃ria ua bai k'orea ewari jõ bak'ama. Maamina ewari aba chi Tachi Ak'õre
         pari pedeapataɨrãpa waa pedeadaiwẽma, tachia ũrinak'apɨ́ pedeade pedeapataɨrãpa waa
         pedeadaiwẽma, Tachi Ak'õre Jaoredepa k'awadada jarateapataɨrãpa waa jarateadaiwẽma.
         9 Mãɨpuru idiapae tachia ãpia puru k'awa p'anɨma mãɨnepa Tachi Ak'õre pari ãpia puru
         pedeapatama. 10 Maamina chi piipará bɨ cherude mãɨ ãpia bɨ jõipɨ. Mãɨne nejõma k'awadaipɨ. 11 Mɨ wapida k'aepe k'arasieda, warra chak'e jĩra pedeapachima mãɨnepa warra chak'e jĩra
         k'ɨ̃risiapachima. Maamina chõa beek'ari warra chak'e jĩra bada itu bɨsima. 12 Ara nãɨena tachia Tachi Ak'õre k'orea tau t'aua bɨ jĩra unu p'anɨma chi k'ĩra ak'ɨpataɨde.
         Maamina ewariaba tachia jõma sãmaasã́ bɨt'a pia ununaipɨ. Ara nãɨena mɨa ãpia k'awa
         bɨma, maamina ewariaba ne ãarea k'awaipɨ Tachi Ak'õrepa mɨ k'awa bɨ jĩra. 13 Nãɨ ũpea p'anɨ jõk'ama: nejõma pia ĩjãa bai, jõma pia pamẽrá nɨ bai mãɨnepa waapẽarã
         k'ɨ̃ria bai. Mãɨ ũpeadepema waapẽarã k'ɨ̃ria bai chi atepe piipará bɨma.
         
            
               	Mɨ jiorro ooda jĩk'uapari jĩra. Pablopa jara k'ɨ̃ria bɨma chi ẽpẽrarã minachia pedeapataɨt'a jiorro jĩk'uaparí jĩra
                     p'anɨma. Mãɨ minachia jĩk'uarumina, ne jara k'ɨ̃riawẽa bɨma.

Tachia ũrinak'apɨ́ pedeade pedeapataɨ k'orea141 Waapẽarã k'ɨ̃ria p'anapariet'ɨ, mãɨnepa Tachi Ak'õre Jaorepa oopi bɨ jõma oo k'ɨ̃riat'ɨ.
         Maamina Tachi Ak'õre pari pedeadai atepe k'ɨ̃riat'ɨ. 2 Chi tachia ũrinak'apɨ́ pedeade pedea bɨpa ẽpẽrarã́ pedea bɨwẽma, ichia jararu mi ãpia
         pida ũrinak'a pẽra. Aba Tachi Ak'õreapuru pedea bɨma. Tachia k'awadak'ama chi Tachi
         Ak'õre Jaoredepa chi tachia atua p'anɨ pedea bɨt'a. 3 Maamina chi Tachi Ak'õre pari pedea bɨpa ẽpẽrarã́ pedea bɨma pia ĩjãanamẽrá, chaarea
         p'ananamẽrá, mãɨnepa sõpiadamẽrá. 4 Chi tachia ũrinak'apɨ́ pedeade pedea bɨpa ara ichi k'aripa bɨma, pia ĩjãai k'orea.
         Maamina chi Tachi Ak'õre pari pedea bɨpa ũpẽarãt'u k'aripa bɨma pia ĩjãanamẽrá.5 Mɨmá jõma mãra tachia ũrinak'apɨ́ pedeade p'ue pedeautapara pia bai pasima. Maamina
         jõmãɨrã Tachi Ak'õre pari p'ue pedeautapara pia bai pasima. Piarã tachia ũrinak'apɨ́
         pedeade pedeai k'aepẽra Tachi Ak'õre pari pedeait'u atepe pia bɨma. Maamina abaɨpa
         tachia ũrinak'apɨ́ pedeade pedeak'ari k'awa jaraipɨra, mãɨ sida pia bɨma. Mãɨya ũpẽarãpa
         arí ũrinak'ari Tachi Ak'õrene pia ĩjãanaipɨ. 6 Mãɨ k'orea ũpẽarã, mɨ mãramá wãk'ari tachia ũrinak'apɨ́ pedeade pedeaipɨra, ¿mãra
         sãmaasã́ k'aripaima? K'aripaiwẽma. Maamina tachia ũripataɨ pedeade Tachi Ak'õrepa
         mɨá unupida jaraipɨra, wa Tachi Ak'õre k'ɨ̃risiadepa pedeaipɨra, wa Tachi Ak'õre pari
         pedeaipɨra, wa Tachi Ak'õre pedea jarateaipɨra mãɨpa ãarea p'ue k'aripaipɨ.7 Ara mãɨ jĩra abaɨpa siru wa arpa chaaipɨra maamina pia chaawẽpɨra, jĩk'ua bɨmina tachia
         k'awadaiwẽma k'ãre chaa bɨt'a. 8 Ãnimara k'achu sida pia chaawẽpɨra, ¿papaká berã sãmaasã́ isapea ará bari k'op'aneenaima
         chõonai k'orea? 9 Ara mãɨ jĩra mãrapa ũripataɨ pedeade pedeadaepɨra, ẽpẽrarãpa ¿sãmaasã́ k'awadaima
         mãrapa jara p'anɨ? Mãɨya pedeadaipɨra, pari pedeadaipɨ. 10 Nãɨ ĩjũane pedea wawaria p'anɨma. Mãɨ pedeacha chi k'awa bɨpa arí ũriparima. 11 Maamina mɨa mãɨ pedea atua bɨpɨra, chi pedearumá mɨ tua awaraɨdepema jĩra bɨma, mãɨnepa
         mɨmá ichi tua awaraɨdepema jĩra bɨma. 12 Mãra ara mãɨ jĩra p'anɨma. Tachi Ak'õre Jaorepa oopi bɨ mãrapa minachia oo k'ɨ̃ria
         p'anɨ pẽra ũpẽarã k'aripai k'orea pia oo k'ɨ̃riat'ɨ ãchia pia Tachi Ak'õrene ĩjãanamẽrá.13 Mãɨ k'orea chi tachia ũrinak'apɨ́ pedeade pedea bɨpa Tachi Ak'õrea ɨt'aa chiidi bɨma
         ara ichia jarada p'ue k'awa jarai k'orea. 14 Tachia ũrinak'apɨ́ pedeade mɨa Tachi Ak'õrea ɨt'aa chiidiipɨra, mɨ jaorepa ɨt'aa chiidi
         bɨma. Maamina mɨa atua bɨma k'ãre ɨt'aa chiidi bɨt'a. 15 Mãɨyara ¿sãmaasã́ jĩp'a ooima? Mɨ jaorepa Tachi Ak'õrea ɨt'aa chiidiipɨ maamina mɨa
         chi k'awa bɨ pedeade pida ɨt'aa chiidiipɨ. Mɨ jaorepa Tachi Ak'õrea pia k'ariipɨ,
         maamina chi mɨa k'awa bɨ pedeade pida k'ariipɨ. 16 Pɨ jaorepa Tachi Ak'õrea pia pedeaipɨra chi pɨa jarada k'awa ũrik'apɨɨpa ¿sãmaasã́
         mãɨ piarãane aima, pɨa sõpia bɨade ada k'orea?+17 Piarã pɨa mãɨya pedearude Tachi Ak'õrea sõpia bɨade a bɨma, maamina waapẽarã k'aripawẽa
         bɨma pia ĩjãanamẽrá. 18 Mɨa Tachi Ak'õrea sõpia bɨade aparima mɨ mãra k'aepẽra tachia ũrinak'apɨ́ pedeade
         atepe pedeapari pẽra. 19 Maamina ũpẽarã ará jere nɨbɨde mɨmá tachia ũrinak'apɨ́ pedeade pedea k'ak'o diez mil
         pedeai k'aepẽra pia bɨma tachia ũripataɨ pedeade pedea k'ak'o joesoma pedeait'a.20 Ũpẽarã, warra chak'erã jĩra p'anat'ɨ. Ãchia nemietá k'orea minachia atua p'anɨma.
         Maamina Tachi Ak'õre Jaorepa oopi bɨ k'orea chõarã jĩra k'ɨ̃risia p'anat'ɨ. Waa warra
         chak'erã jĩra k'ɨ̃risiarãt'ɨ. 21 Tachi Ak'õre pedeade+ nãɨya bɨ bɨma:«Tachi Chiparipa jara bɨma: mɨ nãɨ p'uurudepemarã ome pedeaipɨ, tua awaraɨdepemarã
         it'aedepa, chi ãchia ũrinak'apɨ́ pedea pedeapataɨrãnepa. Maamina mɨ pedea ũriemaa
         p'ananaipɨ».+22 Mãɨya k'awa p'anɨma chi tachia ũrinak'apɨ́ pedeade pedeait'a chi Jesude ĩjãanak'apɨɨrã
         paepuru bɨpɨ, mãɨpari chi Jesude ĩjãapataɨrã pae bɨwẽma. Mãɨnepa chi Tachi Ak'õre
         pari pedeait'a chi Jesude ĩjãapataɨrã pae bɨma, mãɨpari chi Jesude ĩjãanak'apɨɨrã
         pae bɨwẽma.+23 Mãɨ k'orea ũpẽarã ará jere nɨbeeutade jõmãɨrã tachia ũrinak'apɨ́ pedeade pedeamaa
         p'anɨpɨra, mãɨne waapẽarã Jesude ĩjãanak'apɨɨrã wa Tachi Ak'õre pedea ũri k'ɨ̃ria
         berã eda wãsidara ¿ãchia mãra k'ĩra piawẽa p'anɨane a jaradaiwẽk'ãra? 24 Maamina jõmãɨrã Tachi Ak'õre pari pedeadaipɨra, mãɨne Jesude ĩjãawẽa bɨ wa Tachi Ak'õre
         pedea ũri k'ɨ̃ria bɨ eda wãsira mãrapa jara p'anɨ ũri bɨdepa ichi nemietá ooparí k'awaipɨ
         mãɨnepa Tachi Ak'õre k'ĩrari nepɨra pará bɨ k'awaipɨ. 25 Ichi sõne mẽra uru bada pia k'awaipɨ. Mãɨne sĩraporode k'obeek'ari Tachi Ak'õrea pia
         pedeaipɨ mãɨnepa «Tachi Ak'õre piarã mãra ome bɨade» aipɨ.Ará jere nɨbeeutade jõma arí oot'ɨ26 Mãɨ k'orea ũpẽarã, ¿sãmaasã́ arí oodaima? Mãra ará jere nɨbeeutade abaɨpa Tachi Ak'õre
         pedeadepema k'aripataɨ k'arii bɨma, abaɨpa Tachi Ak'õre pedea jarateai bɨma, abaɨpa
         Tachi Ak'õrepa unupida jarai bɨma, abaɨpa tachia ũrinak'apɨ́ pedeade pedeai bɨma,
         mãɨnepa abaɨpa mãɨ pedeada k'awa jarai bɨma. Maamina jõma mãɨ oodai p'anɨma ũpẽarãpa
         pia ĩjãanamẽrá. 27 Tachia ũrinak'apɨ́ pedeade pedeadaipɨra, ume wa ũpea mãɨya pedeadai p'anɨma. Maamina
         abaabá pedeadai p'anɨma. Pedeak'ari abaɨpa mãɨ k'awa jarai bɨma. 28 Maamina ũpẽarã ará jere nɨbeeutade mãɨ pedeada k'awa jaraparí neepɨra, tachia ũrinak'apɨ́
         pedeade pedea k'ɨ̃ria bɨ k'ĩup'ea bai bɨma. Ichi k'ɨ̃risiade Tachi Ak'õrea k'ĩup'ea
         pedeai bɨma.29 Ara mãɨ jĩra Tachi Ak'õre pari pedeapataɨ ume wa ũpea pedeadai p'anɨma. Mãɨne jõmãɨrãpa
         ãchia pedea p'anɨ jĩrak'aua ũrinai p'anɨma piarã k'awadai k'orea. 30 Ũpẽa aba pedeamaa bɨde Tachi Ak'õrepa chi ũri p'anɨnepema abaɨa+ ne unupisira, chi pedea bɨpa mãɨ ũpẽa itu pedeapii bɨma. 31 Jõmãɨrã abaabá Tachi Ak'õre pari pedeadai p'anɨma pia k'awadamẽrá mãɨnepa pia ĩjãanamẽrá.
         32 Tachi Ak'õre pari pedeaparí paritua pedeak'ama, mãɨpari nɨ nɨbeeparima pedeai k'orea.
         33 Tachi Ak'õrepa ooroa nɨbeepik'ama, mãɨpari ne k'ɨ̃risiawẽa bapiparima.Ẽpẽrarã Tachi Ak'õreneerã ará jere nɨbeeutacha 34 wẽrarã pedeadaiwẽa p'anɨma, mãɨpari k'ĩup'ea ũrinai p'anɨma. Ãchi k'ima pedea ũri
         p'ananai p'anɨma Moisepa bɨdade jara bɨ jĩra. 35 Wẽrarãpa ne idi k'ɨ̃rianaipɨra, tiida p'anɨne ãchi k'imá ididai p'anɨma. Ũpẽarã ará
         jere nɨbeeutade wẽra pedeai pia bɨwẽma.36 ¿Tachi Ak'õre pedea mãranepa chesik'ãra? ¿Aba mãraapuru chesik'ãra? 37 Abaɨpa Tachi Ak'õre pari pedeaparí k'ɨ̃risia bɨpɨra, wa Tachi Ak'õre Jaoredepa ne
         oo bɨ k'ɨ̃risia bɨpɨra, mãɨ ẽpẽrapa k'awai bɨma mɨa nãɨ k'art'ade bɨrude Tachi Chiparipa
         oopi bɨt'a. 38 Abaɨpa mãɨ itu bɨipɨra, ichi sida itu bɨt'ɨ.39 Mãɨya ũpẽarã, pia jɨrɨt'ɨ Tachi Ak'õre pari pedeadait'a. Mãɨnepa tachia ũrinak'apɨ́
         pedeade pedeapataɨrã pedeapit'ɨ. 40 Maamina ãarea jĩrak'aua arí oot'ɨ.
         
            
               	Mãɨ piarãane aima. Griego pedeade nãɨya bɨ bɨma: amén. Mãɨ pedea hebreo pedeapɨ. K'ɨ̃risia ume jara bɨma. Edaɨde jara bɨma «pia bɨma mãɨya
                     bai» mãɨnepa edaɨde jara bɨma «piarã».

               	Tachi Ak'õre pedeade. Griego pedeade bɨ bɨma: la ley.

               	Tachi Ak'õrepa israel ĩjũanepemarã́ jarasima ãchia ĩjãanawẽa p'anɨ k'orea tua awaraɨdepemarãpa
                     ãchi ãyá ateewãnaipɨ. Isaía 28:11-12.

               	Waapẽarãpa k'ɨ̃risia p'anɨma nãɨ versiculode nãɨya jara bɨma: «Mãɨpa k'awa p'anɨma
                     chi tachia ũrinak'apɨ́ pedeade pedeait'a Jesude ĩjãapataɨrã k'orea bɨwẽma, mãɨpari
                     chi Jesude ĩjãanak'apɨɨrã́ unupi bɨma Tachi Ak'õrepa ɨtɨait'a».

               	Chi ũri p'anɨnepema abaɨa. Griego pedeade nãɨya bɨ bɨma: chi suak'abari bɨa.

Cristo chok'ae p'irabarida k'orea151 Mãɨ awara ũpẽarã, mɨa mãrá k'ɨ̃risiapiipɨ chi Jesú k'orea pedea pia mɨa mãrá jarateada.
         Mãɨ pedea mãrapa mɨnepa k'awasidama mãɨnepa minachia ĩjãa p'anɨma. 2 Mɨa jarateada piarã ĩjãa p'ananaipɨra, Tachi Ak'õrepa k'aripaipɨ. Mãɨyawẽpɨra, machia
         pari ĩjãasidama.3 Mɨa chi atepe piipará bɨt'u mãrá jarateasima, ara mɨa k'awada jĩra. Mãɨ nãɨpɨ: Cristo
         tachi nemietá k'orea piusima Tachi Ak'õre pedeade bɨ bɨ jĩra.-4 Ichi t'ɨbarisidama, maapae ewari ũpeaɨde piu bada chok'ae p'irabarisima Tachi Ak'õre
         pedeade bɨ bɨ jĩra.-5 Chok'ae p'irabarik'ari Pedroa unupisima.+ Mãɨ ɨ̃ari chi doce jɨrɨ atadaɨrã́ unupisima. 6 Mãɨya bak'ari ũpẽarã quiniento ará p'anɨa unupisima. Chi eda ãchidiidepema k'ĩrawẽasidama
         maamina chok'ará wapida chok'ae p'anɨma. 7 Mãɨ quiniento ũpẽarãpa Jesú ununak'ari ichi Santiagoa unupisima.+ Mãɨya bak'ari jõma ichia peedaɨrã́ unupisima.8 K'aadea mɨ warra piu baeda jĩra badá unupisima.-9 Piarã chi Jesucristopa peedadepema mɨ chi ãpiipará bɨ jĩra bɨpɨ. Ẽpẽrarã Tachi Ak'õreneerã
         piawẽa ooi k'orea ẽp'ẽ bada pẽra pia bɨwẽma ẽpẽrarãpa mɨ ichia peeda jaradait'a. 10 Maamina Tachi Ak'õrepa ichi sõpiadepa mɨ bɨsima Jesucristopa peeda bamẽrá. Ichia mɨ
         pari mãɨya bɨé pasima. Mãɨpari jõma chi waapẽarã Jesucristopa peedaɨrã k'aepẽra mɨa
         ichi pae atepe oo bɨma. Maamina ara mɨchidepa mãɨya oowẽa bɨma. Tachi Ak'õrepuru ichi
         sõpiadepa mɨ k'aripa bɨma mãɨya oomẽrá. 11 Waapẽarã Jesupa peedaɨrãpa ichi k'orea jaratea p'anɨpɨra wa mɨa jaratea bɨpɨra, abarik'a
         jaratea p'anɨma. Mãɨnepa mãrapa ara mãɨ pedea ĩjãasidama.Ũpẽarã piudada chok'ae p'irabaridai k'orea12 Taipa Cristo chok'ae p'irabarida k'orea jarateapatama. Mãɨ ¿sãmaasã́ chi eda mãranepemarãpa
         piudada chok'ae p'irabaridaiwẽane a p'anɨma? 13 Piudada chok'ae p'irabaridawẽpɨra, mãɨpa jara bɨma Cristo sida chok'ae p'irabarié
         pasima. 14 Cristo chok'ae p'irabariwẽpɨra, mãɨyara taipa pari jaratea p'anɨma mãɨnepa mãrapa
         pari ichide ĩjãa p'anɨma. 15-16 Cristo chok'ae p'irabariwẽpɨra, Tachi Ak'õrepa ichi chok'ae p'irabaripisiade autade
         taipa Tachi Ak'õre k'orea sea jara p'anɨane a p'anɨma. Piarã piudada chok'ae p'irabaridawẽpɨra,
         mãɨpa jara bɨma Cristo sida chok'ae p'irabarié pasima. 17 Cristo chok'ae p'irabaridawẽpara, mãrapa pari ichide ĩjãanai pasima mãɨnepa wapida
         nemietaade p'ananai pasima. 18 Mãɨyara jõma Cristode ĩjãapataɨrã piudada atuasidama. 19 Tachia Cristodepa nãɨ ĩjũanepuru pia p'ananai k'ɨ̃risia p'anɨpɨra, jõmãɨrã k'aepẽra
         chichupuria p'anɨma.20 Maamina Tachi Ak'õrepa piarã Cristo piu bada chok'ae p'irabaripisima. Piudaadadepema
         ichit'a chi naa chok'ae p'irabaridapɨ. Mãɨya Tachi Ak'õrepa unupisima jõma ichidirã
         sida piarã chok'ae p'irabaridait'a. 21 Ẽpẽra aba bɨpa nemietá ooda k'orea tachi piudaipɨ. Ara mãɨ jĩra ẽpẽra aba bɨpa pia
         ooda k'orea tachi chok'ae p'irabaridaipɨ. 22 Jõmãɨrã Adannepa chedada pẽra piupatama. Ara mãɨ jĩra Cristo k'orea jõma ichidirã
         chok'ae p'ananaipɨ. 23 Cristo naa chok'ae p'irabarisima. Ichi mãicha cherude ichidirã chok'ae p'irabaridaipɨ.
         24 K'aadeapema ewaride Cristopa jaore mietá chiparirã, jaore mietá atepe k'awa p'anɨrã,
         jaore mietá jua chaarea be sida ãarea p'ueipɨ. Maapae ichidirã ichi juade p'anɨrã
         Tachi Pajãnepema Ak'õrea teaipɨ.25 Piarã Cristo jõmãɨrã chipari bai bɨma aba jõma ichi nek'ĩramá p'uerudea.+26 Mãɨ ãarea p'uek'ari, chi k'aadeapema nek'ĩramá, tachi piupataɨ, ichia mãɨ jõpiipɨ,
         27 Tachi Ak'õre pedeade jara bɨ pẽra: «Pɨa ne ãarea ichi juade bɨsima».- «Nejõma Cristo juade bɨsiade» a bɨmina pia k'awa p'anɨma Tachi Ak'õre ara ichi Cristo
         juade bɨé pasit'a. Tachi Ak'õrepuru ne ãarea Cristo juade bɨsima. 28 Tachi Ak'õre Warra Cristopa nejõma p'uek'ari ara ichi Tachi Ak'õre juade beeipɨ Tachi
         Ak'õrepa nejõma ichi juade bɨda jĩra. Mãɨya Tachi Ak'õrepa nejõma ichi juade ua baipɨ.29 Piudada chok'ae p'irabaridawẽpɨra, ¿k'ãre k'orea chi eda mãraneenepemarã piudada pari
         porochoa p'anɨma? Tachi Ak'õrepa piudada chok'ae p'irabaripiiwẽpɨra, ¿k'ãre k'orea
         chi piudada pari porochoa p'anɨma?+30 Mãɨnepa piudada chok'ae p'irabaridawẽpɨra, ¿tai k'ãre k'orea Jesucristo pedea k'orea
         ewaricha k'achiade minachia mĩa p'anɨma? 31 Ũpẽarã, mãrapa Tachi Chipari Jesucristode ĩjãa p'anɨ k'orea mɨ piarã arapá bɨma. Piarã
         jararuma: ewaricha k'ɨ̃risia bɨma ẽpẽrarãpa mɨ chi Jesú pedea k'orea peadai. 32 Ép'eso p'uurude Tachi Ak'õre pedea jarateai k'orea mɨ minachia mĩasima ãnimara k'achia
         be ome chõo bɨ jĩra.- Piudada chok'ae p'irabaridawẽpɨra, ¿mɨ minachia mĩana k'orea k'ãre piat'a atasima?
         Piarã tachi chok'ae p'irabaridawẽpɨra, pia bɨma oodai waapẽarãpa jarapata jĩra: «Pia
         nek'odaipɨ, it'ua todaipɨ nũ piudai pẽra».33 Itu seapirãt'ɨ. Mãra nemietá oopataɨrã ome ará nipadaipɨra, ãchia mãra pia nipapataɨ
         waa pia nipapidaiwẽma. 34 Jĩp'a k'ɨ̃risiat'ɨ. Nemietá waa oorãt'ɨ. Chi eda mãranepemarãpa Tachi Ak'õre atua
         p'anɨma. Mãɨ k'orea mãra p'eradai p'anɨma.Ũpẽarã chok'ae p'irabariutade ãchi k'ak'ua sãmaasã́ bai k'orea bɨda35 Abaɨpa idii bɨejã: «¿Piudada sãmaasã́ chok'ae p'irabaridaima? ¿Ãchi k'ak'ua sãmaasã́
         p'ananaima?» 36 ¡Chi mãɨya idi bɨ k'ɨ̃risia newẽa bari bɨma! Ne uuda t'õnorune chi net'a tau e beraaparima.
         37 Trigo uuipɨra wa paritua net'a tau uuipɨra, chi bɨɨrɨ uuk'ama mãɨpari chi net'a taut'a
         uuparima. 38 Maamina mãɨ net'a taudepa Tachi Ak'õrepa chi bɨɨrɨ t'õnopiparima mãɨ ara ichi bɨɨrɨt'a
         bamẽrá.39 Chi nãɨ ĩjũane chok'ae berã k'ak'ua abarik'a bewẽma. Ẽpẽra k'ak'ua k'ĩra awara bɨma,
         ãnimara k'ak'ua k'ĩra awara bɨma, ĩpana k'ak'ua k'ĩra awara bɨma, beta k'ak'ua k'ĩra
         awara bɨma. 40 Mãɨnepa pajãne ne wawaria paraapɨ. Nãɨ ĩjũane pida ne wawaria paraapɨ. Maamina chi
         pajãne nepia k'ede k'ĩra awara bema, chi nãɨ ĩjũane nepia k'ede k'aepẽra. 41 Ɨmata auk'ará jẽrat'ĩuparima. Jedek'o k'ĩra awara auk'ará jẽrat'ĩuparima, mãɨnepa
         k'ãk'ãirã sida k'ĩra awara auk'ará jẽrat'ĩupatama. K'ãk'ãirã ãchi k'ak'awá auk'ará
         jẽrat'ĩupatama.42 Chi piudada chok'ae p'irabaridait'a ne uuda jĩra bɨma. K'ak'ua beraa bɨt'a t'ɨbaripatama
         maamina k'ak'ua beraak'apɨ́ chok'ae p'irabariipɨ. 43 K'ak'ua piawẽa bɨ t'ɨbaripatama maamina k'ak'ua pia bɨ chok'ae p'irabariipɨ. K'ak'ua
         ɨbɨwẽa bɨ t'ɨbaripatama maamina k'ak'ua jua chaarea bɨ chok'ae p'irabariipɨ. 44 Nãɨ ĩjũanepema k'ak'ua t'ɨbaripatama maamina pajãnepema k'ak'ua chok'ae p'irabariipɨ.
         Nãɨ ĩjũanepema k'ak'uapɨra ichiaba pajãnepema k'ak'uapɨ.45 Tachi Ak'õre pedeade bɨ bɨma: «Chi naapema ẽpẽra Adán apataɨ Tachi Ak'õrepa chok'ae
         bapisima».- Maamina Cristo chi k'aadeapema Adán apataɨ bɨsima ichi jaoredepa chok'ae bapimẽrá.
         46 Pajãnepema k'ak'ua naapema k'ak'uawẽma, mãɨpari nãɨ ĩjũanepema k'ak'uat'a chi naapemapɨ.
         Chi naapema k'ak'ua jõk'ari pajãnepema k'ak'ua jitaipɨ. 47 Chi naapema ẽpẽra Adán apataɨ yooro ooda pẽra, nãɨ ĩjũanepema pasima. Chi k'aadeapema
         ẽpẽra Jesucristo apataɨ pajãnepemapɨ. 48 Adán k'ak'ua yooro ooda pasima. Ara mãɨ jĩra nãɨ ĩjũane tuanurãpa mãɨ uru p'anɨma.
         Maamina Cristopa pajãnepema k'ak'ua uru bɨ jĩra pajãnepema ẽpẽrarãpa mãɨ uru p'ananaipɨ.
         49 Tachi chi naapema ẽpẽra yooro k'ak'ua ooda jĩra p'anɨma mãɨnepa pajãnepa cheda ẽpẽra
         Cristo jĩra p'ananaipɨ.50 Ũpẽarã, mɨa nãɨ jararuma: nãɨ ĩjũanepema k'ak'ua Tachi Ak'õre juade p'ue baiwẽma,
         ichidirã paara. Chi beraaparí k'ak'ua chi beraak'apɨ́ k'ak'uamá p'ue baiwẽma. 51 Ũrit'ɨ. Tachi Ak'õrepa naena k'awapiwẽa bada mɨa k'awapiipɨ: tachi jõma piudaiwẽma,
         mãɨpari chi k'ak'ua k'ĩra awara p'aneenaipɨ. 52 Mãɨya bɨde, tau p'ik'arude, k'aadeapema ãnimara k'achu jĩra jĩk'uarude mãɨne k'ĩra
         awara p'aneenaipɨ. Piarã Tachi Ak'õre ãnimara k'achu jĩra jĩk'uaipɨ. Mãɨne piudaadarã
         chi k'ak'ua beraadak'apɨɨde, chok'ae p'irabaridaipɨ. Mãɨnepa tachi wapida chok'ae
         berã chi k'ak'ua k'ĩra awara p'aneenaipɨ. 53 Tachi k'ak'ua beraaparí, k'ak'ua beraak'apɨ́ beeipɨ. Tachi piui pada k'ak'ua, k'ak'ua
         piuk'apɨ́ beeipɨ. 54 Mãɨya tachi k'ak'ua beraaparí, k'ak'ua beraak'apɨ́ beerude mãɨnepa k'ak'ua piui pada,
         k'ak'ua piuk'apɨ́ beerude, Tachi Ak'õre pedeade bɨ bɨ jĩra piarã mãɨya baipɨ. Nãɨya
         bɨ bɨma: «Tachi Ak'õrepa tachi piui pada jõpisima».+55 Mãɨnepa bɨ bɨma:«¿Chi piui padapa waa p'ue piupiiwẽk'ãra? ¿Chi piui padapa waa p'ue p'uapiiwẽk'ãra?»+56 Moisepa bɨdapa k'awapi bɨma tachia nemietá oopataɨ. Nemietá oopata pẽra piudaipɨ.
         57 Maamina Tachi Ak'õrea sõpia bɨade adai p'anɨma Tachi Chipari Jesucristodepa piudai
         k'orea k'aripada pẽra. 58 Mãɨ k'orea ũpẽarã mɨa k'ɨ̃ria berã, minachia ĩjãa p'anat'ɨ. Tachi Chiparipa k'ɨ̃ria
         bɨ minachia oopariet'ɨ. Mãrapa k'awa p'anɨma chi Tachi Chipari pae oo p'anɨ, pari
         oo p'anɨwẽt'a.
         
            
               	15:3 Isaía 53:5-12.

               	15:4 Salmo 16:8-11; Isaía 26:19.

               	Pedro. Griego pedeade nãɨya bɨ bɨma: Cep'a.

               	Santiago. Santiago mãɨnepa «Jacobo» apatama. Ichi Jesú ũpẽa pasima.

               	15:8 Hecho 9:1-6.

               	Aba jõma ichi nek'ĩramá p'uerudea. Griego pedeade nãɨya bɨ bɨma: aba ichi jĩru ek'ari bɨrudea.

               	15:27 Salmo 8:6.

               	Corinto p'uurudepema ũpẽarãpa chi piudada pari porochoa p'anapachidamina, Tachi Ak'õre
                     pedeade jarak'ama tachia mãɨya oodai p'anɨ.

               	15:32 Isaía 22:13; Hecho 19:23-41.

               	15:45 Génesi 2:7.

               	Isaía 25:8 Tachi Ak'õrepa tachi piui pada jõpisima. Griego pedeade nãɨya bɨ bɨma: Chi p'ue bɨpa tachi piui pada jõma misima.

               	Griego pedeade mãɨ versículo nãɨya bɨ bɨma: Piui pada, ¿pɨa p'ue bada sãma bɨma? Piui pada, ¿pɨ p'ua sãma bɨma? Osea 13:14.

Ũpẽarã Jerusalenepema pae erreara jɨrɨp'edada161 Mãɨ awara mãrapa chi Jerusalenepema ũpẽarã pae erreara jɨrɨp'euta k'orea mɨa jararuma.
         Mɨa ũpẽarã Galacia tuadepemarã́ jarada jĩra oot'ɨ. 2 Tomiocha mãracha erreara jitautadepema awara bɨdak'ari yaat'ɨ. Mãɨ mɨ cherude mãrapa
         jɨrɨp'edaiwẽa p'anɨma. 3 Mɨ cherude chi ũpẽarã mãrapa jɨrɨ atadada mɨa mãɨrã ome Jerusalenea erreara tea peeipɨ.
         Ũpẽarã Jerusalenepemarãpa ãchi pia p'anɨane adamẽrá mɨa, ãchi ome k'art'a tea peeipɨ.
         4 Maamina mãramá mɨ sida wãi pia bɨpɨra, ãchi ome wãipɨ.Pablo Corinto p'uurudea wãi k'ɨ̃risiada5 Mɨ naa Macedonia tuadea wãi bɨma. Maapae mãramá wãipɨ. 6 Mɨ mãra ome tãaraaipɨra, beeipɨ. Mãra ome nãɨ ewari ewãra nɨbɨde beeipɨra, beeipɨ.
         Maapae mãrapa mɨ p'ue k'aripadaipɨ mɨ wãrumá pia wãmẽrá. 7 Ara nãɨena p'ue tãaraa baiwẽ pẽra mɨa mãra ak'ɨde wãiwẽma. Maamina Tachi Chiparipa
         k'ɨ̃riaipɨra, mãramá wãrune tãaraa bade wãipɨ. 8 Nãma Ép'eso p'uurude beeipɨ Pentecosté arapaapataɨ ewari parudea.+9 Nãma chi mɨ unuemaa minachia p'anɨmina p'ue Tachi Ak'õre pedea pia jaratea baipɨ mãɨnepa
         chok'araɨrãpa ĩjãautama.10 Ũpẽa Timoteo mãramá cheipɨra, ichi mãra t'ãena pia bayade at'ɨ wap'eapiemaapa. Tachi
         Chiparipa k'ɨ̃ria bɨt'a ichia pia oo bɨma mɨa oo bɨ jĩra. 11 Mãɨ k'orea ichi unuemaapirãt'ɨ, mãɨpari k'aripat'ɨ mɨ ak'ɨde cherude ne k'ɨ̃risiawẽa
         chemẽrá. Mɨa mãɨnepa waapẽarã ũpẽarã ichi chei nɨ p'anɨma.12 Tachi ũpẽa Apoloa mɨa chichupuria idisima waapẽarã ũpẽarã ome mãra ak'ɨde wãnamẽrá.
         Maamina ara nãɨena ichi wã k'ɨ̃riawẽa bɨma. P'ue wãrune wãipɨ.Pablopa nãɨ k'art'ade k'aadea bɨda13 Jĩrak'aua p'anat'ɨ. Jesucristode minachia ĩjãa p'anat'ɨ. Ichidepa p'erawẽa p'anat'ɨ
         mãɨnepa chaarea p'anat'ɨ. 14 Nejõma mãrapa oouta k'ɨ̃rianepa oot'ɨ.15 Ũpẽarã, mãrapa k'awa p'anɨma Acaya tuade Estep'anapa mãɨnepa ichi ẽpẽrarã naa Jesude
         ĩjãanana mãɨnepa ãchia k'ɨ̃risia p'anɨ jõma ũpẽarã k'aripadai k'orea. 16 Mɨa mãrá chichupuria idiruma ãchi mãɨnepa jõma ãchi jĩra berã ũrinamẽrá. Jõma Tachi
         Ak'õre oo bɨt'a oopataɨrã ũrit'ɨ mãɨnepa chi ũpẽarã k'aripa berã ũrit'ɨ.17 Ũpẽa Estép'ana, P'ortunato mãɨnepa Ak'aik'o mɨmá chedada pẽra arapá bɨma. Ãchia mãra
         pari mɨ k'aripa p'anɨma. 18 Ãchia mɨ sõ arapaapisidama mãra sõ arapaapidada jĩra. Ãchi k'orea mãɨnepa ũpẽarã ãchi
         jĩra p'anɨ k'orea pia k'ɨ̃risiat'ɨ.19 Ũpẽarã Asia tuadepemarãpa k'ɨ̃ria p'anɨma mãra pia p'ananait'a. Ũpẽa Aquilapa, ũpẽawẽra
         Priscilapa mãɨnepa ũpẽarã ãchi tede ará nɨbeepataɨ Tachi Chipari k'orea k'ɨ̃ria p'anɨma
         mãra pia p'ananait'a. 20 Ũpẽarã jõmãɨrãpa k'ɨ̃ria p'anɨma mãra pia p'ananai. Piarã k'ɨ̃ria p'anɨnepa jõma ũpẽarã́
         pia p'anapade a jarat'ɨ.+21 Mɨ Pablopɨ. Nãɨ pedea ara mɨchi juapa bɨruma.22 Parituapa Tachi Chipari Jesucristo k'ɨ̃riawẽpɨra, Tachi Ak'õrepa mãɨ ẽpẽra nepɨra
         paraayade aipɨ. ¡Chese, Tachi Chipari!23 Mɨa k'ɨ̃ria bɨma Tachi Chipari Jesucristopa ichi sõpiadepa mãra k'aripa bai. 24 Jesucristodepa mɨa mãra piarã k'ɨ̃ria bɨma.+
            
               	Judiorãpa ãchi Egitodepa wãnana k'ɨ̃risia ewari oodak'ari cincuenta ewari bɨde ãchi
                     ne uu ĩjũanepa naa chaudada k'orea arapá oopataɨ ewari oopachidama. Mãɨ arapaapataɨ
                     ewari «Pentecosté» apachidama. Levítico 23:15-16.

               	Piarã k'ɨ̃ria p'anɨnepa. Griego pedeade nãɨya bɨ bɨma: uitarra sõt'ɨ.

               	Griego pedeade chi eda waapẽarã k'art'ade k'aadea bɨ bɨma: mãɨya beese.

Nãɨ k'art'ade Pablopa naa bɨda11 Mɨ Pablopɨ. Tachi Ak'õrepa k'ɨ̃riana pẽra mɨ Jesucristopa peedapɨ. Tachi ũpẽa Timoteo
         mɨ ome bɨma. Nãɨ k'art'a bɨruma ẽpẽrarã Tachi Ak'õrenepemarã Corinto p'uurudepemarã
         pae mãɨnepa jõma ichi ẽpẽrarã Acaya tuade be pae. 2 Mɨa k'ɨ̃ria bɨma Tachi Pajãnepema Ak'õrepa mãɨnepa Tachi Chipari Jesucristo ãchi sõpiadepa
         mãra k'aripa p'ananait'a mãɨnepa ne k'ɨ̃risiawẽa bapiit'a.Pablo mĩana3 Tachi Chipari Jesucristo Pajãnepema Ak'õrea pia pedeadai p'anɨma. Ichi chi tachi k'ĩra
         chupuriaparí Tachi Ak'õrepɨ mãɨnepa tachi sõpiapiparí Tachi Ak'õrepɨ. 4 Ne ãareaɨne minachia mĩa p'anɨne ichia tai sõpiapiparima waapẽarã minachia mĩa be
         sõpiapidamẽrá ichia tai sõpiapida jĩra.-5 Piarã Cristo k'orea tai minachia mĩapatamina ichidepa ne ãareaɨne sõpiapatama. 6 Maamina tai mãɨya minachia mĩa p'anɨma mãra sõpiadamẽrá mãɨnepa nepɨradepema k'aripadamẽrá.
         Tachi Ak'õrepa tai sõpiapirude mãra sida taidepa sõpiapatama. Mãɨya mãra tai jĩra
         minachia mĩautade p'ue choadaipɨ. 7 Taipa k'awa p'anɨma mãrapa Tachi Ak'õrene piarã minachia ĩjãa p'anɨ. K'awa p'anɨma
         mãra tai jĩra minachia mĩapatamina Tachi Ak'õrepa mãra tai jĩra sõpiapiparit'a.8 Ũpẽarã, mãɨpuru taipa k'ɨ̃ria p'anɨma mãrapa k'awadai tai Asia tuade piarã minachia
         mĩa p'anasidaɨt'a. Jãɨya tai nepɨrade p'anana pẽra waa p'ue choadaiwẽ k'ɨ̃risiasidama
         mãɨnepa p'ue chok'ae p'ananaiwẽ k'ɨ̃risiasidama. 9 Piarã tai peadai k'ɨ̃risiasidama. Maamina jõma mãɨyasima ara tai tuaba p'ue k'aripadai
         k'ɨ̃risiapidaemaapa mãɨpari chi piudada chok'ae p'irabaripiparí Tachi Ak'õrepa k'aripait'a
         ĩjãanamẽrá. 10 Ichia tai peadai pada k'aripasima mãɨnepa mãicha peadai k'ɨ̃risiasidara k'aripaipɨ.
         Taipa piarã ĩjãa p'anɨma ichia tai peadai pada k'aripa bait'a. 11 Mãra pida tai k'orea Tachi Ak'õrea ɨt'aa chiidi p'anɨnepa k'aripa p'anɨma. Chok'araɨrãpa
         mãɨya ɨt'aa chiidi p'anɨ pẽra chok'araɨrãpa Tachi Ak'õrea sõpia bɨade adaipɨ ichi
         sõpiadepa tai k'aripa bɨ k'orea.Pablo Corinto p'uurudea wãi pada12 Nãɨ k'orea arapá p'anɨma: taipa k'awa p'anɨma sõ jĩp'a p'anɨnepa, k'ɨ̃risia piadepa
         nãɨ ĩjũanepemarã t'ãena mãɨnepa mãra t'ãena pia nipadada. Mãɨ sõ jĩp'a bai mãɨnepa
         k'ɨ̃risia pia Tachi Ak'õrenepemapɨ. Tai nãɨ ĩjũanepema k'ɨ̃risiadepa mãɨya nipadak'ama,
         mãɨpari Tachi Ak'õrepa ichi sõpiadepa k'aripa bɨ pẽra mãɨya nipapatama. 13-14 Taipa k'art'ade bɨdak'ama chi mãrapa p'ue k'awadaiwẽt'a. Mɨa k'ɨ̃risia bɨma mãrapa
         ãpia k'awadada pia k'awapododait'a. Mãɨya mãra tai k'orea arapaadaipɨ mãɨnepa Tachi
         Chipari Jesú cherude tai mãra k'orea arapaadaipɨ.15 Mãra mɨ k'orea piarã arapaadai k'ɨ̃risia bɨ pẽra, naa mɨa k'ɨ̃risia basima bari k'ak'o
         ume mãra ak'ɨde wãit'a minachia k'aripai k'orea.+16 Mɨa k'ɨ̃risia basima Macedonia tuadea wãrune naa mãra ak'ɨde wãit'a. Maapae Macedonianea
         wãk'ari jĩitea mãra ak'ɨde wãi k'ɨ̃risia basima. Mãɨya Judea tuadea wãrune mãrapa
         mɨ p'ue k'aripadai k'ɨ̃risia basima. 17 Maamina mɨa k'ɨ̃risia bada jĩra oodawẽ pẽra ¿mãramá mɨa awara awará jarasik'ãra? ¿Mãramá
         mɨa ooyade ada mãicha oowẽane aparik'ãra mɨa oo k'ɨ̃ria bɨ jĩra ooi k'orea? 18 Tachi Ak'õre pedea aba bɨma. Ichia k'awa bɨma taipa jaradada piarã pasit'a. Taipa
         mãramá wãnayane adak'ari ara mãɨne wãnawẽane adaé pasima. Taipa «nãɨ piarãane» adaé
         pasima, mãɨyá «seaade» adai k'orea. 19 Silvanopa, Timoteopa, mɨa pida mãrá Tachi Ak'õre Warra Jesucristo k'orea jaratea p'anasidama.
         Jesucristopa ooyade ada mãicha oowẽane ak'ama. Ichia ooyade ada jõma ooparima. 20 Piarã Tachi Ak'õrepa ooi jarada jõma Cristodepa ooparima. Mãɨ k'orea tachia Tachi
         Ak'õrea ɨt'aa chiidiutade Cristodepa piarãane apatama.+ Mãɨya ichi k'orea pia jara p'anɨma. 21 Tachi Ak'õrepuru tai mãɨnepa mãra Cristo ome minachia ak'ɨ uru bɨma. Ichia tachi jɨrɨ
         atasima. 22 Ichi Jaorepa tachicha tauchaapisima ichidirã k'awadamẽrá. Mãɨnepa tachi sõne bɨsima
         k'awadamẽrá jõma ichia teai jarada piarã atadaipɨ.23 Mɨa Tachi Ak'õre k'ĩrari jararuma: Corinto p'uurudea wãwẽa bɨma mãra minachia ɨtɨarudepa
         sõp'uapiemaapa. 24 Taipa jara p'anɨ jĩra oopidaiwẽma, mãrapa Cristode minachia ĩjãa p'anɨ pẽra. Abapuru
         mãra k'aripa k'ɨ̃ria p'anɨma arapá p'ananamẽrá.
         
            
               	1:4 Isaía 40:1.

               	K'aripai k'orea. Griego pedeade chi eda waapẽarã k'art'ade bɨ bɨma: arapaapí k'orea.

               	Piarãane apatama. Griego pedeade nãɨya bɨ bɨma: amén. Amén pedeapa edaɨde jara bɨma «piarã» mãɨnepa edaɨde jara bɨma «pia bɨma mãɨya bai».

21 Mãɨ k'orea mɨa k'ɨ̃risiasima mãra ak'ɨde wãiwẽt'a. Mãicha mãra ɨtɨai bɨdepa sõp'uapii
         k'ɨ̃riaé pasima. 2 Mɨa mãra sõp'uapiipɨra ¿k'aipa mɨ arapaapiima? ¿Mãra sõp'ua berãpa mɨ arapaapidaik'ãra?
         3 Mãɨ k'orea mãra ak'ɨde wãi k'aepẽra k'art'a tea peesima. Mãɨya mɨ wãrune mãrapa mɨ
         sõp'uapidaiwẽma. Mãrapa mɨ arapaapidai p'anɨma. Mɨa k'awa bɨma mãrapa mãɨya oodai
         pẽra mɨ ome ará arapá p'ananait'a. 4 Piarã mãɨ k'art'a bɨsima mãra ɨtɨai k'orea. Maamina mãɨya bɨé pasima mãra sõp'uadamẽrá,
         mãɨpari k'awadamẽrá mɨa mãra piarã k'ɨ̃ria bɨt'a. Mãɨ k'orea mɨa sõp'uadepa, minachia
         k'ɨ̃risia bɨdepa, mãɨnepa jẽa bɨdepa mãɨ k'art'a bɨ basima.Abaɨpa nemietá ooda Pablopa k'ɨ̃risia atuada5 Piarã abaɨpa nemietá oo bɨ k'orea mɨ sõp'uapisima. Maamina mɨ́awapuru sõp'uapié pasima,
         mãɨpari perá jõma mãra sida sõp'uapisima. («Perá jõma mãra» mɨa jara bɨma, ichia ooda
         atepe nemietá bɨade aiwẽ pẽra). 6 Perá jõma mãranepemarãpa mãɨ ẽpẽra nemietá ooda k'orea ɨtɨasidama. Ara mãɨpa arí bɨma.
         7 Maawẽapuru naapae ichia ooda k'ɨ̃risia atuadai p'anɨma mãɨnepa sõpiapidai p'anɨma
         minachia sõp'ua bɨpa piawẽa beepiemaapa. 8 Mãɨ k'orea mɨa mãrá chichupuria idiruma mãrapa ichi k'ɨ̃ria p'anɨt'a mãicha k'awapidamẽrá.
         9 Mɨa naena mãɨ k'orea bɨsima mãrapa piarã jõma mɨa jarada oodai k'awai k'orea. 10 Abaɨpa nemietá ooda mãrapa k'ɨ̃risia atuasidara mɨa pida k'ɨ̃risia atuaipɨ. Nemietá
         mɨa k'ɨ̃risia atuai bɨ piarã pasira, mãɨ nemietá Cristo k'ĩrari jõma k'ɨ̃risia atuasima
         mãra pia tuananamẽrá. 11 Mãɨya mɨa mãɨ k'ɨ̃risia atuasima tiorea tachi seapiemaapa. Ichia sãmaasã́ oopari tachia
         minachia k'awa p'anɨma.Cristodepa tachia nejõma p'ue p'anɨ12 Mɨ Troa p'uurudea wãsima chi pedea pia Cristo k'orea jarateai k'orea. Mãma Tachi Chiparipa
         eda wãpataɨ ewaru jĩra oosima ẽpẽrarãpa ũri k'ɨ̃rianamẽrá. 13 Maamina mɨ ũpẽa Tito unué pẽra sõne ne k'ɨ̃risiawẽa baé pasima. Mãɨ k'orea ũpẽarã
         ome ará nɨbeek'ari mɨ wãyane asima. Ara mãɨne Macedonia tuadea Tito jɨrɨde wãsima.14-15 Tachi Ak'õrea sõpia bɨade adai p'anɨma. Jesucristopa jõma p'uek'ari tai jõmãɨrã k'ĩrari
         p'uurujãnea ateewãruma+ mãɨnepa taidepa tuacha ichi k'orea k'awapi bɨma. Cristo k'orea jaratea p'anɨne Tachi
         Ak'õre k'ĩrari tai k'era jĩra p'iumá p'anɨma. Mãɨnepa tachia ichi k'orea k'awadait'a
         k'era jĩra bɨma. Mãɨ k'era chi k'aripai p'anɨ ẽpẽrarãpa mãɨnepa chi atuadai p'anɨ
         ẽpẽrarãpa ɨ̃patama. 16 Chi atuadai p'anɨrãmá, mãɨ k'era ẽpẽra piuda mik'ia jĩra bɨma, Jesude ĩjãanawẽa p'anɨnepa
         piudai pẽra. Maamina chi k'aripai p'anɨrãmá, mãɨ k'era minachia p'iumá bɨma, ewaricha
         chok'ae p'ananai pẽra. Mãɨya, ¿k'aipa ara ichi jua chaareadepa Tachi Ak'õre pedea
         p'ue jarateaima? 17 Taipa erreara atadai k'orea Tachi Ak'õre pedea jaratea nipadawẽma chok'araɨrãpa oopata
         jĩra. Mãɨpari Cristo ome p'anɨ pẽra Tachi Ak'õrepa tai peesima. Mãɨne ichi k'ĩrari
         k'ɨ̃risia piadepa jarateapatama.
         
            
               	Jõmãɨrã k'ĩrari p'uurujãnea ateewãruma. Ak'ɨse chi ek'ari bɨda Colosense 2:15.

Tachi Ak'õrepa ẽpẽra ome pedea chiwidi bɨda31 ¿Mãɨ jara p'anɨnepa mãicha ara tai k'orea pia pedea p'anɨk'ãra? ¿Tai pia nipadada
         k'orea k'art'a mãrá ak'ɨpidai p'anɨk'ãra jarateadai k'orea? ¿Taipa mãrá k'art'a ididai
         p'anɨk'ãra jarateade wãnai k'orea waapẽarãpa oopata jĩra? 2 Mãrat'a chi tai sõne k'art'a bɨ bɨ jĩra p'anɨma. Jõmãɨrãpa mãɨ k'art'a ak'ɨdak'ari
         k'awa p'anɨma taipa jĩp'a jarateapataɨt'a. 3 Taidepa Cristode ĩjãanana pẽra mãra k'art'a Cristopa bɨ teada jĩra p'anɨma. Ichia
         mãɨ k'art'a tintapa bɨé pasima, mãɨpari chi chok'ae bɨ Tachi Ak'õre Jaoredepa bɨsima.
         Mawara p'ep'edea pedade bɨé pasima, mãɨpari tachi sõne bɨsima.-4 Tachi Ak'õre k'ĩrari taipa Cristodepa mãɨ piarã k'awa p'anɨma. 5 Taipa p'ue jaradawẽma ara tai tuaba Tachi Ak'õrepa oo bɨt'a p'ue oodait'a. Mãɨpari
         k'awa p'anɨma Tachi Ak'õrenepa jõma p'ue oodait'a. 6 Tachi Ak'õrepa tai bɨsima ichia ẽpẽrarã ome pedea chiwidi bɨda p'ue jarateadamẽrá.
         Mãɨ pedea chiwidi bɨda chi Moisepa bɨda jĩra juapa bɨdawẽma, mãɨpari Tachi Ak'õre
         Jaorepa k'awapi bɨma. Chi Moisepa bɨdapa k'awapi bɨma nemietá oo p'anɨ k'orea ẽpẽrarã
         piudai p'anɨt'a, maamina Tachi Ak'õre Jaorepa tachiá chok'ae p'anapiparima.7-8 Tachi Ak'õrepa Moisea chi ley mawara p'ep'edea bɨde teak'ari, ichi k'ĩrawãreapa chi
         Moisé k'ĩra ãarea achiterrea beepisima.- Mãɨ k'orea israel ĩjũanepemarãpa Moisé k'ĩra p'ue ak'ɨdaé pasima. Mãɨ k'ĩrawãrea
         bɨ pik'ã́ jõi pasimina waidi p'ue ak'ɨdawẽa p'anasidama. Piarã Tachi Ak'õrepa ichi
         k'ĩrawãreapa unupisima mãɨ Moisepa bɨda minachia pia bɨt'a. Maamina ichia pedea chiwidi
         bɨda ichi Jaorepa k'awapi bɨ pẽra ¿chi Moisepa bɨda k'aepẽra atepe pia bɨwẽk'ãra?
         9 Piarã mãɨ Moisepa bɨdapa ẽpẽrarã piudai p'anɨane a jara bɨmina minachia pia bɨma.
         Maamina Tachi Ak'õrepa pedea chiwidi bɨda atepe piipará bɨma. Mãɨpa k'awapi bɨma sãmaasã́
         Tachi Ak'õrepa tachi nepɨra newẽa p'anɨane aparit'a. 10 Moisepa bɨda minachia pia badamina idiapae ãpia piawẽa bɨma ichia pedea chiwidi bɨda
         atepe piipará bɨ pẽra. 11 Chi Moisepa bɨda naena minachia pia basimina mãɨ ewaricha pae baé pasima. Maamina
         ichi pedea chiwidi bɨda jõk'a pẽra piipará bɨma.12 Mãɨ pedea chiwidi bɨda piarã jõk'apɨ́ k'awa p'anɨ pẽra taipa pia jarateapatama. 13 Taipa ãpia pida mẽranak'ama Moisepa ichi k'ĩra mẽrana jĩra. Moisepa ichi k'ĩra neet'aadepa
         mẽrapachima israel ĩjũanepemarãpa chi k'ĩrawãrea jõrut'a minachia unupiemaapa. 14 Maamina ãchia mãɨ k'awadaé pasima. Idiapae pida Moisepa bɨda ak'ɨutade judiorãpa k'awadak'ama.
         Ãchi k'ɨ̃risiat'a wapida neet'apa mẽra pɨra uru p'anɨ jĩra bɨma aba Cristodeepuru
         mãɨ wẽai bɨ pẽra. 15 Idiapae pida Moisepa bɨda eda jarautade neet'apa ãchi sõ mẽra pɨra uru p'anɨ jĩra
         p'anɨma. 16 Piarã abaɨ Tachi Ak'õremá jĩitea wãrune ichi k'ɨ̃risia neet'apa mẽra pɨra uru bɨ jĩra
         bɨt'a Tachi Chiparipa wẽaipɨ. 17 «Tachi Chipariade» arude «Tachi Ak'õre Jaore» jara bɨma. Tachi Chipari Jaoredepa nipautade,
         ichia nemietaade mãɨnepa Moisepa bɨdade jɨ̃ uru p'anana jĩra bɨdepema k'ẽet'aapiparima.
         18 Tachia Cristode ĩjãa p'anɨ pẽra tachi k'ĩra neet'apa mẽra pɨra uru p'anɨ jĩra p'anɨwẽma.
         Mãɨpuru tachidepa waapẽarãpa Tachi Chipari k'ĩrawãrea unu p'anɨma k'ĩra ak'ɨpataɨde
         ak'ɨ p'anɨ jĩra. Mãɨne Tachi Chipari Jaorepa tachi ewaricha pia oopodo bɨma Tachi
         Chipari jĩra p'ananamẽrá.
         
            
               	3:3 Jeremia 31:31-34.

               	3:7-8 Éxodo 31:18; 34:27-35.

41 Tachi Ak'õrepa tachi mãɨya k'ĩra chupuria bɨdepa ichi pedea itu jarateapi bɨ pẽra,
         taipa k'ĩra sẽ p'anɨ jĩra k'ɨ̃risiadak'ama. 2 Nejõma k'achia ẽpẽrarãpa mẽra oopataɨ mãɨnepa p'era oopataɨ taipa itu bɨsidama. Waapẽarã
         seadak'ama. Tachi Ak'õre pedea k'ĩra ãyá jarateadak'ama, mãɨpari chi piarã pedea pia
         jarateapatama. Mãɨya Tachi Ak'õre k'ĩrari taipa jõmãɨrã́ k'awapipatama jĩp'a oo p'anɨ.
         3 Maamina chi pedea pia Cristo k'orea taipa jaratea p'anɨ waidi pia ũriwẽpɨra, aba chi
         atuai p'anɨrãmaapuru mãɨya bɨma. 4 Tachi Ak'õrene ĩjãanak'apɨɨrãmá chi mãɨ pia ũrinak'ama. Nãɨ ĩjũane tiore ãchi chiparipɨ.
         Ãchirã́ chi piarã pedea pia Cristo k'orea itu k'awapiwẽa bɨma tau p'ãrio oo bɨ jĩra.+ Mãɨya ãchia Cristo pia bɨ k'orea p'ue k'awadaiwẽma. Cristo Tachi Ak'õre pẽra mãɨya
         pia bɨma. 5 Ara tai k'orea jaratea p'anɨwẽma, mãɨpari jaratea p'anɨma Jesucristo jõmãɨrã Chiparit'a.
         Mãɨnepa taipa jara p'anɨma Jesú k'orea tai mãra pae pari mimiapataɨrãpɨ. 6 Nãɨ ĩjũa jõma p'ãrio nɨbada Tachi Ak'õrepa ɨnaapisima.- Ara mãɨ jĩra ichi ɨnaa bɨt'a tachi sõne ɨnaapisima. Mãɨpa jara bɨma ichi k'ĩrawãrea
         Cristodepa tachiá k'awapisit'a.Cristode ĩjãa bɨdepa nipadai p'anɨ7 Cristo k'orea pedea pia bɨt'a taipa uru p'anɨmina, nãɨ k'ak'ua ɨbɨwẽa bɨma. Chok'o
         jĩra ãrii bɨma. Mãɨpuru jõmãɨrãpa k'awa p'anɨma tai jua chaareadepa mãɨ pedea jaratea
         p'anɨwẽt'a, mãɨpari Tachi Ak'õre jua chaarea waibɨa bɨdepa jaratea p'anɨt'a. 8 Tai ne ãareaɨne minachia mĩa p'anɨmina mãɨne p'ue ãyá wãnaiwẽ k'ɨ̃risiadak'ama. Sãmaasã́
         oodai k'awadawẽa p'anɨne p'ue oodaiwẽ k'ɨ̃risiadak'ama. 9 Ẽpẽrarãpa tai piawẽa oo p'anɨmina Tachi Ak'õrepa itu bɨwẽa bɨma. Tai minachia jeeda
         baepiutamina p'ue peadaiwẽma. 10 Tai wãutacha ẽpẽrarãpa tai pea k'ɨ̃ria p'anɨma Jesú peadada jĩra. Maamina Jesupa tai
         k'aripa bɨ pẽra ãchia taidepa Jesú chok'ae bɨt'a unupatama. 11 Piarã tai wapida chok'ae p'anɨne Jesú k'orea ẽpẽrarãpa tai pea k'ɨ̃ria p'ananaipɨ.
         Mãɨya tai k'ak'ua piui bɨdepa jõmãɨrãpa Jesú chok'ae bɨt'a ununaipɨ. 12 Piarã ẽpẽrarãpa tai pea k'ɨ̃ria p'anɨmina taipa jaratea p'anɨt'a mãrapa ĩjãasidama.
         Mãɨpuru ewaricha Tachi Ak'õre ome chok'ae p'ananaipɨ.13 Tachi Ak'õre pedeade bɨ bɨma: «Mɨa Tachi Ak'õrene ĩjãana pẽra pedeasima».- Ara mãɨ jĩra taipa Tachi Ak'õre piarã ĩjãa p'anɨ pẽra ichi k'orea pedea p'anɨma.
         14 Tachi Ak'õrepa Tachi Chipari Jesú chok'ae p'irabaripisima mãɨnepa taipa k'awa p'anɨma
         tai sida Jesú jĩra chok'ae p'irabaripiit'a. Maapae tai mãra ome ará ichi k'ĩrari bɨipɨ.
         15 Tai mãɨ ãarea minachia mĩa p'anɨma mãra pia p'ananamẽrá. Mãɨne Tachi Ak'õrepa ichi
         sõpiadepa ẽpẽrarã chok'ará k'ariparuma. Mãɨya chok'araɨrãpa ichiá pia bɨade adaipɨ
         mãɨnepa ichi k'orea pia jaradaipɨ.16 Mãɨpuru taipa waa jarateadaiwẽ k'ɨ̃risiadak'ama. Tai k'ak'ua ewaricha jõpodoutamina
         Tachi Ak'õrepa k'aripa bɨma tai sõne chaarea p'ananamẽrá.+17 Tai ara nãɨena minachia mĩapatamina, mãɨ naa tai k'aripa bɨma chi Tachi Ak'õre k'ĩrawãrea
         pia bɨde ewaricha p'ananai k'orea. Mãɨ k'ĩrawãrea atepe pia baipɨ chi idiapae ãpia
         mĩapataɨ k'aepẽra. 18 Mãɨ k'orea taupa unupataɨ taipa k'ɨ̃risia p'anɨwẽma, mãɨpari taupa ununak'aɨ k'ɨ̃risia
         p'anɨma. Tachi taupa unupataɨ isapea jõparima, maamina taupa ununak'aɨ jõk'ama.
         
            
               	Piarã. Griego pedeade nãɨya bɨ bɨma: ɨnaa.

               	4:6 Génesi 1:3.

               	4:13 Salmo 116:10.

               	Tachi Ak'õrepa k'aripa bɨma tai sõne chaarea p'ananamẽrá. Griego pedeade nãɨya bɨ bɨma: Tachi Ak'õrepa tai sõ chiwidi oo bɨma.

51 Nãɨ ĩjũane tachi k'ak'ua tãaraa choak'a pẽra, te mẽa p'ãemari k'obɨ jĩra bɨma.+ Tachia k'awa p'anɨma nãɨ k'ak'ua piuk'ari Tachi Ak'õrepa tachiá tachi pajãnepema
         piuk'apɨ́ k'ak'ua teait'a. Mãɨ k'ak'ua ẽpẽrarãpa juapa p'ue oodaiwẽma. 2 Mãɨ k'orea nãɨ k'ak'uade p'anɨne tachia chi pajãnepema k'ak'ua minachia jita k'ɨ̃ria
         p'anɨma. 3 Tachia mãɨ pajãnepema k'ak'ua uru p'ananai pẽra k'ak'ua nea p'ananaiwẽma.+4 Piarã tachi nãɨ k'ak'uade p'anɨne minachia mĩapatama mãɨnepa sõp'ua bɨdepa pedeapatama.
         Maamina mɨa jarawẽa bɨma tachi piu k'ɨ̃ria p'anɨ, nãɨ k'ak'ua uru p'aneenaemaapa.
         Mãɨpari pajãnepema k'ak'ua jita k'ɨ̃ria p'anɨma. Mãɨya tachi k'ak'ua piui bɨt'a jõk'ari
         tachi k'ak'ua piuk'apɨɨt'u beeipɨ. 5 Piarã Tachi Ak'õrepa tachi mãɨ k'orea oosima. Ichi Jaore tachiá teasima k'awadamẽrá
         jõma ichia teai jarada piarã atadait'a.6 Mãɨpuru ewaricha tachi ne k'ɨ̃risiadawẽa mãɨnepa wap'eawẽa p'anɨma. K'awa p'anɨma
         nãɨ k'ak'uade p'anɨne Tachi Chipari bɨmá p'anɨwẽma. 7 Tachi taupa unu p'anɨnepa nipadak'ama, mãɨpari Tachi Ak'õrene ĩjãa p'anɨnepa nipapatama.
         8 Mãɨya tachi ne k'ɨ̃risiadawẽa mãɨnepa wap'eawẽa p'anɨma. Tachi nãɨ k'ak'uadepema minachia
         wã k'ɨ̃ria p'anɨma Tachi Chipari ome ará p'ananai k'orea. 9 Mãɨ k'orea nãɨ k'ak'uade p'anɨne wa piusidara, tachia jõma oo k'ɨ̃ria p'anɨma Tachi
         Ak'õrepa pia unumẽrá. 10 Piarã Cristopa jõma tachia oodada ak'ɨipɨ. Ichia tachicha teaipɨ tachia nãɨ k'ak'uade
         oo bada jĩra. Pia oo badapɨra, ara mãɨ jĩra teaipɨ. Piawẽa oo badapɨra, ara mãɨ jĩra
         teaipɨ.+Tachi Ak'õrepa nãɨ ĩjũanepemarã ichi ome pia bɨda11 Tachi Chipari wap'ea p'anɨ pẽra taipa ẽpẽrarã́ jara p'anɨma ichide ĩjãanamẽrá. Tachi
         Ak'õrepa k'awa bɨma taipa k'ɨ̃risia piadepa jaratea nipadada. Mɨa k'ɨ̃risia bɨma mãra
         pida mãɨ k'awa p'anɨt'a. 12 Mãicha ara tai k'orea mãrá pia pedea p'anɨwẽma, mãɨpari k'ɨ̃ria p'anɨma mãrapa tai
         k'orea p'ue pia k'ɨ̃risiadait'a. Mãɨya chi eda waapẽarãpa tai k'orea k'achia pedeautade
         mãrapa tai k'orea p'ue pia jaradaipɨ. Jãɨrãpa ãchi taupa pia unu bɨt'a pia bɨade a
         k'ɨ̃risiapatama. Maamina sõnepema k'ɨ̃risiadak'ama. 13 Waapẽarãpa jara p'anɨma tai k'ĩra piawẽa p'anɨt'a. Tai mãɨya p'anɨpɨra, Tachi Ak'õrepa
         jara bɨ oodai k'orea mãɨya p'anɨma. Tai k'ĩrip'a p'anɨpɨra, mãra k'aripadai k'oreapuru
         mãɨya p'anɨma. 14 Cristopa tai k'ɨ̃ria bɨ pẽra ichia k'ɨ̃ria bɨt'a oo p'anɨma. Mãɨ k'ɨ̃risiadak'ari,
         piarã k'awa p'anɨma Ẽpẽra Aba piusit'a jõmãɨrã k'orea. Mãɨpuru Tachi Ak'õre k'ĩrari
         jõmãɨrã piusidama. 15 Piarã Cristo jõmãɨrã k'orea piuk'ari chok'ae p'irabarisima tachi chok'ae berãpa ara
         tachia oo k'ɨ̃ria p'anɨ jĩra waa oopidaemaapa, mãɨpari ichia k'ɨ̃ria bɨ jĩra oo p'ananamẽrá.16 Mãɨ k'orea nãɨ ĩjũanepemarãpa waapẽarã ak'ɨpata jĩra naapae taipa mãɨya ak'ɨdak'ama.
         Naena taipa Cristo k'orea mãɨya k'ɨ̃risia p'anɨmina naapae mãɨya oodak'ama. 17 Piarã abaɨ Cristo ome bɨpɨra, ichi naena bada jĩra bɨwẽma mãɨpari ichi ẽpẽra chiwidi
         jĩra bɨma. 18 Jõma mãɨ Tachi Ak'õrepa oosima. Cristodepa tachi ichi ome pia bɨsima mãɨnepa tai bɨsima
         mãɨ k'orea ẽpẽrarã́ jarateadamẽrá. 19 Piarã Cristodepa Tachi Ak'õrepa nãɨ ĩjũanepemarã ichi ome pia bɨsima. Tachia nemietá
         oodada jõma k'ɨ̃risia atuasima. Mãɨnepa mãɨ pedea ichi ome pia bai k'orea taiyá teasima
         jarateadamẽrá. 20 Mãɨpuru Cristopa tai peesima ichi pari pedeadamẽrá. Taidepa Tachi Ak'õrepa mãrá t'ɨ̃
         bɨma ichi ome pia p'ananamẽrá. Taipa Cristo t'ɨ̃nepa chichupuria idiutama: Tachi Ak'õre
         ome pia p'anat'ɨ. 21 Cristopa nemietá ook'a pasima. Maamina tachi k'orea Tachi Ak'õrepa ichi nemietá ooparí
         jĩra unusima.+ Mãɨya Cristodepa Tachi Ak'õre jĩp'a bɨt'a waapẽarã́ p'ue unupipatama.
         
            
               	Nãɨ versiculode, chi te tachi k'ak'ua jĩra bɨma. Chi te ãnimara e oodada tachi piui
                     bɨ k'ak'ua jĩra bɨma. Mãɨpari, chi pajãnepema te tachi piuk'apɨ́ k'ak'ua jĩra bɨma.

               	Chõarãena chi griegorãpa k'ɨ̃risiapachidama tachi k'ak'ua piawẽa bɨt'a. Mãɨpari tachi
                     jaore pia bɨade a k'ɨ̃risiapachidama. Mãɨpuru k'ɨ̃risiapachidama tachi mãɨ piurude,
                     tachi jaore tachi k'ak'uadepa wãpachima. Ãchimá, mãɨt'u tachi ewaricha baparí pasima.

               	Nãma Pablopa bɨsima chi Cristopa ĩjãapataɨrã oodada ak'ɨi k'orea. Apocaliside Juanpa
                     bɨsima mãɨ awara ẽpẽra nepɨra ak'ɨi k'orea. Mãɨ k'aadeapema ewaride Tachi Pajãnepema
                     Ak'õrepa ĩjãanak'apɨɨrã chok'ae p'irabaripik'oak'ari, ãchi nepɨra ak'ɨk'ari maapae
                     ãchicha t'ɨpɨ uruade ɨtɨaipɨ. Apocalipsi 20:11-15.

               	Ichi nemietá ooparí jĩra unusima. Griego pedeade nãɨya bɨ bɨma: ichi nemietá oosima.

61 Taipa Tachi Ak'õre ome ichia oo bɨt'a oo p'anɨẽra, mãrá chichupuria idiutama Tachi
         Ak'õrepa ichi sõpiadepa k'aripa bɨt'a itu bɨpidaemaapa. 2 Tachi Ak'õre pedeade nãɨya jara bɨma:«Chi mɨa k'aripai k'orea bɨda ewaride pɨa idida mɨa ũrisima.Mãɨ ewaride mɨa pɨ k'aripasima».-Mɨa piarã jararuma: idi Tachi Ak'õrepa ichi sõpiadepa k'aripa bɨma. Idi Tachi Ak'õrepa
         tachi k'aripaparima.3 Tai k'orea abaɨa piawẽa unupidawẽa p'anɨma, mi ãpia pida piawẽa pedeapidaemaapa taipa
         jarateapataɨ k'orea. 4 Mãɨpari ne ãareaɨne unupi p'anɨma tai Tachi Ak'õre pae pari mimiapataɨrã. Minachia
         mĩa p'anɨne, nenea p'anɨne mãɨnepa nepɨrade p'anɨne jõma choa p'anɨnepa mãɨya unupi
         p'anɨma. 5 Soapa p'e p'anɨne, eda jɨ̃a nɨbɨ p'anɨne mãɨnepa tai k'orea k'ĩruupik'a p'anɨne mãɨya
         unupi p'anɨma. Minachia mimia p'anɨne, k'ãinawẽa p'anɨne mãɨnepa nek'odawẽa p'anɨne
         mãɨya unupi p'anɨma. 6-7 Tai jĩp'a nipadadepa, piarã k'ɨ̃risia k'awaadepa, jõma choa p'anɨnepa, sõpiadepa,
         Tachi Ak'õre Jaore tai sõne bɨdepa, piarã k'ɨ̃rianepa, chi piarã pedea jaratea p'anɨnepa,
         mãɨnepa Tachi Ak'õre jua chaareadepa mãɨya unupi p'anɨma. Tai jĩp'a p'anɨnepa nemietá
         p'uepatama mãɨnepa ara mãɨ jĩp'a p'anɨnepa taipa chi nemietá itu p'uepidakama.+8 Edaɨde waapẽarãpa tai k'orea pia jarapatama. Edaɨde k'achia pedeapatama. Edaɨde tai
         k'orea piawẽa t'ɨ̃ p'oapipatama. Edaɨde pia t'ɨ̃ p'oapipatama. Taipa chi piarã pedea
         jara p'anɨmina waapẽarãpa jara p'anɨma taipa sea jara p'anɨt'a. 9 Tai pia k'awa p'anɨmina ãchia ununak'apɨ́ ẽpẽrarã jĩra oopatama. Tai piumaa p'anɨ
         jĩra k'ɨ̃risia p'anɨmina wapida chok'ae p'anɨma. Tai soapa p'epatamina peadak'ama.
         10 Tai sõp'uapatamina ewaricha arapá p'anɨma. Tai nenea k'edema. Maamina taipa chok'ará
         ẽpẽrarã́ Tachi Ak'õre k'orea k'awapipatama ãchi erreara uru be jĩra p'ananamẽrá. Tai
         nenea p'anɨmina Tachi Ak'õrenepa nejõma uru p'anɨma.11 Ũpẽarã Corinto p'uurudepemarã, taipa sõnepa mãra minachia k'ɨ̃ria p'anɨ pẽra mãɨya
         piarã jara p'anɨma. 12 Piarã taipa mãra sõnepa k'ɨ̃ria p'anɨma, maamina mãrapa sõnepa tai k'ɨ̃rianawẽa p'anɨma.
         13 Mãɨpuru mɨa mãrá chichupuria idiruma ak'õrepa ichi warrarã́ chichupuria idipari jĩra:
         taipa sõnepa mãra k'ɨ̃ria p'anɨ jĩra mãra pida machi sõnepa tai k'ɨ̃ria p'anat'ɨ.Cristode ĩjãanak'apɨɨrã ome pedea bɨrãt'ɨ14 Cristode ĩjãanak'apɨɨrã ome pedea bɨrãt'ɨ. ¿Ẽpẽra jĩp'a bɨ sãmaasã́ ẽpẽra k'achia
         ome pia baima? ¿Chi ɨnaane bɨ sãmaasã́ chi p'ãrione bɨ ome pia baima? 15 ¿Cristo sãmaasã́ tiore ome pia baima?+ ¿Cristode ĩjãa bɨ sãmaasã́ Cristode ĩjãak'apɨ́ ome pia nipaima? 16 ¿Juapa oodada sãdo Tachi Ak'õre te minachia bɨde bai bɨk'ãra? Piarã tachi chi Tachi
         Ak'õre minachia chok'ae bɨ tepɨ. Mãɨ k'orea Tachi Ak'õrepa ichi pedeade nãɨya jarasima:«Mɨ ãchi ome baipɨ. Ãchi t'ãena nipaipɨ.Mɨ Tachi Ak'õre ichidirã paipɨ mãɨnepa ãchi mɨ ẽpẽrarã p'uuru padaipɨ».-17 Mãɨpuru Tachi Chiparipa nãɨya jarasima:«Ãchidepema ãyá wãt'ɨ. Ãchi ome ará p'anarãt'ɨ.Mɨmá chi piawẽa bɨt'a itu bɨt'ɨ. Maapae mɨa mãra pia jitaipɨ.-18 Mɨ mãra Ak'õre paipɨ. Mãra mɨ warrarã padaipɨ mãɨnepa mɨ k'aurã padaipɨ.Tachi Chipari chi Ne Ãarea P'ue Bɨpa mãɨya jara bɨma».-
            
               	6:2 Isaía 49:8.

               	Griego pedeade nãɨya bɨ bɨma: tachi juaraari mãɨnepa juawieri.

               	Tiore. Griego pedeade nãɨya bɨ bɨma: Belial.

               	6:16 Levítico 26:12; Ezequiel 37:27.

               	6:17 Isaía 52:11; Ezequiel 20:41.

               	6:18 2 Samuel 7:14; 1 Crónica 17:13; Isaía 43:6.

71 Ũpẽarã, Tachi Ak'õrepa tachiá mãɨ jõma ooyade ada pẽra nãɨ k'ak'uapa nemietá ooparí
         mãɨnepa tachi k'ɨ̃risiadepa nemietá k'ɨ̃risiaparí jõma itu bɨdai p'anɨma. Tachi Ak'õre
         minachia wap'ea p'anɨnepa ichi pae pia p'ananai p'anɨma.Pablo Corintodepemarã ũpẽarã k'orea arapá bada2 Sõnepa tai k'ɨ̃riat'ɨ. Taipa abaɨ sida mietá oodawẽa p'anɨma, mi ãpia pida nemietá
         k'ɨ̃risiapidaemaa p'anɨma mãɨnepa seadawẽa p'anɨma. 3 Mɨa mãɨ jarawẽa bɨma mãra k'orea k'achia pedeai k'orea. Mɨa naena jarasima taipa mãra
         sõnepa k'ɨ̃ria p'anɨ. Mãɨnepa mãra ome ará p'anɨne wa piuutade, mãɨya k'ɨ̃ria p'ananaipɨ.
         4 Mɨa mãrá piarã pedea bɨma mãɨnepa mãra k'orea mɨ arapá bɨma. Tai minachia mĩa p'anɨne
         mɨ mãra k'orea sõpia baparima mãɨnepa minachia arapá baparima.5 Macedonia tuadea chesidaɨde tai p'ue ɨ̃apaadawẽa p'anasidama, mãɨpari ne ãareaɨne
         minachia mĩa p'anasidama. Ẽpẽrarã tai ome k'ĩruu pedeapachidama mãɨnepa tai ne wap'ea
         nipapachidama. 6 Maamina Tito cheside tai sõpiasidama Tachi Ak'õrepa chi k'ĩra piawẽa be sõpiapipari
         pẽra. 7 Tai abapuru ichi cheda k'orea sõpia p'aneenaé pasima, mãɨpari mãra k'orea sõpia p'aneesidama.
         Ichia jarasima mãra ome baside mãrapa ichi sõpiapisidama. Mãɨ awara nepɨrɨsima mãrapa
         tai ununayá p'anɨt'a, nemietá oodada k'orea sõp'uapa jẽa p'anɨt'a, mãɨnepa k'ɨ̃rianepa
         mɨ k'ɨ̃risia p'anɨt'a. Mãɨ k'orea mɨ minachia arapá beesima.8 Mɨa k'art'a naena bɨdapa mãra sõp'uapidamina mɨ sõp'uawẽa bɨma. Piarã naena mɨ sõp'ua
         basima. K'awasima mãra tãaraawẽa sõp'ua p'ananamina mãɨ k'art'adepa mãra sõp'uapisit'a.
         9 Maamina naapae mɨ arapá bɨma. Arapá bɨwẽma mãra sõp'uapida pẽra, mãɨpari arapá bɨma
         mãrapa nemietá oo p'anana sõp'uadepa itu bɨdak'ari mãicha Tachi Ak'õremá chesida pẽra.
         Piarã Tachi Ak'õrepa k'ɨ̃ria bɨ jĩra mãra sõp'ua p'anasidama. Mãɨya taipa ɨtɨadada
         k'orea mãra piawẽa p'aneenaé pasima. 10 Abaɨpa ichi nemietá ooda k'orea Tachi Ak'õrepa k'ɨ̃ria bɨ jĩra sõp'ua beeipɨra, ichia
         nemietá ooda itu bɨk'ari Tachi Ak'õremá cheipɨ. Maapae Tachi Ak'õrepa ichi k'aripaipɨ.
         Tachi Ak'õre ome pia beeda pẽra mãɨ sõp'ua beei k'orea piawẽa k'ɨ̃risiak'ama. Maamina
         abaɨpa nãɨ ĩjũanepemarã sõp'ua p'anapata jĩra sõp'ua beeipɨra, nemietá itu bɨwẽ pẽra
         piuipɨ.11 Tachi Ak'õrepa k'ɨ̃ria bɨ jĩra mãra sõp'uasida pẽra mãɨ sõp'uapa mãrá jĩp'a k'ɨ̃risiapik'ari
         jĩp'a oopisima. Mãɨpuru mãrapa jĩp'a oo p'anɨ jõmãɨrã́ k'awapi k'ɨ̃ria p'anɨma. Chi
         mãɨ ũpẽapa nemietá ooda k'orea mãra k'ĩruusidama mãɨnepa Tachi Ak'õrepa ɨtɨai pada
         wap'easidama. Mãɨ k'orea chi nemietá ooda ẽpẽra ɨtɨadak'ari ãyá jeret'aasidama. Nejõmane
         mãrapa unupisidama mãɨ nemietá ooda k'orea nepɨradawẽa p'anɨt'a.+12 Mɨa mãɨ k'art'a abapuru chi nemietá ooda ẽpẽra ɨtɨai k'orea bɨé pasima. Mãɨnepa chi
         piawẽa beada ẽpẽra k'aripai k'orea bɨé pasima. Mãɨpari bɨsima mãrapa oo p'anɨnepa
         Tachi Ak'õre k'ĩrari k'awadamẽrá piarã tai ome p'anɨ. 13 Jõma mãɨpa tai sõpiapisima.Mãɨ awara mãrapa Tito sõpiapisidama. Ichi mãramãɨpa arapá cheda pẽra tai arapaapisima.
         14 Tito mãramá wãi naena mɨa mãra k'orea ichiá pia jarasima. Mɨa jarada jĩra Titopa unune
         wãna pẽra mɨ mãra k'orea k'ĩra p'erawẽa bɨma. Jõma taipa mãrá jarateadada piarã pasima.
         Ara mãɨ jĩra jõma taipa Titoa mãra k'orea pia jaradada piarã pasima. 15 Titopa k'ɨ̃risia baparima mãrapa ichia jarada jĩra oosidama mãɨnepa wap'ea p'anɨnepa
         ichi pia bɨade asidama. Mãɨpuru mãra minachia k'ɨ̃ria bɨma. 16 Naapae mɨ sida arapá bɨma. Mɨa k'awa bɨma mãrapa piarã jĩp'a oo p'ananait'a.
         
            
               	Chi bee k'art'adepema griego pedeade ichiaba nãɨya bɨ bɨma: mɨ unu k'ɨ̃ria p'anɨma.

Ũpẽarãpa sõpiadepa erreara teadada81 Mãɨ awara ũpẽarã, taipa k'awapii k'ɨ̃ria p'anɨma Tachi Ak'õrepa ichi sõpiadepa ũpẽarã
         Macedonia tuadepema k'aripa bɨt'a. 2 Ãchi minachia mĩa p'anɨmina arapá p'anɨma. Nenea p'anɨmina arapaapa erreara minachia
         teasidama. 3 Mɨa jararuma: ãchia erreara jitapata jĩra sõpiadepa teasidama. Mãɨnepa ãchia p'ue
         teadai p'anana wãyá teasidama. 4 Taiyá minachia chichupuria idisidama ãchia pida ũpẽarã Jerusalenepemarã k'aripadai
         k'orea. 5 Mãɨne ãchia abapuru taipa k'ɨ̃risia p'anana jĩra oodaé pasima. Mãɨpari naa ara ãchit'u
         teasidama Tachi Chiparipa k'ɨ̃ria bɨ jĩra oodai k'orea. Mãɨ ɨ̃ari taipa jaradada oosidama.
         Mãɨya Tachi Ak'õrepa k'ɨ̃ria bɨ jĩra arí oosidama.6 Mãɨ k'orea taipa Titoa chichupuria idisidama mãrá jarade wãmẽrá jõma mãrapa sõpiadepa
         teadayade adada piarã jɨrɨp'edamẽrá. 7 Mãrapa ne ãareaɨne minachia pia oo p'anɨma: Jesude minachia ĩjãa p'anɨma, minachia
         pedea k'awa p'anɨma, Tachi Ak'õrenepa minachia ne k'awa p'anɨma, Tachi Ak'õrepa k'ɨ̃ria
         bɨ jĩra minachia oo k'ɨ̃ria p'anɨma mãɨnepa tai minachia k'ɨ̃ria p'anɨma. Mãɨpuru
         mãrapa machi sõpiadepa erreara jɨrɨp'e p'anɨ minachia teat'ɨ.8 Mɨa mãɨ oopadade awẽa bɨma, mãɨpari mɨa k'ɨ̃ria bɨma mãrapa unupidait'a ũpẽarã piarã
         k'ɨ̃ria p'anɨt'a. Mãɨ k'orea mɨa mãrá k'awapi bɨma sãmaasã́ waapẽarãpa erreara ũpẽarã
         Jerusalenepema pae jɨrɨp'e p'anɨt'a. 9 Mãrapa minachia k'awa p'anɨma Tachi Chipari Jesucristopa ichi sõpiadepa oodat'a. Ichi
         pajãne nejõma uru bɨmina, mãra pae nãɨ k'ak'uade nenea bɨ jĩra basima mãrapa nejõma
         Tachi Ak'õrepa tea bɨdepema uru p'ananamẽrá.10 Mɨmá mãrapa nãɨya oodaipɨra pia p'ananaipɨ: mãɨ warí ãyo paside, mãrapuru waapẽarã
         k'aepẽra naa erreara jɨrɨp'e p'aneesidama mãɨnepa mãɨya oo k'ɨ̃riasidama. 11 Mãrapa naa erreara jɨrɨp'e p'anasidaɨde sõpiadepa mãɨya oo p'anasidama. Ara mãɨ jĩra
         mãrapa sõpiadepa teadayade adada jõma mãɨya teat'ɨ. Mãracha p'ue teadai p'anɨt'u teat'ɨ.
         12 Piarã abaɨpa p'ue tearu jĩra sõpiadepa teaipɨra, mãɨ teada Tachi Ak'õrepa pia unuipɨ.
         Abaɨpa ne teai newẽa bɨpɨra, Tachi Ak'õrepa teapade ak'ama.13 Mɨa mãɨya jarawẽa bɨma waapẽarã k'aripa p'anɨnepa mãra minachia mĩanamẽrá. Mãɨpari
         mɨa k'ɨ̃ria bɨma abarik'a chi k'aripadamẽrá. 14 Mɨa jara bɨma idiapae mãrapa minachia uru p'anɨ pẽra ũpẽarã k'aripadai p'anɨ. Ara
         mãɨ jĩra mãra newẽa p'anɨne ãchia minachia uru p'anɨnepemanepa mãra k'aripadai p'anɨma.
         Mãɨya jõmãɨrã abarik'a chi k'aripa p'ananaipɨ. 15 Tachi Ak'õre pedeade nãɨya jara bɨma: «Chi waibɨa jɨrɨp'edapa minachia uru baé pasima
         mãɨnepa chi ãpia jɨrɨp'edapa newẽaé pasima».-Pablopa Tito Corinto p'uurudea peeda16 Mɨa Tachi Ak'õrea sõpia bɨade aparima. Ichia ũpẽa Tito sõne bɨsima mãra k'ɨ̃ria bamẽrá
         mɨa mãra k'ɨ̃ria bɨ jĩra. 17 Taipa ichiá jarasidama mãra ak'ɨde wãmẽrá. Ara mãɨya ichi wã k'ɨ̃ria bada pẽra, wãsima.
         18 Ichi ome taipa ũpẽa aba peeutama. Mãɨ ũpẽapa chi pedea pia Cristo k'orea k'aripa jaratea
         nipapari pẽra ũpẽarã p'uuru bechadepemarãpa ichi k'orea pia pedeapatama. 19 Mãɨ awara ũpẽarã p'uuru bechadepemarãpa ichi jɨrɨ atasidama tai ome erreara ũpẽarã
         pae jɨrɨp'edada Jerusalenea teade wãmẽrá. Mãɨ taipa oo p'anɨma ũpẽarãpa Tachi Chiparia
         pia pedeadamẽrá mãɨnepa taipa piarã k'aripa k'ɨ̃ria p'anɨt'a ak'ɨpidai k'orea.+20 Taipa jĩrak'aua oo p'anɨma mãɨ erreara waibɨa jɨrɨp'edada ateeutade mi ãpia pida k'achia
         pedeapidaemaapa. 21 Piarã taipa Tachi Chipari k'ĩrari mãɨnepa ẽpẽrarã k'ĩrari jĩp'a oo k'ɨ̃ria p'anɨma.22 Mãɨ ũpẽarã ume p'anɨ mãramá wãutade abaɨ ũpẽa ãchi ome peedaipɨ. Mãɨ ũpẽapa ewaricha
         taiyá unupisima ũpẽarã minachia k'aripa k'ɨ̃ria bɨt'a. Idiapae mãra minachia k'aripa
         k'ɨ̃ria bɨma mãrapa jĩp'a oodai k'awa bɨ pẽra. 23 Abaɨpa Tito k'orea ne idisidara jarat'ɨ ichi mɨ ome p'ɨrrɨaparit'a mãɨnepa mɨ ome
         mãra t'ãena Tachi Ak'õrepa oo bɨt'a ooparit'a. Abaɨpa waapẽarã ume p'anɨ k'orea ne
         idisidara jarat'ɨ chi ũpẽarãpa peedaadat'a mãɨnepa ãchi k'orea ẽpẽrarãpa Cristo k'orea
         pia pedeapatat'a. 24 Mãɨ ũpẽarã́ unupit'ɨ mãrapa ãchi piarã k'ɨ̃ria p'anɨt'a. Mãɨya ãchia k'awadaipɨ taipa
         mãra k'orea pia jaradada piarã pasit'a. Waapẽarã ũpẽarã pida ara mãɨ jĩra k'awadaipɨ.
         
            
               	8:15 Éxodo 16:18.

               	Taipa piarã k'aripa k'ɨ̃ria p'anɨ. Griego pedeade chi eda waapẽarã k'art'ade nãɨya bɨ bɨma: Mãrapa piarã k'aripa k'ɨ̃ria p'anɨma.

Ũpẽarã Jerusalenepema pae erreara jɨrɨp'edada91 Mãrapa ũpẽarã Jerusalenepema pae erreara jɨrɨp'e p'anɨ k'orea mɨa nãɨ k'art'ade waa
         bɨiwẽa bɨma, 2 mɨa k'awa bɨ pẽra mãrapa k'aripa k'ɨ̃ria p'anɨt'a. Mãɨ k'orea nãma Macedonia tuade
         mɨa ũpẽarã́ mãra k'orea pia pedeaparima. Mɨa ãchiá jarapachima warí ãyo pasiedapema
         mãra Acaya tuadepemarãpa k'aripadai k'orea p'anasit'a. Mãɨya ũrinana pẽra chok'ará
         ũpẽarã Macedonianepemarãpa abarik'a k'aripa k'ɨ̃ria p'anɨma. 3 Mãɨ k'orea mɨa nãɨ ũpẽarã mãramá peeruma mɨa mãra k'orea pia jarada sea paiwẽma, mãɨpari
         mãrapa piarã teadai k'orea p'ananaipɨ. 4 Mãɨya oodaepɨra, chi wãuta Macedonianepemarã ũpẽarã mɨ ome mãramá wãutade, mãrapa
         erreara jɨrɨp'edawẽa p'anɨt'a ununai pasima. Mãɨyara tai k'ĩra p'eradai pasima, k'ɨ̃risia
         p'anɨ pẽra mãrapa piarã jɨrɨp'edai padat'a. Mãɨnepa mãra sida minachia k'ĩra p'eradai
         pasima. 5 Mãɨ k'orea mɨa nãɨ ũpẽarã́ chichupuria idisima mɨ naa mãrá jarade wãnamẽrá mãrapa
         sõpiadepa teadayade adada jõma jɨrɨp'edamẽrá. Mãɨya mɨ cherude mãɨ jõma uru p'ananaipɨ.
         Mãɨpa unupidaipɨ taipa teapadade adawẽa p'anɨ, mãɨpari mãrapa sõpiadepa teasidama.6 Nãɨ k'ɨ̃risiat'ɨ: «Ãpia uurupa ãpia chauipɨ. Waibɨa uurupa waibɨa chauipɨ». 7 Ẽpẽracha teai bɨma ichi sõne k'ɨ̃risia bɨ jĩra. Teaemaa bɨdepa teaiwẽa bɨma, mãɨyawẽpɨra
         teapade a p'anɨ k'orea teaiwẽa bɨma. Chi arapá bɨdepa tea bɨt'a Tachi Ak'õrepa k'ɨ̃ria
         bɨma. 8 Piarã Tachi Ak'õrepa nejõma mãrá minachia p'ue teaipɨ. Mãɨya ewaricha ne ãareaɨne
         mãrapa uru p'ananai p'anɨt'a piarã uru p'ananaipɨ mãɨnepa nejõma pia oodai k'orea.
         9 Tachi Ak'õre pedeade nãɨya bɨ bɨma:«Ichia jedaside chi nenea k'edea waibɨa teasima. Ewaricha ichia jĩp'a ooparima».-10 Tachi Ak'õrepa net'a tau teaparima uudamẽrá. Nek'odai k'orea pida teaparima. Net'a
         tau uudamẽrá minachia tearu jĩra, ichia nejõma minachia mãrá teaipɨ waapẽarã minachia
         k'aripadamẽrá. Mãɨne jĩp'a oo p'anɨnepa nepia chok'ará ununaipɨ chi ne uuda minachia
         chaupari jĩra. 11 Piarã Tachi Ak'õrepa mãrá nejõma minachia teaipɨ waapẽarã sõpiadepa p'ue k'aripadamẽrá.
         Maapae mãrapa tai ome erreara tea peeuta k'orea ũpẽarãpa Tachi Ak'õrea sõpia bɨade
         adaipɨ. 12 Mãrapa erreara teautapa abapuru k'aripawẽma chi ũpẽarã nenea p'anɨpa uru p'ananamẽrá,
         mãɨpari mãɨ k'orea ãchia Tachi Ak'õrea minachia pia bɨade a p'ananaipɨ. 13 Mãrapa k'aripa p'anɨnepa unupi p'anɨma chi pedea pia Cristo k'orea piarã ĩjãa p'anɨt'a.
         Sõpiadepa chi ũpẽarã́ tea p'anɨma mãɨnepa jõmãɨrã k'aripa p'anɨma. Mãɨ k'orea Tachi
         Ak'õrea pia pedeadaipɨ. 14 Tachi Ak'õrepa ichi sõpiadepa mãra minachia k'aripasima ãchi k'aripadamẽrá. Mãɨpuru
         ãchia mãra minachia k'ɨ̃ria p'anɨnepa Tachi Ak'õrea mãra k'orea ɨt'aa chiidi p'ananaipɨ.
         15 Piarã Tachi Ak'õrepa mãɨ teada k'orea tachia Tachi Ak'õrea sõpia bɨade adai p'anɨma.
         Mãɨ teada atepe piipará bɨ pẽra tachia p'ue k'awa jaradawẽma sãmaasã́ bɨt'a.
         
            
               	9:9 Salmo 112:9.

Pablopa ara ichi k'orea ũpẽarã́ k'awapida101 Mɨ Pablopɨ. Cristo k'ɨ̃rianepa mãɨnepa ichi sõpiadepa mɨa mãrá chichupuria idiruma
         mɨ pedea ũrinamẽrá. Waapẽarãpa jara p'anɨma mãra ome bɨde, mɨa wap'ea baparit'a mãra
         ɨtɨai k'orea, maamina mãra ome bɨwẽne wap'eak'ama mãra k'art'adepa ɨtɨai k'orea. 2 Mãɨya jara p'anɨmina mãramá cherude tai k'orea k'achia pedea p'anɨrã mɨa piarã ɨtɨaipɨ.
         Ãchia jara p'anɨma tai nãɨ k'ak'uapa k'ɨ̃ria bɨ jĩra nipada. Mãɨpuru mãra sida ɨtɨaemaapa
         mɨa chichupuria idiruma jĩp'a oodamẽrá. 3 Tai nãɨ k'ak'uade p'anɨma maamina nemietá p'uedai k'orea nãɨ k'ak'uadepa chõo p'anɨwẽma.
         4 Taipa chõonai k'orea uru p'anɨt'a nãɨ ĩjũanepemawẽma, mãɨpari Tachi Ak'õre jua chaareadepa
         taipa jõma nãɨ ĩjũanepema k'ɨ̃risiapataɨ p'uepatama.+5 Jõma k'ɨ̃risia piawẽa be mãɨnepa chi tachi k'ak'ua atepe k'ɨ̃riapataɨ Tachi Ak'õre
         k'orea itu k'awapidak'aɨ, taipa mãɨ seat'a k'awapipatama. Ẽpẽrarãpa ãchi nek'ĩramá
         eda jɨ̃a nɨbɨuta jĩra taipa chi mãɨya k'ɨ̃risia be jĩp'a k'ɨ̃risiapipatama Cristode
         ĩjãanamẽrá. 6 Taipa ũpẽarã k'ɨɨrɨwẽa be ɨtɨadai k'orea p'anɨma. Maamina naa nɨ p'anɨma mãrapa Cristode
         nejõmane ĩjãa p'anɨt'a unupidamẽrá.7 Mãrapa chi ɨ̃rɨpema ak'ɨ p'anɨma. Abaɨpa piarã Cristodé k'ɨ̃risia bɨpɨra, k'awa bai
         bɨma tai sida Cristoderã. 8 Pia jaraideepara, Tachi Ak'õrepa taiyá oopi bɨ k'orea mɨa atepe pedea bɨmina mãɨ k'orea
         k'ĩra p'era bɨwẽma. Tachi Chiparipa taiyá mãɨya oopi bɨma mãrapa pia ĩjãanamẽrá. Ichia
         tai bɨé pasima mãrapa ĩjãapataɨ itu bɨdamẽrá. 9 Mɨa k'ɨ̃riawẽma mãrapa k'ɨ̃risiadait'a mɨ k'art'adepa mãra p'erapi k'ɨ̃ria bɨ. 10 Waapẽarãpa nãɨya jara p'anɨma: «Pablopa k'art'adepa mãrá minachia ɨtɨaparima mãɨnepa
         ne minachia oopiparima. Maamina mãra ome bɨde wap'ea nɨbɨ jĩra bɨma mãɨnepa piawẽa
         pedeapariade apatama». 11 Chi mãɨya jara p'anɨpa k'awadai p'anɨma taipa t'ɨmɨɨpa k'art'adepa minachia ɨtɨa p'anɨ
         jĩra, mãra ome p'anɨne mãɨya ɨtɨadait'a.12 Maamina ¿sãmaasã́ tachi k'ɨ̃ría chi waapẽarã ãchit'u chi piipará beade apataɨrã jĩra
         k'ɨ̃risiadaima? Ara ãchit'u chaapatama, mãɨnepa ara ãchi waapẽarã paara ak'ɨpatama,
         k'ai piipará bɨ k'awadai k'orea. Mãɨya oodadepa, k'ɨ̃risia nea p'anɨt'a unupipatama.
         13 Ara tai k'orea minachia pedeadaiwẽma, mãɨpari Tachi Ak'õrepa taiyá oopi bɨ k'orea
         pia pedeadaipɨ. Ichia oopi bɨt'a oo p'anɨ pẽra tai mãramá chesidama. 14 Tai mãrá naa chi pedea pia Cristo k'orea jarateade wãsidama. Mãɨya baépara idiapae
         mãrá jarateautade Tachi Ak'õrepa peedawẽmá p'ananaiwẽ pasima. 15 Waapẽarãpa oodada k'orea ara tai k'orea pia pedeadak'ama ara taipa oodada jĩra. Mãɨpari
         taipa k'ɨ̃ria p'anɨma mãrapa Cristode pia ĩjãanait'a. Mãɨya taipa mãra tuade p'ue
         pia jarateadaipɨ ara Tachi Ak'õrepa oopi bɨ jĩra. 16 Naapae chi pedea pia Cristo k'orea waapẽarã tuade pida jarateadaipɨ. Maamina waapẽarãpa
         jarateadaadamá wãnaiwẽma waapẽarãpa oodada taipuru oosidade adaemaapa. 17 Tachi Ak'õre pedeade bɨ bɨma: «Abaɨpa ara ichi k'orea pia pedeaipɨra, Tachi Chipari
         k'orea pia pedeai bɨma».-18 Abaɨpa ara ichi k'orea pia jaraipɨra, mãɨ jara bɨwẽma Tachi Chiparipa mãɨ ẽpẽra pia
         unu bɨt'a. Mãɨpari chi Tachi Chiparipa chi ẽpẽra pia bɨade a bɨt'a, mãɨt'u pia unu
         bɨma.
         
            
               	Nãɨ ĩjũanepema k'ɨ̃risiapataɨ. K'ãp'ũra pedeade bɨ bɨma: fortalezas.

               	10:17 Jeremia 9:24.

Jesucristopa peedaɨrã jĩra be111 Mɨ k'ɨ̃risia newẽa bɨ jĩra pedea bɨmina k'ɨ̃ria bɨma mãrapa mɨa pedea bɨ k'orea choadait'a.
         Mɨ chichupuria idiruma mɨa jara bɨ ũrit'ɨ. 2 Tachi Ak'õrepa ak'ɨpi bɨ jĩra mɨa mãra minachia ak'ɨ k'ɨ̃ria bɨma. Ẽpẽrapa ichi k'au
         k'ima tearu jĩra mɨa mãra Cristoa tea k'ɨ̃ria bɨma abapuru ichidirã p'ananamẽrá. Mɨa
         k'ɨ̃ria bɨma mãra ichi pae minachia pia p'ananait'a ãwẽra ɨmɨk'ĩra atua bɨ jĩra. 3 Maamina mɨa wap'ea bɨma waapẽarãpa mãra seadait'a taamapa k'ɨ̃risia k'awaadepa Eva
         seada jĩra.- Mãɨyara mãrapa Cristode piarã sõnepa ĩjãa p'anɨt'a itu bɨdaipɨ. 4 Tai awaraɨ chedapa Jesú k'orea taipa jarateadada awara jaratearude, wa chi Tachi Ak'õre
         Jaore mãrapa jitadada k'orea awara jaratearude mãrapa minachia ĩjãapatama. Ichiaba
         chi pedea pia mãrapa ĩjãanana awara jaratearude minachia ĩjãapatama. 5 Chi mãɨya jarateapataɨrã ¿mãramá Jesucristopa peedaɨrã chi atepe piipará p'anɨane
         a k'ɨ̃risiapatak'ãra? Mɨmá ãchi k'aepẽra mɨ mi ãpia pida ãpia bɨwẽma. 6 Mɨ pedea pia bɨdepa pedeak'amina, piarã pedea minachia k'awa bɨma. Mãɨ piarã pedea
         taipa ne ãareaɨnepa mãrá minachia k'awapisidama.7 Mɨa chi pedea pia Tachi Ak'õre k'orea mãrá pari jarateada pẽra mɨ mãra k'ĩrari ãpia
         jĩra beesima Tachi Ak'õre ome pia p'ananamẽrá. ¿Mãɨyara nemietá oosik'ãra? 8 Waapẽarã ũpẽarãpa erreara mɨá teasidama mãrá p'ue minachia jaratea bamẽrá. 9 Mɨ mãramá baside nejõma uru badawẽmina mãrá idié pasima. Mãɨpari mɨa wẽa bada ũpẽarã
         Macedonianepema chedaadarãpa ãarea teasidama. Mɨa mi ãpia pida mãrá idié pasima mãɨnepa
         idiwẽa baipɨ. 10 Cristo mɨ sõne bɨ pẽra piarã jararuma: Mɨa mãranepema erreara jitawẽa bɨade arude,
         chi waapẽarã k'aepẽra atepe bɨ jĩra jara bɨma. Acaya tuadepemarãpa mi ãpia pida p'ue
         jaraiwẽma mɨa mãɨ k'orea pia pedeaiwẽa bɨt'a. 11 ¿Mɨa k'ãarea mãɨya erreara idiwẽa bɨma? ¿Mãra k'ɨ̃riawẽa bɨ pẽra mãɨya oo bɨk'ãra?
         Tachi Ak'õrepa k'awa bɨma mɨa mãra k'ɨ̃ria bɨt'a.12 Ara mɨchia oopari jĩra oopodoipɨ. Chi tai jĩra oo p'anɨane apataɨrãpa mãɨya pedeapatama
         waapẽarã k'aepẽra atepe p'anɨane a k'ɨ̃risia p'anɨẽra. Maamina mi ãpia pida p'ue jaradaiwẽma
         tai jĩra oo p'anɨt'a. 13 Ãchi Cristopa peedaɨrãwẽma, mãɨpari waapẽarã seapataɨrãpɨ. Seadepa k'ɨ̃risiapipatama
         ãchi Cristopa peedaɨrãpɨ. 14 Jãɨrã k'orea mãrapa k'awa k'ɨ̃risiadawẽa p'anɨwẽma. Tiore sida Tachi Ak'õrepa ɨt'aripa
         peeda ɨnaanepema jĩra cheparima. 15 Mãɨpuru ichi pae pari mimiapataɨrã pida jĩp'a oo p'anɨ jĩra chedaipɨra mãrapa k'ɨ̃risiadawẽa
         p'anɨma sãmaasã́ jãɨya cheuta. Maamina ãchi piudai ewaride ãchia nemietá oodada jĩra
         ɨtɨaipɨ.Pablo minachia mĩa bɨ k'orea arapaada16 Mɨa mãicha jararuma: mi abaɨ pida k'ɨ̃risiaiwẽa bɨma mɨ k'ɨ̃risia newẽa bɨt'a. Maamina
         mãɨya k'ɨ̃risiadaipɨra, mɨ k'ɨ̃risia newẽa bɨ jĩra itu pedeapit'ɨ mɨa pida ara mɨchi
         k'orea ãpia pia pedeai k'orea. 17 Ara mɨ k'orea pia pedea bɨde Tachi Chiparipa mãɨya pedeapiwẽa bɨma, mãɨpari mɨ k'ɨ̃risia
         newẽa bɨ jĩra pedea bɨma. 18 Chok'araɨrãpa ara ãchi k'orea pia pedeapatama nãɨ ĩjũanepemarãpa oopata jĩra. Mãɨpuru
         mɨa pida ara mɨ k'orea pia pedeaipɨ. 19 Mãra chi minachia k'ɨ̃risia pará p'anɨẽra, nãɨ k'ɨ̃risia newẽa bɨpa jaratea bɨt'a
         mãrapa choapatama.+20 Mãra ãchi pae pari mimiapataɨrã jĩra p'aneepiutade, mãra ik'á barik'outade, itu ne
         ãarea oopiutade, mãra k'aepẽra atepe p'anɨane a k'ɨ̃risiautade, mãɨyawẽpɨra mãra k'ĩtarramá
         p'eutade mãrapa itu mãɨya oopipatama. 21 Mɨa jararuma: mɨ mãra t'ãena baside, jãɨrã jĩra baé pasima. Mãramá, mɨ mãɨya jua chaareawẽa
         bada k'orea ¿p'era bai bɨk'ãra?Abaɨ pida ara ichi k'orea p'ue pia pedeaipɨra, mɨa pida ara mɨ k'orea p'ue pia pedeaipɨ.
         Maamina mãɨya pedeai k'ɨ̃risia newẽa bɨ jĩra pedeai bɨma. 22 Ãchi hebreorãane a p'anɨma. ¿Mɨ sida ara abaɨwẽk'ãra? Ãchi israeldepemarãane a p'anɨma.
         ¿Mɨ sida ara abaɨwẽk'ãra? Ãchi Abrahán warrarãane a p'anɨma. ¿Mɨ sida ara abaɨwẽk'ãra?
         23 Ãchi Cristo pae pari mimiapataɨrãane a p'anɨma. Maamina ãchi k'aepẽra mɨa atepe pia
         Cristopa k'ɨ̃ria bɨ ooparima. Mãɨya pedea bɨde k'ɨ̃risia newẽa bɨ jĩra pedea bɨma.
         Piarã ãchi k'aepẽra mɨa Tachi Ak'õrepa oo bɨt'a atepe ooparima. Ãchi k'aepẽra ẽpẽrarãpa
         mɨ bari k'ak'o minachia jok'aesidama. Ãchi k'aepẽra mɨ bari k'ak'o minachia eda jɨ̃a
         nɨbɨpisidama. Bari k'ak'o minachia mɨ piui basima. 24 Bari k'ak'o joesoma judiorãpa mɨ jitasidama. Jitautacha soapa bari k'ak'o 39 p'esidama.
         25 Bari k'ak'o ũpea mɨ jitadak'ari pak'urupa usidama. Bari k'ak'o aba mɨ mawarapa bat'asidama
         peadai k'orea. Bari k'ak'o ũpea mɨ p'usadea wãside p'ãp'orro edá t'aawãsima. Bari
         k'ak'o aba ãst'á mãɨnepa teamasi pida p'usa estaik'a ũu basima.26 Mɨ ode wãrune, to k'achiade nipapachima mãɨnepa nechɨapataɨ mietaarã paraamá nipapachima.
         Ara mɨ ẽpẽrarã judiorã t'ãena mãɨnepa judiorãwẽ t'ãena mɨ nepɨrade basima. Mãɨ p'uuru
         wawaria bede mãɨnepa p'uuru awaraɨde mɨ nepɨrade basima. P'usade pida nepɨrade basima.
         Chi ũpẽarã piarãpemawẽmá pida mɨ nepɨrade basima. 27 Mimia bɨde mɨ minachia mĩapachima. Bari k'ak'o minachia k'ãiwẽa bapachima, jarra bapachima,
         opisia bapachima, nek'owẽa bapachima. K'õresãapa mɨ wɨwɨrrɨa bapachima, mãɨnepa neet'á
         nea bapachima. 28 Mãɨ awara ewaricha jõma ũpẽarã tuachapema k'orea mɨa minachia k'ɨ̃risia baparima.
         29 Aba k'ɨdade beeipɨra, mɨ sida k'ɨdade bee jĩra baparima. Abaɨpa waapẽarã ũpẽa nepɨrade
         baepiipɨra, mɨ mãɨ ẽpẽra ome k'ĩruuparima.30 Ara mɨ k'orea pia pedeaipɨra, mɨ ɨbɨwẽa bɨ k'orea pia pedeaipɨ. 31 Tachi Pajãnepema Chipari Jesú Ak'õrea ewaricha pia pedeadai p'anɨma. Ichia k'awa bɨma
         mɨa sea jarak'ama. 32 Damasco p'uurude baside chi minachia k'awa bɨ Aretapa ichi p'uuru ak'ɨpiparia mɨ jɨrɨpisima
         jitapii k'orea. 33 Maamina ũpẽarãpa mɨ jabara nepalade eda bɨdak'ari maapae chi p'uuru ik'idá jũk'a bɨ
         uriade ɨ̃rɨpa edá jira peesidama. Mãɨya ichi juadepa mĩruwãsima.-
            
               	11:3 Génesi 3:1-13.

               	Nãɨ k'ɨ̃risia newẽa bɨpa. Nãma Pablopa arí ichi k'orea jara k'ɨ̃ria bɨma.

               	11:33 Hecho 9:23-25.

Pablopa pajãne ununa121 Mãicha ara mɨchi k'orea pia pedeaipɨ, mãɨpa waapẽarã k'aripak'amina. Tachi Chiparipa
         mɨá k'ãmok'araa jĩra unupida mãɨnepa k'awapida mɨa jararuma. 2 Mɨa Cristode ĩjãaparí ẽpẽra aba k'awa bɨma.+ Catorce ãyo pa baside Tachi Ak'õrepa mãɨ ũpẽa pajãnea ichi bɨmá ateewãsima.+ Mɨa atua bɨma Tachi Ak'õrepa ichi k'ak'uat'u ateewã basit'a wa abapuru ichi jaoret'a
         ateewã basit'a. Tachi Ak'õrepuru mãɨ k'awa bɨma. 3-4 Maamina mɨa k'awa bɨma Tachi Ak'õrepa mãɨ ũpẽa ichi pajã pia bɨmá ateewã basit'a.
         Mãma mãɨ ũpẽapa ũrisima pedea pia bɨt'a tachia p'ue k'awa jaradawẽa mãɨnepa nãɨ ĩjũane
         p'ue jaradak'á p'anɨt'a. Piarã mɨa atua bɨma Tachi Ak'õrepa ichi k'ak'uat'u ateewã
         basit'a wa abapuru ichi jaoret'a ateewã basit'a. Tachi Ak'õrepuru mãɨ k'awa bɨma.
         5 Mãɨ ũpẽa k'orea mɨa pia pedearuma, maamina ara mɨchi k'orea pia pedeaiwẽma. Abapuru
         mɨ ɨbɨwẽa bɨ k'orea pia pedeaipɨ. 6 Piarã ara mɨchi k'orea pia pedea k'ɨ̃ria bɨpara mɨ k'ɨ̃risia newẽa bɨ jĩra pedeaé
         pasima, chi piarã pedea pedeai pasi pẽra. Maamina mɨa mãɨya pedeawẽma mi ãpia pida
         mɨ pia bɨt'a k'ɨ̃risiapidaemaapa. Mãɨpari mɨa k'ɨ̃ria bɨma mãrapa mɨ k'orea arí k'ɨ̃risiadait'a
         mɨa oo bɨt'a unu p'anɨ pẽra mãɨnepa mɨa jaratea bɨt'a ũri p'anɨ pẽra.7 Tachi Ak'õrepa mɨá pajãne unupida minachia atepe piipará basima. Maamina ara mɨchi
         k'orea minachia pia k'ɨ̃risiapiemaapa mɨ p'uapisima, ɨɨrɨpa su nɨbɨ jĩra. Tiorepa
         peedapa mãɨya ooparima. 8 Mɨa bari k'ak'o ũpea Tachi Chiparia chichupuria idisima mãɨ p'ua jõpimẽrá. 9 Maamina ichia jarasima: «Mɨ sõpiadepa pɨ k'aripaipɨ jõma choa bamẽrá. Pɨ ɨbɨwẽa bɨde,
         mɨ jua chaarea atepe ɨbɨa baparima». Mɨ ɨbɨwẽa bɨde Cristo chaarea bapari pẽra mɨ
         ɨbɨwẽa bɨ k'orea arapaadepa pia pedeaipɨ. 10 Cristo k'orea minachia mĩa bɨde, ɨbɨwẽa bɨde, nenea bɨde, ẽpẽrarãpa k'achia pedea
         p'anɨne mãɨnepa piawẽa oodai k'orea ẽp'ẽ p'anɨne mɨ arapá bɨma. Piarã mɨ ɨbɨwẽa bɨde
         Cristodepa chaarea bɨma.Corintodepema ũpẽarã Pablopa k'ɨ̃risia bada11 Mɨ k'ɨ̃risia newẽa bɨ jĩra ara mɨchi k'orea pia pedea bɨma, maamina mãrapuru mɨ mãɨya
         pedeapisidama. Mãrapa mɨ k'orea pia pedeadai p'anɨmina pia pedeadawẽa p'anɨma. K'ɨ̃risia
         p'anɨma jãɨrã Jesucristopa peedaɨrã apataɨrã chi atepe p'anɨt'a. Mɨ chi atepewẽmina
         ãchi k'aepẽra k'aepea bɨwẽma. 12 Mɨ mãra t'ãena baside jõma oosima, Jesucristopa peedaɨrãpa oopata jĩra. Ãarea choa
         basima mãɨnepa ẽpẽerãpa ne p'ue oodak'apɨ́ waibɨa be oopachima. 13 ¿Mɨa k'ãrenepa mãra piawẽa oosima p'uuru awaraɨdepema ũpẽarã k'aepẽra? ¿Abapuru mɨa
         mãra juadepema ne idiwẽ pẽra mãɨya k'ɨ̃risia p'anɨk'ãra? Mãɨya bɨpɨra ¡mãɨ piawẽa
         ooda mɨ chupuria k'ɨ̃risia atuat'ɨ!14 Mɨ mãramá wãi k'orea bɨma. Nãɨpa bari k'ak'o ũpea paipɨ. Maamina mɨa idiwẽma mãrapa
         k'aripadamẽrá. Mãrapa uru be jɨrɨ bɨwẽma, mãɨpari mãrat'u k'ɨ̃ria bɨma. Warra chak'erãpa
         ne yaadak'ama ãchi ak'õrea mãɨnepa naea ne teadai k'orea, mãɨpari chi ak'õrerãpa ne
         yaapatama ãchi warrarã́ teadai k'orea. 15 Ara mɨ mãɨnepa jõma mɨa uru bɨt'a arapá teaipɨ mãra k'aripai k'orea. Mɨ ãpia k'ɨ̃ria
         p'anɨmina, mɨa mãra atepe k'ɨ̃riapodoipɨ.16 Mãrapa k'awa p'anɨma mɨa mãra erreara mi ãpia pida idié pasit'a. Maamina chi jarautamá
         mɨ k'ɨ̃risia k'awaadepa mãra seasit'a erreara jitai k'orea. 17 Mɨa ũpẽarã peeside ¿ãchidepa mãra seasidak'ãra erreara jitai k'orea? 18 Mɨa Titoa chichupuria idisima mãra ak'ɨde wãmẽrá. Waapẽarã ũpẽa sida ichi ome peesima.
         Ãchi wãsidaɨde ¿Titopa mãra seasik'ãra erreara jitai k'orea? ¿Taipa abarik'a k'ɨ̃risia
         uru p'ananaé pasik'ãra? ¿Ara mãɨ jĩra nipadaé pasik'ãra?19 ¿Mãramá taipa mãɨya jara p'anɨk'ãra tai k'orea piawẽa k'ɨ̃risiapidaemaapa? Mãɨyawẽma.
         Ũpẽarã, tai Cristoderã pẽra Tachi Ak'õre k'ĩrari jõma mãɨ jara p'anɨma mãrapa pia
         ĩjãanamẽrá. 20 Mɨa wap'ea bɨma mãramá wãk'ari mãra unuiwẽma mɨa k'ɨ̃ria bɨ jĩra. ¡Mãɨnepa mãrapa
         mɨ ununaiwẽma mãrapa k'ɨ̃ria p'anɨ jĩra, mãra ɨtɨai bɨdeepuru! Piarã mɨa wap'ea bɨma
         mãramá wãrune, unuipɨ mãra k'ĩruu pedea p'anɨt'a, waapẽarãpa ne uru be k'orea piawẽa
         p'anɨt'a, k'ĩruu p'anɨt'a, ara machi pia p'ananai k'orea jɨrɨ p'anɨt'a, waapẽarã k'orea
         k'achia pedea p'anɨt'a, waapẽarã k'orea sea jara p'anɨt'a, chi atepe bɨ jĩra k'ɨ̃risia
         p'anɨt'a mãɨnepa k'ĩruupik'a para p'anɨt'a. 21 Mɨa wap'ea bɨma mãramá mãicha cherude Tachi Ak'õrepa mɨ mãra k'orea k'ĩra p'erapiit'a.
         Mãɨne chok'ará mãrapa naena nemietá oo p'anana wapida oo p'anɨ pẽra mɨ jẽaipɨ. Mãrapa
         chi Tachi Ak'õremá piawẽa oopataɨ, awaraɨ ome k'ãipataɨ mãɨnepa waapẽarã taade ne
         k'ĩra p'era oopataɨ wapida mãɨ itu bɨdawẽa p'anɨ pẽra jẽaipɨ.
         
            
               	Pablopa ara ichi k'orea mãɨya jara bɨma. Maamina mẽra jara bɨma ẽpẽrarã́ k'ɨ̃risiapidaemaapa
                     ichi chi atepe bɨade a jara bɨt'a.

               	Pajãnea ichi bɨmá. Griego pedeade nãɨya bɨ bɨma: chi pajã ũpea bɨdea. Chi judiorãmá mãɨ jara bɨma: «Tachi Ak'õre bɨmá».

Pablopa nãɨ k'art'ade k'aadea bɨda131 Tachi Ak'õre pedeade nãɨya jara bɨma: «Nepɨracha ak'ɨutade ẽpẽra ume wa ũpea arí p'ananai
         p'anɨma. Mãɨne ichi nepɨra k'orea mãɨ ume wa ũpea p'anɨrãpa abarik'a jaradaipɨra,
         k'awadaipɨ piarã mãɨya basit'a».- Nãɨpa bari k'ak'o ũpea mɨ mãramá wãru pẽra ɨtɨaipɨ Tachi Ak'õre pedeade jara bɨ jĩra.
         2 Bari k'ak'o ume mãramá wãside mɨa nemietá oo berã́ jarasima waa oopidaemaapa. Mãɨya
         oodaepɨra, mãicha cherude mɨa ãchi k'ĩra chupuriawẽane asima. Mãɨnepa ara nãɨena mɨ
         mãra ome bɨwẽmina abarik'a jararuma: nemietá oo berãpa itu bɨdaepɨra, mɨ mãicha wãrune
         ãchi k'ĩra chupuriaiwẽma. 3 Mãrapa Cristo piarã mɨnepa pedea bɨt'a k'awa k'ɨ̃ria p'anɨẽra mɨa mãɨya unupiipɨ.
         Cristopa ara ichi ɨbɨwẽa bɨt'a mãrá unupik'ama, mãɨpari chaarea bɨ unupi bɨma. 4 Ichi ɨbɨwẽa bɨ jĩra k'urusude barijira bɨdaadamina Tachi Ak'õre chaareadepa chok'ae
         bɨma. Tai sida ɨbɨwẽa p'anɨma ichi ɨbɨwẽa bada jĩra, maamina ichi ome tai Tachi Ak'õre
         chaareadepa p'ananait'a mãrá unupidaipɨ.5 Ara machicha minachia k'ɨ̃risiat'ɨ piarã Jesude ĩjãa p'anɨt'a k'awadai k'orea. Ara
         machicha minachia ak'ɨt'ɨ jĩp'a nipapata k'awadai k'orea. ¿Mãrapa atua p'anɨk'ãra
         Jesucristo mãra sõne bɨ? Mãra sõne bɨwẽpɨra ichidirãwẽma. 6 Maamina mãra sõne bɨ k'awasidara mɨa k'ɨ̃risia bɨma mãrapa k'awadait'a tai piarã Jesucristopa
         peedaɨrã. 7 Taipa Tachi Ak'õrea idi p'anɨma mãrá nemietá oopidaemaapa. Maamina mãɨya idi p'anɨwẽma
         ak'ɨpidai k'orea tai Jesucristopa peedaɨrãt'a. Mãɨpari idi p'anɨma mãrapa jõma pia
         oodamẽrá, tai Jesucristopa peedaɨrãt'a k'ɨ̃risiadawẽa p'anɨmina. 8 Taipa chi piarã pedea p'ue k'ĩra awara oodaiwẽma, mãɨpari piarã pedea jõma oodai p'anɨma.
         9 Mãrapa minachia ĩjãa p'anɨpɨra tai ɨbɨwẽa p'anɨmina arapá p'anɨma. Mãɨ awara taipa
         Tachi Ak'õrea ɨt'aa chiidi p'anɨma mãrapa jĩp'a oo p'ananamẽrá. 10 Mãɨ k'orea mãramá wãi naena mɨa nãɨ k'art'a tea peeipɨ. Mãrapa mãɨne bɨda ĩjãasidara
         mãramá cherude mɨa ɨtɨaiwẽma. Piarã Tachi Chiparipa mɨ chaareapié pasima mãra piawẽa
         p'ananamẽrá, mãɨpari mɨ bɨsima mãrapa pia ĩjãanamẽrá.11 Ũpẽarã, k'aadea mɨa nãɨya bɨruma: arapá p'anat'ɨ, mãicha jĩp'a oo p'anayá jɨrɨt'ɨ,
         mɨa jara bɨt'a oo p'anat'ɨ, abarik'a k'ɨ̃risia uru p'anat'ɨ mãɨnepa ne k'ɨ̃risiawẽa
         p'anat'ɨ. Mãɨya chi Tachi Ak'õre tachiá k'ɨ̃riapiparí mãɨnepa ne k'ɨ̃risiawẽa bapiparí
         mãra ome baipɨ. 12 Piarã k'ɨ̃rianepa waapẽarã́ pia p'anapade at'ɨ.+13 Jõma nãmapema ũpẽarãpa k'ɨ̃ria p'anɨma mãra pia tuananait'a.14 Mɨa k'ɨ̃ria bɨma Tachi Chipari Jesucristopa ichi sõpiadepa mãra k'aripa bait'a, Tachi
         Ak'õrepa minachia k'ɨ̃ria bait'a mãɨnepa ewaricha Tachi Ak'õre Jaorepa ará pia uru
         bait'a.
         
            
               	13:1 Deuteronomio 19:15.

               	Piarã k'ɨ̃rianepa. Griego pedeade nãɨya bɨ bɨma: uitarra sõt'ɨ.

Nãɨ k'art'ade Pablopa naa bɨda11 Mɨ Pablopɨ, Jesucristopa peedapɨ.+ Ẽpẽrarãpa mɨ jɨrɨ atadaé pasima Jesucristopa peeda bamẽrá. Mãɨpari Jesucristopa mãɨnepa
         ichi Ak'õrepa, ichi piu bada chok'ae p'irabaripidapa mɨ mãɨya bɨsidama. 2 Mɨa nãɨ k'art'a bɨruma ũpẽarã Galacia tuadepemarã pae. Jõma ũpẽarã mɨ ome p'anɨrãpa
         k'ɨ̃ria p'anɨma, 3 Tachi Pajãnepema Ak'õrepa mãɨnepa Tachi Chipari Jesucristo ãchi sõpiadepa mãra k'aripa
         p'ananait'a ne k'ɨ̃risiawẽa p'ananamẽrá. 4 Chi mãɨ Jesucristopa ara ichi tachi nemietá k'orea itu peapisima nãɨ ewari mietaadepema
         k'aripai k'orea. Mãɨya oosima Tachi Pajãnepema Ak'õrepa k'ɨ̃riana pẽra. 5 Ewaricha ichiá pia pedeadai p'anɨma. Mãɨya beese.+Pedea pia Cristo k'orea abapuru bɨma6 Mɨa k'awa k'ɨ̃risiawẽma sãmaasã́ mãrapa ɨ̃apachia Tachi Ak'õre jãɨya itu bɨsidat'a.
         Ichia mãra t'ɨ̃sima Cristo sõpiadepa k'aripai k'orea, maamina mãrapa chi eda waapẽarãpa
         pedea pia jĩra jara p'anɨt'a minachia ũri p'anɨma. 7 Piarã chi pedea pia waa awara newẽma. Maamina chi eda waapẽarãpa mãrá piawẽa k'ɨ̃risiapipatama
         pedea pia Cristo k'orea piawẽa jaratea p'anɨ pẽra. 8 Parituapa pedea pia Cristo k'orea taipa mãrá jarateadada awara jarateaipɨra, Tachi
         Ak'õrepa ichi ewaricha ɨtɨaipɨ; taipa wa Tachi Ak'õrepa ɨt'aripa peeda pida awara
         jarateadaipɨra, tai sida Tachi Ak'õrepa ewaricha ɨtɨaipɨ. 9 Taipa naa jaradada mɨa mãicha jararuma: mãrapa pedea pia Cristo k'orea ĩjãanana abaɨpa
         mãɨ awara jarateaipɨra, Tachi Ak'õrepa ichi jõpiipɨ.10 Mãɨya jara bɨdepa mɨa jɨrɨwẽa bɨma ẽpẽrarãpa mɨ pia ununait'a, mãɨpari k'ɨ̃ria bɨma
         Tachi Ak'õrepuru mɨ pia unuit'a. Cristode ĩjãai naena mɨa jɨrɨ bapachima ẽpẽrarãpa
         mɨ pia ununait'a. Wapida mãɨya oo bɨpara, mɨ Cristo pae pari mimiaparí paiwẽ pasima.Jesucristopa Pablo t'ɨ̃na11 Ũpẽarã, k'awat'ɨ pedea pia Cristo k'orea mɨa mãrá jarateada ẽpẽra k'ɨ̃risiadepemawẽma.
         12 Mãɨ pedea mɨa mi ãpia pida ẽpẽranepa k'awaé pasima. Mi ãpia pida ẽpẽrapa mɨá jarateaé
         pasima. Mãɨpari Jesucristopa mɨá k'awapisima. 13 Mãrapa ũrisidama mɨ sãmaasã́ nipasit'a judiorãpa jarateapataɨ jõma oo baside. K'awa
         p'anɨma mɨa Tachi Ak'õreneerã ẽpẽrarã minachia piawẽa oopachit'a. Jõma jõpi k'ɨ̃ria
         basima. 14 Judiorãpa jarateapataɨ mɨa atepe k'awaru pasima mɨ aɨk'aɨrã k'aepẽra, tai chõarãenapemarãpa
         oopataɨ minachia oopachideepuru. 15 Maamina mɨ t'õi naena Tachi Ak'õrepa mɨ jɨrɨ atasima, mãɨnepa ichi piadepa mɨ t'ɨ̃sima
         ichi pae pari mimiaparí bamẽrá. Ichia k'ɨ̃risiada jĩra, 16 ichi Warra mɨá k'awapisima judiorãwẽa ichi k'orea jaramẽrá. Mãɨne mɨa abaɨmá pida
         idié pasima sãmaasã́ ooi bɨ k'awai k'orea. 17 Mãɨnepa chi mɨ naa Jesucristopa peedaɨrã́ Jerusalenea idide wãé pasima. Mãɨpari mɨ
         Arabia tuadea wãsima. Mãɨya nak'ari Damasco p'uurudea jĩitea wãsima.18 Ãyo ũpea pak'ari mɨ Jerusalenea wãsima Pedro k'awai k'orea. Mãma ewari k'ak'o quince
         ichi ome basima. 19 Pedro awara Jesucristopa peedaɨrãnepema abapuru Tachi Chipari ũpẽa Santiago unusima.+ Waapẽarã mɨa unué pasima. 20 Tachi Ak'õre k'ĩrari mɨa mãrá jararuma: mɨa mɨ k'orea bɨrut'a seawẽma. 21 Jerusalenea wãk'ari mɨ Siria tuadea mãɨnepa Cilicia tuadea wãsima. 22 Cristode ĩjãa be Judea tuadepemarãpa mɨ ununak'a pasima. 23 Ãchia abapuru ũripachidama ũpẽarãpa nãɨya jara p'anɨt'a: «Chi tachi piawẽa ooi k'orea
         ẽp'ẽ badapa, idiapae jaratea nima, jõmãɨrãpa Cristode ĩjãanamẽrá. Naena mãɨ ichia
         jõpi k'ɨ̃ria basima». 24 Mãɨpuru mɨ k'orea ãchia Tachi Ak'õrea pia pedeasidama.
         
            
               	Jesucristopa peedapɨ. K'ãp'ũra pedeade bɨ bɨma: apóstol. Mãɨ griego pedeade jara k'ɨ̃ria bɨma «peeda».

               	Mãɨya beese. K'ãp'ũra pedeade bɨ bɨma: amén.

               	Santiago ichiaba «Jacobo» apatama.

Jesucristopa peedaɨrãpa Pabloa pia pedeadada21 Catorce ãyo pak'ari mɨ Bernabé ome mãicha Jerusalenea wãsima. Tito sida wãsima. 2 Mɨ wãsima Tachi Ak'õrepa k'awapida pẽra mãmá wãi bɨt'a. Mãma bɨde mɨa abapuru ũpẽarã
         chi atepe k'awapataɨrã́ jarasima chi pedea pia Cristo k'orea mɨa judiorãwẽmá sãmaasã́
         jaratea bɨt'a. Mãɨya oosima mɨa oo bɨt'a ãchia pia unu p'anɨ k'awai k'orea.+3 Mãɨne Tito mɨ ome bɨ judiowẽmina, ãchia jaradaé pasima ichi k'ak'ua tauchaai basit'a.
         4 Mãɨnepema pedeasidama chi eda waapẽarã ũpẽarã piarãwẽpa jarapachida pẽra. Mãɨrã ũpẽarã
         jĩra p'ananapa ak'ɨ p'anapachidama tachi chi Moisepa bɨdadepema ãyá wãsida k'awa.
         Jesucristode ĩjãanai k'aepẽra, chi Moisepa bɨdat'a mãicha oopi k'ɨ̃ria p'anasidama,
         chi mãɨ bɨda pae pari mimiapataɨrã jĩra p'anasi pẽra. 5 Maamina ãchia jaradada taipa mi ãpia pida ĩjãanaé pasima, mãrapa pedea pia Cristo
         k'orea chi piarãt'a ewaricha uru p'ananamẽrá.+6-7 Chi atepe k'awa p'anɨane apataɨ ũpẽarãpa k'ɨ̃risia awara jaradaé pasima mɨa jarateamẽrá.
         Mãɨpari k'awasidama Tachi Ak'õrepa mɨ peesit'a, chi pedea pia Cristo k'orea judiorãwẽmá
         jarateamẽrá Pedro judiorãmá peeda jĩra. (Ãchi chi atepe k'awa p'anɨane apatamina mɨa
         mãɨ minachia k'ɨ̃risiak'ama, Tachi Ak'õrepa tachi k'ĩra awara unuk'a pẽra). 8 Piarã Tachi Ak'õrepa Pedro ichia peeda bɨsima, judiorãmá jarateamẽrá. Ara mãɨ Tachi
         Ak'õrepa mɨ ichi peeda bɨsima judiorãwẽmá jarateamẽrá. 9 Ũpẽarã chi atepe k'awa p'anɨrã Santiagopa,+ Pedropa+ mãɨnepa Juanpa k'awasidama Tachi Ak'õrepa ichi sõpiadepa piarã mɨ judiorãwẽmá peesit'a.
         Mãɨne ãchi mɨ ome mãɨnepa Bernabé ome arapá jua jitasidama k'awapidai k'orea abarik'a
         k'ɨ̃risia uru p'anɨt'a. Ãchia jarasidama taipa judiorãwẽmá jaratea p'ananait'a, mãɨnepa
         ãchia judiorãmá jaratea p'ananait'a. 10 Abapuru taiyá jarasidama ũpẽarã nenea k'ede k'aripadamẽrá. Mãɨ mɨmá minachia pia basima
         mãɨya oo k'ɨ̃ria bada pẽra.Pablopa Pedro ɨtɨada11 Ewariaba Pedro Antioquía p'uurudea ũpẽarã ak'ɨde wãsima. Mãma jõmãɨrã ũpẽarã k'ĩrari
         mɨa ichi ɨtɨasima, ichia piarã piawẽa ooda pẽra. 12 Nãɨya piawẽa oosima: chi eda waapẽarã ũpẽarã judiorã Santiago bɨmãɨpa Antioquía p'uurudea
         wãsidama. Ãchi chedai naena Pedro ũpẽarã judiorãwẽ ome nek'opachima, maamina mãɨ ũpẽarã
         judiorã chedak'ari ichi waa ũpẽarã judiorãwẽ ome nek'oé pasima. Mãɨpari awara beesima.
         Wap'easima chi jarapachidapa chi judiorãwẽ k'ak'ua tauchaadai p'anɨane a p'anana k'orea.+13 Mãɨne waapẽarã ũpẽarã judiorã pida chi judiorãwẽ itu bɨsidama Pedropa piarãwẽenepa
         oo bɨ jĩra. Mãɨya oo p'anɨ pẽra Bernabé pida ara mãɨya piawẽa oosima. 14 Maamina mɨa unusima ãchi piarã chi pedea pia Cristo k'orea jara bɨ jĩra nipadawẽa
         p'anasit'a. Mãɨpuru mɨa Pedro jõmãɨrã ũpẽarã k'ĩrari nãɨya ɨtɨasima: «Pɨ judiomina,
         judio jĩra bak'ama. Mãɨpari judiowẽ jĩra baparima. Mãɨ ¿k'ãre k'orea judiorãpa oopataɨ,
         pɨa ũpẽarã judiorãwẽa oopi bɨma?»15 Judiorãwẽpa Moisepa bɨda nea p'anɨ pẽra tachi judiorãpa ãchi nemietá oopataɨrãne apatama.
         Tachi t'õnaananepa judiorã pẽra mãɨ Moisepa bɨda uru p'anɨma. 16 Maamina tachia k'awa p'anɨma Tachi Ak'õrepa ẽpẽra aba pida bɨwẽma chi jĩp'a be paara,
         mãɨ Moisepa bɨda oo bɨ pẽra. Mãɨpari Jesucristopa mãɨ bɨda jĩra jõma ooda k'orea,
         Tachi Ak'õrepa tachi bɨparima chi jĩp'a be paara. Mãɨpuru tachia pida Jesucristode
         ĩjãasidama, mãɨnepa Jesucristode ĩjãa bɨ k'orea mãɨya chi jĩp'a be paara p'anapatama,
         Ichia mãɨ bɨda jĩra jõma ooda k'orea. Piarã Moisepa bɨda oo p'anɨnepa Tachi Ak'õrepa
         tachi bɨk'ama chi jĩp'a be paara.-17 Tachia jɨrɨsidama Cristodepa Tachi Ak'õrepa tachi chi jĩp'a be paara bɨmẽrá. Mãɨpuru
         waapẽarãmá, tachi nemietá oopataɨrãpɨ, chi Moisepa bɨda amaanana pẽra. Mãɨyara ¿Cristopa
         tachiá nemietá oopi bɨk'ãra? ¡Mãɨyawẽma! 18 Mɨa Moisepa bɨda itu bɨk'ari, ya mãicha ĩjãa baipɨra, mɨt'u nepɨrade beeipɨ mãɨ bɨda
         itu bɨsi pẽra. 19 Naena mɨ Moisepa bɨdadepa basima. Maamina mãɨ Moisepa bɨdadepema mɨ piusima. Mãɨya
         mɨ Tachi Ak'õre pae chok'ae beesima. 20 Mɨ Cristo ome ará k'urusude barijira bɨsidama. Mãɨpuru ara mɨnepa bɨwẽma, mãɨpari
         Cristot'a mɨ sõne bɨma. Nãɨ k'ak'uade chok'ae bɨmisa, mɨ Tachi Ak'õre Warra Jesudepa
         baipɨ. Ara mãɨ Jesupa ichi Ak'õrepa oopi bɨt'a oopachi pẽra, mɨ k'ɨ̃riasima mãɨnepa
         mɨ k'orea ara ichi itu peapisima. 21 Tachi Ak'õrepa ichi sõpiadepa oodat'a mɨa itu bɨwẽma. Moisepa bɨda oo p'anɨnepa chi
         jĩp'a be paara p'ananaipara, Cristo pari piui pasima.
         
            
               	Mãɨya oosima mɨa oo bɨt'a ãchia pia unu p'anɨ k'awai k'orea. Griego pedeade nãɨya bɨ bɨma: Mãɨya oosima, mɨ p'ira badat'a wa p'irai padat'a, mãɨya pari beepiemaapa.

               	Pablopa jara k'ɨ̃ria bɨma Tachi Ak'õrene ĩjãaparí pai k'orea tachi k'ak'ua tauchaaiwẽa
                     bɨma, chi judiorãpa oopata jĩra.

               	Santiagopa. Griego pedeade nãɨya bɨ bɨma: Jacobo.

               	Pedropa. Griego pedeade nãɨya bɨ bɨma: Cep'a.

               	Pedro k'orea naena k'achia pedeadada pẽra, mãicha k'achia pedeadai k'ɨ̃risiasima.
                     Hecho 11:1-18.

               	2:16 Salmo 143:2.

Jesucristode ĩjãa p'anɨnepa Tachi Ak'õre Jaore jitapatama31 Ũpẽarã Galacia tuadepemarã, ¡mãra k'ɨ̃risia newẽa p'anɨrãpɨ! ¿K'aipa mãra seasima
         chi piarã pedea itu bɨdamẽrá? Taipa mãrá jõma chi Jesucristo k'urusude piu bada k'orea
         pia jarateapachidama. 2 Mɨa nãɨ mãrá idiruma: Tachi Ak'õre Jaore jitasidaɨde, ¿mãrapa Moisepa bɨda oo p'anasidak'ãra?
         Wa ¿chi pedea Jesú k'orea ũrinak'ari ĩjãasidak'ãra? 3 ¡Mãra piarã k'ɨ̃risia newẽa p'anɨrãpɨ! Cristode ĩjãasidaɨde naa Tachi Ak'õre Jaoredepa
         pia nipasidama. ¿Naapae ara machia oo p'anɨnepa chi jĩp'a berã paara nipadaik'ãra?+4 ¿Mãra Cristo k'orea pari mĩasidak'ãra? ¡Mɨmá mãra pari minachia mĩanaé pasima! 5 Tachi Ak'õrepa ichi Jaore mãrá teasi awara, ẽpẽerãpa ne p'ue oodak'apɨ́ mãra t'ãena
         oo bɨma. ¿Chi Moisepa bɨda oo p'anana k'orea mãɨya oo bɨk'ãra? ¿Mãɨya oowẽk'ãra chi
         pedea pia Cristo k'orea ũrinak'ari ĩjãasida pẽra?6 Abrahán k'orea k'ɨ̃risiat'ɨ. «Abrahanpa Tachi Ak'õrene ĩjãasima. Mãɨ k'orea Tachi
         Ak'õrepa ichi jĩp'a unusima».+7 Mãɨpa k'awadai p'anɨma chi piarã Tachi Ak'õrene ĩjãa berãt'a Abrahán warrarãpɨ. 8 Chõarãena Tachi Ak'õre pedeade bɨ bɨma judiorãwẽpa Tachi Ak'õrene ĩjãasidara ichia
         ãchi ichidí jĩp'a berã paara bɨi pasit'a. Mãɨ k'orea chõarãena Tachi Ak'õrepa Abrahaná
         chi pedea pia pedeasima. Ichia nãɨya jarasima: «Pɨdepa mɨa nãɨ ĩjũane be p'uuru jõma
         k'aripaipɨ».-9 Mãɨpuru chi Abrahanpa ĩjãana jĩra ĩjãa berã Tachi Ak'õrepa jõma k'aripaipɨ Abrahán
         k'aripada jĩra.10 Moisepa bɨda oo p'anɨnepa chi Tachi Ak'õrené jĩp'a berã paara p'aneenai k'ɨ̃risia
         berã nepɨra pará p'anɨane a bɨma. Mãɨ Moisepa bɨdade nãɨya bɨ bɨma: «Nãɨ Moisepa bɨda
         jõma oowẽa be Tachi Ak'õrepa nepɨra pará p'anɨane aipɨ».-11 Piarã tachia pia k'awa p'anɨma Moisepa bɨda oo bɨdepa Tachi Ak'õrepa mi ãpia pida
         chi ichidirã jĩp'a berã paara bɨit'a. Tachi Ak'õre pedeade nãɨya bɨ bɨma: «Chi jĩp'a
         bɨt'a, Tachi Ak'õrene ĩjãa bɨdepa chok'ae baipɨ».-12 Maamina chi Tachi Ak'õrene ĩjãa bɨt'a chi Moisepa bɨda oo bɨ k'aepẽra k'ĩra awara
         bɨma. Mãɨpari ichi k'orea nãɨya bɨ bɨma: «Ẽpẽrapa nãɨ Moisepa bɨdade jara bɨt'a oo
         baipɨra, mãɨ chok'ae baipɨ».-13 Moisepa bɨ bada jĩra oo p'anɨwẽ pẽra, nepɨra pará p'anɨane aima. Mãɨnepema Jesucristopa
         tachi k'aripasima. Ichit'a Tachi Ak'õrepa tachi k'ak'ua k'orea nepɨra paraapisima.
         Moisepa bɨdade nãɨya bɨ bɨma: «Chi pak'urude jira bɨdada, Tachi Ak'õrepa mãɨ nepɨra
         pará bɨade aipɨ».+14 Mãɨyasima Tachi Ak'õrepa Jesucristodepa judiorãwẽ sida k'aripamẽrá ichia naena Abrahaná
         k'aripayade ada jĩra.- Tachia Jesucristode ĩjãa p'anɨ pẽra Tachi Ak'õrepa ichi Jaore teai jarada jitasidama.Tachi Ak'õre Abrahán ome pedea auda15 Ũpẽarã, mɨa ne jara bɨdepa pedearuma: ẽpẽrapa waapẽarã ome pedea auda k'art'ade bɨk'ari
         ichi t'ɨ̃ mãɨ k'art'ade bɨsira, mi ãpia pida mãɨ pedea bɨda p'ue ãyá bɨdaiwẽma, mãɨnepa
         k'ɨ̃risia awara p'ue eda bɨdaiwẽma. 16 Ara mãɨ jĩra Tachi Ak'õrepa Abrahaná, mãɨnepa chi ichidepa unui bɨa jarasima ichia
         jõmãɨrã k'aripait'a.- Tachi Ak'õre pedeade bɨwẽa bɨma «Abrahanepa unui ẽpẽrarã» chok'ará ẽpẽrarã jara bɨ
         jĩra. Mãɨpari bɨ bɨma Tachi Ak'õrepa chi Abrahanepa unui bɨa mãɨya jarasit'a abapuru
         pedea bɨ pẽra. Mãɨ Cristopɨ. 17 Mɨa nãɨya jara bɨma: Tachi Ak'õre Abrahán ome pedea ausima.+ 430 ãyo wãyá pak'ari Moisea ichia bɨda bɨpisima. Maamina chi ichi Abrahán ome naa
         pedea auda, mãɨ Moisepa bɨda ãyá bɨé pasima. Ãyá bɨdapara ichia k'aripayade ada ooiwẽ
         pasima. 18 Moisepa bɨda oo p'anɨ k'orea ichia tachi k'aripaipɨra, ichia k'aripayade ada jĩra
         k'aripawẽma. Maamina Tachi Ak'õrepa Abrahán k'aripayade ada pẽra ichi sõpiadepa k'aripasima.19 Mãɨyara ¿Tachi Ak'õrepa k'ãre k'orea Moisepa bɨda ichiá bɨpisima? Mãɨya oosima ẽpẽrarãpa
         nemietá oopataɨ k'awadamẽrá. Ẽpẽrarã mãɨ Moisepa bɨdadepa p'anasidama aba Abrahanepa
         unui bada cherudea, ichidepa Tachi Ak'õrepa k'aripayade ada pẽra. Tachi Ak'õrepa mãɨ
         Moisepa bɨda Ichia ɨt'aripa peedaɨrãnepa teasima. Mãɨ teak'ari Moisepa ẽpẽrarã́ teasima.
         20 Maamina Tachi Ak'õrepa Abrahaná k'aripayade aside aba pida mãɨ pedea jarade peé pasima,
         mãɨpari ara ichiapuru Abrahaná mãɨya jarasima.21 Mãɨya bɨpɨra Tachi Ak'õrepa ichi pedea bɨda Moisea bɨpiside ¿ichi Abrahán ome pedea
         auda itu bɨsik'ãra? ¡Mãɨyawẽma! Moisepa bɨdadepa tachi p'ue chok'ae p'ananaipara,
         abapuru mãɨ bɨda oo p'anɨnepa Tachi Ak'õrepa tachi chi jĩp'a berã paara bɨi pasima.
         22 Maamina Tachi Ak'õre pedeade bɨ bɨma nemietaapa jõmãɨrã eda serra uru bɨt'a. Mãɨya
         Jesucristopa ichi Ak'õrepa jarada oosi pẽra, chi ichide ĩjãautapa mãɨ Tachi Ak'õrepa
         teai jarada jitadaima.23 Cristode ĩjãanai naena tachi Moisepa bɨda juade p'anasidama. Mãɨnepema p'ue awara
         wãnaé pasima aba Tachi Ak'õrepa Cristo k'awapirudea. 24 Piarã Moisepa bɨdapuru tachi ua basima aba tachia Cristode ĩjãautadea. Cristo chek'ari
         ichide ĩjãa p'anɨ k'orea Tachi Ak'õrepa tachi chi ichidirã jĩp'a berã paara bɨparima.
         25 Maamina idiapae tachia Cristode ĩjãa p'anɨ pẽra Moisepa bɨdapa tachi p'e ua bɨwẽma.
         26 Jesucristode ĩjãa p'anɨ pẽra jõma mãra Tachi Ak'õre warrarãpɨ. 27 Mãra porochoasidaɨde unupisidama Cristo jĩra p'aneesidaɨt'a.+28 Mãɨ jara bɨma judio griego ome abarik'a p'anɨma, chi chipari pae pari mimiaparí mãɨnepa
         chi chipari pae pari mimiak'apɨ́ ome abarik'a p'anɨma, mãɨnepa ɨmɨk'ĩra wẽra ome abarik'a
         p'anɨma. Jõma mãra ẽpẽra aba bɨ jĩra p'anɨma, Jesucristo ome ará p'anɨ pẽra. 29 Mãra Cristodé pẽra piarã Abrahán warrarãpɨ. Mãɨpa Tachi Ak'õrepa mãra k'aripasima
         ichia Abrahaná tachi k'aripayade ada pẽra.
         
            
               	Ara machia oo p'anɨnepa. Griego pedeade nãɨya bɨ bɨma: nãɨ k'iurudepa. Mãɨ jaraideepara tachi ɨmɨk'ĩra k'ak'ua tauchaait'a.

               	Tachi Ak'õrepa ichi jĩp'a unusima. Mãɨ jara bɨma Tachi Ak'õrepa ichidí jĩp'a berã paara bɨsima. Cristode ĩjãa p'anasi
                     pẽra, chi galaciadepema judiorãwẽ ĩjãapataɨrãpa abarik'a Tachi Ak'õre Jaore p'ue jitadai
                     p'anasima, ara chi judiorã jĩra. Génesi 15:6.

               	3:8 Génesi 12:3.

               	3:10 Deuteronomio 27:26; Salmo 143:2; Romano 3:20.

               	3:11 Habak'ú 2:4.

               	3:12 Levítico 18:5.

               	Pak'urude. Griego pedeade pak'uru arude k'urusu sida jara bɨma. Deuteronomio 21:23.

               	3:14 Génesi 12:3; Isaía 44:3; Hageo 2:5.

               	3:16 Génesi 22:18.

               	Griego pedeade chi eda waapẽarã k'art'ade nãɨya bɨ bɨma: Cristodepa Tachi Ak'õre Abrahán ome pedea ausima.

               	Cristo jĩra p'aneesidaɨt'a. Griego pedeade nãɨya bɨ bɨma: Cristode neet'á chiwidi jĩra jɨ̃ p'aneesidama.

Tachi Ak'õre warrarãpɨ41 Mɨa jara bɨt'a nãɨ jĩra bɨma: warrapa ichi ak'õrené neet'á ãarea jitai bɨmina, ichi
         k'aepe bɨmisa, ichi ak'õre pae pari mimiaparí jĩra bɨma. 2 Chi k'aepe bɨ warra ichi ak'ɨpataɨrã juade bɨma, mãɨnepa ichi ak'õrené neet'á atai
         bɨt'a, chi waapẽarãpa ak'ɨpatama aba chi ak'õrepa jarada ewaridea. 3 Ara mãɨ jĩra Cristode ĩjãanai naena tachi warra chak'e jĩra p'anasima. Mãɨ ewaride
         tachia chi nãɨ ĩjũanepema jaore chaarearãne ĩjãa p'anasidama, chi chipari pae pari
         mimiaparí jĩra. 4 Maamina Tachi Ak'õrepa jarada ewari paside ichi Warra nãɨ ĩjũanea peesima. Mãɨ Warra
         wẽrapa t'õsima, ichiaba Moisepa bɨda ooi basima. 5 Tachi Ak'õrepa ichi peesima tachi mãɨ Moisepa bɨda juade beada k'aripak'ari ichi warrarã
         bɨi k'orea. 6 Mãra Tachi Ak'õre warrarã pẽra ichi Warra Jaore peesima mãra sõne bamẽrá. Ichi Jaore
         tachi sõne bɨpa «¡Mɨ Ak'õre!» aparima, tachi Ichi warrarã k'awadamẽrá. 7 Mãɨpuru waa mãra chipari pae pari mimiapataɨrãwẽma, mãɨpari Tachi Ak'õre warrarãpɨ.
         Tachi Ak'õre warrarã pẽra ichi warrarã pae uru bɨt'a atadaipɨ.+Pablo ũpẽarã k'orea sõ pará bada8 Naena mãrapa Tachi Ak'õre atua p'anasidaɨde chi piarãwẽ ak'õrene ĩjãa p'anasidama,
         ãchi pae pari mimiapataɨrã jĩra. 9 Maamina idiapae mãrapa Tachi Ak'õre k'awa p'anɨma. Jĩp'a jaraideepara, Tachi Ak'õrepa
         mãra k'awa bɨma. Mãɨya ¿k'ãre k'orea chi nãɨ ĩjũanepema jaore chaarearãne mãicha ĩjãa
         k'ɨ̃ria p'anɨma, chi chipari pae pari mimiapataɨrã jĩra? Mãɨpa k'aripak'ama. 10 Mãrapa wawaria ewari, jedek'o mãɨnepa ãyo ak'ɨpatama Tachi Ak'õrepa pia unumẽrá. 11 Mãɨpuru mɨa k'ɨ̃risia bɨma mɨ pari mãrá jarateasit'a.12 Ũpẽarã, mɨ mãra jĩra bai k'orea, Moisepa bɨda itu bɨsima. Mãɨpuru mɨa mãrá chichupuria
         idiruma mɨ jĩra mãɨ Moisepa bɨdade p'anapidaemaapa. Naena mãrapa mɨ k'achia oodaé
         pasima, mãɨpari mɨ ome pia p'anasima. 13 K'awa p'anɨma mɨa mãramá pedea pia Cristo k'orea naa jarade wãside, mɨ k'ɨdade bada
         pẽra mãramá jaratea beesit'a. 14 K'ɨdade beedamina mãrapa mɨ itu bɨdaé pasima mãɨnepa jeret'aadaé pasima.+ Mãɨpari mãrapa mɨá pia pedeasidama Tachi Ak'õrepa ɨt'aripa peedá mãrapa pia pedeauta
         jĩra mãɨnepa Jesucristoa pia pedeauta jĩra. 15 ¿K'ãasãasima mãra naena arapá p'ananat'a? Mɨa piarã jararuma mãrapa p'ue oodaipara,
         ara machi tau noet'ai pasima mɨá teadai k'orea. 16 Mɨa piarãpẽa pedeadepa ɨtɨa bɨ pẽra ¿mɨ mãra ome chi nek'ĩramá paik'ãra?17 Mãra t'ãena chi piawẽa jarateapataɨrãpa nejõma oo p'anɨma mãrapa ãchi pedea ĩjãanamẽrá.
         Maamina ãchia mãɨya oodak'ama mãra k'aripadai k'orea. Mãra taidepa ãyá atee k'ɨ̃ria
         p'anɨma sõnepa ãchi ome p'ananamẽrá. 18 Piarã pia bɨma ewaricha k'ɨ̃risia pia sõnepa ĩjãa p'ananait'a. Maamina mãɨya p'ananaiwẽa
         p'anɨma mɨ aba mãra ome bɨdeepuru. Mãɨpari mɨ newẽne pida mãɨya ĩjãanai p'anɨma. 19 Ũpẽarã, mãra mɨ warrarã jĩra p'anɨpɨ. Mɨ mãicha mãra k'orea minachia mĩa bɨma wẽra
         warra t'õrune p'ua bɨ jĩra. Mɨ mãɨya minachia mĩa baipɨ aba mãra Cristo jĩra p'aneeutadea.
         20 ¡Mɨ ara nãɨena mãra ome badapara k'awai pasima sãmaasã́ mãra ome pedeai bɨt'a! Mɨa
         piarã atua bɨma mãra k'orea sãmaasã́ k'ɨ̃risiait'a.Sara mãɨnepa Agar k'orea Pablopa k'awapida21 Chi Moisepa bɨda juade p'ananai k'ɨ̃ria p'anɨrãpa mɨá p'anoot'ɨ: ¿Moisepa bɨdade bɨ
         bɨ atua p'anɨk'ãra? 22 Nãɨya bɨ bɨma: Abrahanpa warra ume uru basima. Chi Sara pae pari mimiaparí wẽra Agarpa
         warra aba t'õsima.- Chi abaɨ warra chi chipari pae pari mimiak'apɨ́ Sarapa t'õsima. 23 Chi Sara pae pari mimiaparí wẽrapa warra t'õsima, Abrahanpa mãɨya k'ɨ̃riana pẽra.
         Maamina chi k'imarãpa t'õna chi Tachi Ak'õrepa teai jarada pasima.24 Chi mãɨ bɨda ne jara bɨdapa nãɨya ũripii bɨma: Tachi Ak'õrepa pedea auda ume p'anɨma.
         Mãɨ pedea auda ume p'anɨt'a Sara mãɨnepa Agar jĩra p'anɨma. Tachi Ak'õrepa pedea auda
         aba Sinaí eyade teasima. Mãɨ pedea auda, chi chipari pae pari mimiaparí wẽra Agar
         jĩra bɨma, chi mãɨ pedea auda ĩjãa berã chipari pae pari mimiapataɨrã jĩra p'anɨ pẽra.
         25 Chi Sinaí eya Arabia tuade bɨ Agar jĩra bɨma, chi mãɨ eyade teada Moisepa bɨdade ĩjãa
         berã, chipari pae pari mimiapataɨrã jĩra p'anɨ pẽra. Mãɨnepa chi nãɨ ĩjũanepema Jerusalén
         p'uuru, Agar jĩra bɨma mãɨ p'uurudepemarã chipari pae pari mimiapataɨrã jĩra p'anɨ
         pẽra. 26 Maamina chi pajãnepema Jerusalén p'uuru Sara jĩra bɨma mãɨ p'uurudepemarã chipari
         pae pari mimiapataɨrã jĩra p'anɨwẽ pẽra. Mãɨya p'anɨma Moisepa bɨdade ĩjãa p'anɨwẽ
         pẽra. Tachi mãmapema pẽra Sara warrarã jĩra p'anɨma. 27 Tachi Ak'õre pedeade nãɨya bɨ bɨma:«Pɨ, Wẽra warra t'õk'apɨ́, arapaase. Chi warra t'õrune p'ua unuk'apɨ́, minachia arapaase.Wẽra ɨmɨk'ĩrapa itu bɨdapa warrarã atepe unu baipɨ, wẽra ɨmɨk'ĩra ome bada k'aepẽra».-28 Isá t'õsima Tachi Ak'õrepa Abrahaná mãɨya jarada pẽra. Ũpẽarã, Isá jĩra, tachi Tachi
         Ak'õre warrarã p'aneesidama ichia mãɨya jarada pẽra. 29 Abrahán ewaride Ismael, chi paritua warra jĩra t'õnapa piawẽa oopachima Isaat'a, chi
         Tachi Ak'õre Jaore jua chaareadepa t'õnat'a. Ara mãɨ jĩra idiapae pida Moisepa bɨdade
         berãpa Cristode ĩjãa be piawẽa oopatama. 30 Maamina Tachi Ak'õre pedeade nãɨya bɨ bɨma: «Chi chipari pae pari mimiaparí wẽra mãɨnepa
         ichi warra ãyá jeret'aase. Chi chipari pae pari mimiaparí wẽra warrapa ichi ak'õrepa
         uru bɨ p'ue ataiwẽma. Mãɨpari chi chipari pae pari mimiapariwẽ wẽra warrapa mãɨ ataipɨ».-31 Mãɨpuru ũpẽarã, tachi chi chipari pae pari mimiaparí wẽra warrarã jĩra p'anɨwẽma.
         Mãɨpari chi chipari pae pari mimiapariwẽ warrarã jĩra p'anɨma.
         
            
               	Atadaipɨ. Griego pedeade chi eda waapẽarã k'art'ade bɨ bɨma: Cristodepa atadaipɨ.

               	Chi eda waapẽarãpa k'ɨ̃risiapatama Pablo k'ɨdade badapa Galacia ĩjũanepemarã minachia
                     mĩapisit'a.

               	4:22 Génesi 16:1-16; 21:1-3.

               	4:27 Isaía 54:1.

               	4:30 Génesi 21:10.

            

         
      

   
      
         5
Chi Moisepa bɨdadepema Cristopa tachi ãjã́ p'aneepida51 Cristopa tachi k'aripasima mãɨ pari ãjã́ p'ananamẽrá. Mãɨ minachia ĩjãa p'anat'ɨ.
         Chi chipari pae pari mimiapataɨrã jĩra mãicha p'anarãt'ɨ. 2 Mɨ Pablopɨ. ¡Ũrit'ɨ! Mɨa nãɨ mãrá jararuma: mãra k'ak'ua tauchaadai p'anɨ a k'ɨ̃risia
         p'anɨpɨra, Cristopa mãra k'orea oodapa k'aripaiwẽma. 3 Mãicha mɨa jararuma: abaɨ ɨmɨk'ĩrapa ichi k'ak'ua tauchaapiipɨra, Moisepa bɨda ãarea
         jõma oo bai bɨma. 4 Chi eda mãranepemarãpa k'ɨ̃risiapatama mãɨ Moisepa bɨda oo p'anɨnepa Tachi Ak'õrepa
         chi jĩp'a berã paara bɨit'a. Cristo awara wãsidama mãɨnepa ichi sõpiadepa jĩp'a bɨ
         bada itu bɨsidama. 5 Maamina tachia Cristode ĩjãa p'anɨ pẽra Tachi Ak'õre Jaoredepa piarã k'awa p'anɨma
         Tachi Ak'õrepa tachi chi jĩp'a berã paara bɨit'a. 6 K'ak'ua tauchaa bɨdepa wa k'ak'ua tauchaawẽa bɨdepa tachi Jesucristo ome ará bak'ama.
         Mãɨpari chi ichide ĩjãa bɨdepa ichi ome ará baparima mãɨnepa waapẽarã k'ɨ̃ria baparima.7 Mãrapa piarã chi pedea pia ĩjãa p'anasidama. ¿K'aipa mãra oosima mãɨ pedea itu bɨdamẽrá?
         8 Ãchia jaratea p'anɨt'a Mãra T'ɨ̃nanepa chewẽa bɨma. 9 K'ɨ̃risiat'ɨ: «P'ana ooropiparí ãpia bɨpa harina ãarea ẽesãapiparima». Ara mãɨ jĩra
         ãpia piawẽa jaratea bɨpa ãarea piawẽa k'ɨ̃risiapiparima. 10 Maamina Tachi Chipari Jesucristodepa mɨa k'awa bɨma mãrapa mɨa jara bɨt'a awara k'ɨ̃risiadaiwẽma.
         Abaɨpa mãra mãɨya ooipɨra Tachi Ak'õrepa ɨtɨaipɨ. 11 Ũpẽarã, k'ak'ua tauchaadai p'anɨt'a mɨa wapida jaratea bɨpara, chi mãɨya jaratea berãpa
         mɨ piawẽa oodai k'orea ẽp'ẽnaiwẽ pasima. Mɨa mãɨya jaratea bɨpara ãchia Jesú k'urusude
         piudadepema piawẽa k'ɨ̃risiadaiwẽ pasima.+12 Mɨmá ¡pia bɨma chi mãra mãɨya waa oo bepa ãchi ɨmɨk'ĩra k'ak'ua bɨat'upidait'a!13 Ũpẽarã, Tachi Ak'õrepa mãra t'ɨ̃sima ãjã́ pari p'ananamẽrá. Maamina k'aripada pẽra
         k'ɨ̃risiarãt'ɨ mãra k'ak'uapa k'ɨ̃ria bɨ jĩra oodai p'anɨt'a. Mãɨpari piarã k'ɨ̃ria
         p'anɨnepa chi k'aripat'ɨ. 14 Moisepa bɨda nãɨ pedea aba ãarea jara bɨma: «Abaɨ k'ɨ̃riase ara pɨchi k'ɨ̃ria bɨ jĩra».-15 Jĩrak'aua p'anat'ɨ. K'ĩruu pedea tuananaipɨra, chõo tuananaipɨra, ara mãra tuaba jõma
         jõnaipɨ.+Tachi Ak'õre Jaoredepa nipat'ɨ16 Mãɨ k'orea mɨa jararuma: Tachi Ak'õre Jaoredepa nipat'ɨ. Mãɨyaipɨra mãra k'ak'uapa
         nemietá oo k'ɨ̃ria bɨt'a oodaiwẽma. 17 Nãɨ k'ak'uapa nemietá oo k'ɨ̃ria bɨt'a Tachi Ak'õre Jaorepa k'ɨ̃riak'ama. Mãɨnepa
         Tachi Ak'õre Jaorepa oopi k'ɨ̃ria bɨ nãɨ k'ak'uapa k'ɨ̃riak'ama. Ãchi ará pia p'ananak'a
         pẽra mãrapa oo k'ɨ̃ria p'anɨ p'ue oodaiwẽma. 18 Maamina Tachi Ak'õre Jaorepa mãra uru nipaipɨra, Moisepa bɨdade p'anɨwẽma.19 Tachia chi nãɨ k'ak'uapa nemietá ooparí minachia k'awa p'anɨma. Nãɨpɨ: k'ima awaraɨ
         ome k'ãipataɨ, ne k'ĩra p'era oopataɨ, chi ne wawaria ome ne k'ĩra p'era ooyá p'anapataɨ,
         20 juapa oodada sãdoa ɨt'aa chiidipataɨ, jaipanarãpa oopataɨ, waapẽarã unuemaapataɨ,
         k'ĩruu pedeapataɨ, waapẽarãné uru p'ananai k'ɨ̃riapataɨ, ɨ̃apachia k'ĩruupataɨ, waapẽarã
         k'aepẽra atepe pia p'ananayá jɨrɨpataɨ, ãchi k'ɨ̃risia k'ak'awá k'ɨ̃risia p'anapataɨ,
         Tachi Ak'õre pedea k'ĩra awara jaratea p'anɨnepa awara wãpataɨ, 21 waapẽarãpa uru p'anɨ k'orea piawẽa k'ɨ̃risiapataɨ, mĩa peapataɨ, piu nipapataɨ, arapaapataɨ
         ewari oo p'anɨne minachia nemietá oopataɨ mãɨnepa nejõma nemietá mãɨ jĩra be sida.+ Mɨa mãrá naena jarada jĩra mãicha jararuma: mãɨ nemietá oo be Tachi Ak'õre juade
         p'ananaiwẽma, ichidirã paara.22 Maamina Tachi Ak'õre Jaorepa nakɨɨ teaparima: waapẽarã k'ɨ̃ria p'anapataɨ, arapá p'anapataɨ,
         ne k'ɨ̃risiawẽa p'anapataɨ, jõma choa p'anapataɨ, ẽpẽrarã ome sõpia p'anapataɨ, ẽpẽra
         pia p'anapataɨ, ãchia jara p'anɨ jĩra oopataɨ, 23 waapẽarã k'aepẽra pia berã k'ɨ̃risiadak'aɨ mãɨnepa tachi k'ak'ua jĩp'a uru p'anapataɨ.
         Mãɨ bɨda newẽma chi mãɨ ãarea eda jara bɨt'a «nemietaade» a bɨt'a. 24 Cristoderãpa chi nãɨ k'ak'uapa nemietá oo k'ɨ̃ria bɨt'a k'urusude barijira bɨk'ari
         peasidama. 25 Tachi Ak'õre Jaoredepa chok'ae p'anɨ pẽra, tachi ichidepa nipadai p'anɨma. 26 Waapẽarã k'aepẽra pia be k'ɨ̃risiadaiwẽa p'anɨma, k'ĩruu pedea tuananaiwẽa p'anɨma,
         mãɨnepa abaɨpa uru bɨ k'orea piawẽa k'ɨ̃risiadaiwẽa p'anɨma.
         
            
               	Jesú k'urusude piudadepema piawẽa k'ɨ̃risiadaiwẽ pasima. 1 Corintio 1:22-23.

               	5:14 Levítico 19:18.

               	Griego pedeade mãɨ versículo nãɨya bɨ bɨma: Mãra chi k'aa tuananaipɨra, mãɨnepa ara machit'u k'o tuananaipɨra, ara mãra tuaba
                     jõma jõnaipɨ.

               	Mĩa peapataɨ. Griego pedeade chi eda waapẽarã k'art'ade mãɨ newẽma.

Ara machit'u k'aripa p'anat'ɨ61 Ũpẽarã, mãranepema k'awawẽa nemietaade baesira, mãra chi Tachi Ak'õre Jaoredepa p'ɨrrɨa
         p'anɨpa, waapẽarã k'aepẽra piipará be jĩra k'ɨ̃risiadak'aɨdepa, mãɨ k'aripadai p'anɨma
         mãicha jĩp'a nipamẽrá. Maamina jĩrak'aua p'anat'ɨ mãra sida abarik'a nemietaade baedaemaapa.
         2 Nepɨrade p'anɨne chi k'aripat'ɨ. Mãɨya Cristopa oopi bɨt'a mãrapa jõma oodaipɨ. 3 Chi atepewẽa bɨpa ichi chi minachia k'awa bɨ jĩra k'ɨ̃risia bɨpɨra, ara ichi tuaba
         sea bɨma. 4 Abaɨpa oo bɨ ak'ɨdai k'aepẽra ara tachia oo p'anɨt'a ak'ɨi p'anɨma, jĩp'a oo p'anɨt'a
         k'awadai k'orea. Mãɨya ara tachia oo p'anɨ k'orea arapá baipɨ. 5 Tachicha oodai p'anɨt'a jõma jĩp'a oodai p'anɨma.6 Chi pedea ũri bɨpa ichi nepia uru bɨdepema teai bɨma,+ chi Tachi Ak'õre pedea jarateaparia.7 Ara mãra tuaba searãt'ɨ. Abaɨ pida Tachi Ak'õre p'ue seaiwẽma. K'ɨ̃risiat'ɨ: chi ne
         uurupa ichia uuda jĩra ara mãɨya baaipɨ. 8 Mãɨ k'orea nãɨ k'ak'uapa nemietá oo k'ɨ̃ria bɨ abaɨpa oo bɨpɨra, Tachi Ak'õrepa mãɨ
         ẽpẽra ɨtɨaipɨ.+ Maamina Tachi Ak'õre Jaorepa k'ɨ̃ria bɨ abaɨpa oo bɨpɨra, Tachi Ak'õrepa mãɨ ẽpẽra
         ewaricha ichi ome chok'ae bɨipɨ. 9 Mãɨpuru sẽnawẽa nepia oo p'anat'ɨ. Sẽnawẽa p'anɨpɨra, Tachi Ak'õrepa bɨda ewaride
         tachia nepia atadaipɨ. 10 Mãɨ k'orea tachia p'ue ooutacha, jõmãɨrã minachia k'aripadai p'anɨma. Chi Jesude ĩjãapataɨrãt'a
         mãɨya atepe k'aripadai p'anɨma.Pablopa nãɨ k'art'ade k'aadea bɨda11 Ak'ɨt'ɨ, ara mɨchi juapa letra tau nepalá nãɨ k'art'ade bɨruma. 12 Chi mãra k'ak'ua tauchaapi k'ɨ̃ria berãpa mãɨya oopatama, judiorãpa pia ununamẽrá
         mãɨnepa ãchia Cristo k'urusude piuda k'orea jaratea p'anɨ k'orea mĩapidaemaapa. 13 Chi k'ak'ua tauchaadaadarãpa Moisepa bɨda jõma oodak'ama. Maamina ãchia mãra k'ak'ua
         tauchaapi k'ɨ̃ria p'anɨma, ara ãchi k'ak'ua k'orea pia pedeadai k'orea. 14 Maamina mɨt'u mãɨya bɨwẽma. Mɨ k'orea mi ãpia pida pia pedeawẽma. Mãɨpari abapuru
         Tachi Chipari Jesucristo k'urusude piuda k'orea pia pedeaipɨ. Cristo k'urusude piuda
         pẽra chi nãɨ ĩjũanepemarãpa pia unupataɨ, mɨmá ãarea piusima. Mãɨnepa nãɨ ĩjũane berãmá
         mɨ piusit'a. 15 Tachi Ak'õremá k'ak'ua tauchaa bai wa k'ak'ua tauchaawẽa bait'a pia bɨwẽma. Ichimá,
         ẽpẽra chiwidi oodat'u mãɨ pia bɨma. 16 Mɨa k'ɨ̃ria bɨma jõma mɨa jara bɨ jĩra ĩjãa be Tachi Ak'õrepa k'ĩra chupuria bai mãɨnepa
         ne k'ɨ̃risiawẽa bapiit'a. Mãɨ ẽpẽrarã Tachi Ak'õrenepemarãpɨ.+17 Chi Jesudepema pedea jaratea bɨ k'orea ẽpẽrarãpa mɨ piawẽa oosidama. Mɨ k'ak'ua k'õk'oadada
         pada ya anik'ari uru bɨma mãɨya unupii k'orea mɨ ichidit'a. Mãɨpuru idiipa waa mɨa
         k'ɨ̃riawẽma abaɨ pida mɨ waa ooit'a.18 Ũpẽarã, mɨa k'ɨ̃ria bɨma Tachi Chipari Jesucristopa ichi sõpiadepa ãarea mãra k'aripa
         bait'a. Mãɨya beese.
         
            
               	Ichi nepia uru bɨdepema teai bɨma. Mãɨ jara bɨma tachia erreara, neet'á, chik'o teai p'anɨma chi Tachi Ak'õre pedea jarateaparia.

               	Tachi Ak'õrepa mãɨ ẽpẽra ɨtɨaipɨ. Griego pedeade nãɨya bɨ bɨma: tachi piupataɨ chauipɨ.

               	Mãɨ ẽpẽrarã Tachi Ak'õrenepemarãpɨ. Griego pedeade nãɨya bɨ bɨma: mãɨ Tachi Ak'õre israel ĩjũanepemarãpɨ. Mãɨ jara bɨma chi Tachi Ak'õrene ĩjãapataɨrã ãarea, judiorã mãɨnepa judiorãwẽa sida.

Pablopa nãɨ k'art'ade naa bɨda11 Mɨ Pablopɨ. Tachi Ak'õrepa k'ɨ̃riana pẽra mɨ Jesucristopa peedapɨ. Mɨa nãɨ k'art'a
         bɨruma jõma ẽpẽrarã Tachi Ak'õrenepemarã Jesucristode ĩjãa be Ép'eso+ p'uurudepemarã pae. 2 Mɨa k'ɨ̃ria bɨma Tachi Pajãnepema Ak'õrepa mãɨnepa Tachi Chipari Jesucristopa ãchi
         sõpiadepa mãra k'aripa p'ananait'a ne k'ɨ̃risiawẽa p'ananamẽrá.Tachi Ak'õrepa nejõma pia tachi jaore pae tea bɨ k'orea bɨda3 Tachi Chipari Jesucristo Ak'õrea pia pedeadai p'anɨma. Cristo ome p'anɨ pẽra ichi
         Jaoredepa nejõma pia tachiá pajãnepa tea bɨma. 4-5 Nãɨ ĩjũa ooi naena Cristodepa tachi jɨrɨ atasima ichi pae pia p'ananamẽrá mãɨnepa
         ichi k'ĩrari nemietaawẽa p'ananamẽrá.+ Jua chiwidieda Jesucristodepa tachi ichi warrarã padayade a k'ɨ̃risiasima, mãɨya
         oo k'ɨ̃ria bada pẽra mãɨnepa tachi k'ɨ̃riana pẽra. 6 Ichi minachia sõpia bɨdepa tachi k'aripasima ichia k'ɨ̃ria bɨ Warradepa. Mãɨ k'orea
         ichiá pia pedeadai p'anɨma. 7 Ichi Warra oa ãrinanepa Tachi Ak'õrepa tachi nemietaadepema k'aripasima. Ichi minachia
         sõpia bɨdepa tachia nemietá oodada ãarea k'ɨ̃risia atuasima. 8 Mãɨ sõpia bɨdepa tachi minachia k'aripak'ari, jõma ichi k'ɨ̃risia k'awa bɨ mãɨnepa
         k'ɨ̃risia tachiá teasima.+9 Ichia oo k'ɨ̃ria bɨt'a, naena k'awapiwẽa basima. Maamina tachiá k'awapisima ichi sõpiadepa
         k'ɨ̃riana pẽra. Ichia Cristodepa naenaena ooi k'ɨ̃risia bada 10 ichia bɨda ewaride nãɨya ãarea ooipɨ: mãɨ ewaride ne ãarea pajãnepema mãɨnepa nãɨ
         ĩjũanepema Cristo juade bɨipɨ.11 Tachi Ak'õrepa nejõma ichia oo k'ɨ̃ria bɨt'a oopari jĩra, Cristodepa tachi jɨrɨ atasima,+ naenaena k'ɨ̃risia bada jĩra. 12 Mãɨya oosima tai judiorã chi naa Cristode ĩjãanaanarãpa ichi pia bɨ k'orea pia pedeadamẽrá.
         13 Mãɨ awara mãra judiorãwẽ pida chi piarã pedea ũrinak'ari Cristode ĩjãanak'ari, mãɨ
         tachi k'aripai pedea pia ĩjãasidama. Mãɨya Cristode ĩjãasidaɨde Tachi Ak'õrepa ichi
         Jaore mãrá teasima ichia jarada jĩra. Ne naa teapari jĩra, mãɨpa k'awapi bɨma mãra
         ichidirãt'a. 14 Tachi Ak'õre Jaore jitatadada pẽra tachia k'awa p'anɨma jõma Tachi Ak'õrepa teai jarada
         piarã jitadait'a chi ichidirã ãarea pia bɨi ewaride. Mãɨ k'orea ichi pia bɨ k'orea
         pia pedeadai p'anɨma.Pablopa Tachi Ak'õrea ɨt'aa chiidida15 Mãɨpuru mãrapa Tachi Chipari Jesude ĩjãa p'anɨt'a mãɨnepa jõma Tachi Ak'õre ẽpẽrarã
         minachia k'ɨ̃ria p'anɨt'a mɨa k'awasiedapema, 16 mɨa ewaricha mãra k'orea Tachi Ak'õrea sõpia bɨade aparima mãɨnepa mãra k'orea ɨt'aa
         chiidiparima. 17 Mɨa Tachi Chipari Jesucristo Ak'õrea, chi tachi Pajãnepema Ak'õre pia bɨa ɨt'aa chiidiparima
         ichi Jaoredepa mãrá pia k'ɨ̃risiapimẽrá mãɨnepa ichi k'orea k'awapimẽrá. Mãɨya mãrapa
         ichi minachia k'awadaipɨ. 18 Mãɨnepa ɨt'aa chiidiparima Tachi Ak'õrepa mãrá k'ɨ̃risia teamẽrá.+ Mãɨya mãrapa k'awadaipɨ k'ãre ichidepa jitadai k'orea nɨ p'anɨt'a, mãɨ jitadamẽrá
         t'ɨ̃na pẽra. Mãɨne mãrapa k'awadaipɨ ichi ẽpẽrarãpa minachia pia bɨ jitadait'a. 19 Mãɨnepa mɨa ɨt'aa chiidiparima mãrapa k'awadamẽrá ichi jõmãɨrã k'aepẽra atepe jua
         chaarea bɨt'a. Mãɨ jua chaareadepa ichia tachi ichide ĩjãapataɨrã k'aripa bɨma. Ara
         mãɨ jua chaarea minachia bɨdepa, 20 Tachi Ak'õrepa Cristo piu bada chok'ae p'irabaripik'ari pajãne ichi juaraari suak'a
         beepisima. 21 Tachi Ak'õrepa ichi chi atepe bɨsima ãarea jaore mietaarã chi minachia k'awa berã
         k'aepẽra, pajãnepema chi atepe k'awa berã k'aepẽra, chi jua chaarea berã k'aepẽra,
         mãɨnepa chi ãarea p'uepataɨrã k'aepẽra. Nãɨ ewaride ichi jõmãɨrã k'aepẽra chi atepe
         bɨma, mãɨnepa k'aadeapema ewaride pida mãɨya baipɨ. 22 Tachi Ak'õrepa ne ãarea Cristo juade bɨsima, mãɨnepa Cristo bɨsima ne ãareaɨne ichi
         ẽpẽrarã Chipari+ bamẽrá. 23 Ẽpẽrarã Cristoderã ara ichi k'ak'uapɨ. Ãchi ne ãareaɨne ichidepa p'anɨma, mãɨnepa
         nejõma ichidepa bɨma.
         
            
               	Ép'eso. Chi eda waapẽarã k'art'a griego pedeade mãɨ pedea newẽma.

               	Nemietaawẽa. Griego pedeade nãɨya bɨ bɨma: jayoawẽa.

               	Mãɨ sõpia bɨdepa tachi minachia k'aripak'ari, jõma ichi k'ɨ̃risia k'awa bɨ mãɨnepa
                     k'ɨ̃risia tachiá teasima. Chi eda waapẽarã k'art'ade nãɨya bɨ bɨma: Mãɨ sõpia bɨdepa tachi minachia k'aripasima jõma k'ɨ̃risia k'awa bɨ mãɨnepa k'ɨ̃risia
                     minachia bɨ pẽra.

               	Cristodepa tachi jɨrɨ atasima. Griego pedeade mãɨ t'aju bɨma. Chi eda waapẽarãmá nãɨya jara bɨma: «Ichia chi teai
                     pada atadai makɨɨ ẽpẽrarã papisima».

               	Mãrá k'ɨ̃risia teamẽrá. Griego pedeade nãɨya bɨ bɨma: mãra sõnepema tau urua p'anana.

               	Chipari. Griego pedeade nãɨya bɨ bɨma: poro.

Tachi Ak'õrepa Jesucristodepa tachi k'aripada21 Naena mãra piu p'anasidama, ĩjãanawẽa p'anasidepa nemietá oopachida pẽra.+2 Mãɨya p'ɨrrɨasidama chi nãɨ ĩjũanepema k'ɨ̃risiat'a ĩjãa p'anana pẽra mãɨnepa jaore
         mietaarã chi minachia k'awa bɨde ĩjãa p'anana pẽra.+ Nãɨ ewaride ichia chi Tachi Ak'õre pedea ĩjãanak'apɨɨrã ichi juade uru bɨma. 3 Naena jõma tachi ãchi jĩra p'ɨrrɨasidama chi nãɨ k'ak'uapa nemietá ooyá bɨt'a oo p'anana
         pẽra. Nãɨ k'ak'uapa nemietá oo k'ɨ̃ria bɨt'a mãɨnepa tachia nemietá ooyá k'ɨ̃risia
         bɨt'a oo p'anasidama. Mãɨ nemietá pẽra Tachi Ak'õrepa ichi k'ĩruupidepa tachi ɨtɨai
         basima ãarea nemietá oopataɨrã ɨtɨapari jĩra.4 Maamina Tachi Ak'õrepa minachia k'ĩra chupuriaparima. Ichia tachi minachia k'ɨ̃ria
         bɨ pẽra 5 nemietaade piu p'anana Cristo ome ará chok'ae bɨsima. Tachi Ak'õrepa ichi sõpiadepa
         mãra k'aripasima. 6 Jesucristo ome ará p'anɨ pẽra Tachi Ak'õrepa tachi chok'ae p'irabaripisima mãɨnepa
         mãɨ ome ará pajãne suak'abari beepisima. 7 Mãɨ jõma oosima k'aadeapema ewaride ichi sõpia minachia bɨt'a unupii k'orea. Mãɨnepa
         tachi chi Jesucristo ome p'anɨrã k'aripasima. 8 Jesude ĩjãanana pẽra Tachi Ak'õrepa ichi sõpiadepa mãra k'aripasima. Ara machidepa
         k'aripadaé pasima, maawẽapuru Tachi Ak'õrepuru pari k'aripasima. 9 Mãrapa pia oo p'anɨ k'orea Tachi Ak'õrepa k'aripaé pasima. Mãɨya mi ãpia pida ara
         tachi k'orea p'ue pia pedeadaiwẽma. 10 Tachi Ak'õrepa tachi Jesucristodepa chiwidi oosima nepia oo p'ananamẽrá. Mãɨ nepia
         ichia naena bɨsima tachia oodamẽrá.Cristodepa judiorã mãɨnepa judiorãwẽ  Tachi Ak'õre ome pia p'aneenana11 Mãɨ k'orea k'ɨ̃risiat'ɨ mãra judiorãwẽnepa t'õnana pẽra, judiorãpa mãrá chi «k'ak'ua
         tauchaadawẽa beade» apachidama. Ara ãchi chi «k'ak'ua tauchaa beade» apachidama, maamina
         abapuru nãɨ k'ak'uade k'ĩra awara p'anɨma. 12 Nãɨ k'ɨ̃risiat'ɨ: mãra naena Cristo newẽa p'anasit'a mãɨnepa Israeldepemarãwẽ pasit'a.
         Tachi Ak'õre ãchi ome pedea auside ichia mãrá mi ãpia pida teai jaraé pasima. Mãɨ
         awara mãra sãmaasã́ pia p'ananaiwẽa p'anasidama mãɨnepa nãɨ ĩjũane Tachi Ak'õre newẽa
         p'anasima. 13 Maamina naapae Jesucristo ome p'anɨ pẽra, mãra chi naena t'ɨmɨa beada Tachi Ak'õrepa
         Cristo oadepa ichi k'ait'a enemeesima.14 Piarã Cristopa tachi ne k'ɨ̃risiawẽa beepisima. Ichia judiorã, judiorãwẽ ome ará bɨsima
         p'uuru aba beemẽrá. Ichi piudadepa tachi awara p'anana ará bɨsima. 15 Moisepa bɨdapa ne minachia wawaria oopipachima mãɨ judiorã, judiorãwẽ ãchi k'ak'awá
         p'ananamẽrá. Maamina Cristo piudadepa mãɨ Moisepa bɨda ãyá bɨsima, ne k'ɨ̃risiawẽa
         ará p'ananamẽrá mãɨnepa p'uuru chiwidi aba bɨde tuanamẽrá. 16 Ichi k'urusude piudadepa p'uuru ume bada p'uuru aba ook'ari umea Tachi Ak'õre ome
         pia bɨsima. Mãɨya tachi awara p'anana ichia ará pia bɨsima.17 Cristo chesima, chi pedea pia Tachi Ak'õre ome ne k'ɨ̃risiawẽa bai k'orea, mãrá jarai
         k'orea, chi Tachi Ak'õrenepema t'ɨmɨa p'ananamá mãɨnepa chi Tachi Ak'õre k'ait'a p'ananamá.+18 Cristodepa tachi umeepa abarik'a tachi Pajãnepema Ak'õremá naa p'ue chedaipɨ, ichi
         Jaore aba bɨdepa. 19 Mãɨpuru mãra judiorãwẽ waa ẽpẽerã tua awaraɨdepemarã jĩra p'ananaiwẽma, mãɨpari Tachi
         Ak'õre p'uurudepemarã ome ará p'anɨma; mãra ẽpẽrarã Tachi Ak'õrenepemarãpɨ. 20 Mãra mawara te jĩra p'anɨma. Jesupa peedaɨrã mãɨnepa Tachi Ak'õre pari pedeapataɨrã
         mãɨ te jĩru mawara jĩra p'anɨma. Mãɨ tedepema mawara chi piipará bɨ, Jesucristopɨ.
         21 Ichidepa, mawara ará p'ã bɨ jĩra, te pia oopodopatama, Tachi Chipari pae pia beemẽrá.
         22 Cristo ome p'anɨ pẽra mãra sida jõma ẽpẽrarã Tachi Ak'õrenepemarã paara, te aba bɨ
         jĩra p'anɨma. Mãɨ tede Tachi Ak'õre ichi Jaoredepa baparima.
         
            
               	Chi eda waapẽarã k'art'ade nãɨ ichiaba bɨ bɨma: ichia mãrá chok'ae bai teasima. Maamina mãɨ griego pedeade newẽma.

               	Jaore mietaarã chi minachia k'awa bɨde. Griego pedeade nãɨya bɨ bɨma: chi jua chaareadepema minachia k'awa bɨ pajãnepemapɨ.

               	Chi Tachi Ak'õrenepema t'ɨmɨa p'ananamá mãɨnepa chi Tachi Ak'õre k'ait'a p'ananamá.
                     Mãɨpa jara bɨma «judiorãwẽmá mãɨnepa judiorãmá».

Tachi Ak'õrepa Pablo bɨsima judiorãwẽa jaratea bamẽrá31 Mãɨpuru mɨa [mãra k'orea Tachi Ak'õrea ɨt'aa chiidiparima].+ Mɨ Pablopɨ. Mãra judiorãwẽa Jesucristo k'orea jaratea bɨ k'orea eda serra bɨma. 2 Mɨmá mãrapa minachia k'awa p'anɨma Tachi Ak'õrepa ichi sõpiadepa mɨ bɨsit'a mãrá jarateamẽrá.
         3 Ichia naena k'awapiwẽa bada mɨá k'awapisima. Mãɨ k'orea mɨa nãɨ k'art'ade ãpia bɨsima.
         4 Nãɨ k'art'a eda jara p'anɨne mãrapa k'awadaipɨ Tachi Ak'õrepa Cristo k'orea k'awapiwẽa
         bada mɨa k'awa bɨt'a. 5 Naena Tachi Ak'õrepa ẽpẽrarã́ mãɨ k'awapiwẽa basima, maamina naapae chi ichi pari
         pedeapataɨrã́ mãɨnepa chi Jesucristopa peedaɨrã́ ichi Jaoredepa mãɨ k'awapisima. 6 Ichia k'awapiwẽa bada nãɨt'a: judiorãwẽpa pedea pia Cristo k'orea ĩjãa p'anɨnepa judiorã
         ome ará Tachi Ak'õrepa teaidepema jitadaipɨ,+ abarik'a k'ak'uade p'anɨma, mãɨnepa Tachi Ak'õrepa Jesucristodepa teai jarada+ ará uru p'anɨma. 7 Tachi Ak'õrepa ichi sõpiadepa mɨ chi ichi pae mimiaparí bɨsima mãɨ pedea pia Cristo
         k'orea jarateamẽrá. Ichi jua chaareadepa mãɨya oosima.8 Jõma ẽpẽrarã Tachi Ak'õrenepemarã t'ãena mɨ k'aepe bɨmina, ichi sõpiadepa mɨt'u bɨsima
         judiorãwẽa chi Cristo k'orea nepia jõk'apɨ́ jarateamẽrá. 9 Tachi Ak'õre chi nejõma oodapa mɨ bɨsima jõmãɨrã́ k'awapimẽrá sãmaasã́ oosit'a ichia
         jua chiwidieda ooi k'ɨ̃risia bada. Mãɨ ooi k'ɨ̃risia bada naena k'awapiwẽa basima.
         10 Naapae ẽpẽrarã Tachi Ak'õrenepemarãnepa Ichia ichi ne ãareaɨne minachia ne k'awa bɨt'a
         k'awapisima chi jua chaarea berã́ mãɨnepa chi pajãnepema chi atepe k'awa berã́. 11 Mãɨya oosima ichia naenaena Tachi Chipari Jesucristodepa ooi k'ɨ̃risia bada pẽra.
         12 Tachia ara mãɨ Jesucristode ĩjãa p'anɨ pẽra mãɨnepa ichi ome ará p'anɨ pẽra Tachi
         Ak'õrea ne wap'eawẽa ɨt'aa chiididai p'anɨma. 13 Mãɨ k'orea mɨa mãrá nãɨya ũraaruma: mɨ mãra k'orea nãma mĩa bɨmina minachia k'ɨ̃risia
         paraarãt'ɨ. Mãɨya minachia mĩa bɨma mãra Tachi Ak'õre ome pia p'ananamẽrá.Pablopa Ep'esodepemarã k'orea Tachi Ak'õrea ɨt'aa chiidida14 Mãɨ k'orea mɨ Tachi Pajãnepema Ak'õre k'ĩrari sĩraporode k'obeeparima.+15 Ichia jõma pajãne be mãɨnepa nãɨ ĩjũane be oosima mãɨnepa ichidepa p'anɨma.+16 Mɨa ɨt'aa chiidi bɨma ichi Jaoredepa mãɨnepa ichia ne minachia pia bɨdepema mãra sõne
         jua chaarea p'anapimẽrá. Mãɨya mãra chaarea p'ananaipɨ. 17 Mãɨnepa ɨt'aa chiidi bɨma ĩjãa p'anɨ pẽra Cristo mãra sõne bamẽrá. Ɨt'aa chiidi bɨma
         mãra ne ãareaɨne k'ɨ̃rianepa p'ananamẽrá. Mãɨya chaarea p'ananaipɨ minachia k'arra
         jãa p'anɨ jĩra. 18 Mãɨne mãrapa jõma ẽpẽrarã Tachi Ak'õrenepemarã ome p'ue k'awadaipɨ chi Cristopa tachi
         k'ɨ̃ria bɨt'a. Mãɨ jet'ea bɨma, teesoa bɨma, ɨt'ɨ bɨma mãɨnepa eudu bɨma. 19 Ara tachi k'ɨ̃risiadepa p'ue k'awadak'amina mɨa ɨt'aa chiidi bɨma mãrapa mãɨ k'awadamẽrá.
         K'awasidara ne ãareaɨne Tachi Ak'õre jĩra p'ananaipɨ.20 ¡Tachi Ak'õre minachia pia bɨma! Ichi jua chaarea tachi sõne bɨdepa ne waibɨa p'ue
         ooipɨ, tachia k'ɨ̃risiapataɨ k'aepẽra wa ichiá ɨt'aa chiidipataɨ k'aepẽra. 21 Ũpẽarã Tachi Ak'õreneerã, Jesucristo ome p'anɨ pẽra ¡ewaricha Tachi Ak'õrea pia pedeat'ɨ!
         Mãɨya beese.
         
            
               	Mãra k'orea Tachi Ak'õrea ɨt'aa chiidiparima. Mãɨ griego pedeade newẽma. Pablopa jarai bada jõma jaraé pasima, mãɨpari k'ɨ̃risia
                     awara jaratea beesima. Maamina chok'ará ũpẽarãmá ichia jarai pasima mãɨrã ũpẽarã k'orea
                     Tachi Ak'õrea ɨt'aa chiidiparit'a, 3:14de jara bɨ jĩra.

               	Tachi Ak'õrepa teaidepema jitadaipɨ. Mãɨ k'orea Pablopa bɨsima Romano 4de.

               	Tachi Ak'õrepa Jesucristodepa teai jarada. Mãɨ k'orea Pablopa bɨsima Gálata 3de.

               	Tachi Pajãnepema Ak'õre. Griego pedeade chi eda waapẽarã k'art'ade nãɨya jara bɨma: Tachi Chipari Jesucristo Pajãnepema Ak'õre.

               	Griego pedeade mãɨ versículo nãɨya bɨ bɨma: Ichidepa jõma pajãnepemarã mãɨnepa nãɨ ĩjũanepemarã t'ɨ̃ bɨpatama.

Tachi Ak'õre Jaoredepa ũpẽarã k'ak'ua aba p'anɨma41 Mɨ Tachi Chipari k'orea eda serra bɨma. Mɨa mãrá chichupuria idiruma jĩp'a nipadamẽrá.
         Tachi Ak'õrepa mãra t'ɨ̃sima mãɨya nipadamẽrá. 2 Mãra chi atepe be k'ɨ̃risiarãt'ɨ, mãɨpari k'ɨ̃risia piadepa p'anat'ɨ. Ara machi paara
         k'ɨ̃rianepa choa p'anat'ɨ. 3 Tachi Ak'õre Jaorepa mãra ne k'ɨ̃risiawẽa p'anapi bɨdepa nejõma oot'ɨ piarã ará p'ananamẽrá.
         4 Tachi k'ak'ua abapuru bɨma. Tachi Ak'õre Jaore abapuru bɨt'a uru p'anɨma. Tachi Ak'õrepa
         mãra t'ɨ̃sima abarik'a nɨ p'ananamẽrá. 5 Tachi Chipari Jesú abapuru bɨma. Tachia abarik'a Jesude ĩjãa p'anɨma. Mãɨnepa ara
         abarik'a ichi t'ɨ̃nepa porochoasidama. 6 Tachi Ak'õre abapuru bɨma. Ichi jõmãɨrã Ak'õrepɨ, jõmãɨrã Chiparipɨ. Jõmãɨrã sõne
         bɨma mãɨnepa jõmãɨrãnepa ichia oo k'ɨ̃ria bɨt'a ooparima.7 Maamina Cristopa ne oopiparí tea k'ɨ̃ria bada jĩra ichi sõpiadepa tachicha ichi pae
         ne oodamẽrá nepia awara awará teasima. 8 Tachi Ak'õre pedeade nãɨya bɨ bɨma:«Ichi ɨt'aa wãside ichi nek'ĩramá p'uek'oada eda serra bɨde ateesima. Maapae nepia
         be teasima ẽpẽrarã́».-9 Chi ɨt'aa wãsiede a bɨpa ¿k'ãre jara bɨma? Jara bɨma ɨt'aa wãi naena ichi ɨt'ɨpa nãɨ
         ĩjũa jeeda pará bɨdea chesit'a. 10 Chi ɨt'ɨpa edá chedat'a mãicha chi pajã atepe ɨt'ɨ pará bɨmá wãsima ne ãarea ichidepa
         p'ananamẽrá. 11 Ichiapuru chi eda waapẽarã bɨsima ichia peedaɨrã p'ananamẽrá, waapẽarã bɨsima Tachi
         Ak'õre pari pedeapataɨrã p'ananamẽrá, waapẽarã bɨsima chi pedea pia Cristo k'orea
         jaratea nipadamẽrá, mãɨnepa waapẽarã bɨsima ũpẽarã ak'ɨpataɨrã mãɨnepa jarateapataɨrã
         p'ananamẽrá. 12 Ichia mãɨya bɨsima ẽpẽrarã Tachi Ak'õrenepemarã k'aripadamẽrá, ãchia pida Tachi Ak'õre
         pae p'ue pia oodamẽrá. Mãɨya jõma Cristo ẽpẽrarã, ichi k'ak'ua apataɨ chaarea waripodoparima,
         13 aba jõmãɨrã Tachi Ak'õre Warrade ĩjãa p'anɨnepa mãɨnepa k'awa p'anɨnepa ará pia p'aneeutadea.
         Mãɨne tachi ne ãareaɨne Cristo jĩra p'ananaipɨ. 14 Mãɨyara waa warra chak'e jĩra p'ananaiwẽma. Warra chak'epa paritua pedeauta ĩjãaparima.
         Mãɨ awara ẽpẽrarã sea k'awa berãpa jaratea p'anɨnepa seade ĩjãapipatama nãupa japa
         ãyá ateeru jĩra. Maamina tachi mãɨ japa jĩra p'ananaiwẽma. 15 Mãɨpari k'ɨ̃rianepa chi piarã pedea ĩjãanai p'anɨma ne ãareaɨne Tachi Chipari Cristo
         jĩra p'ananai k'orea. 16 Ichidepa jõma tachi ichi k'ak'uapɨ. Ará ãpua p'anɨma chi k'aripadai k'orea. Tachicha
         oodai p'anɨ jĩra ooutade jõmãɨrã k'ɨ̃rianepa pia waripododaipɨ.Chi Cristode chiwidi jĩra p'anɨ sãmaasã́ nipadai p'anɨma17 Mãrapa piarã oodamẽrá, mɨa Tachi Chipari t'ɨ̃nepa nãɨ jararuma: waa Tachi Ak'õrene
         ĩjãanak'apɨɨrã jĩra niparãt'ɨ.+ Ãchi k'ɨ̃risia piawẽa p'anɨnepa nipapatama. 18 Ãchi k'ɨ̃risia p'ãrione bɨ pẽra Tachi Ak'õre k'orea k'awadak'ama. Ãchi sõ chaareapa
         Tachi Ak'õre atua p'anɨ pẽra ichia chok'ae bapiparit'a nea p'anɨma. 19 Ãchia nemietá oo p'anɨ k'orea p'eradak'ama. Abapuru k'achia oo k'ɨ̃riapatama. Ne ãarea
         k'ĩra p'era oo p'anɨpa sẽnak'ama.20 Maamina mãrapa Cristode ĩjãasidaɨde k'awasidama mãɨya p'ananaiwẽa p'anɨt'a. 21 Ũpẽarãpa chi piarã pedea Cristo k'orea pia jarateasidama, mãɨnepa piarã mãrapa ichi
         k'orea ũrinak'ari ĩjãasidama. 22 Ãchia jarateadada nãɨpɨ: Mãrapa naena oo p'anana jĩra waa niparãt'ɨ. Tachi k'ak'ua
         nemietá ooyá bɨpa sea bɨdepa tachi piawẽa p'aneepiparima. Mãɨ itu bɨt'ɨ, neet'á sore
         wẽapata jĩra. 23 Mãɨpari Tachi Ak'õrea mãra k'ɨ̃risia chiwidi itu oopit'ɨ. 24 Mãɨ k'ɨ̃risia chiwidi Tachi Ak'õrepa oosima mãra ichi jĩra p'ananamẽrá. Mãɨpuru p'aru
         chiwidi jɨ̃ p'anɨ jĩra k'ɨ̃risia chiwididepa nipat'ɨ. Mãɨya mãra Tachi Ak'õre k'ĩrari
         jĩp'a, pia nipadaipɨ chi piarã pedeapa jara bɨ jĩra.25 Mãɨpuru sea itu bɨt'ɨ. Abapuru piarãt'a waapẽarã ome pedeat'ɨ, jõma tachi abarik'a
         k'ak'uadepema pẽra.26 K'ĩruunaipɨra nemietá oorãt'ɨ. Mãra k'ĩruu p'anɨmisa chi k'ĩruuna ome sõpia pedeat'ɨ
         ewari k'iui naena.-27 Tiorea itu seapirãt'ɨ.28 Chi nechɨaparí pada waa nechɨaiwẽa bɨma, mãɨpari ara ichi juapa mimiai bɨma ne uru
         bai k'orea. Mãɨya ichia uru baipɨ nenea k'ede k'aripai k'orea.29 Pedea k'achia pedearãt'ɨ. Mãɨpari waapẽarã k'aripadai k'orea abapuru pedea piat'a
         pedeat'ɨ. Mãɨya chi mãra pedea ũri be pia p'ananaipɨ. 30 Nemietá oo p'anɨpa Tachi Ak'õre Jaore sõp'uapirãt'ɨ. Tachi Ak'õrepa ichi mãrá teasima
         ichidirã k'awadamẽrá. Ichi Jaore mãra ome baipɨ aba Tachi Ak'õrepa ichi ẽpẽrarã jõma
         pia bɨi ewaridea. 31 Jõma chi mãrapa abaɨ k'orea sõne piawẽa k'ɨ̃risiapataɨ, sõnepa k'ĩruupataɨ, k'ĩruu
         pedeapataɨ, ɨbɨa k'ĩruu pedeapataɨ, waapẽarã k'orea k'achia pedeapataɨ, mãɨnepa ãarea
         waapẽarã piawẽa oodai k'ɨ̃risiapataɨ itu bɨt'ɨ. 32 Sõpia p'anat'ɨ. K'ĩra chupuria p'anat'ɨ. Chi mãrapa piawẽa oodada k'ɨ̃risia atuat'ɨ,
         Tachi Ak'õrepa mãra nemietá Cristodepa k'ɨ̃risia atuada jĩra.
         
            
               	4:8 Salmo 68:18.

               	Tachi Ak'õrene ĩjãanak'apɨɨrã jĩra. Griego pedeade nãɨya bɨ bɨma: judiorãwẽ nipapata jĩra.

               	4:26 Salmo 4:4.

Tachi Ak'õre warrarã sãmaasã́ p'ananai p'anɨ51 Tachi Ak'õrepa ichi warrarã minachia k'ɨ̃ria bɨma. Mãɨpuru mãra ichi jĩra p'anat'ɨ.
         2 Jõmãɨrã k'ɨ̃riat'ɨ Cristopa tachi k'ɨ̃ria bɨ unupida jĩra. K'ɨ̃rianepa tachi k'orea
         ara ichi itu peapisima Tachi Ak'õrea ãnimara paatearu jĩra. Tachi Ak'õrepa mãɨ pia
         unusima.3 Mãra ẽpẽrarã Tachi Ak'õrenepemarã pẽra wẽra awaraɨ ome k'ãinaiwẽa p'anɨma, k'ĩra p'erapiparide
         nipadaiwẽa p'anɨma, mãɨnepa ne waapẽarãné k'ɨ̃rianaiwẽa p'anɨma. Mãɨ k'orea mi ãpia
         pida pedeadaiwẽa p'anɨma.+4 Pedea mietá, nepɨra piawẽa, mãɨnepa pedea mietaadepa nepɨrɨrãtɨ, mãɨya pedeait'a pia
         bɨwẽ pẽra.+ Mãɨpari Tachi Ak'õrea sõpia bɨade at'ɨ. 5 Mãrapa k'awa p'anɨma k'ima awaraɨ ome k'ãipataɨ, k'ĩra p'erapiparide nipapataɨ mãɨnepa
         nejõma k'ɨ̃riapataɨ chi Cristo mãɨnepa Tachi Ak'õrepa teadayade adada p'ue jitadaiwẽma.
         Nejõma k'ɨ̃ria bait'a, juapa oodada sãdode ĩjãa bɨ jĩra bɨma, Tachi Ak'õre k'aepẽra,
         chi ichia k'ɨ̃ria bɨt'a atepe ĩjãa bɨ pẽra.6 Abaɨ pida seadepa nemietá oodai p'anɨane aipɨra, itu seapirãt'ɨ. Nemietá oo p'anɨ
         k'orea Tachi Ak'õrepa chi ichi pedea ĩjãawẽa be ɨtɨaipɨ. 7 Mãɨpuru nemietá oopataɨrã ome abarik'a oorãt'ɨ.8 Naena mãra p'ãrionepema pasima, maamina idiapae Tachi Chipari ome p'anɨ pẽra mãra
         ɨnaanepemarãpɨ. Mãɨpuru ɨnaanepema warrarã jĩra nipat'ɨ. 9 Ɨnaane nipadaipɨra sõpia p'ananaipɨ, jĩp'a oodaipɨ mãɨnepa piarãnepa nipadaipɨ.+10 Tachi Chiparipa pia unu bɨt'a k'awadai k'orea jɨrɨt'ɨ. 11 P'ãrionenemarãpa nemietá oopatadepa nepia be chek'ama. Mãɨpuru abarik'a oorãt'ɨ, mãɨpari
         k'awapit'ɨ ãchia nemietá oopataɨ. 12 Piarã ãchia nemietá mẽra oopataɨ, tachi p'eradai p'anɨma mãɨ k'orea pedeadai k'orea.
         13 Maamina ne ãarea ɨnaane bɨutade sãmaasã́ bɨ unupipatama, 14 ɨnaane ãarea unupata pẽra. Mãɨ k'orea nãɨya jarapatama:«Ɨ̃rɨmase pɨ k'ãi bɨ. Nemietaade piu bada p'irabarise. Maapae Cristopa pɨ ɨnaane bɨipɨ».15 Mãɨpuru jĩrak'aua p'anarãt'ɨ. Atua be jĩra p'anarãt'ɨ, mãɨpari mãra k'ɨ̃risiadepa
         p'anarãt'ɨ. 16 Mãrapa ne p'ue ooutacha pia oot'ɨ, nãɨ ewaride ẽpẽrarãpa ne ãarea nemietá oopata pẽra.
         17 K'ɨ̃risiawẽa be jĩra p'anarãt'ɨ, mãɨpari minachia k'awat'ɨ k'ãre Tachi Chiparipa oopi
         bɨt'a. 18 It'uapa piu niparãt'ɨ. Mãɨpa nemietá atepe oopiparima. Piu nipadai k'aepẽra Tachi
         Ak'õre Jaoredepa p'anat'ɨ. 19 Tachi Ak'õre pedeade bɨ bɨt'a, ũpẽarãpa k'aripataɨ mãɨnepa Tachi Ak'õre Jaorepa k'aripiparí
         k'arit'ɨ, chi ara machi paara sõpia p'aneepidai k'orea. Tachi Chiparia sõnepa k'arit'ɨ
         pia pedeadai k'orea. 20 Tachi Chipari Jesucristo t'ɨ̃nepa ewaricha tachi Pajãnepema Ak'õrea nejõma k'orea
         sõpia bɨade at'ɨ.Tachi k'ima ome sãmaasã́ p'ananai p'anɨ21 Cristo wap'ea p'anɨnepa ara mastu chi ĩjãat'ɨ.+22 Wẽrarã, mãra k'ima pedea ũrit'ɨ, mãrapa ara Tachi Chipari Cristo pedea ũripata jĩra.
         23 Ɨmɨk'ĩra ichi k'ima chiparipɨ. Ara mãɨ jĩra Cristo ichi ẽpẽrarã Chiparipɨ mãɨnepa
         ichi ẽpẽrarã ichi k'ak'ua jĩra p'anɨma. Ichi ãchi K'aripaparipɨ. 24 Cristo ẽpẽrarãpa ichi pedea oopata jĩra wẽrapa ichi k'ima pedea ãarea ĩjãa bai bɨma.25 Ɨmɨk'ĩrarã, ara machi k'imarã k'ɨ̃ria p'anat'ɨ Cristopa tachi k'ɨ̃ria bɨt'a unupida
         jĩra. Ichi k'ɨ̃ria bɨdepa tachi k'orea ara ichi itu peapisima. 26 Ichia mãɨya oosima tachi Tachi Ak'õre pae pia bɨi k'orea. Ichi pedeapa tachi nemietá
         sɨɨsima paniapa sɨɨda jĩra.+27 Jõma mãɨ oosima tachi ichi pae minachia pia bɨi k'orea, jayoawẽa, asosoawẽa, mãɨnepa
         mi ãpia pida paritua mietaawẽa. Ichia k'ɨ̃ria basima tachi ichi pae pia p'ananait'a,
         k'achia p'ananayane a jarawẽa. 28 Ara mãɨ jĩra ɨmɨk'ĩrapa ichi k'ima minachia k'ɨ̃ria bai bɨma ara ichi k'ak'ua k'ɨ̃ria
         bɨ jĩra. Ɨmɨk'ĩrapa ichi k'ima k'ɨ̃ria bɨpɨra, ara ichi k'ɨ̃ria bɨma. 29 Abaɨ pida ara ichi k'ak'ua unuemaak'ama, mãɨpari pia nek'o bɨdepa minachia ak'ɨparima.
         Ara mãɨ jĩra Cristopa ichi ẽpẽrarã ak'ɨparima, 30 ichi k'ak'ua jĩra p'anɨ pẽra.+31 Tachi Ak'õre pedeade nãɨya bɨ bɨma:«Mãɨ k'orea ɨmɨk'ĩrapa chi ak'õre mãɨnepa chi nae ameek'ari ichi k'ima ome ará beeipɨ.Mãɨya k'ak'ua aba bɨ jĩra p'ananaipɨ».-32 Mãɨ pedeapa k'ɨ̃risia minachia bɨ k'awawẽa p'anana k'awapi bɨma. Mɨa jara bɨma Cristo
         ichi ẽpẽrarã ome ará p'anɨnepema. 33 Mãɨ k'orea k'awapi bɨmina machicha mãra k'ima k'ɨ̃ria p'ananai p'anɨma ara machi k'ɨ̃ria
         p'anɨ jĩra. Mãɨnepa wẽrapa ichi k'ima wap'ea bai bɨma.
         
            
               	Mi ãpia pida pedeadaiwẽa p'anɨma. Mãɨ pedea ichiaba nãɨya bɨ bɨma: Nipat'ɨ waapẽarã́ mi ãpia pida p'ue jarapidaemaapa mãrapa nemietá oo p'anɨt'a.

               	Pedea mietaadepa. Chi eda waapẽarã k'art'ade nãɨya bɨ bɨma: sea.

               	Ɨnaane nipadaipɨra. Griego pedeade chi eda waapẽarã k'art'ade bɨ bɨma: Tachi Ak'õre Jaoredepa nipadaipɨra.

               	Cristo wap'ea p'anɨnepa. Griego pedeade chi eda waapẽarã k'art'ade bɨ bɨma: Tachi Ak'õre wap'ea p'anɨnepa.

               	Griego pedeade nãɨya bɨ bɨma: Tachi nemietá sɨɨsima paniapa mãɨnepa ichi pedeapa.

               	Griego pedeade chi eda waapẽarã k'art'ade nãɨ sida bɨ bɨma: ichi k'iuru mãɨnepa ichi bɨɨrɨ jĩra p'anɨ pẽra.

               	5:31 Génesi 2:24.

Warrarã ak'õrerã ome sãmaasã́ p'ananai p'anɨ61 Warrarã, mãra ak'õrerã pedea ĩjãat'ɨ Tachi Chiparipa k'ɨ̃ria bɨ jĩra, mãɨya jĩp'a
         bɨ pẽra. 2 Moisepa bɨdade nãɨya jara bɨma: «Mãra ak'õre mãɨnepa mãra nae wap'ea p'anat'ɨ».- Naena Tachi Ak'õrepa nãɨya k'aripayade a basima: 3 Mãɨya oosidara, «Mãra nãɨ ĩjũane tãaraa pia tuananaipɨ».-4 Ak'õrerã, mãra warrarã taup'ãeutade k'ĩruupirãt'ɨ. Maawẽapuru taujĩra jaratea p'anat'ɨ
         jĩp'a oodamẽrá, Tachi Chiparipa k'ɨ̃ria bɨ jĩra.Chi chipari pae pari mimiapataɨrã ãchi chipari ome sãmaasã́ p'ananai p'anɨ5 Chi chipari pae pari mimiapataɨrã, mãra chi nãɨ ĩjũanepema chipari wap'ea p'anɨnepa,
         ichia jararu sõnepa jõma oot'ɨ, Cristo pedea oo p'anɨ jĩra. 6 Abapuru ichia ak'ɨ bɨde mãɨya oorãt'ɨ, ichi ome pia p'ananai k'orea. Mãɨpari sõnepa
         oot'ɨ mãra Cristo pae pari mimiapataɨrã pẽra. Tachi Ak'õrepa mãɨya k'ɨ̃ria bɨma. 7 Mãra chiparipa jara bɨ oo p'anɨne, k'ɨ̃risia piadepa oot'ɨ Tachi Chipari pae oo p'anɨ
         jĩra. K'ɨ̃risiarãt'ɨ abapuru nãɨ ĩjũanepema chipari pae mãɨya oo p'anɨt'a. 8 Mãrapa k'awa p'anɨma chi chipari pae pari mimiaparipɨra wa chipari pae pari mimiapariwẽpɨra,
         Tachi Chiparipa tachicha teaipɨ tachia oodada jĩra.9 Ara mãɨya mãra chi chiparirã pida, chi mãra pae pari mimiapataɨrã pia oot'ɨ. Ãchi
         ɨtɨadayade arãt'ɨ. K'ɨ̃risiat'ɨ chi ãchi pajãnepema Chiparit'a ichiaba ara mãra Chiparipɨ.
         Ichia jõmãɨrã abarik'a ak'ɨparima.Papaká bɨpa ne jɨ̃parí chaarea bɨ k'orea bɨda10 Mãɨ awara ũpẽarã, Tachi Chipari jua chaarea minachia bɨdepa chaarea p'anat'ɨ. 11 Chi papaká bɨpa ne jɨ̃parí chaarea bɨt'a, Tachi Ak'õrepa mãrá teadat'a jɨ̃t'ɨ, mãra
         chaarea p'ananai k'orea, tiorea seapiemaapa. 12 Tachi ẽpẽrarã paara chõo p'anɨwẽma.+ Mãɨ k'aepẽra jaore mietaarã nãɨ ĩjũa p'ãrionepemarã paara chõo p'anɨma. Ãchi chi
         tachia ununak'apɨ́ chi jua chaarea berãpɨ, chi ɨt'aripema jaore mietaarãnepema poro
         chaarearãpɨ. 13 Mãɨ k'orea chi papaká bɨpa ne jɨ̃parí chaarea bɨt'a, Tachi Ak'õrepa mãrá teadat'a
         jɨ̃t'ɨ. Mãɨya tiorepa mĩesa oopiyá bɨde mãrapa p'ue choadaipɨ. P'uedak'ari chaarea
         p'ananaipɨ.14 Mãɨpuru piarã pedea ĩjãa p'anɨnepa chaarea p'anat'ɨ, papaká bɨpa ichi k'ɨrrɨde ne
         p'ará jɨ̃ bɨ jĩra. Jĩp'a nipat'ɨ nemietá oopidaemaapa, papaká bɨpa ichi k'ak'uade
         ne chaarea bɨ jɨ̃pari jĩra. 15 Chi pedea pia Tachi Ak'õre ome pia baidepema jarade wãnai k'orea p'anat'ɨ, papaká
         bɨpa chõone wãi k'orea ichi jĩrune ne jɨ̃pari jĩra.+16 Mãɨ awara ne ãareaɨne Cristode ĩjãa p'anat'ɨ, papaká bɨpa ne ichi k'ak'ua k'aripaparí
         ichi juade uru bɨ jĩra. Tiorepa mĩesa oopiyá bɨde, chi ichia sia urua bɨpa t'ĩuparí
         jĩra bɨma. Maamina mãrapa Cristode ĩjãa p'ananaipɨra, choadaipɨ chi k'ak'ua k'aripaparipa
         sia urua bɨt'a k'iipipari jĩra bɨma. 17 Mãɨnepa sõnepa minachia k'awat'ɨ Tachi Ak'õrepa mãra piarã k'aripasit'a, papaká bɨpa
         ichi poro ɨ̃rɨ ne chaarea jɨ̃pari jĩra. Mãɨ awara Tachi Ak'õre pedea ichi Jaoredepa
         minachia k'awat'ɨ. Tachi Ak'õre pedea k'ĩruuparí nek'o jĩra bɨma, nemietá p'uepari
         pẽra.18 Ewaricha ne ãarea k'orea Tachi Ak'õre Jaoredepa ɨt'aa chiidi p'anat'ɨ. Jõma ichi ẽpẽrarã
         k'orea tau pará, sẽnawẽa ɨt'aa chiidi p'anat'ɨ. 19 Mãɨnepa mɨ k'orea Tachi Ak'õrea ɨt'aa chiidi p'anat'ɨ. Ichiá ɨt'aa chiidit'ɨ, mɨá
         k'awapimẽrá sãmaasã́ Cristo k'orea pedeai bɨt'a. Mãɨya mɨa ne wap'eawẽa ẽpẽrarã́ k'awapiipɨ
         chi pedea pia Cristo k'orea, Tachi Ak'õrepa naena k'awapiwẽa badat'a. 20 Cristopa mɨ peesima mãɨ pedea jarateamẽrá. Mãɨ jaratea bɨ k'orea mɨ mãɨya eda serra
         uru p'anɨma. Tachi Ak'õrea ɨt'aa chiidit'ɨ mɨa mãɨ pedea pia ne wap'eawẽa pedeai k'orea,
         mɨa mãɨya ooi bɨ jĩra.Nãɨ k'art'ade Pablopa k'aadea bɨda21 Tachia k'ɨ̃ria p'anɨ ũpẽa Tik'ik'opa mɨ k'orea mãrá ãarea nepɨrɨipɨ k'awadamẽrá mɨ
         sãmaasã́ bɨt'a mãɨnepa k'ãre oo bɨt'a. Ichi Tachi Chipari pae pari pia mimiapari pẽra,
         ne ãareaɨne pia ooparima. 22 Mɨa ichi mãramá peeruma k'awadamẽrá tai sãmaasã́ p'anɨt'a. Ichia mãra sõpiapiipɨ.23 Ũpẽarã, mɨa k'ɨ̃ria bɨma Tachi Pajãnepema Ak'õrepa mãɨnepa Tachi Chipari Jesucristo
         pida mãra k'aripadait'a, chi k'ɨ̃ria p'ananamẽrá mãɨnepa pia ĩjãa p'ananamẽrá. Mãɨnepa
         k'ɨ̃ria bɨma ãchia mãra ne k'ɨ̃risiawẽa p'anapidamẽrá. 24 Mɨa k'ɨ̃ria bɨma Tachi Ak'õrepa ichi sõpiadepa jõma Tachi Chipari Jesucristo piarã
         minachia k'ɨ̃ria berã k'aripa bait'a. Mãɨya beese.
         
            
               	6:2 Éxodo 20:12.

               	6:2-3 Deuteronomio 5:16.

               	Ẽpẽrarã paara chõo p'anɨwẽma. Griego pedeade nãɨya bɨ bɨma: k'iuru pará be ome mãɨnepa oa pará be ome chõo p'anɨwẽma.

               	Mãɨ versículo ichiaba nãɨya bɨ bɨma: Pedea pia Tachi Ak'õre ome pia baidepema minachia ĩjãa p'anat'ɨ chaarea p'ananai k'orea,
                     papaká bɨ siratɨapiemaapa ichi jĩrune ne jɨ̃ bɨdepa. Isaía 52:7.

Pablopa nãɨ k'art'ade naa bɨda11 Mɨ Pablopɨ. Timoteo mɨ ome bɨma. Tai Jesucristo pae pari mimiapataɨrãpɨ. Mɨa nãɨ k'art'a
         ũpẽarã P'ilipo p'uurudepemarã pae bɨruma: ũpẽarã ak'ɨpataɨrã, ũpẽarã k'aripapataɨrã
         mãɨnepa jõma ẽpẽrarã Tachi Ak'õrenepemarã Jesucristo ome berã pae.+2 Taipa k'ɨ̃ria p'anɨma Tachi Pajãnepema Ak'õrepa mãɨnepa Tachi Chipari Jesucristopa
         ãchi sõpiadepa mãra k'aripa p'ananait'a ne k'ɨ̃risiawẽa p'ananamẽrá.Pablopa ũpẽarã k'orea Tachi Ak'õrea ɨt'aa chiidida3 Mɨa mãra k'ɨ̃risiarucha Tachi Ak'õrea sõpia bɨade aparima. 4 Tachi Ak'õrea ɨt'aa chiidirucha mɨa mãra k'orea arapá ɨt'aa chiidiparima, 5 mãrapa ichi pedea ĩjãasida ewaridepa, chi pedea pia Cristo k'orea mɨ k'aripa jaratea
         p'anɨ pẽra. 6 Mɨa nãɨ piarã k'awa bɨma: Tachi Ak'õrepa mãra sõne pia ooda, pia oopodoipɨ aba Jesucristo
         cherudea. Mãɨne ichia mãra jõma pia ua baipɨ. 7 Pia bɨma mɨa jõma mãra k'orea mãɨya k'ɨ̃risia bait'a, mãra minachia k'ɨ̃ria bɨ pẽra.
         Mɨ eda jɨ̃a nɨbɨde wa chi pedea pia Cristo k'orea piarã k'awapii bɨde, Tachi Ak'õrepa
         ichi sõpiadepa mãra mãɨnepa mɨ sida k'aripa bɨma ichi pedea jaratea p'ananamẽrá. 8 Tachi Ak'õrepa k'awa bɨma mɨa Jesucristo minachia k'ɨ̃ria bɨdepa jõma mãra sida minachia
         k'ɨ̃ria bɨt'a.9 Mɨa Tachi Ak'õrea ɨt'aa chiidi bɨma mãra minachia chi k'ɨ̃ria p'ananamẽrá, ichi pia
         k'awadamẽrá mãɨnepa sãmaasã́ nipadai p'anɨ k'awadamẽrá. 10 Mãɨya mãrapa minachia k'awadaipɨ k'ãre pia bɨt'a mãɨnepa Cristo cherude ichi k'ĩrari
         nemietá newẽa p'ananait'a mãɨnepa mãra k'orea waapẽarãpa k'achia pedeadawẽa p'ananaipɨ.
         11 Mɨa ɨt'aa chiidi bɨma mãra Jesucristodepa ne ãareaɨne jĩp'a p'ananamẽrá. Mãɨya ẽpẽrarãpa
         Tachi Ak'õre chi atepe bɨade adaipɨ mãɨnepa ichiá pia pedeadaipɨ.Ne ãareaɨne Pablo Cristo k'orea bɨma12 Ũpẽarã, mɨa mãrá k'awapii k'ɨ̃ria bɨma chi mɨ eda jɨ̃a nɨbɨdaadamina chi pedea pia
         Cristo k'orea atepe jaratea bɨt'a. 13 Romanepema chi minachia k'awa bɨ chi te ak'ɨpataɨ papaká berãpa mãɨnepa waapẽarãpa
         k'awa p'anɨma mɨ Cristo k'orea eda jɨ̃a nɨbɨt'a. 14 Mãɨ k'orea chok'ará ũpẽarãpa Tachi Chiparidepa Tachi Ak'õre pedea ne wap'eawẽa jara
         p'anɨma.15 Piarã chi eda waapẽarã mɨ ome piawẽa p'anɨma. Ãchia Cristo k'orea jara p'anɨma mɨ
         k'aepẽra atepe k'awa p'anɨane adai k'orea. Maamina waapẽarãpa k'ɨ̃risia piadepa jara
         p'anɨma. 16-17 Mãɨrãpa k'ɨ̃rianepa mãɨya oopatama. K'awa p'anɨma Tachi Ak'õrepa mɨ nãma bɨsit'a,
         chi pedea pia Cristo k'orea piarã k'awapimẽrá. Maamina waapẽarãpa Cristo k'orea jara
         p'anɨma minachia k'awa berã jĩra k'ɨ̃risia p'anɨ pẽra. K'ɨ̃risia piadepa mãɨya oodak'ama,
         mãɨpari k'ɨ̃risia p'anɨma mɨ nãma eda jɨ̃a nɨbɨde atepe sõp'uapidait'a. 18 Maamina ¿mãɨ sak'aima? K'ɨ̃risia piadepa wa k'ɨ̃risia piawẽanepa jara p'anɨpɨra, Cristo
         k'orea jara p'anɨma. Mãɨ k'orea mɨ arapá bɨma.Mãɨnepa arapá baipɨ 19 mɨa k'awa bɨ pẽra mɨ nãmapema awara wãit'a, mãrapa Tachi Ak'õrea ɨt'aa chiidi p'anɨ
         pẽra mãɨnepa Jesucristopa teada Jaorepa k'aripa bɨ pẽra. 20 Cristo k'orea mɨ mi ãpia pida p'eraiwẽa bɨma, mãɨpari ichi k'orea pedeai k'orea p'eraiwẽa
         bɨma. Mãɨya mɨa jõmãɨrã́ Cristo chi atepe bɨt'a k'awapiipɨ, ewaricha oo bapari jĩra.
         Chok'ae beeipɨra wa piuipɨra, mɨa k'ɨ̃ria bɨma jõmãɨrãpa mɨnepa k'awadait'a Cristo
         chi atepe bɨt'a. 21 Mɨmá, chok'ae bɨde abapuru Cristode bai bɨma, maamina piurude atepe pia baipɨ. 22 Mɨ chok'ae bɨde Cristo k'orea p'ue jaratea baipɨ. Mãɨ k'orea mɨa atua bɨma sãmaasã́
         k'ɨ̃ria bɨt'a, chok'ae bai wa piui. 23 Mãɨ jarait'a chaarea bɨma, umenepemarã chi sãɨ atepe pia bɨt'a. Mɨmá pia bɨma piuit'a,
         Cristo ome bai k'orea. 24 Maamina mãra k'orea pia bɨma mɨ chok'ae bait'a. 25 Mãɨpuru k'awa bɨma mãra k'aripai k'orea mɨ mãicha chok'ae bait'a mãɨnepa mãicha mãra
         ome ará bait'a. Mãɨya mãrapa Cristode pia ĩjãa p'anɨnepa arapá p'ananaipɨ. 26 Jesucristopa mɨ mãramá mãicha ateerude mãra ichi k'orea pia arapaadak'ari pia jaradaipɨ.27 Jĩp'a nipat'ɨ chi pedea pia Cristo k'orea jara bɨ jĩra. Mãɨyara mɨa mãra ak'ɨde wãipɨra,
         wa mãra ome bɨwẽne mãra k'orea ũriipɨra, k'awaipɨ mãrapa abarik'a k'ɨ̃risiadepa ará
         minachia ĩjãa p'anɨt'a mãɨnepa ará minachia mimia p'anɨt'a mãɨ pedea pia k'awapidai
         k'orea. 28 Mãra chi nek'ĩramá mi ãpia pida wap'earãt'ɨ. Mãɨpa k'awapiipɨ Tachi Ak'õrepa ãchi
         k'enaipɨ, maamina mãra k'aripaipɨ. Mãɨ Tachi Ak'õrepa jõma oo bɨma. 29 Ichi piadepa mãra t'ɨ̃é pasima abapuru Cristode ĩjãa p'ananamẽrá, mãɨpari t'ɨ̃sima
         Cristo k'orea minachia mĩanamẽrá. 30 Mãrapa unusidama mɨ minachia mĩa bɨde choa badat'a, mãɨnepa idiapae pida ũri p'anɨma
         mɨ wapida choa bɨt'a.- Ara mãɨ jĩra mãra sida minachia choa p'anɨma.
         
            
               	Ũpẽarã ak'ɨpataɨrã. K'ãp'ũra pedeade pastores wa ancianos apatama. Ũpẽarã k'aripapataɨrã. K'ãp'ũra pedeade diáconos apatama.

               	1:30 Hecho 16:11-40.

Tachi Ak'õrepa Cristo waapẽarã k'aepẽra chi atepe bɨda21 Cristode sõpia p'anɨ pẽra, ichia k'ɨ̃ria bɨdepa mãra sõpia p'aneepii bɨ pẽra, Tachi
         Ak'õre Jaore mãra ome bɨ pẽra mãɨnepa ichi k'ɨ̃ria bɨdepa mãra k'ĩra chupuria bɨ pẽra,
         2 mɨ nãɨya minachia sõpiapit'ɨ: abarik'a k'ɨ̃risia uru p'anat'ɨ, chi k'ɨ̃ria p'anat'ɨ,
         mãɨnepa abarik'a k'ɨ̃risiadepa jõma oot'ɨ. 3 Waapẽarã k'aepẽra atepe pia be k'ɨ̃risia p'anɨnepa mi ãpia pida oorãt'ɨ. Mãɨnepa oorãt'ɨ
         mãra paepuru pia p'ananai k'orea. Mãɨpari k'ɨ̃risiat'ɨ waapẽarã mãra k'aepẽra atepe
         pia berã. 4 Ara machicha pia p'ananai k'orea jɨrɨrãt'ɨ, mãɨpari jɨrɨt'ɨ waapẽarã sida pia p'ananamẽrá.
         5 Jesucristopa k'ɨ̃risia bada jĩra k'ɨ̃risiat'ɨ:6 Ichi Tachi Ak'õremina, ara Tachi Ak'õre jĩra abarik'a bai k'ɨ̃risiaé pasima.7 Mãɨpari ichi mãɨya bada itu bɨsima, mãɨ chi chipari pae pari mimiaparí pai k'orea.
         Maapae ara tachi jĩra nãɨ k'ak'uade beesima.8 Mãɨya ook'ari, chupuri beesima. Tachi Ak'õrepa piui bɨade aside ara mãɨyasima. K'urusude
         minachia mĩak'ari piui bɨmina ara mãɨyasima.9 Mãɨ k'orea pajãne Tachi Ak'õrepa ichi chi atepe minachia k'awa bɨ bɨsima. Ichi ãarea
         Chipari bɨsima.+10 Mãɨya jõma pajãne be, nãɨ ĩjũane be mãɨnepa piudaadarã p'anapataɨmá be Jesú k'ĩrari
         sĩraporode k'op'aneenaipɨ.11 Mãɨne jõmãɨrãpa Jesucristo jõmãɨrã Chipariade a jaradaipɨ mãɨnepa Tachi Pajãnepema
         Ak'õrea pia pedeadaipɨ.Ũpẽarã nãɨ ĩjũane sãmaasã́ p'ananai p'anɨ12 Mãɨya mɨ ũpẽarã chi k'ɨ̃ria berã, mɨ mãra ome badadepa Tachi Ak'õre pedea jara bɨ
         jĩra oo p'anɨma. Naapae mɨ mãra ome bɨwẽmina Tachi Ak'õre minachia wap'ea p'anɨnepa
         mãɨ oo p'anat'ɨ ichia mãra k'aripada pẽra. 13 Ichiapuru mãra k'aripa bɨma ichia k'ɨ̃ria bɨ oo p'ananamẽrá mãɨnepa mãɨya oo k'ɨ̃ria
         p'ananamẽrá.14 Waapẽarã k'orea k'achia pedeadawẽa mãɨnepa k'ĩruu pedeadawẽa jõma oot'ɨ. 15 Mãɨya mãra k'orea k'achia pedeadawẽa p'ananaipɨ mãɨnepa jĩp'a p'ananaipɨ. Ẽpẽrarã
         minachia nemietá oopataɨrã t'ãena p'anɨmina nemietá newẽa p'anat'ɨ. Tachi Ak'õre warrarã
         pẽra ãchi t'ãena k'ãk'ãi uchuchoapataɨ jĩra p'anɨma. 16 Chi tachi chok'ae bapiparí pedea k'orea ãchiá pia k'awapi p'anat'ɨ. Mãɨya Cristo cherude
         mɨ mãra k'orea arapá baipɨ. Mãɨne mɨa k'awaipɨ pari nipaé pasit'a mãɨnepa pari mimiaé
         pasit'a. 17 Tãaraawẽa bɨde mɨ Cristo k'orea peadai p'anɨma, uvaba Tachi Ak'õrea weateai jĩra.- Ara mãɨya mãrapa Cristode ĩjãa p'anɨt'a ãnimara Tachi Ak'õrea paateai jĩra bɨma.
         Mãɨ k'orea mɨ mãra ome minachia arapá bɨma. 18 Ara mãɨ jĩra mãra sida mɨ ome ará arapá p'ananai p'anɨma.Timoteo mãɨnepa Epap'rodito19 Tachi Chipari Jesupa k'ɨ̃riasira, mɨa Timoteo isapea mãramá wãpiipɨ. Mãɨya ichi mãicha
         mɨmá cherude mɨ sida arapá baipɨ mãra sãmaasã́ p'anɨt'a k'awai pẽra. 20 Nãma mɨ ome ichi jĩra bɨ aba newẽma. Ichia mãra piarã k'aripa k'ɨ̃ria bɨma. 21 Jõmãɨrãpa ara ãchi pia p'ananai jɨrɨpatama, Jesucristopa k'ɨ̃ria bɨ jɨrɨdai k'aepẽra.
         22 Maamina mãrapa k'awa p'anɨma Timoteopa pia ooparit'a. Warrapa ichi ak'õre k'aripapari
         jĩra ichia chi pedea pia Cristo k'orea k'aripa jaratea bɨma. 23 Mɨa mãɨ mɨ sãmaasã́ oodai k'awarude Timoteot'a mãramá peei k'ɨ̃risia bɨma. 24 Maamina k'ɨ̃risia bɨma Tachi Chiparipa mɨ k'aripait'a, tãaraawẽa bɨde mɨ sida mãramá
         wãi k'orea.25 Mãrapa ũpẽa Epap'rodito mɨ k'aripamẽrá peesidama. Ichia mɨ ome Tachi Ak'õre pedea
         jaratea bɨma papaká bɨ chõo bɨ jĩra. Naane mɨa ichi jĩitea wãpiipɨ. 26 Ichia mãra piarã unu k'ɨ̃ria bɨma. Minachia k'ɨ̃risia bɨma, mãrapa ara ichi k'ɨdade
         bada ũrisida pẽra. 27 Piarã ichi k'ak'ua piawẽa basima. Perá piusima. Maamina Tachi Ak'õrepa ichi k'ĩra
         chupuriasima. Abapuru ichi k'ĩra chupuriaé pasima, mãɨpari mɨ sida k'ĩra chupuriasima
         mãɨ atepe minachia k'ɨ̃risiapiemaapa. 28 Mãɨpuru mɨa ichi isapea jĩitea wãpi k'ɨ̃ria bɨma, mãrapa ichi unuutade mãicha arapá
         p'ananamẽrá. Mãɨya mɨ mãra k'orea minachia k'ɨ̃risia baiwẽma. 29 Ichiá sõpia pedeat'ɨ, Tachi Chiparide ĩjãa bɨ pẽra. Chi ichi jĩra be k'orea pia k'ɨ̃risiat'ɨ.
         30 Cristopa oopi bɨ k'orea ichi perá piusima. Mãrapa jãmãɨpa mɨ pae p'ue oodawẽa p'anɨt'a,
         ichia piui atua oosima.
         
            
               	Griego pedeade nãɨya bɨ bɨma: Tachi Ak'õrepa ichiá chi atepe bɨ t'ɨ̃ teasima.

               	2:17 Levítico 23:18; Número 15:5,6.

Aba Cristodepuru ĩjãanai p'anɨ31 Mãɨ awara ũpẽarã, Tachi Chiparidepa arapá p'anat'ɨ. Mɨa nãɨ pedea naena bɨdamina,
         sẽk'ama abarik'a mãicha bɨi k'orea. Mãɨya k'aripaipɨ nemietá oopidaemaapa.2 Ẽpẽrarã usa jĩra berã k'orea jĩrak'aua p'anat'ɨ ãchia nemietá oopata pẽra. Ãchia jarateapatama
         ɨmɨk'ĩra k'ak'ua tauchaadai p'anɨ, ẽpẽrarã Tachi Ak'õreneerã p'ananai k'orea.+3 Maamina tachit'u chi piarã tauchaadaadarãpɨ.+ Tachiapuru Tachi Ak'õre Jaoredepa ichiá pia pedeapatama. Mãɨnepa Jesucristopa tachi
         k'orea ooda pia jarapatama. Tachia nãɨ k'ak'ua k'orea Tachi Ak'õrepa tachi jĩp'a p'anɨ
         unui k'ɨ̃risiadak'ama. 4 Mɨa nãɨ k'ak'ua k'orea mãɨya k'ɨ̃risia bai bɨmina mãɨya k'ɨ̃risiak'ama. Piarã abaɨpa
         ichi k'ak'ua k'orea Tachi Ak'õrepa jĩp'a unui k'ɨ̃risia bɨpɨra, ichi k'aepẽra mɨa
         atepe mãɨya p'ue k'ɨ̃risia bai bɨma. 5 Mɨ t'õk'ari ewari ocho pa bɨde mɨ k'ak'ua tauchaasidama. Mɨ israel ĩjũanepemapɨ, Benjaminepa
         chedapɨ. Mɨ chõarãenapemarã Hebreorã pasima. P'ariseo pasi pẽra mɨa Moisepa bɨda jĩrak'aua
         oopachima. 6 Mɨa mãɨ judiorãpa oopachidaɨt'a ãarea minachia ũri bapachi pẽra chi Cristode ĩjãapataɨrã
         ẽp'ẽ wãpachima ãchi piawẽa ooi k'orea. Mãɨ judiorãpa oopachidaɨt'a jõma oo bapachi
         pẽra mi ãpia pida mɨ k'orea k'achia pedeadawẽa baipɨ.7 Maamina Cristode ĩjãa bɨ pẽra nejõma mɨa pia unu bada naapae pia unuk'ama. 8 Piarã mɨ Chipari Jesucristo k'await'a ne ãarea k'aepẽra atepe piipará bɨma. Mɨa naena
         k'ɨ̃risia bada, mãɨ ãarea ichi k'orea itu bɨsima. Jõma mãɨ nejarra jĩra unu bɨma,
         Cristo unui k'orea 9 mãɨnepa ichi ome bai k'orea. Mɨ ichi ome bɨwẽma chi Moisepa bɨdadepa, mãɨpari mãɨya
         bɨma Cristopa ichi Ak'õre pedea ook'ari, tachi k'orea piuda pẽra. Mɨa Cristode ĩjãa
         bɨ pẽra, Tachi Ak'õrepa mɨ ichi ome uru bɨma. 10 Mɨa Cristo minachia k'awa k'ɨ̃ria bɨma. Ichi Tachi Ak'õre jua chaareadepa chok'ae
         p'irabarisima. Mɨ ara mãɨ jua chaareadepa ichi ome p'ɨrrɨa k'ɨ̃ria bɨma. Mãɨpuru ichi
         minachia mĩana jĩra mɨ mĩa k'ɨ̃ria bɨma, mãɨnepa ichi piuda jĩra piui k'ɨ̃ria bɨma.
         11 Mãɨya k'ɨ̃ria bɨma Tachi Ak'õrepa mɨ chok'ae p'irabaripii pẽra.12 Mɨa jarawẽa bɨma mɨ abaeda mãɨya bɨt'a. Mãɨnepa jarawẽa bɨma mɨ abaeda jĩp'a bɨt'a.
         Maamina mãɨya bai k'orea mɨ idiapaedepa naa wãruma Jesucristopa mɨ mãɨ k'orea atada
         pẽra. 13 Ũpẽarã, mɨa jarawẽa bɨma mɨ piarã mãɨya bɨt'a maamina mɨa nãɨ oo bɨma: mɨa naena oo
         badat'a k'ɨ̃risia atuak'ari naa p'ira wãruma, Cristo jĩra bai k'orea. 14 P'ira wãruma mãɨ chi tauchaa bɨmá pai k'orea, Jesucristodepa nepia pajãnepema atai
         k'orea, Tachi Ak'õrepa t'ɨ̃na pẽra.15 Jõma tachi Cristo minachia k'awa berãpa mãɨ jĩra k'ɨ̃risiadai p'anɨma. Mãrapa k'ĩra
         awara k'ɨ̃risia p'anɨpɨra, Tachi Ak'õrepa sãmaasã́ k'ɨ̃risiadai p'anɨt'a k'awapiipɨ.
         16 Maamina tachia k'awadada jõma oodai p'anɨma.17 Ũpẽarã, mɨ jĩra p'anat'ɨ. Mãra t'ãena nipasidaɨde taipa unupisidama sãmaasã́ p'ananai
         p'anɨ. Ũpẽarã mãɨya berã paara nipat'ɨ. 18 Mɨa nãɨ bari k'ak'o minachia mãrá jarasima mãɨnepa jẽa bɨpa mãicha jararuma: chok'ará
         ẽpẽrarãpa ãchia oo p'anɨnepa unupipatama chi Cristo k'urusude piuda k'orea pedea k'ɨ̃rianak'aɨt'a.
         19 Mãɨpuru piuutade Tachi Ak'õrepa ãchi minachia ɨtɨaipɨ. Ãchi k'ak'uapa k'ɨ̃ria bɨt'a
         chi ãchi ak'õrepɨ.+ K'ĩra p'era oo p'anɨ k'orea pia pedeapatama. Abapuru nãɨ ĩjũanepema k'ɨ̃risiapatama.
         20 Maamina tachi pajãnepemarãpɨ. Tachi K'aripaparí mãmãɨpa cheit'a nɨ p'anɨma. Ichi Tachi
         Chipari Jesucristopɨ. 21 Ichi cherude tachi k'ak'ua piui bɨ k'ĩra awara ook'ari, mãɨne ichi k'ak'ua jĩra minachia
         pia beeipɨ. Ichi jua chaareadepa mãɨya ooipɨ. Mãɨ jua chaareadepa ichia nejõma p'ueipɨ.
         
            
               	Ãchia jarateapatama ɨmɨk'ĩra k'ak'ua tauchaadai p'anɨ, ẽpẽrarã Tachi Ak'õreneerã p'ananai
                     k'orea. Griego pedeade nãɨya bɨ bɨma: chi t'õopataɨrã.

               	Chi piarã tauchaadaadarãpɨ. Mãɨ pedea jara bɨma tachi Tachi Ak'õre p'uurupɨ. Naena israel ĩjũanepemarãpa jõma
                     ãchi ɨmɨk'ĩra k'ak'ua tauchaapachidama k'awapidai k'orea ãchi Tachi Ak'õre p'uuru
                     pasit'a.

               	Ãchi k'ak'uapa k'ɨ̃ria bɨt'a chi ãchi ak'õrepɨ. Griego pedeade nãɨya bɨ bɨma: ãchi bi, ãchi ak'õrepɨ.

41 Mãɨ k'orea mɨ ũpẽarã, mɨa jarada jĩra Tachi Chiparide minachia ĩjãa p'anat'ɨ. Mɨa
         mãra minachia k'ɨ̃ria bɨma mãɨnepa unu k'ɨ̃ria bɨma. Mãra k'orea mɨ minachia arapá
         bɨma. Mãrat'u mɨ arapaapipataɨpɨ.+Pablopa ũpẽarã́ oopida2 Mɨa ũpẽawẽra Evodia mãɨnepa ũpẽawẽra Sintik'ea chichupuria idiruma chi pia pedeadamẽrá
         Tachi Chipari Jesucristo ome p'anɨ pẽra. 3 Ichiaba pɨ, chi mɨ ome Tachi Ak'õrepa oo bɨt'a ooparí, mɨa pɨá idiruma mãɨ ũpẽawẽrarã
         k'aripamẽrá. Ãchi, Clemente ome mãɨnepa waapẽarã sida mɨ ome minachia mimiasidama,
         chi pedea pia Cristo k'orea k'awapidai k'orea. Jõma ãchi t'ɨ̃ Tachi Ak'õrepa ichi
         ewaricha chok'ae p'ananai k'art'ade bɨ bɨma.4 Tachi Chipari Jesucristo ome p'anɨ pẽra ewaricha arapá p'anat'ɨ. Mɨa mãicha jararuma:
         ¡Arapá p'anat'ɨ! 5 Mãra ẽpẽrarã paara pia p'anɨt'a, jõmãɨrã́ unupit'ɨ. Tachi Chipari chei ewari k'ait'a
         bɨma.6 Ne paritua k'orea minachia k'ɨ̃risiarãt'ɨ, mãɨpari Tachi Ak'õrea ɨt'aa chiidit'ɨ,
         ichiá chichupuria idit'ɨ, mãɨnepa nejõma k'orea pia bɨade at'ɨ. 7 Mãɨpa Tachi Ak'õrepa mãra sõ mãɨnepa mãra k'ɨ̃risiat'a ne k'ɨ̃risiawẽa p'anapiipɨ
         Jesucristo ome p'anɨ pẽra. Mãɨ ne k'ɨ̃risiawẽa bait'a ẽpẽrarãpa ãchi tuaba p'ue k'awadaiwẽma.8 Mãɨ awara ũpẽarã, jõma piarãnepema, nejõma tachia pia bɨt'a unupataɨdepema, jõma jĩp'a
         bɨdepema, jõma nemietaawẽa bɨdepema, jõmãɨrãpa k'ɨ̃riapataɨdepema, jõma chi piipará
         bayade a p'anɨnepema, nejõma piadepema mãɨnepa nejõma tachia pia jarapataɨdepema k'ɨ̃risia
         p'anat'ɨ. 9 Mɨa jarateada, chi mãrapa mɨnepa k'awadada, mɨnepa ũrinana mãɨnepa ununana jõma oo
         p'anat'ɨ. Mãɨne Tachi Ak'õre mãra ome baipɨ mãɨnepa mãra ne k'ɨ̃risiawẽa bɨipɨ.Ũpẽarãpa ne tea peedada k'orea Pablopa pia bɨade ada10 Tachi Chiparidepa mɨ minachia arapá bɨma, mãrapa mɨ k'ɨ̃risia p'anɨnepa mãicha ne
         tea peesida pẽra. Mãɨ mãrapa naena oo k'ɨ̃ria p'ananamina p'ue oodaé pasima. 11 Mãɨya jarawẽa bɨma mɨ nenea bɨ pẽra. Ne ãareaɨne mɨa k'awasima mãɨya ne k'ɨ̃risiawẽa
         bait'a, ara mɨa ne uru bɨdepa. 12 Nenea bɨde mãɨnepa ne minachia uru bɨde, sãmaasã́ bai k'awa bɨma. Mɨa k'awasima parituade
         sãmaasã́ ne k'ɨ̃risiawẽa bait'a, ne jãwaa bɨde mãɨnepa jarra bɨde; ne minachia uru
         bɨde mãɨnepa newẽa bɨde. 13 Cristodepa jõma p'ue ooipɨ ichia mɨ chaareapii bɨ pẽra. 14 Maamina mɨa mãrá pia bɨade aruma, mɨ minachia mĩa bɨde k'aripadada pẽra. Piarã mãrapa
         pia oosidama.15 Ũpẽarã P'ilipodepemarã, mãrapa k'awa p'anɨma chi pedea pia Cristo k'orea naa ĩjãasidaɨde
         mɨ Macedonia tuadepa tua awaraɨdea jarateade wãside, ũpẽarã waapẽarã p'uurudepemarãpa
         mɨá ne tea peedaé pasima. Aba mãrapuru mɨá mãɨyasidama.-16 Mɨ Tesalónica p'uurude baside mãrapa bari k'ak'o minachia ne tea peesidama k'aripadai
         k'orea. 17 Mɨa idiwẽa bɨma mãrapa ne tea peedamẽrá, mãɨpari k'ɨ̃ria bɨma pia oo p'anɨ k'orea
         Tachi Ak'õrepa mãra pia k'aripait'a. 18 Nejõma mãrapa ũpẽa Epap'rodito ome tea peedada mɨa jitasima. Mãɨpuru ne minachia uru
         bɨma. Mãɨpa mɨ pia baipɨ. Mãrapa tea peedada, k'era p'iumá Tachi Ak'õrea teada jĩra
         bɨma. Mãɨ Tachi Ak'õrepa pia unu bɨma. 19 Piarã jõma mãrapa newẽa p'anɨt'a, mɨ Pajãnepema Ak'õrepa nejõma pia uru bɨdepema Jesucristodepa
         teaipɨ. 20 Mãɨpuru ewaricha Tachi Pajãnepema Ak'õrea pia pedeadai p'anɨma. Mãɨya beese.Pablopa k'aadea bɨda21 Jõma ẽpẽrarã Tachi Ak'õrenepemarã Jesucristo ome berã́ pia p'anapadade a jarat'ɨ.
         Ũpẽarã mɨ ome p'anɨ pida pia p'anapadade a jara p'anɨma. 22 Jõma ẽpẽrarã Tachi Ak'õrenepemarã nãmapemarãpa pia p'anapadade a jara p'anɨma. Ũpẽarã
         chi Romanepema chi atepe poro chaarea bɨ pae mimiapataɨrãpa mãɨya jara p'anɨma.23 Mɨa k'ɨ̃ria bɨma Tachi Chipari Jesucristopa ichi sõpiadepa mãra k'aripa bait'a.+
            
               	Mãrat'u mɨ arapaapipataɨpɨ. Griego pedeade nãɨya bɨ bɨma: mãra mɨ poro jũra jɨ̃paripɨ.

               	4:15 Hecho 18:5.

               	Griego pedeade chi eda waapẽarã k'art'ade nãɨ bɨ bɨma: Mãɨya beese.

Nãɨ k'art'ade Pablopa naa bɨda11 Mɨ Pablopɨ. Tachi Ak'õrepa pari k'ɨ̃riana pẽra mɨ Jesucristopa peedapɨ. Tachi ũpẽa
         Timoteo mɨ ome bɨma. 2 Mɨa nãɨ k'art'a bɨruma Tachi Ak'õre ẽpẽrarã, tachi ũpẽarã Jesucristo ĩjãapataɨrã Colosa
         p'uurudepema pae. Taipa k'ɨ̃ria p'anɨma Tachi Pajãnepema Ak'õrepa+ ichi sõpiadepa mãra k'aripa bait'a mãɨnepa ne k'ɨ̃risiadawẽa bapiit'a.+Ũpẽarã k'orea Pablopa Tachi Ak'õrea ɨt'aa chiidida3 Tachi Chipari Jesucristo Ak'õre, Tachi Ak'õrea ɨt'aa chiidiutacha taipa mãra k'orea
         sõpia p'anɨane apatama. 4 Taipa ũri p'anɨma mãrapa Jesucristode ĩjãa p'anɨt'a mãɨnepa jõma Tachi Ak'õre ẽpẽrarã
         minachia k'ɨ̃ria p'anɨt'a. 5 Mãra mãɨya p'anɨma, k'awa p'anɨ pẽra Tachi Ak'õrepa mãra pae nepia pajãne yaa uru
         bɨt'a. Mãɨ mãrapa naena ũrisidama chi piarãpẽa pedea Jesucristo k'orea mãramá cheside.
         Mãɨ pedea pia 6 ũrisidaɨde mãramá Tachi Ak'õrepa ichi sõpiadepa mãra piarã k'aripait'a ãarea k'awasidama.
         Ara mãɨya mãɨ ewaridepa jõma tuacha ẽpẽerãpa minachia ĩjãamaa p'anɨma, nejõ bɨɨrɨ
         minachia chaupari jĩra. 7 Mãɨ pedea tachi ũpẽa Epap'rapa mãrá k'awapisima. Ichi taipa piarã k'ɨ̃ria p'anɨma.
         Tai ome abarik'a oo bɨma. Ichi Cristo pae pari mimiaparipɨ. Mãra k'aripai k'orea ne
         ãareaɨne jĩp'a ooparima.+8 Ichia taiyá jarasima mãra Tachi Ak'õre Jaoredepa piarã chi k'ɨ̃ria p'anɨt'a.9 Mãɨya ũrisidaedapema taipa mãra k'orea ewaricha Tachi Ak'õrea ɨt'aa chiidi p'anɨma
         ichia oopi k'ɨ̃ria bɨ mãrá jõma k'awapimẽrá. Ichiaba ɨt'aa idi p'anɨma ichia mãrá
         pia k'ɨ̃risiapimẽrá mãɨnepa ichi Jaoredepa pia k'ɨ̃risiapimẽrá. 10 Mãɨya mãra p'ue jĩp'a nipadaipɨ Tachi Chiparipa k'ɨ̃ria bɨ jĩra mãɨnepa ne ãareaɨne
         ichia mãra pia unuipɨ. Piarã mãrapa nejõma pia oo p'anɨnepa nejõ pia chau bɨ jĩra
         tuananaipɨ mãɨnepa Tachi Ak'õre pia k'awapododaipɨ. 11 Taipa Tachi Ak'õrea ɨt'aa chiidi p'anɨma ichi jua chaarea waibɨa bɨdepa mãra chaarea
         p'ananamẽrá. Mãɨya mãra minachia mĩa p'anɨt'a mãɨnepa mãrá mĩapii p'anɨt'a pia choadaipɨ.
         12 Mãɨya arapá p'anɨnepa Tachi Pajãnepema Ak'õrea sõpia p'anɨane adaipɨ. Mãra jõma ichi
         ẽpẽrarã ome ɨnaane pia bɨsima ichia uru bɨdepema jitadamẽrá. 13 Tachi Ak'õrepa chi p'ãrionepema tiore juadepema tachi k'aripak'ari bɨsima ichi Warra
         k'ɨ̃ria bɨ juade ichidirã paara ua bamẽrá. 14 Ichi Warradepa Tachi Ak'õrepa tachi nemietaadepema k'aripasima.+ Tachia nemietá oodada ãarea k'ɨ̃risia atuasima.Cristo nejõma k'aepẽra chi atepe bɨt'a15 Chi tachia ununak'aɨ Tachi Ak'õre, mãɨ Jesucristodepa unupatama. Ichit'a Tachi Ak'õre
         Warra ĩwini pẽra nejõma Tachi Ak'õrepa ooda Chiparipɨ.16 Ichidepa Tachi Ak'õrepa nejõma oosima. Pajãne be, nãɨ ĩjũane be, tachia unupataɨt'a
         mãɨnepa tachia ununak'aɨt'a ãarea oosima.Jõma ununak'aɨ minachia berã, chi atepe k'awa p'anɨrã mãɨnepa chi jua chaarea be oosima.
         Tachi Ak'õrepa nejõma Cristodepa oosima mãɨnepa Cristo pae oosima.17 Nejõma ooi naena Cristo basima. Ne ãarea ichidepa bɨma.+18 Cristo ichi ẽpẽrarã chiparipɨ.+ Ichidepa ãchi p'anɨma. Ichi ewaricha chok'ae bai k'orea naa chok'ae p'irabarisima.
         Mãɨpuru ne ãarea k'aepẽra chi atepe bɨma.19 Tachi Ak'õrepa k'ɨ̃riasima Cristo ara ichi jĩra bait'a.20 Mãɨnepa k'ɨ̃riasima Cristodepa ne ãarea pajãnepema mãɨnepa nãɨ ĩjũanepema ichi ome
         pia p'ananamẽrá.Mãɨpuru Cristo k'urusude oa ãrinaneepuru ichi ome nek'ĩramariwẽa p'aneesidama.21 K'achia oo p'anɨnepa mãra naena Tachi Ak'õrenepema awara p'anasidama mãɨnepa piawẽa
         k'ɨ̃risia p'anɨnepa Tachi Ak'õre nek'ĩramá p'anasidama. 22 Maamina Cristo piudadepa Tachi Ak'õrepa mãra ichi ome pia bɨsima ichi k'ĩrari k'achiawẽa
         p'ananamẽrá mãɨnepa waapẽarãpa mãra k'orea k'achia pedeadawẽa p'ananamẽrá. 23 Mãɨpuru Cristo minachia ĩjãa p'anɨnepa ɨbɨa choa p'ananai p'anɨma. Chi pedea pia Cristo
         k'orea mãrapa ũrinana itu bɨdaiwẽa p'anɨma, mãɨpari Tachi Ak'õrepa ne teai jarada
         nɨ p'ananai p'anɨma. Mãɨ pedea pia jõma nãɨ ĩjũane+ jaratea p'anɨma. Ara mãɨ pedea mɨa pida jaratea bɨma.Pablopa ũpẽarã k'aripai k'orea jaratea bada24 Naapae mɨa mãra k'aripai k'orea minachia mĩa bɨmina arapá bɨma. Mãɨnepa Cristo k'orea
         wapida mĩai bɨ pẽra, minachia mĩa nipaipɨ jõma ichi ẽpẽrarã k'aripai k'orea. 25 Tachi Ak'õrepa mɨ ichi ẽpẽrarã pae pari mimiaparí bɨsima. Mãɨpuru ichi pedea jõma
         arí mãrá jaratea bɨma. 26 Mãɨ pedea chõarãenapema ewaride Tachi Ak'õrepa k'awapiwẽa basima, maamina idiapae
         mãɨ ichi ẽpẽrarã́ k'awapisima. 27 Mãɨ pedea pia bɨt'a k'awapiwẽa bada ichidirã́ k'awapisima. Mãɨ pedea pia chi judiorãwẽ
         pae pida bɨma. Ichia k'awapiwẽa bada nãɨ: Cristo mãra sõne bɨma. Ichidepa k'awa p'anɨma
         ichi pia bɨdepema jitadaipɨ.28 Jõma k'ɨ̃risia k'awaadepa taipa Cristo k'orea jõmãɨrã́ jaratea p'anɨma jĩp'a nipadamẽrá.
         Mãɨya taipa ẽpẽrarã ãarea Cristo k'orea ne ãareaɨne jĩp'a p'anɨt'a Tachi Ak'õrea unupidaipɨ.
         29 Mãɨ k'orea mɨ ɨ̃apaawẽa mimia bɨma Cristopa ichi jua chaareapi bɨdepa.
         
            
               	Tachi Pajãnepema Ak'õre. K'ãp'ũra pedeade bɨ bɨma: Dios el Padre.

               	Tachi Pajãnepema Ak'õre. Griego pedeade chi eda waapẽarã k'art'ade bɨ bɨma: Tachi Pajãnepema Ak'õrepa mãɨnepa Tachi Chipari Jesucristo.

               	Mãra k'aripai k'orea. Griego pedeade chi eda waapẽarã k'art'ade bɨ bɨma: tai k'aripai k'orea.

               	K'aripasima. Griego pedeade chi eda waapẽarã k'art'ade bɨ bɨma: k'aripasima ichi oadepa.

               	Ne ãarea ichidepa bɨma. Jara k'ɨ̃ria bɨma pajãne nɨbeerã, ĩjũane nɨbeerã mãɨnepa tachia ẽpẽerãpa ne p'ue oodak'apɨ́
                     sida.

               	Ichi ẽpẽrarã chiparipɨ. K'ãp'ũra pedeade bɨ bɨma: Él es la cabeza del cuerpo, que es la iglesia.

               	Jõma nãɨ ĩjũane. K'ãp'ũra pedea bɨ bɨma: en toda la creación que está debajo del cielo.

21 Mɨa k'ɨ̃ria bɨma mãrapa nãɨ k'awadai: mɨ minachia mimia bɨma mãra Colosadepemarã,
         ũpẽarã Laodicea p'uurudepemarã mãɨnepa jõma ũpẽarã mɨ ununak'aɨ sida k'aripai k'orea.
         2 Mɨa k'ɨ̃ria bɨma jõmãɨrã sõpiapiit'a, k'ɨ̃ria p'anɨnepa ará pia p'ananai, mãɨnepa
         piarã k'ɨ̃risia k'awa uru p'anɨnepa pia p'ananai. Mãɨya Tachi Ak'õrepa naena k'awapiwẽa
         bada k'awadaipɨ. Mãɨ Cristopɨ. 3 Ichiapuru Tachi Ak'õre k'ɨ̃risiat'a k'ɨ̃risiapiipɨ mãɨnepa ne minachia k'awapiipɨ.
         Mãɨ k'ɨ̃risiat'a mãɨnepa ne k'awa p'anɨt'a minachia pia p'anɨma. 4 Jõma mãɨ mɨa jara bɨma mi ãpia pida piarã jĩra jara bɨdepa mãra seapidaemaapa. 5 Mɨ mãra ome bɨwẽmina k'ɨ̃risiadepa mãra ome bɨma. Mɨa k'awa bɨma mãra ará pia p'anɨt'a
         mãɨnepa Cristode minachia ĩjãa p'anɨt'a. Mãɨ k'orea arapá bɨma.Chiwidi jĩra p'aneenaipɨ Cristode6 Mãrapa Tachi Chipari Jesucristode ĩjãanana pẽra ichidepa nipat'ɨ. 7 Ichidepa chaarea p'anat'ɨ k'arra minachia jita p'anɨ jĩra mãɨnepa te pia ooda jĩra.
         Ichide minachia ĩjãa p'anat'ɨ ũpẽarãpa jarateadada jĩra, mãɨnepa ewaricha Tachi Ak'õrea
         machi sõpia p'anɨane at'ɨ.8 Jĩrak'aua p'anat'ɨ mi abaɨa pida mãra seapidaemaapa chi pari k'ɨ̃risiapiparidepa mãɨnepa
         seaparí k'ɨ̃risiadepa. Jõma makɨɨ chõarãenapema k'ɨ̃risiat'a jaore chaarearã nãɨ ĩjũanepemapɨ.
         Mãɨ pedea Cristo k'oreawẽpɨ. 9 Cristo, ẽpẽra k'ak'uade bɨt'a, mãɨ piarã Tachi Ak'õrepɨ.+10 Mãra Cristo ẽpẽrarã pẽra ichidepa nejõma uru p'anɨma Tachi Ak'õre ome pia p'ananai
         k'orea. Ichi chi chaarea berã chi Poro Chaareapɨ. 11 Mãra ichi ẽpẽrarã pẽra k'ak'ua tauchaadada jĩra p'anɨma. Maamina ẽpẽra juapa oodawẽma.
         Mãɨpari jara bɨma tachi k'ak'uapa nemietá ooyá bɨdepema k'aripasima. Mãɨ k'ak'ua tauchaada
         Cristopa oosima. 12 Tachi Ak'õrepa ichi jua chaareadepa Cristo chok'ae p'irabaripisima. Mãrapa Tachi Ak'õre
         mãɨya jua chaarea bɨ ĩjãanana pẽra porochoasidaɨde unupisidama Cristo ome t'ɨbarisidaɨt'a
         mãɨnepa Tachi Ak'õrepa mãra ichi ome chok'ae p'irabaripisidaɨt'a.13 Naena mãra piu p'anasidama, ĩjãanawẽa p'anasidepa nemietá oopachida pẽra. Mãɨne tachi
         k'ak'uapa nemietá ooyá bɨ oopachidama.+ Maamina Tachi Ak'õrepa mãra Cristo ome chok'ae bɨsima. Jõma tachia nemietá oodada
         ichia k'ɨ̃risia atuasima. 14 Piarã nemietá oo p'anɨ k'orea tachi, Tachi Ak'õrea tee pará p'anasidama. Mãɨpuru Moisepa
         bɨdade bɨ bɨma tachi piudai p'anɨ.- Maamina Cristo k'urusude piuside Tachi Ak'õrepa mãɨ tee p'anana ãarea k'ɨ̃risia atuasima.
         15 Mãɨpuru Tachi Ak'õrepa jõma tachia ununak'aɨ chi jua chaarea berã p'uesima. Mãɨ ooda
         ichia jõmãɨrã́ k'awapisima.+16 Mãɨpuru mãrapa k'opataɨ k'orea mãɨnepa topataɨ k'orea ẽpẽrarãpa k'achia pedeadaipɨra,
         ãchi pedea ĩjãarãt'ɨ. Mãrapa arapaapataɨ ewari ak'ɨdak'a, jedek'o chiwidi ak'ɨdak'a
         mãɨnepa mimianak'apɨ́ ewari ak'ɨdak'a k'orea ãchia k'achia pedeadaipɨra, ĩjãarãt'ɨ.
         17 Tachi Ak'õrepa jõma makɨɨ ooi bada tau t'aua unupi basima. Maamina ichia ooi bada
         Cristodepa jõma oosima.18 Mãɨ k'orea abaɨ pida mãrapa nepia pajãne atadaiwẽane adaipɨra, ĩjãarãt'ɨ.+ Chi mãɨya pedeapataɨrã sea nipapatama waapẽarã k'aepẽra k'aepe be jĩra. Ãchia Tachi
         Ak'õrepa ɨt'aripa peedaɨrã minachia k'ɨ̃riapatama. K'ãmok'araa jĩra ununana minachia
         jarateapatama. Tachi k'ak'uapa ne piawẽa ooyá bɨdepa ẽpẽra minachia k'awa bɨ jĩra
         paritua k'ɨ̃risiapatama. 19 Ãchi Tachi Chipari Cristo+ ome p'anɨwẽma. Maamina Cristo ẽpẽrarãpa ichidepa nejõma uru p'anɨma ichi ome ará
         pia p'ananai k'orea. Ichidepa tachi waripatama Tachi Ak'õrepa waripi bɨ jĩra.20 Mãra Cristo ome ará piusida pẽra chi nãɨ ĩjũanepema jaore chaarearãne ĩjãanaiwẽa p'anɨma.
         Mãɨ ¿k'ãre k'orea waidi mãɨ k'ɨ̃risia ĩjãa p'anɨma nãɨ ĩjũanepemarãpa ĩjãapata jĩra?
         21 Nãɨya jarapatama: «Jãkɨɨ t'õmarirãt'ɨ, k'o ajororãt'ɨ, jita ajororãt'ɨ». 22 Jõma mãɨ ẽpẽrarãpa ãchia k'ɨ̃risiadepa jarateapatama. Mãɨ k'ɨ̃risia k'aade wãnaiwẽa
         p'anɨma jõma tachia k'odada mãɨnepa todada jõpari pẽra. 23 Piarã mãɨ k'ɨ̃risiat'a ne k'awapari jĩra bɨma. Ãchia jarapatama ara tachi tuaba ne
         oo p'anɨnepa Tachi Ak'õre ome p'ue pia p'ananai p'anɨ, waapẽarã k'aepẽra k'aepea nipadai
         p'anɨ, mãɨnepa ara tachi tuaba tachi k'ak'ua p'uapii p'anɨnepa minachia mĩa p'ananai
         p'anɨ. Maamina jõma makɨɨpa tachi k'ak'uapa nemietá ooyá bɨ jõpik'ama.
         
            
               	Mãɨ jaore chaarearã k'aepẽra, Cristo atepe jua chaarea bɨma, ichi Tachi Ak'õreneepuru.

               	Tachi k'ak'uapa nemietá ooyá bɨ oopachidama. Griego pedeade nãɨya bɨ bɨma: k'ak'ua tauchaawẽa p'anɨnepa.

               	2:13-14 Romano 6:23.

               	Mãɨ ewaride chi papaká berãpa ãchi nek'ĩramaarã ãarea p'uesidaɨde, maapae ãchi p'uurudea
                     ateewãsidama. Mãma ẽpẽerã taade p'uurujãne p'ɨrrɨapisidama, ãchi p'eradamẽrá.

               	Mãrapa nepia pajãne atadaiwẽane adaipɨra. Griego pedeade ichiaba jara bɨma: «abaɨ pida mãra piawẽane adaipɨra».

               	Tachi Chipari Cristo. Griego pedea bɨ bɨma: chi poro.

Ne ɨt'aripema jɨrɨdai p'anɨma31 Mãra Cristo ome chok'ae p'irabaridada pẽra ne ɨt'aripema jɨrɨ p'anat'ɨ. Mãma Cristo
         Tachi Ak'õre juaraari suak'abari bɨma. 2 Ne ɨt'aripemarã k'orea k'ɨ̃risia p'anat'ɨ. Nãɨ ĩjũanepema k'orea k'ɨ̃risia p'anarãt'ɨ.
         3 Mãɨya p'ɨrrɨadai p'anɨma, Cristo ome piudak'ari, ichi ome chok'ae p'anɨ pẽra. Mãɨ
         waapẽarã k'awadak'ama. Maamina Cristo Tachi Ak'õre ome chok'ae bɨ pẽra, mãra sida
         Tachi Ak'õre ome chok'ae p'anɨma. 4 Mãra Cristo k'orea chok'ae p'anɨ pẽra ara ichi mãicha unupirude mãra ichi ome p'ananaipɨ.
         Mãɨne ichi jĩra k'ĩrawãrea p'ananaipɨ.+Cristo k'orea tachi chiwidi p'aneenana5 Mãɨpuru jõma nãɨ ĩjũanepema k'ɨ̃risia mãra sõne bɨ itu bɨt'ɨ. Awaraɨ ome k'ãirãt'ɨ,
         ne k'ĩra p'era oorãt'ɨ, mãra k'ak'uapa nemietá ooyá bɨ oorãt'ɨ, k'ɨ̃risia k'achia
         k'ɨ̃risiarãt'ɨ, mãɨnepa ne minachia uru p'ananai k'ɨ̃ria p'anarãt'ɨ. Chi ne minachia
         k'ɨ̃ria uru bɨt'a juapa oodada sãdo ĩjãa bɨ jĩra bɨma. 6 Jõma mãɨ k'achia k'orea Tachi Ak'õrepa ichide ĩjãanak'apɨɨrã ɨtɨaipɨ.+7 Mãra sida naena mãɨya nipapachidama. 8 Maamina naapae jõma nãɨ itu bɨt'ɨ: mãra sõnepa k'ĩruupataɨ, k'ĩruu pedeapataɨ, waapẽarã́
         piawẽa oopataɨ, waapẽarã́ k'achia pedeapataɨ mãɨnepa pedea k'achia jarapataɨ.9 Waapẽarã́ sea oorãt'ɨ. Mãra chi ẽpẽra naena p'ananat'a itu bɨsidama, tachia neet'á
         sore wẽapata jĩra. Mãɨnepa mãrapa nemietá oopachidaɨt'a itu bɨsidama. 10 Neet'á chiwidi jɨ̃uta jĩra mãra chiwidi p'aneesidama ara Tachi Ak'õre jĩra p'ananamẽrá.
         Mãɨ awara mãra pia oopodoutama ichi jĩra p'aneenamẽrá mãɨnepa ichi pia k'awadamẽrá.
         11 Tachi Ak'õrepa mãɨya ooda pẽra ichi k'ĩrari griego judio ome abarik'a p'anɨma. K'ak'ua
         tauchaa bɨ k'ak'ua tauchaawẽa bɨ ome abarik'a p'anɨma. Tua awaraɨdepema, ne atua bɨ
         ẽpẽra ome abarik'a p'anɨma. Chi chipari pae pari mimiaparí, mãɨ chi chipari pae pari
         mimiak'apɨ́ ome abarik'a p'anɨma. Cristo chi atepe piipará bɨma. Ichi jõmãɨrã sõne
         bɨma.12 Tachi Ak'õrepa mãra k'ɨ̃rianepa jɨrɨ atasima ichi pae pia p'ananamẽrá. Mãɨpuru waapẽarã
         k'ĩra chupuria p'anat'ɨ. Ẽpẽra pia p'anat'ɨ. Mãra chi atepe be k'ɨ̃risiarãt'ɨ. Jõmãɨrã
         ome k'ɨ̃risia piadepa p'anat'ɨ. Ara machi paara choa p'anat'ɨ. 13 Jõmãɨrã ome choa k'awa p'anat'ɨ. Abaɨpa piawẽa oosira mãɨ piawẽa ooda k'ɨ̃risia atuat'ɨ.
         Mãrapa piawẽa oodada Tachi Chiparipa k'ɨ̃risia atuada jĩra mãra pida k'ɨ̃risia atuat'ɨ.
         14 Mãɨ awara jõmãɨrã ome chi k'ɨ̃ria tuanat'ɨ. Mãɨya mãra jõmãɨrã ome tausia pia tuananaipɨ.
         15 Tachi Ak'õrepa mãra t'ɨ̃sima k'ak'ua aba bɨ jĩra p'ananamẽrá. Cristopa nek'ĩramariwẽa
         p'anapi bɨma, mãra sõne.+ Mãɨpa k'awapiipɨ k'ãre oodai p'anɨ. Mãɨya p'anat'ɨ. Mãɨnepa Tachi Ak'õrea sõpia p'anɨane
         at'ɨ.16 Pedea Cristo k'orea mãra sõne uru p'anat'ɨ. Jõma Tachi Ak'õre k'ɨ̃risiadepa chi jarateat'ɨ
         mãɨnepa chi k'aripat'ɨ pia ĩjãanai k'orea. Tachi Ak'õre pedeade bɨ bɨt'a k'arit'ɨ,
         ũpẽarãpa k'aripataɨ mãɨnepa Tachi Ak'õre Jaorepa k'aripiparí Tachi Ak'õrea k'arit'ɨ.
         Sõnepa Tachi Ak'õrea sõpia p'anɨane a p'anɨnepa k'arit'ɨ. 17 Mãra pedeautade mãɨnepa ne ooutade jõma oot'ɨ Tachi Chipari Jesupa k'ɨ̃ria bɨ jĩra.
         Ichidepa Tachi Pajãnepema Ak'õrea sõpia bɨade at'ɨ.+Ũpẽarã ãchi tiidapemarã ome sãmaasã́ p'ananai p'anɨ18 Wẽrarã, mãra k'ima pedea ũrit'ɨ.+ Tachi Chipari Jesú ome p'anɨ pẽra mãɨya oodai p'anɨma. 19 Ɨmɨk'ĩrarã, ara machi k'imarã k'ɨ̃ria p'anat'ɨ. Ãchi ome k'ĩruu p'anarãt'ɨ.20 Warrarã, mãra ak'õrerã pedea ĩjãat'ɨ Tachi Chiparipa mãɨ pia unu bɨẽra. 21 Ak'õrerã, mãra warrarã k'ĩruupirãt'ɨ, k'ĩra piawẽa bɨpidaemaapa.22 Chi chipari pae pari mimiapataɨrã, mãra chipari nãɨ ĩjũanepemapa oopirut'a jõma oot'ɨ.
         Maamina ichia ak'ɨmaa bɨde puru oorãt'ɨ, ichi ome pia p'ananai k'orea. Mãɨpari Tachi
         Ak'õre wap'ea p'anɨ pẽra sõpiadepa jõma oot'ɨ. 23 Jõma mãrapa oo p'anɨt'a chok'eadepa oot'ɨ Tachi Chipari pae oo p'anɨ jĩra. Maamina
         mãɨya oorãt'ɨ ẽpẽrarãpa mãra pia ununamẽrá. 24 Mãra Tachi Chipari Cristo pae pari mimiapataɨrãpɨ. Mãrapa k'awa p'anɨma ichi pae pia
         oo p'anɨ pẽra, ichia mãrá chi ne atadai p'anɨt'a teaipɨ. 25 Maamina chi piawẽa oo bɨ Tachi Ak'õrepa ɨtɨaipɨ. Ichia jõmãɨrã abarik'a ɨtɨaparima.
         
            
               	Mãra. Griego pedeade chi eda waapẽarã k'art'ade bɨ bɨma: tachi.

               	Ichide ĩjãanak'apɨɨrã. Griego pedeade chi eda waapẽarã k'art'ade mãɨ newẽma.

               	Cristopa. Griego pedea chi eda waapẽarã k'art'ade bɨ bɨma: Tachi Ak'õrepa.

               	Tachi Pajãnepema Ak'õrea. Griego pedeade nãɨya bɨ bɨma: Dios el Padre.

               	Wẽrapa ɨmɨk'ĩra abapuru uru bai bɨma. Ara mãɨya ɨmɨk'ĩra pida wẽra abapuru uru bai
                     bɨma.

41 Chiparirã, jĩp'a oot'ɨ chi mãra pae pari mimiapataɨrã ome. Mãra pida mãra Chipari
         pajãne uru p'anɨt'a k'awa p'anɨma.2 Ewaricha Tachi Ak'õrea ɨt'aa chiidi p'anat'ɨ. Ɨt'aa chiidiutade tau ɨbɨa p'anat'ɨ
         mãɨnepa Tachi Ak'õrea sõpia p'anɨane at'ɨ. 3 Tai k'orea ɨt'aa chiidit'ɨ Tachi Ak'õrepa eda wãpataɨ ewaru jĩra chi Cristo k'orea
         naena k'awapiwẽa bada itu jarateapimẽrá. Mãɨ jaratea bɨ k'orea mɨ eda jɨ̃a nɨbɨ uru
         p'anɨma. 4 Ɨt'aa chiidit'ɨ mɨa pia jarateamẽrá mɨa ooi bɨ jĩra.5 Cristode ĩjãanak'apɨɨrã t'ãena k'ɨ̃risia k'awa p'anɨnepa nipat'ɨ. Ewaricha jɨrɨt'ɨ
         ichi k'orea ãchiá k'awapidai k'orea. 6 Pedea piadepa pedeat'ɨ jõmãɨrãpa pia ũrinamẽrá. Mãɨya Cristo k'orea chiidiutade mãrapa
         k'awa p'ananaipɨ sãmaasã́ p'anoonai p'anɨ.Pablopa nãɨ k'art'ade k'aadea bɨda7-8 Tachia k'ɨ̃ria p'anɨ ũpẽa Tík'ik'o mɨa mãramá peeruma mɨ k'orea k'awadamẽrá mãɨnepa
         sõpiadamẽrá. Ichia mɨ ome Tachi Chiparipa oo bɨ ne ãareaɨne pia oo bɨma. Ichia tai
         k'orea mãrá ãarea nepɨrɨipɨ. 9 Tík'ik'o ome ũpẽa Onésimo peeruma. Ichia ne ãareaɨne jĩp'a oo bɨma mãɨnepa taipa ichi
         k'ɨ̃ria p'anɨma. Tik'ik'opa mãɨnepa Onésimo pida mãrá nepɨrɨdaipɨ jõma nãma sãmaasã́
         nɨbɨt'a.10 Ũpẽa Aristarco mɨ ome eda jɨ̃a nɨbɨma. Ichia mãrá pia bapade a jara peeruma. Bernabé
         meme warra Marcopa pia bapade a jara peeruma mãrá. Ichi k'orea mɨa naena k'art'ade
         bɨsima. Ichi mãramá wãipɨra, ichiá pia pedeat'ɨ. 11 Mãɨnepa ũpẽa Jesú, Justo apataɨpa pia bapade a jara peeruma mãrá. Ũpẽarã judiorãnepema
         mãɨ ũpea p'anɨpa nãma mɨ k'aripa jaratea p'anɨma Tachi Ak'õrepa ichidirã ichi juade
         ua bɨ k'orea. Mãɨ ũpẽarã k'orea mɨ sõpia baparima. 12 Chi mãra p'uurudepema Epap'rapa pia bapade a jara peeruma mãrá. Ichi Jesucristo pae
         pari mimiaparipɨ. Ichia ewaricha Tachi Ak'õrea ɨt'aa chiidi baparima mãra ne ãareaɨne
         choa p'ananamẽrá, minachia ĩjãa p'ananamẽrá mãɨnepa jõma Tachi Ak'õrepa oopi k'ɨ̃ria
         bɨ k'awadak'ari oodamẽrá. 13 Mɨa jararuma: ũpẽa Epap'ra piarã mimia bɨma mãra k'aripai k'orea, jõma ũpẽarã Laodicea
         p'uurudepemarã mãɨnepa Hierápoli p'uurudepemarã k'aripai k'orea. 14 Ũpẽa nẽará teaparí Lucapa pia bapade a jara peeruma mãrá. Ichi taipa k'ɨ̃ria p'anɨma.
         Ũpẽa Dema pida pia bapade a jara peeruma mãrá.15 Tachi ũpẽarã Laodicea p'uurudepemarã́ pia p'anapade a jara peeruma. Tachi ũpẽawẽra
         Ninp'a mãɨnepa jõmãɨrã Cristode ũpẽarã ichi tede ará nɨbeepataɨrã́ pia p'anapade a
         jara peeruma.16 Mãrapa nãɨ k'art'a eda jaradak'ari ũpẽarã Laodicea p'uurudepemarã́ pida eda jarapit'ɨ.
         Mãra pida chi k'art'a mɨa ãchimá tea peeda eda jarat'ɨ. 17 Ũpẽa Ark'ipoa jarat'ɨ: «Tachi Chiparipa oopi bɨ ãarea oo base».18 Mɨ Pablopɨ. Ara mɨchi juapa bɨruma mɨa tea peerut'a ãchi arapá p'ananamẽrá. Mɨ eda
         jɨ̃a nɨbɨ uru p'anɨ k'orea Tachi Ak'õrea ɨt'aa chiidi p'anat'ɨ. Mɨa k'ɨ̃ria bɨma Tachi
         Ak'õrepa ichi sõpiadepa mãra k'aripa bamẽrá.

Nãɨ k'art'ade Pablopa naa bɨda11 Mɨ Pablopɨ. Nãɨ k'art'a bɨruma ũpẽarã Tesalónica p'uurudepemarã pae. Mãra Tachi Pajãnepema
         Ak'õrenepɨ mãɨnepa Tachi Chipari Jesucristodepɨ.+ Ũpẽa Silvano mãɨnepa Timoteo mɨ ome p'anɨma. Taipa k'ɨ̃ria p'anɨma mãra ne k'ɨ̃risiadawẽa
         p'ananamẽrá mãɨnepa mãra Ak'õrepa mãɨnepa Tachi Chipari Jesucristopa ãchi sõpiadepa
         mãra k'aripa bait'a.Ũpẽarãpa pia oodada2 Taipa ewaricha Tachi Ak'õrea ɨt'aa chiidiutade mãra k'orea sõpia p'anɨane apatama.
         3 Taipa Tachi Ak'õre k'ĩrari ewaricha k'ɨ̃risiapatama mãrapa Tachi Ak'õrene ĩjãa p'anɨnepa
         pia oo p'anɨt'a, chi k'ɨ̃ria p'anɨnepa waapẽarã k'aripa p'anɨt'a, mãɨnepa Tachi Chipari
         Jesucristopa mãra k'aripait'a k'ẽet'aadawẽa nɨ p'anɨt'a.4 Ũpẽarã, Tachi Ak'õrepa mãra minachia k'ɨ̃riaparima. Taipa k'awa p'anɨma ichia mãra
         jɨrɨ atasima. 5 Taipa chi pedea pia Cristo k'orea mãrá jarateasidaɨde taipa pedeadeepuru pedeadaé
         pasima. Mãɨpari mãɨ pedea piarã arí k'awa p'anɨ pẽra Tachi Ak'õre Jaore jua chaareadepa
         pedeasidama. Mãrapa k'awa p'anɨma tai sãmaasã́ mãra paara p'anapachit'a, mãra pia
         p'ananamẽrá. 6 Ara mãɨya mãrapa tai p'anapachi jĩra oo p'aneesidama. Tachi Chipari nipada jĩra oo
         p'aneesidama. Mãra minachia mĩa p'anɨmina Tachi Ak'õre Jaorepa arapaapik'ari, chi
         pedea pia ĩjãasidama.-7 Mãɨya jõma Cristode ĩjãa berã Macedonia tuadepemarãpa mãɨnepa Acaya tuadepemarãpa
         mãra k'orea ũrisidama sãmaasã́ p'ananai p'anɨ. 8 Mãɨ ãchit'ura mãranepemarãpa Tachi Chipari pedea ũrinaé pasima, mãɨpari tuacha ẽpẽrarãpa
         k'awasidama mãrapa Tachi Ak'õrene ĩjãa p'anɨt'a. Mãɨ k'orea ¿taipa mãra k'orea k'ãre
         waa jaradaima? 9 Ara ãchia jara p'anɨma sãmaasã́ tai mãramá chedak'ari, mãrapa pia pedeasidaɨt'a, mãɨnepa
         sãdo be itu bɨsidaɨt'a Tachi Ak'õre piarã chok'ae bɨde ĩjãanai k'orea. 10 Ãchia jara p'anɨma sãmaasã́ mãrapa Tachi Ak'õre Warra Jesú pajãnepa chei nɨ p'anɨt'a.
         Ara mãɨ Jesú piuda pada Tachi Ak'õrepa chok'ae p'irabaripisima. Ichia Tachi Ak'õrepa
         tachi ɨtɨai pada k'aripasima.
         
            
               	Tachi Pajãnepema Ak'õrenepɨ. K'ãp'ũra pedeade bɨ bɨma: Dios el Padre.

               	1:6 Hecho 17:1-10.

Pablopa Tesalónica p'uurude ooda21 Ũpẽarã, mãrapa k'awa p'anɨma tai mãramá wã p'anasidaɨde tai pari wãnaé pasima. 2 K'awa p'anɨma mãramá wãnai naena P'ilipodepemarãpa tai k'orea k'achia pedeasidaɨt'a
         mãɨnepa piawẽa oosidaɨt'a.- Mãɨ awara mãramá chesidaɨde chok'araɨrãpa k'ɨ̃rianaé pasima taipa jaratea p'anɨt'a.
         Maamina Tachi Ak'õrepa sõpiapisima ichi pedea pia mãrá ne wap'eawẽa jarateadamẽrá.
         3 Taipa mãrá mãɨya k'ɨ̃risiapidaé pasima piarãpẽawẽne jarateadada ĩjãanamẽrá. Mãɨnepa
         seadawẽa p'anasima mãra seadai k'orea. 4 Mãɨpari Tachi Ak'õrepa pia ununa pẽra tai bɨsima ichi pedea pia jarateadamẽrá. Mãɨpuru
         taipa jarateautade, mãɨyanak'ama chi ẽpẽrarãpa tai ak'ɨdak'ari, k'ɨ̃rianamẽrá. Aba
         jarateapatama tai Tachi Ak'õre ome pia p'ananamẽrá. Ichia k'awa bɨma tachi sõnepa
         k'ɨ̃risiapataɨt'a. 5 Mãrapa k'awa p'anɨma taipa seadepa mãra ẽpẽerã piade adaé pasima. Mãɨnepa erreara
         jɨrɨdayá seadepa jarateadaé pasima. Mãɨ Tachi Ak'õrepa k'awa bɨma. 6 Taipa jɨrɨdaé pasima mãrapa, waapẽarã pida tai k'orea pia jaradamẽrá. Mãɨ awara tai
         Cristopa peedaɨrã pẽra tai jua chaareadepa p'ananai p'anasima mãra t'ãena. Maamina
         mãɨya oodaé pasima. 7 Mãɨpari k'ɨ̃ria p'anɨnepa taipa mãra k'aripa p'anasidama chi naepa chi warra chak'erã
         ak'ɨpari jĩra. 8 Taipa mãra minachia k'ɨ̃ria p'anɨ pẽra abapuru chi pedea pia Tachi Ak'õre k'orea mãrá
         jarateadaé pasima, mãɨpari ne ãareanepa k'aripadai k'orea p'anasidama. 9 Ũpẽarã, mãrapa k'awa p'anɨma ãst'á mãɨnepa teamasi pida ɨ̃apaadawẽa mimiapachidama
         erreara ununai k'orea. Taipa pedea pia Tachi Ak'õre k'orea mãrá jaratea p'anasidaɨde
         k'ɨ̃rianaé pasima mãrapa taiyá ne teadait'a mãra pae chaarea bɨpidaemaapa.10 Mãrapa k'awa p'anɨma, Tachi Ak'õre pida k'awa bɨma tai mãra chi Cristode ĩjãapataɨrã
         t'ãena pia, jĩp'a mãɨnepa nepɨra pará bɨade adawẽa nipasidama. 11 Mãɨ awara k'awa p'anɨma ak'õrepa ara ichi warrarã ome oopari jĩra taipa machicha mãɨya
         oo p'anasidama. 12 Taipa minachia ũraasidama mãra Tachi Ak'õrepa k'ɨ̃ria bɨ jĩra nipadamẽrá. Ichia mãra
         t'ɨ̃sima ichi juade ua bai k'orea mãɨnepa ichi pia bɨdepema uru p'ananamẽrá.13 Taipa ewaricha mãra k'orea Tachi Ak'õrea sõpia p'anɨane apatama. Taipa Tachi Ak'õre
         pedea jarateadada mãrapa ũrisidaɨde, ẽpẽrarãpa k'ɨ̃risia p'anɨ jĩra ĩjãanaé pasima.
         Mãɨpari mãɨ pedea piarã Tachi Ak'õre pedeat'a k'awadada pẽra ĩjãasidama. Ara mãɨ pedeapa
         mãra chi Cristode ĩjãapataɨrã́ pia oopi bɨma. 14 Ũpẽarã, mãrapa ĩjãa p'anɨ k'orea ara machi tuadepemarãpa mãra piawẽa oo p'anasidama
         ẽpẽrarã Tachi Ak'õrenepemarã judiorã tuade mãɨyana jĩra. Mãma Jesucristode ĩjãapataɨrã
         judiorã chi ĩjãanak'apɨɨrãpa piawẽa oo p'anasidama. 15 Ara ãchi mãɨrãpa Tachi Chipari Jesú mãɨnepa Tachi Ak'õre pari pedeapataɨrã peasidama.
         Mãɨ awara tai ãyá jeret'aasidama. Ãchi Tachi Ak'õrepa pia unuk'ama. Ãchi jõmãɨrã ome
         chi nek'ĩramaapɨ. 16 Taipa jarateadai p'anɨne judiorãwẽmá Tachi Ak'õrepa k'aripamẽrá, ãchia itu jarateapidaemaa
         p'anasidama. Mãɨya nemietá atepe oo p'anɨ pẽra Tachi Ak'õrepa ichi k'ĩruu bɨdepa ãchi
         minachia ɨtɨaipɨ.Pablo Tesalonicadepema ũpẽarã ak'ɨde wã k'ɨ̃ria bada17-18 Ũpẽarã, tãaraawẽa bɨma tai mãra ome p'anana ãyá wãnana. Ara nãɨena taipa mãra ununawẽa
         p'anɨmina k'ɨ̃risiadepa mãra ome p'anɨma. Taipa piarã mãra ak'ɨde wã k'ɨ̃ria p'anasidama
         maamina tiorepa itu peek'aemaa bɨ jĩra basima. Mɨ piarã mãramá wãyá oo bapachima.
         19 Piarã tai mãra k'orea arapá p'anɨma. Mãɨ awara k'awa p'anɨma Tachi Chipari Jesucristo
         cherude taipa mãra jĩp'a p'anɨt'a ichiá unupidaipɨ. Mãɨne ichi k'ĩrari mãra k'orea
         tai sõpia p'ananaipɨ.+20 Piarã mãra k'orea pia pedea k'ɨ̃ria p'anɨma awaraɨrã́, mãɨnepa mãra k'orea tai sõpia
         p'anɨma.+
            
               	2:2 Hecho 16:11-40.

               	Mãra k'orea tai sõpia p'ananaipɨ. Griego pedeade nãɨya bɨ bɨma: mãra tai poro jũra jɨ̃paripɨ. Pablopa jara basima poro jũra jɨ̃parí jɨ̃ bɨ jĩra ichi ũpẽarã k'orea arapá baipɨ.

               	Mãra k'orea pia pedea k'ɨ̃ria p'anɨma awaraɨrã́. K'ãp'ũra pedeade bɨ bɨma: orgullo.

31-2 Taipa waa p'ue choadaé pasi pẽra tai tuaba Atena p'uurude p'anɨmisa, k'ɨ̃risiasidama
         tachi ũpẽa Timoteo mãramá peedait'a. Tachi Ak'õre pae mimiaparí Timoteopa tai ome
         abarik'a pedea pia Cristo k'orea jarateaparima.+ Ara mãɨne ichi peesidama mãra Cristode pia ĩjãa p'anɨ k'orea tausia p'ananamẽrá,
         3 mãɨnepa mãra mĩa p'anɨne ne minachia k'ɨ̃risiapidaemaapa. Mãrapa k'awa p'anɨma Cristode
         ĩjãa p'anɨ k'orea tachi nepɨra paraadai p'anɨma. 4 Mãra ome p'anasidaɨde taipa jarapachidama ẽpẽrarãpa tachi nepɨra paraapidai. Mãrapa
         k'awa p'anɨma piarã mãɨyasit'a. 5 Mãɨ k'orea mɨa waa p'ue choawẽ pẽra Timoteo mãramá peesima wapida Cristode ĩjãa p'anɨ
         k'awai k'orea. Mɨa k'ɨ̃risia basima tiorepa mãrá Cristo itu bɨpisit'a. Mãɨyanapara
         taipa mãrá Cristo k'orea jarateadada pari beei pasima.6 Maamina Timoteo mãramá bada taimá chesima. Mãrapa Cristode ĩjãa p'anɨ k'orea mãɨnepa
         mãra k'ɨ̃ria k'orea ichia pia jarade chesima. Ichia jarasima mãrapa tai k'ɨ̃ria p'anɨane
         a p'anɨẽra, tai k'ɨ̃risia atuadawẽa p'anɨt'a, ichiaba tai unu k'ɨ̃ria p'anɨt'a taipa
         mãra unu k'ɨ̃ria p'anɨ jĩra. 7 Mãɨpa ũpẽarã, taipa k'awasidama mãrapa Jesude wapida ĩjãa p'anɨ. Mãɨpuru tai minachia
         mĩa p'anɨmina sõpiasidama. 8 Jãapae tai piarã sõpia p'aneesidama, k'awa p'anɨ pẽra mãrapa Tachi Chiparide choa
         p'anɨt'a. 9 ¿Sãmaasã́ jaradaima, tai sõ arapá p'anɨt'a Tachi Ak'õre ome, mãra k'orea? 10 Ãst'á mãɨnepa teamasi taipa Tachi Ak'õrea ɨt'aa chiidipatama mãra ak'ɨde wãnai k'orea.
         Mãɨya mãrapa Cristo k'orea waidi atua p'anɨ, taipa p'ue jarateadaipɨ jõma atepe ĩjãanamẽrá.11 Taipa Tachi Ak'õrea mãɨnepa Tachi Chipari Jesua ɨt'aa chiidi p'anɨma tai mãramá mãicha
         wãpidamẽrá.+12 Taipa k'ɨ̃ria p'anɨma Tachi Chiparipa mãra k'aripa bai jõmãɨrã ome minachia chi k'ɨ̃ria
         p'ananamẽrá taipa mãra minachia k'ɨ̃ria p'anɨ jĩra. 13 Mãɨnepa ɨt'aa chiidi p'anɨma Cristopa mãra k'aripak'ari, sõnepa minachia ĩjãanamẽrá.
         Mãɨya Tachi Chipari Jesú jõma ichidirã ome cherude mãra Tachi Ak'õre, tachi Pajãnepema
         Ak'õre taade nemietá newẽa p'ananaipɨ.
         
            
               	Tachi Ak'õre pae mimiaparí. Griego pedeade eda chi eda waapẽarã k'art'ade bɨ bɨma: Tachi Ak'õre pae pari mimiaparí.

               	Tachi Ak'õrea. K'ãp'ũra pedeade bɨ bɨma: Dios el Padre.

            

         
      

   
      
         4
Sãmaasã́ nipadai p'anɨ Tachi Ak'õrepa pia unumẽrá41 Mãɨ awara ũpẽarã, taipa mãrá jarateasidama sãmaasã́ Tachi Ak'õre k'ĩrari nipadai p'anɨ
         ichia pia unumẽrá. Tachi Chipari Jesú t'ɨ̃ne taipa mãrá chichupuria idi p'anɨma ara
         mãɨ jĩra nipadamẽrá. Piarã mãrapa mãɨya oomaa p'anɨma, maamina pia oot'ɨ.2 Tachi Chipari Jesudepa taipa jarateadada mãrapa k'awa p'anɨma. 3 Tachi Ak'õrepa k'ɨ̃ria bɨma mãra ichi pae pia p'ananamẽrá. Mãɨpuru mãra k'ak'uapa
         nemietá ooyá bɨ oorãt'ɨ. 4 Mãra k'ak'ua jĩp'a k'awa uru p'anat'ɨ nemietá oopidaemaapa Tachi Ak'õre k'ĩrari mãɨnepa
         ẽpẽrarã k'ĩrari pia p'ananamẽrá.+5 Nãɨ k'ak'uapa nemietá ooyá bɨ oorãt'ɨ Tachi Ak'õrene ĩjãanak'apɨɨrãpa oopata jĩra.
         6 Mãɨneepuru tachi ũpẽarã nemietá oorãt'ɨ, mãɨnepa mãɨya searãt'ɨ. Jõma makɨɨ Tachi
         Chiparipa ɨtɨaipɨ taipa mãrá jaradada jĩra. 7 Tachi Ak'õrepa tachi jɨrɨ ataé pasima k'achiade p'ananamẽrá, mãɨpari jɨrɨ atasima
         ichi pae jĩp'a p'ananamẽrá. 8 Chi mãɨ mɨa jarateada itu bɨrupa, ẽpẽrapa jarada itu bɨwẽma, mãɨpari Tachi Ak'õrepa
         jara bɨt'u itu bɨruma. Ara mãɨ Tachi Ak'õrepa ichi Jaore mãrá teasima nemietá newẽa
         p'ananamẽrá.9 Mãɨ awara mãra sãmaasã́ ũpẽarã ome chi k'ɨ̃ria p'ananai p'anɨ k'orea, mɨa nãɨ k'art'ade
         ¿k'ãre bɨima? Ara Tachi Ak'õrepa mãrá mãɨ jarateasima. 10 Mãrapa jõma ũpẽarã Macedonia ĩjũanepema mãɨya k'ɨ̃ria p'anɨma. Maamina ũpẽarã, taipa
         mãrá chichupuria idi p'anɨma atepe chi k'ɨ̃ria p'ananamẽrá. 11 Mãɨnepa jɨrɨt'ɨ jõmãɨrã paara ne k'ɨ̃risiadawẽa tuananai k'orea. Waapẽarã nepɨrade
         barirãt'ɨ. Mãra juapa mimiat'ɨ taipa jaradada jĩra. 12 Mãɨya p'anɨpɨra, mãrapa nɨnaiwẽa p'ananaipɨ awaraɨrãpa mãrá ne teadait'a. Ichiaba
         Jesude ĩjãanak'apɨɨrãpa mãra pia ununaipɨ.Jesú mãicha chei k'orea bɨda13 Ũpẽarã, taipa k'ɨ̃ria p'anɨma mãrapa chi Jesude ĩjãapataɨrã piudaadarã k'orea k'awadamẽrá.
         Mãɨya mãra sõp'ua p'ananaiwẽma Tachi Ak'õrene ĩjãanak'apɨɨrã sõp'ua p'anapata jĩra.
         Ãchi sõp'ua p'anapatama chi piuda sãmaasã́ bai k'awadawẽ pẽra.+14 Maamina tachia Jesú piu bada chok'ae p'irabarisit'a ĩjãa p'anɨma. Mãɨpuru k'awa p'anɨma
         Jesude ĩjãapataɨrã piudaadarã Tachi Ak'õrepa jõma chok'ae p'irabaripik'ari ichi ome
         ateewãipɨ.15 Mãɨ k'orea Tachi Chiparipa jarada taipa mãrá jarautama: Tachi Chipari cherude tachi,
         chi wapida chok'ae berã chi piudaadarã naa ichimá wãnaiwẽma. 16 Mãɨ k'aepẽra Tachi Chipari pajãnepa cheipɨ. Tachi Chipari pedearu jĩk'ua ũrinaipɨ
         mãɨnepa chi Tachi Ak'õrepa ɨt'aripa peeda chi minachia k'awa bɨ pedearu ũrinaipɨ.
         Ichiaba chi Tachi Ak'õre ãnimara k'achu chaaru jĩk'ua ũrinaipɨ. Mãɨne chi Cristode
         ĩjãapataɨrã piudaadarã naa chok'ae p'irabaridaipɨ. 17 Ara mãɨne tachi, chi chok'ae berã, ãchi ome ará ɨt'aa wãnaipɨ Tachi Chipari ome jɨ̃arane
         chi ununai k'orea. Mãɨya Tachi Chipari ome ewaricha tuananaipɨ. 18 Mãɨ pedeapa ara machi paara sõpia p'aneepit'ɨ.
         
            
               	Mãra k'ak'ua. Griego pedeade nãɨya bɨ bɨma: mãra chok'o. Waapẽarãmá mãɨ pedeapa jara bɨma «mãra k'ima».

               	Piudaadarã. Griego pedeade nãɨya bɨ bɨma: k'ãi p'anɨma.

Tachi Chiparipa ɨtɨai ewari k'orea bɨda51 Ũpẽarã, mɨa nãɨ k'art'ade bɨwẽma mãɨ ewari parudea cheit'a, 2 mãrapa pia k'awa p'anɨ pẽra Tachi Chiparipa ɨtɨai ewari mãɨya bɨde cheit'a, nechɨaparí
         teamasi chepari jĩra. 3 Ẽpẽrarãpa nãɨya jara p'ananaipɨ: «Ãarea ne k'ɨ̃risiawẽa p'anɨma, p'eradawẽa p'anɨma».
         Mãɨya p'anɨne chi jõma jõi ewari cheipɨ wẽra warra t'õyá bi p'ua bɨ jĩra. Mãɨne ãchi
         mi ãpia pida mĩrunaiwẽma.4 Maamina ũpẽarã, mãra p'ãrione p'anɨwẽma. Mãɨpuru Tachi Chiparipa ɨtɨade cheru ewaride
         mãra p'eradaiwẽma nechɨaparí cherude p'erapata jĩra. 5 Jõma mãra ewari ɨnaanepemapɨ.+ Tachi teamasi p'ãrionepemawẽma. 6 Mãɨpuru tachi k'ãi p'anɨwẽma waapẽarã k'ãi p'anapari jĩra, mãɨpari tau p'it'á p'ananai
         p'anɨma mãɨnepa k'ĩra jĩp'a p'ananai p'anɨma. 7 Chi k'ãi berã teamasi k'ãipatama mãɨnepa chi it'ua to berã teamasi it'ua topatama.
         8 Mãɨt'u tachi chi ãst'aapema pẽra ẽrea p'ananai p'anɨma. Cristode ĩjãa p'ananai p'anɨma,
         waapẽarã k'ɨ̃ria p'ananai p'anɨma, mãɨnepa Tachi Ak'õrepa ɨtɨai pada k'aripait'a nɨ
         p'ananai p'anɨma. Mãɨya ara tachi pia ak'ɨ p'ananai p'anɨma, papaká bɨpa ichi poro
         ɨ̃rɨ ne chaarea jɨ̃pari jĩra, mãɨnepa k'ak'uade ne chaarea bɨ jɨ̃pari jĩra. 9 Tachi Ak'õrepa tachi t'ɨ̃é pasima ɨtɨai k'orea, mãɨpari t'ɨ̃sima Tachi Chipari Jesucristodepa
         k'aripamẽrá. 10 Ichi tachi pari piusima. Mãɨpuru tachi chok'ae p'anɨpɨra mãɨyawẽpɨra piudaadapɨra,
         ichi cherude ichi ome ará chok'ae p'ananaipɨ. 11 Mãɨ k'orea waapẽarã paara sõpia p'anapit'ɨ. Mãɨnepa chi k'aripa p'anat'ɨ pia ĩjãanai
         k'orea mãrapa oo p'anɨ jĩra.Pablopa ũpẽarã́ k'aadea jarateada12 Mãɨ awara ũpẽarã, taipa chichupuria idi p'anɨma chi ũpẽarãpa mãra t'ãena chi Tachi
         Ak'õrepa oo bɨt'a oopataɨrã minachia wap'eadamẽrá. Ãchia Tachi Chipari Jesucristodepa
         mãɨnepa ãchi jua chaareadepa mãra ak'ɨpatama. Mãra sãmaasã́ nipadai p'anɨ jarateapatama.
         13 Ãchi k'orea pia k'ɨ̃risiat'ɨ. Ãchia oo p'anɨ k'orea minachia k'ɨ̃riat'ɨ. Jõmãɨrã ome
         pia tuanat'ɨ.14 Ũpẽarã, taipa chichupuria idi p'anɨma chi mãra t'ãena k'oa p'anɨa ũraat'ɨ. Ãchi sõne
         k'ĩra piawẽa berã́ sõpiapit'ɨ mãɨnepa chi ẽpẽerã p'ue choadawẽa berã mãɨnepa chi ɨbɨwẽa
         berã k'aripat'ɨ. Jõmãɨrã ome choat'ɨ. 15 ¡Ũrit'ɨ! Abaɨ pida mãra piawẽa oosira ichi jõnea piawẽa oorãt'ɨ. Mãɨpari ewaricha
         ara machi paara nepia oot'ɨ, mãɨnepa waapẽarã paara pida.16 Nejõmane arapá p'anat'ɨ. 17 Ɨ̃apaadawẽa Tachi Ak'õrea ɨt'aa chiidi p'anat'ɨ. 18 Nejõma k'orea Tachi Ak'õrea sõpia p'anɨane a p'anat'ɨ. Mãɨt'a Tachi Ak'õrepa k'ɨ̃ria
         bɨma, mãra Jesucristode ĩjãapataɨrã pẽra.19 Tachi Ak'õre Jaorepa oo bɨt'a itu bɨrãt'ɨ.+20 Tachi Ak'õre pari pedeaparipa jara bɨ itu bɨrãt'ɨ. 21 Jõma mãɨ jĩrak'aua ũrit'ɨ, maapae aba chi piadepuru ĩjãat'ɨ. 22 Nemietá mi ãpia pida oorãt'ɨ.23 Mɨa k'ɨ̃ria bɨma Tachi Ak'õrepa mãra ichi pae ãarea pia p'anapimẽrá. Ichia tachi ne
         k'ɨ̃risiawẽa p'anapiparima. Mɨa k'ɨ̃ria bɨma Tachi Ak'õrepa mãra jaore, mãra k'ɨ̃risia
         mãɨnepa mãra k'ak'ua ãarea pia ak'ɨmẽrá. Mãɨya Tachi Chipari Jesucristo cherude, waapẽarãpa
         mãra mi ãpia pida nemietaade p'anɨane a jaradawẽa p'ananaipɨ. 24 Chi mãra T'ɨ̃napa jõma mãɨya ooipɨ ichia jarada jĩra.Pablopa k'aadea bɨda25 Ũpẽarã, tai k'orea Tachi Ak'õrea ɨt'aa chiidit'ɨ.26 Piarã k'ɨ̃ria p'anɨnepa jõma ũpẽarã́ pia p'anapadade a jarat'ɨ.+27 Mɨa Tachi Chiparidepa jararuma: nãɨ k'art'a ũpẽarã ãarea k'ĩrari eda jarat'ɨ.28 Mɨa k'ɨ̃ria bɨma Tachi Chipari Jesucristopa ichi sõpiadepa mãra k'aripa bait'a.
         
            
               	Jõma mãra ewari ɨnaanepemapɨ. Griego pedeade nãɨya bɨ bɨma: Mãra ɨnaanepema mãɨnepa ewari ãst'aadepema warrarãpɨ.

               	Griego pedeade mãɨ nãɨya bɨ bɨma: Tachi Ak'õre Jaore urua bɨt'a k'iip'et'arãt'ɨ.

               	Piarã k'ɨ̃ria p'anɨnepa. Griego pedeade nãɨya bɨ bɨma: uitarra sõt'ɨ.

Pablopa nãɨ k'art'ade naa bɨda11 Mɨ Pablopɨ. Nãɨ k'art'a bɨruma ũpẽarã Tesalónica p'uurudepemarã pae. Mãra Tachi Ak'õre
         Pajãnepemanepɨ+ mãɨnepa Tachi Chipari Jesucristodepɨ. Ũpẽa Silvano mãɨnepa Timoteo mɨ ome p'anɨma.
         2 Taipa k'ɨ̃ria p'anɨma Tachi Pajãnepema Ak'õrepa mãɨnepa Tachi Chipari Jesucristo pida
         ãchi sõpiadepa mãra k'aripamẽrá mãɨnepa ne k'ɨ̃risiadawẽa p'anapidamẽrá.Tachi Ak'õrepa ichi pedea ĩjãanak'apɨɨrã ɨtɨaipɨ3 Ũpẽarã, taipa ewaricha mãra k'orea Tachi Ak'õrea sõpia p'anɨane apatama. Taipa mãɨya
         oodai pia bɨma. Mãrapa ewaricha Cristode pia ĩjãa p'anɨma mãɨnepa machicha pia chi
         k'ɨ̃ria p'anɨma. 4 Mãɨ k'orea taipa ẽpẽrarã Tachi Ak'õrenepemarã p'anɨmá mãra k'orea arapá nepɨrɨpatama.
         Jarapatama ẽpẽrarãpa mĩapidai k'orea ẽp'ẽ p'anɨmina mãrapa wapida Cristode ĩjãa p'anɨ
         mãɨnepa minachia mĩa p'anɨmina jõma choa p'anɨ. 5 Mãɨpa k'awapi bɨma Tachi Ak'õrepa ichi jĩp'a bɨdepa ẽpẽerã ɨtɨaparit'a. Mãɨya ichia
         mãra pia unu bɨma ichi juade ua bai k'orea. Mãɨ k'orea idiapae ãarea mĩa p'anɨma.6 Tachi Ak'õrepa jĩp'a bɨpa ẽpẽrarã ɨtɨaparima. Ichia chi mãra mĩapi p'anɨrã mĩapiipɨ.
         7-8 Maamina mãra, chi mĩa berã ɨ̃apaapiipɨ tai ɨ̃apaapii bɨ jĩra. Mãɨyaipɨ Tachi Chipari
         Jesú ichi ɨt'aripa peedaɨrã jua chaarea berã ome t'ɨpɨ tau urua nɨbɨde pajãnepa cherude.
         Mãɨne jõma Tachi Ak'õrene ĩjãanak'apɨɨrã mãɨnepa chi pedea pia Tachi Chipari Jesú
         k'orea ĩjãanak'apɨɨrã ɨtɨaipɨ. 9 Ãchi t'ɨpɨ tau uruade ewaricha minachia mĩapiipɨ. Tachi Chipari k'ĩraripema mãɨnepa
         ichi minachia jua chaareadepema t'ɨmɨa p'ananaipɨ. 10 Ichi cherude, mãɨ ewaride ichidirãpa ichiá pia pedeadaipɨ. Ãchi ome pia ooda k'orea
         jõma ichide ĩjãapataɨrãpa ichi minachia pia ununaipɨ. Taipa ichi k'orea jarateasidaɨde
         mãra pida ĩjãasidama.11 Mãɨ k'orea taipa ewaricha Tachi Ak'õrea ɨt'aa chiidipatama ichia mãra pia unumẽrá.
         Ichia mãra mãɨ k'orea t'ɨ̃sima. Taipa ɨt'aa chiidi p'anɨma Tachi Ak'õrepa ichi jua
         chaareadepa mãra ãareane k'aripamẽrá. Mãɨya ichide ĩjãa p'anɨnepa chi nepia oo k'ɨ̃ria
         p'anɨt'a jõma oodaipɨ. 12 Mãɨya mãra k'orea jõmãɨrãpa Tachi Chipari Jesucristo k'orea pia jaradaipɨ mãɨnepa
         ichidepa mãra k'orea pia jaradaipɨ, Tachi Ak'õrepa mãɨnepa Tachi Chipari Jesucristopa
         ãchi sõpiadepa k'aripa p'anɨ pẽra.
         
            
               	Tachi Ak'õre Pajãnepemanepɨ. K'ãp'ũra pedeade bɨ bɨma: Dios el Padre.

Chi ẽpẽra k'achia bɨ chei k'orea bɨda21-2 Mãɨ awara ũpẽarã, taipa chichupuria idi p'anɨma Tachi Chipari Jesucristo chei k'orea
         mãɨnepa tachi ichi ome ará p'ananai k'orea mãrapa minachia k'ɨ̃risiarãt'ɨ. Abaɨ pida
         Tachi Chiparipa ɨtɨai ewari ará pasiade aipɨra, ne k'ɨ̃risia pará p'anarãt'ɨ. Parituapa
         Tachi Ak'õrenepa pedea bɨ jĩra mãɨya jaraipɨra, wa mãɨya jarateaipɨra, wa taipa k'art'ade
         mãɨya bɨsidade aipɨra, ĩjãarãt'ɨ. 3 Mi ãpia pida abaɨa itu seapirãt'ɨ. Tachi Chiparipa ɨtɨai ewari pai naena chok'araɨrãpa
         Tachi Ak'õre itu bɨdaipɨ. Mãɨne chi ẽpẽra k'achia bɨt'a unupiipɨ. Mãɨ ẽpẽra Tachi
         Ak'õrepa t'ɨpɨ uruadea jira peeipɨ.+4 Mãɨ ẽpẽra k'achia bɨpa Tachi Ak'õre k'ɨ̃riawẽa baipɨ. Ichiaba jõmãɨrãpa nãɨ ĩjũanepema
         tachi ak'õreane apataɨ k'ɨ̃riawẽa baipɨ. Ichia ãarea mãɨ k'aepẽra chi atepe minachia
         k'awa bɨade aipɨ. Mãɨpuru Tachi Ak'õre te minachia bɨde suak'abari beek'ari ichit'a
         Tachi Ak'õreane aipɨ.5 Mãramá baside mɨa ¿mãɨ k'orea jaraé pasik'ãra? ¿K'ɨ̃risiadawẽk'ãra? 6 Mãɨpuru k'awa p'anɨma k'ãrepa mãɨ ẽpẽra itu papiwẽa bɨt'a. Maamina ichi chei ewari
         paipɨ. 7 Idiapae tiorepa, ichia ne k'achia mẽra badadepa, nãɨ ĩjũane ne oomaa bɨma. Maamina
         chi itu bɨwẽa bɨpa mãɨ ẽpẽra k'achia bɨt'a itu papiwẽa bɨma. Mãɨya baipɨ aba Tachi
         Ak'õrepa chi itu bɨwẽa bɨ ãyá ateewãrunea. 8 Maapaepuru chi ẽpẽra k'achia bɨpa unupiipɨ. Maamina Tachi Chipari Jesú k'ĩrawãrea
         achiterrea cherude ara pedearupa mãɨ ẽpẽra peaipɨ.+9 Chi ẽpẽra k'achia bɨt'a tiorepa chepiipɨ. Mãɨpa tiore jua chaareapa ẽpẽrarãpa ne p'ue
         oodak'apɨ́ wawaria ook'oaipɨ, ẽpẽrarãpa Tachi Ak'õrepa mãɨya oo bɨade a k'ɨ̃risiadamẽrá.
         10 Ne wawaria nemietá oo bɨdepa ẽpẽrarã t'ɨpɨ uruadea wãnai p'anɨ seaipɨ. Ãchia chi piarã
         pedea k'ɨ̃rianak'a pẽra Tachi Ak'õrepa k'aripaiwẽma. 11 Mãɨpuru Tachi Ak'õrepa itu chi seat'a ĩjãapiipɨ. Mãɨya ara ãchi tuaba chi sea ĩjãa
         p'ananaipɨ. 12 Mãɨ ẽpẽrarã chi piarã pedea ĩjãawẽa p'anɨrãpa nemietá oo k'ɨ̃ria p'anɨ pẽra Tachi
         Ak'õrepa nepɨra pará p'anɨane aipɨ.Tachi Ak'õrepa ichi ĩjãapataɨrã k'aripada13 Ũpẽarã, taipa ewaricha mãra k'orea Tachi Ak'õrea sõpia p'anɨane apatama. Tachi Chiparipa
         mãra k'ɨ̃ria bɨma. Ichia jua chiwidieda mãra jɨrɨ atasima k'aripai k'orea. Mãrapa
         ichi piarã pedea ĩjãa p'anɨ pẽra mãɨnepa ichi Jaorepa mãra ichi pae pia bɨda pẽra
         k'aripaipɨ. 14 Taipa chi pedea pia jaratea p'anɨnepa Tachi Ak'õrepa mãra t'ɨ̃sima Tachi Chipari Jesucristo
         pia bɨdepema atadamẽrá. 15 Mãɨpuru ũpẽarã, chaarea p'anat'ɨ. Taipa jarateadada mãɨnepa k'art'ade bɨdada k'ɨ̃risia
         atuarãt'ɨ.16-17 Tachi Ak'õrepa tachi k'ɨ̃riasima. Ichi sõpiadepa sõpiapisima ewaricha mãɨya p'ananamẽrá.
         Mãɨnepa k'awapisima piarã ichidepa nepia atadait'a. Taipa k'ɨ̃ria p'anɨma Tachi Chipari
         Jesucristopa mãɨnepa Tachi Pajãnepema Ak'õrepa mãra sõpiapidait'a mãɨnepa chaarea
         bɨdait'a.+ Mãɨya mãrapa pedea p'anɨ mãɨnepa oo p'anɨ ãarea pia baipɨ.
         
            
               	Mãɨ ẽpẽra Tachi Ak'õrepa t'ɨpɨ uruadea jira peeipɨ. Griego pedea bɨ bɨma: chi ãarea k'enaparí warra.

               	Ara pedearupa. Griego pedeade nãɨya bɨ bɨma: ichi it'aepa jãrap'uarupa.

               	Tachi Ak'õrepa. K'ãp'ũra pedeade bɨ bɨma: Dios el Padre.

Pablopa idida ichi pari ɨt'aa chiididamẽrá31 Mãɨ awara ũpẽarã, tai k'orea Tachi Ak'õrea ɨt'aa chiidit'ɨ Tachi Chipari pedea tuacha
         isapea wãmẽrá mãɨnepa ẽpẽrarãpa mãɨ k'orea pia jaradamẽrá mãra t'ãena mãɨyana jĩra.
         2 Tachi Ak'õrea ɨt'aa chiidit'ɨ tai ẽpẽra k'achia berãpa piawẽa oo k'ɨ̃ria p'anɨnepema
         k'aripamẽrá, Cristode ĩjãa k'ɨ̃riawẽa berã sida paara p'anɨ pẽra. 3 Maamina Tachi Chiparipa ooipɨ ichia jara bɨ jĩra. Ichia mãra k'aripa baipɨ choa p'ananamẽrá
         mãɨnepa k'achiadepema ak'ɨ baipɨ.+4 Tachi Chiparidepa k'awa p'anɨma taipa jarateadada mãrapa piarã oo p'anɨ mãɨnepa oopododaipɨ.
         5 Taipa k'ɨ̃ria p'anɨma Tachi Chiparipa k'awapimẽrá mãra k'ɨ̃ria bɨt'a. Mãɨnepa k'ɨ̃ria
         p'anɨma ichia mãra k'aripamẽrá Cristopa choada jĩra choadamẽrá.K'oawẽa mimianai k'orea6 Ũpẽarã, Tachi Chipari Jesucristo t'ɨ̃nepa taipa mãrá jara peeutama ũpẽarã k'oa be
         ome ará p'anapidaemaapa. Jãɨrãpa taipa jarateadada jĩra oodak'ama. 7 Mãrapa k'awa p'anɨma tai nipadada jĩra mãra nipadai p'anɨ. Mãra t'ãena p'anasidaɨde
         tai k'oa pará p'ananaé pasima. 8 Taipa mãrané pari k'odaé pasima, mãɨpari ãst'á mãɨnepa teamasi ɨ̃apaadawẽa ne awara
         mimia p'anasidama mãranepema abaɨ pida taiyá ne pari teapiemaapa.-9 Piarã mãrapa k'aripadamẽrá taipa p'ue ne ididai p'anasidamina, ididaé pasima. Mãɨpari
         tai mimiasidama k'awapidai k'orea mãrapa abarik'a oodai p'anɨ. 10 Mãra t'ãena p'anasidaɨde taipa nãɨ jarasidama: «Chi mimia k'ɨ̃riawẽa bɨa nek'opirãt'ɨ».
         11 Taipa ũri p'anɨma ara machi ũpẽarã paara, eda chi k'oa pará be p'anɨ. Ãchi mimianak'ama
         mãɨpari chĩara nepɨrade p'anapatama. 12 Mãɨ ũpẽarã́ taipa Tachi Chipari Jesucristodepa chichupuria idiutama ne k'ɨ̃risiawẽa
         mimianamẽrá nek'odai uru p'ananamẽrá.13 Maamina ũpẽarã, pia oo p'anɨnepa sẽrãt'ɨ. 14 Taipa nãɨ k'art'ade jarateadada abaɨ pida ĩjãaepɨra, jõmãɨrã́ k'awapit'ɨ piawẽa oo
         bɨt'a. Ichi ome ará p'anarãt'ɨ p'eramẽrá. 15 Maamina ichi mãra ome chi nek'ĩramá jĩra uru p'anarãt'ɨ, mãɨpari mãra ũpẽa pẽra jarat'ɨ
         jĩp'a oomẽrá.Pablopa k'aadea bɨda16 Taipa k'ɨ̃ria p'anɨma Tachi Chipari ne k'ɨ̃risiawẽa p'anapiparipa mãrá ewaricha ne
         k'ɨ̃risiadawẽa ne ãareaɨne p'anapimẽrá. K'ɨ̃ria p'anɨma Tachi Chipari mãra ome bamẽrá.
         17 Mɨ Pablopɨ. Nãɨ pedea mɨ juapa bɨruma. Jõma mɨ k'art'ade nãɨya bɨparima k'awapii k'orea
         mɨapuru bɨruma. Nãɨya bɨ baparima. 18 Mɨa k'ɨ̃ria bɨma Tachi Chipari Jesucristopa ichi sõpiadepa mãra k'aripa bait'a.
         
            
               	K'achiadepema ak'ɨ baipɨ. Griego pedeade ichiaba jara bɨma: «Chi k'achia bɨ juadepema k'aripa baipɨ».

               	3:8 Hecho 18:2,3.

Pablopa naa bɨda nãɨ k'art'ade11 Mɨ Pablopɨ, Jesucristopa peedapɨ. Tachi Ak'õre tachi K'aripaparipa mãɨnepa Tachi Chipari
         Jesucristopa mɨ nãɨya bɨsidama. Tachia Jesucristode ĩjãapatama mãɨnepa ichi k'orea
         pia p'ananait'a k'awapatama. 2 Timoteo, mɨa nãɨ k'art'a pɨ pae bɨruma. Mɨnepa Cristode ĩjãana pẽra pɨ piarã mɨ warra
         jĩra bɨma. Mɨa k'ɨ̃ria bɨma Tachi Pajãnepema Ak'õrepa+ mãɨnepa Tachi Chipari Jesucristo pida ãchi sõpiadepa pɨ k'aripa p'ananamẽrá, k'ĩra
         chupuria p'ananamẽrá mãɨnepa ne k'ɨ̃risiawẽa bapi p'ananamẽrá.Sea jarateapataɨrã́ itu jarateapirãse3 Mɨa pɨá chichupuria idida jĩra Macedonia tuadea wãside, aba mãicha jararuma: Ep'esode
         beese, chi ne awara jarateapataɨrã́ waa jarateapidaemaapa. 4 Ãchiá jarase chõarãenapema nepɨra k'orea mãɨnepa tachi chõarãenapemarã minachia nɨbasi
         t'ɨ̃ne minachia k'ɨ̃risiapidaemaapa. Mãɨpa k'ĩruu pedea tuaneepiparima. Tachi k'aripak'ama
         Tachi Ak'õrepa oopi bɨ oodamẽrá. Abapuru ichi pedeade ĩjãa p'anɨnepa p'ue oodaipɨ.
         5 Mɨa mãɨya jara bɨma ũpẽarãpa k'ɨ̃risia piadepa, sõpiadepa, piarã Tachi Ak'õrene ĩjãa
         p'anɨnepa chi k'ɨ̃ria tuananamẽrá. 6 Maamina waapẽarã o ãyá wãsidama. Maapae paritua pedea tachi k'aripak'á bɨ k'orea pedeapatama.
         7 Ãchia Moisepa bɨda jarateapataɨrã pa k'ɨ̃ria p'anɨma, maamina minachia k'awa p'anɨ
         jĩra jarateapatamina atua p'anɨma k'ãre jaratea p'anɨt'a.8 Tachia k'awa p'anɨma mãɨ Moisepa bɨda piapɨ. Maamina arí jarateadai p'anɨma. 9 Nãɨt'a k'awadai p'anɨma: Tachi Ak'õrepa mãɨ Moisepa bɨda teaé pasit'a chi jĩp'a be
         k'orea, mãɨpari teasima chi Tachi Ak'õrepa jara bɨ jĩra oodak'aɨrã k'orea, chi k'ɨɨrɨwẽa
         be k'orea, chi Tachi Ak'õre nea be k'orea, chi nemietá oo be k'orea, chi Tachi Ak'õre
         wap'eadak'á be k'orea, chi nãɨ ĩjũanepemarã jĩra p'anapataɨrã, chi ãchi ak'õre peapataɨrã
         k'orea, chi nae peapataɨrã k'orea, chi mĩa peapataɨrã k'orea, 10 chi k'ima awaraɨ ome k'ãipataɨrã k'orea, chi ara ãchi abarik'aɨrã ome k'ĩra p'era
         oopataɨ k'orea, chi ẽpẽrarã jitadak'ari netopataɨrã k'orea, chi seajarapataɨrã k'orea,
         chi nepɨra ak'ɨparí k'ĩrari seajarapataɨrã k'orea mãɨnepa chi piarã pedea jara bɨt'a
         oodak'aɨrã k'orea. 11 Tachia chi Tachi Ak'õre k'orea pedea pi-ia jarateautade, mãɨ ãarea k'awapidaipɨ. Tachi
         Ak'õre pia bɨpa mãɨ mɨá teasima jaratea bamẽrá.Tachi Ak'õrepa Pablo k'ĩra chupuriada12 Tachi Chipari Jesucristopa mɨ jua chaarea bɨpisima ichi pedea jaratea bamẽrá. Ichia
         k'awasima mɨa nejõma jĩp'a ooit'a ichi pae. Mãɨpuru mɨ bɨsima ichia k'ɨ̃ria bɨt'a
         oo bamẽrá. Mãɨ k'orea mɨ sõpia bɨade aruma ichiá. 13 Naena mɨa ichi k'orea piawẽa pedea bapachima mãɨnepa ichidirã ẽp'ẽ bapachima mĩapii
         k'orea. Chĩará k'achia pedea bapachima. Ichide waidi ĩjãawẽa bada pẽra mãɨnepa atua
         bɨdepa mãɨya piawẽa oo bapachima. Maamina ichia mɨ k'ĩra chupuriasima. 14 Tachi Chipari Jesucristopa ichi sõpiadepa mɨ minachia k'aripasima ichide ĩjãamẽrá
         mãɨnepa ichi k'ɨ̃ria uru bamẽrá.15 Nãɨ pedea piarã arí bɨ pẽra jõmãɨrãpa ĩjãanai p'anɨma: Jesucristo nãɨ ĩjũanea chesima
         nemietá oopataɨrã k'aripai k'orea. Mãɨrãnepema, mɨt'u chi atepe k'achia pará basima.
         16 Maamina mãɨ k'orea Tachi Ak'õrepa mɨ k'ĩra chupuriasima. Mãɨya Jesucristopa mɨ, chi
         k'achia badadepema unupisima ichia ãarea pia choa bɨt'a. Mɨnepa chi wapida ĩjãanak'apɨɨrã́
         k'awapisima sãmaasã́ ẽpẽra k'achia k'ĩra chupuriaparit'a ewaricha chok'ae p'aneenamẽrá.
         17 Tachi Ak'õre chi ewaricha jõmãɨrã Chiparipɨ. Ichi chi tachia ununak'aɨ piuk'ama. Ichit'u
         Tachi Ak'õrepɨ.+ Ichiá tachia ewaricha pia pedeadai p'anɨma mãɨnepa wap'eadai p'anɨma. Mãɨya beese.18-19 Mɨ warra Timoteo, mɨa Tachi Ak'õrepa naena jara peeda pɨ k'orea k'ɨ̃risiarude, pɨa
         ooi bɨt'a jara peeruma. Mãɨne Cristode ĩjãa bɨdepa mãɨnepa k'ɨ̃risia jĩp'a bɨdepa
         chi pedea piarã uru base waapẽarã t'ãena, papaká bɨ k'ĩruupari jĩra. Waapẽarãpa k'ɨ̃risia
         pia uru p'anana itu bɨdak'ari ãchia Cristode ĩjãa p'anɨ itu bɨsidama. 20 Mãɨnepemarã aba Himeneo pasima. Abaɨ Alejandro pasima. Ãchi mɨa tiore juade bɨsima
         k'awadamẽrá Tachi Ak'õre k'orea waa piawẽa pedeapidaemaapa.
         
            
               	Tachi Pajãnepema Ak'õre. K'ãp'ũra pedeade bɨ bɨma: Dios el Padre.

               	Ichit'u Tachi Ak'õrepɨ. Griego pedeade chi eda waapẽarã k'art'ade bɨ bɨma: ichit'u chi ne k'awa bɨ Tachi Ak'õrepɨ.

Tachi Ak'õrea ɨt'aa chiididai p'anɨ k'orea21 Nãɨ pia jararuma: ẽpẽrarã ãarea k'orea tachia Tachi Ak'õrea chichupuria ididai p'anɨma,
         ichia k'aripamẽrá ɨt'aa chiididai p'anɨma mãɨnepa sõpia p'anɨane adai p'anɨma. 2 Jõma nãɨ ĩjũanepema minachia k'awa berã k'orea mãɨnepa chi poro chaarearã be k'orea
         Tachi Ak'õrea ɨt'aa chiididai p'anɨma tachi ne k'ɨ̃risiadawẽa p'ananai k'orea, Tachi
         Ak'õre wap'ea p'ananai k'orea, mãɨnepa ne ãareaɨne jĩp'a p'ananai k'orea. 3 Mãɨya ɨt'aa chiidi p'ananai pia bɨma. Tachi K'aripaparipa mãɨ pia unu bɨma. 4 Ichia k'ɨ̃ria bɨma jõmãɨrãpa chi piarã pedea k'awadak'ari, k'achiadepema k'aripait'a.
         5 Tachi Ak'õre abapuru bɨma. Mãɨnepa chi ẽpẽrarã nepɨra k'aripaparí, Tachi Ak'õre ẽpẽrarã
         ome, abapuru bɨma. Mãɨ ẽpẽra Jesucristopɨ. 6 Ara ichi itu peapisima jõma ẽpẽrarã k'aripa bai k'orea. Tachi Ak'õrepa bɨda ewaride
         mãɨ k'awapisima. 7 Mãɨ k'orea mɨ ichi pedea jaraparí bɨsima. Mɨ ichia peeda bɨsima piarã pedea ichide
         ĩjãanai p'anɨ k'orea judiorãwẽmá jarateade wãmẽrá. Mɨa piarã jara bɨma.+ Seawẽma.8 Mãɨpuru ũpẽarã ará nɨbeerude, mɨa k'ɨ̃ria bɨma techa ɨmɨk'ĩrarãpa k'ɨ̃risia piadepa
         ãchi jua ɨt'aa jiradak'ari, Tachi Ak'õrea ɨt'aa chiididamẽrá. Mãɨne k'ĩruu p'ananaiwẽa
         p'anɨma mãɨnepa awaraɨ ome k'ĩruu pedea p'ananaiwẽa p'anɨma.+9 Mɨa k'ɨ̃ria bɨma wẽerãpa p'aru ãchi ará jɨ̃namẽrá, wẽerãpa jĩp'a p'anɨrãpa ãchi ará
         jɨ̃pataɨ jĩra. Ãchi puda minachia pia irudaiwẽa p'anɨma.+ Nee wa ne achiterrea be minachia jɨ̃naiwẽa p'anɨma.+ K'ak'apia neepɨa bɨ sida jɨ̃naiwẽa p'anɨma. 10 Mãɨpari Tachi Ak'õre wap'ea be pẽra, wẽerãpa pia oo p'anɨnepa minachia k'ak'apia p'anɨ
         jĩra p'ananai p'anɨma. 11 Ũpẽarã ará jere nɨbeeutade wẽerãpa k'ĩup'ea ũrinai p'anɨma mãɨnepa chi ũpẽarã ak'ɨpataɨrã
         wap'ea p'ananai p'anɨma. 12 Ará nɨbeeutade mɨa itu wẽrapa ɨmɨk'ĩrá jarateapik'ama wa ɨmɨk'ĩra ichi juade ua bait'a.
         Mãɨpari wẽrapa k'ĩup'ea ũri bai bɨma. 13 Mãɨya bai pia bɨma, Tachi Ak'õrepa Adán naa ooda pẽra. Mãɨ ɨ̃ari Eva oosima. 14 Mãɨ awara tiorepa Adán seaé pasima, mãɨpari wẽra seasima. Mãɨya seaside wẽrapa nemietá
         oosima. 15 Maamina warra t'õ p'anɨnepa wẽrarã k'aripaipɨ Cristode ĩjãa p'ananaipɨra, piarã waapẽarã
         k'ɨ̃ria uru p'ananaipɨra mãɨnepa Tachi Ak'õre pae pia p'ananaipɨra. Jõma mãɨ jĩp'a
         p'ananai p'anɨma.+
            
               	Mɨa piarã jara bɨma. Griego pedeade chi eda waapẽarã k'art'ade nãɨya bɨ bɨma: Mɨ chi Cristo k'orea piarã jara bɨma.

               	Ãchi jua ɨt'aa jiradak'ari. Mãɨ ewaride ẽpẽrarãpa jua ɨt'aa jirapachidama Tachi Ak'õrea ɨt'aa chiidiutade. Mãɨpuru
                     edaɨde Tachi Ak'õrea ɨt'aa chiididayade adai k'aepẽra jarapachidama: «Jua ɨt'aa jiradaima».

               	Ãchi puda minachia pia irudaiwẽa p'anɨma. Griego pedeade nãɨya bɨ bɨma: ãchi puda k'adaiwẽa p'anɨma.

               	Ne achiterrea be. Griego pedeade nãɨya bɨ bɨma: perla.

               	Mãɨ pedeade bɨda tachia pia ũrinawẽma. Tachi Ak'õre pedea minachia k'awa berãmá, Pablopa
                     k'awapi basima wẽrapa chi ɨmɨk'ĩra ichi juade ua bɨwẽmina, mãɨya arí bɨt'a. Ichia
                     mãɨya jarateaé pasima wẽrapa warra t'õi bɨade aé pasima, Tachi Ak'õrepa mãɨ k'aripamẽrá.

Chi ĩjãapataɨrã ak'ɨparí sãmaasã́ bai bɨ31 Nãɨ pedea piarã arí bɨ pẽra, mãɨne ĩjãanai p'anɨma: abaɨpa ĩjãapataɨrã ak'ɨparí pa
         k'ɨ̃ria bɨpɨra, nepia oo k'ɨ̃ria bɨma.+2 Mãɨpuru chi ĩjãapataɨrã ak'ɨparí nepɨra pará bɨade adaiwẽa bai bɨma, k'ima aba uru
         bai bɨma, minachia bɨ jĩra baiwẽa bɨma, k'ɨ̃risia piadepa bai bɨma, k'ĩrip'a bai bɨma,
         ichi tede cheutarã́ pia pedeai bɨma mãɨnepa pia k'awa jaratea bai bɨma. 3 It'uapa piu nipawẽa bai bɨma. K'ĩruuyá baiwẽa bɨma, mãɨpari awaraɨrã ome sõpia bai
         bɨma. Jõmãɨrã ome ne k'ɨ̃risiawẽa bai bɨma. Erreara awaa baiwẽa bɨma. 4 Ichi tedepemarã minachia ak'ɨ bai bɨma, ichi warrarã wap'eapa chok'ea p'ananamẽrá.
         5 Ara ichi tedepemarã ak'ɨi atua bɨpɨra, ¿sãmaasã́ ẽpẽrarã Tachi Ak'õrenepemarã pia
         ak'ɨima? 6-7 Cristode ĩjãanak'apɨɨrã pida ichi k'orea pia k'ɨ̃risiadai p'anɨma. Mãɨya ẽpẽrarãpa
         ichi k'orea piawẽa pedeadaiwẽma mãɨnepa tiorepa ẽpẽrarã k'ĩrari ichi nepɨra pará bɨade
         aiwẽma. Tachi Ak'õre pedea chiwidi ĩjãana chi ĩjãapataɨrã ak'ɨparí paiwẽa bɨma, mãɨ
         ichi atepe bɨ jĩra k'ɨ̃risiapiemaapa. Mãɨya k'ɨ̃risiasira Tachi Ak'õrepa mãɨ ɨtɨaipɨ
         tiore ɨtɨada jĩra.Ũpẽarã k'aripaparí sãmaasã́ bai bɨ8 Ara mãɨ jĩra ũpẽarã k'aripapataɨrã sida jĩp'a nipadai p'anɨma ẽpẽrarãpa wap'eadamẽrá.+ Ãchia sea jara p'ananaiwẽa p'anɨma, piu nipadaiwẽa p'anɨma mãɨnepa erreara awaa p'ananaiwẽa
         p'anɨma. 9 Tachia ĩjãa p'anɨ pedea Tachi Ak'õrepa k'awapida, k'ɨ̃risia piadepa minachia ak'ɨdai
         p'ananai p'anɨma. 10 Ũpẽarã k'aripapataɨrã bɨdai naena minachia jĩrak'aua ak'ɨdai p'anɨma. Maapae nepɨra
         nea bɨade a p'anɨpɨra, ũpẽarã k'aripapataɨrã p'ananai p'anɨma. 11 Ara mãɨ jĩra wẽrarã jĩp'a nipadai p'anɨma ẽpẽrarãpa wap'eadamẽrá.+ Waapẽarã k'orea minachia k'achia pedeadaiwẽa p'anɨma. Minachia k'ĩrip'a p'ananaiwẽa
         p'anɨma mãɨnepa ne ãareaɨne oodai p'ananai p'anɨma ãchia jaradada jĩra. 12 Ũpẽarã k'aripaparipa k'ima aba uru bai bɨma. Ichi warrarã mãɨnepa ichi tedepemarã
         minachia ak'ɨ bai bɨma. 13 Ũpẽarã k'aripapataɨrã oodai p'anɨ jĩp'a oodaipɨra, jõmãɨrãpa ãchi k'orea pia pedeadaipɨ.
         Mãɨya ne wap'eawẽa ãchia Jesucristode ĩjãa p'anɨ k'orea atepe p'ue pedeadaipɨ.Chi piarã pedea Tachi Ak'õrepa k'awapida14-15 Mɨ isapea pɨ ak'ɨde wã k'ɨ̃ria bɨma. Maamina mɨ tãaraai jĩra bɨma. Mãɨpuru nãɨ k'art'a
         pɨ pae bɨruma ẽpẽrarã Tachi Ak'õre chok'ae bɨderã sãmaasã́ ará p'ananai p'anɨ k'awadamẽrá.
         Tachia Tachi Ak'õre piarã pedeapataɨ te tĩitau jĩra bɨma mãɨnepa k'ɨda jĩra bɨma.16 Piarã Tachi Ak'õrepa mãɨ pedea k'awapida minachia pia bɨma:Cristo nãɨ k'ak'uade chesima.Tachi Ak'õre Jaorepa k'awapisima ichi jĩp'a bɨt'a.Tachi Ak'õrepa ɨt'aripa peedaɨrãpa ichi unusidama.Ũpẽarãpa ichi k'orea tua awaraɨdepemarãmá jarateasidama.Chok'araɨrãpa nãɨ ĩjũane ichide ĩjãasidama.Tachi Ak'õrepa ichi pajã k'ĩrawãrea bɨde mãicha ateewãsima.
         
            
               	Ĩjãapataɨrã ak'ɨparí. Griego pedeade nãɨya bɨ bɨma: chi ak'ɨparí.

               	Ũpẽarã k'aripapataɨrã. Griego pedeade nãɨya bɨ bɨma: chi chipari pae mimiaparí. K'ãp'ũra pedeade diácono a jarapatama.

               	Wẽrarã. Griego pedeade nãɨya bɨ bɨma: wẽrarã. Waapẽarãmá jara bɨma «ũpẽarã k'aripapataɨrã k'imarã» mãɨnepa waapẽarãmá jara bɨma
                     «ũpẽawẽrarã k'aripapataɨrã».

Sea jarateapataɨrã41 Tachi Ak'õre Jaorepa arí jara bɨma nãɨ k'aadeapema ewaride waapẽarãpa Cristode ĩjãa
         p'anana itu bɨdak'ari jaore mietá seapataɨrã, mãɨnepa ãchia jarateapataɨ ĩjãanaipɨ.
         2 Mãɨ jaore mietaarãpa jarateapi p'anɨ, ẽpẽrarã chi pia jĩra bepa jarateapatama. K'achia
         minachia oopataɨdepa mãɨ ẽpẽrarãpa nepɨra pia wa nepɨra nemietá atua p'anɨma. 3 Ãchia wẽra itu atapidak'ama+ mãɨnepa chi chik'o be sida itu k'opidak'ama.+ Maamina Tachi Ak'õrepa ãarea teasima ichide ĩjãapataɨrãpa, chi piarã pedea k'awa
         berãpa ichiá sõpia p'anɨane adak'ari k'odamẽrá. 4 Nejõma Tachi Ak'õrepa ook'oada pia bɨma. Mãɨpuru Tachi Ak'õrea sõpia p'anɨane adaipɨra
         mi ãpia pida tachia p'ue k'odai p'anɨnepema abaɨ pida p'ue k'owẽa beeyade aiwẽa bɨma.
         5 Mãɨ k'odai Tachi Ak'õre k'ĩrari pia bɨma Tachi Ak'õre pedeapa mãɨya jara bɨ pẽra mãɨnepa
         ichiá pia p'anɨane apata pẽra.Jesucristo pae pari mimiaparí pia6 Timoteo, pɨa jõma mãɨ ũpẽarã́ jaratea baipɨra, Jesucristo pae pari mimiaparí pia baipɨ.
         Tachi Ak'õre chi piarã pedea tachia ĩjãa p'anɨ ĩjãapodoutadepa pɨ jaore chaarea wari
         baipɨ, pia nek'o bɨ jĩra.7 Chõarãenapema nepɨrɨpataɨ piawẽa be itu bɨse. Tachi Ak'õrepa k'ɨ̃ria bɨ jĩra oo nipase.
         8 Piarã tachi k'ak'ua chaareapidayá oo p'ananaipɨra, ara tachi k'ak'ua puru k'aripadaipɨ.
         Maamina Tachi Ak'õrepa oo k'ɨ̃ria bɨ oodaipɨra, mãɨpa tachi ne ãareaɨne k'aripaipɨ.
         Idiapae mãɨnepa k'aadeapema ewaride k'aripaipɨ. 9 Mãɨ pedea piarãpɨ. Jõmãɨrãpa mãɨ ĩjãanai p'anɨma. 10 Mãɨ k'orea tachia choa nɨp'anɨne, mimia p'anɨma. Nɨ p'anɨma Tachi Ak'õre chok'ae bɨpa
         k'aripamẽrá. Ichit'a chi jõmãɨrã K'aripaparipɨ. Piarã, chi ichide ĩjãautat'a k'aripaparipɨ.11 Jõma mãɨ jaratease mãɨnepa jarase oodamẽrá. 12 Pɨ k'ũtã́ bɨmina abaɨa itu k'aepe bɨ jĩra k'ɨ̃risiapirãse. Mãɨpari pɨa pedearudepa,
         ne oo bɨdepa, awaraɨrã piarã k'ɨ̃ria bɨdepa, k'ĩra jĩp'a bɨdepa mãɨnepa Cristode ĩjãa
         bɨdepa ũpẽarã́ unupise sãmaasã́ p'ananai p'anɨt'a. 13 Mɨ jãmá wãrumisa, jõmãɨrã k'ĩrari Tachi Ak'õre pedea jĩk'ua eda jarapariese, jarateapariese,
         mãɨnepa ũpẽarã k'aripapariese pia ĩjãanamẽrá. 14 Tachi Ak'õrepa pɨá oopi bɨ teada k'ɨ̃risia atuarãse. Ũpẽarã ak'ɨpataɨrãpa ãchi jua
         pɨ ɨ̃rɨ bɨsidaɨde Tachi Ak'õrenepa jarasidama ichia mãɨ tearut'a. 15 Jõma mãɨ k'ĩra jĩp'a oo base jõmãɨrãpa k'awadamẽrá pɨa ewaricha pia oopodorut'a. 16 Ara pɨchi k'orea mãɨnepa pɨa jaratea bɨ k'orea jĩrak'aua base. Jõma makɨɨ jĩp'a oo
         nipase. Mãɨya oo baipɨra pɨ k'aripaipɨ. Pɨa jaratea bɨ ũri p'anɨrã sida k'aripadaipɨ.
         
            
               	Wẽra itu atapidak'ama. Idiapae p'aarerã́ wẽra atapidak'ama.

               	Chi chik'o be sida itu k'opidak'ama. Idiapae chi Pora ewaride ne k'iuru k'opidak'ama.

Ũpẽarã ome sãmaasã́ bai bɨ51 Chõarã ɨtɨarãse, mãɨpari pɨ ak'õre ome pedeapari jĩra ãchi ome sõpiadepa pedease ũrinamẽrá.
         K'ũtãrã́ pedease pɨchi ũpẽarã ome pedeapari jĩra. 2 Chõtãarã́ pedease pɨ nae ome pedeapari jĩra. Ãwẽrarã́ k'ɨ̃risia piadepa pedease pɨ
         ũpẽawẽra ome pedeapari jĩra.3 P'ẽtãarã chi k'aripadawẽa k'ede k'aripase. 4 Maamina p'ẽtãpa warrarã uru bɨpɨra, ãichaerã uru bɨpɨra, mãɨrãpa k'aripadai p'anɨma.
         Ãchia minachia k'awadai p'anɨma sãmaasã́ ãchi tiidapemarã k'aripadai p'anɨt'a. Ãchi
         ak'õre, nae mãɨnepa ak'õrechõarã ne teadai p'anɨma mãɨrãpa ãchiá ne tea p'anana jĩra.
         Mãɨ Tachi Ak'õre k'ĩrari jĩp'a bɨma. 5 P'ẽtã́ piarã ichi tuaba k'ɨrɨpa Tachi Ak'õret'u nɨparima. Ãst'á mãɨnepa teamasi Tachi
         Ak'õrea ɨt'aa chiidi baparima k'aripamẽrá. 6 Maamina p'ẽtãpa bɨsi oo bai k'orea jɨrɨ baipɨra, chok'ae bɨmina piuda jĩra bɨma. 7 Jõma ũpẽarã́ mãɨ oopise p'ẽtãarã k'orea k'achia pedeadawẽa p'ananamẽrá. 8 Abaɨpa ara ichi ẽpẽrarã mãɨnepa ichi tedepemarã sida k'aripak'á baipɨra, Tachi Ak'õre
         pedea itu bɨ bɨma. Cristode ĩjãanak'apɨɨrã k'aepẽra piawẽa oo bɨma.9 Ũpẽarãpa paritua p'ẽtã́ t'ɨ̃ k'art'ade bɨdaiwẽa p'anɨma k'aripadai k'orea. Mãɨpari
         nãɨya p'anɨrã bɨdai p'anɨma: sesenta ãyo waa k'ede mãɨnepa ɨmɨk'ĩra abapuru uru k'edeada.
         10 Ãchia pia oodada k'orea t'ɨ̃ p'oa p'ananai p'anɨma. Ãchi warrarã pia taup'ãepachidapɨra,
         ãchi tedea chedaadarã́ pia pedeapachidapɨra, ũpẽarã jĩru sɨɨpachidapɨra, chi mĩa k'ede
         k'aripapachidapɨra mãɨnepa nejõma pia oopachidapɨra, mãɨ p'ẽtã́ t'ɨ̃ k'art'ade bɨdai
         p'anɨma.+11 Maamina p'ẽtã́ wapida chõtã́wẽa be t'ɨ̃ k'art'ade bɨrãt'ɨ. Ãchi k'ak'uapa oo k'ɨ̃ria
         bɨ ooparideepuru mãicha k'ima ata k'ɨ̃riapatama. Mãɨya ãchia Cristo pae mimianai k'orea
         waa k'ima atadawẽane adada itu bɨpatama. 12 Ãchia chi naa pedea jaradada itu bɨdada pẽra nepɨra pará p'anɨma. 13 Mãɨ awara ãchi techa nipapatama mãɨnepa k'oa p'aneepatama. K'oa p'aneenak'ari, chi
         sea nepɨrɨ p'aneepatama, chĩara nepɨrade p'aneepatama, mãɨnepa ne jarai piawẽa bɨt'a
         pedea p'aneepatama. 14 Mãɨ k'orea mɨa k'ɨ̃ria bɨma p'ẽtã́ wapida warra be k'ima atadait'a, warra t'õnait'a,
         mãɨnepa ãchi te sida pia ak'ɨdait'a. Mãɨya tachi nek'ĩramaapa p'ue piawẽa pedeaiwẽma.
         15 Mɨa mãɨ jara bɨma waapẽarã p'ẽtãarã o ãyá wãnak'ari tiore k'aade wã p'anana pẽra.16 Cristode ĩjãa bɨ wẽrapa p'ẽtãarã ichi tiidapemarã k'aripai bɨma.+ Mãɨ p'ẽtãarã chi Cristode ĩjãapataɨrãpa k'aripadaiwẽa p'anɨma. Mãɨpari chi p'ẽtã́
         piarã chichupuria berãt'u k'aripadai p'anɨma.Ũpẽarã ak'ɨpataɨrã ome sãmaasã́ oodai p'anɨ17 Ũpẽarãpa chi ũpẽarã ak'ɨpataɨrãpa pia oo p'anɨnepa ũpẽarã k'ɨ̃risia piadepa ãchi k'aripadai
         p'anɨma, ne uru p'ananamẽrá, pia oo p'anɨẽra. Mãɨnepema chi Tachi Ak'õre pedea jarateapataɨrã
         mãɨnepa tachi sãmaasã́ nipadai k'orea jarateapataɨrã atepe k'aripadai p'anɨma. 18 Tachi Ak'õre pedea nãɨya jara bɨma: «P'ak'apa trigo k'ɨmɨ edá pistiamaa bɨde ichi
         it'ae jɨ̃parí jɨ̃rãse».- Mãɨnepa nãɨya jara bɨma: «Chi mimiaparipa ichi erreara jitai bɨma». 19 Abaɨpa ũpẽarã ak'ɨparí nepɨra pará bɨade aipɨra, maamina ẽpẽra umeepa wa ũpẽapa abarik'a
         jaradaepɨra, mãɨ pedea ĩjãarãse. 20 Maamina ũpẽarã ak'ɨparipa nemietá oo k'ãri bɨpɨra, jõmãɨrã k'ĩrari ɨtɨase waapẽarãpa
         wap'eadamẽrá. 21 Tachi Ak'õre k'ĩrari, Cristo k'ĩrari mãɨnepa Tachi Ak'õrepa ɨt'aripa peedarã k'ĩrari
         mɨa pɨá jararuma: jõma mɨa jarada oose. Mãɨya oorude, ẽpẽra aba bɨ lawari barãse,
         mãɨpari jõmãɨrã ome abarik'a k'ĩra jĩp'a oo base. 22 Jĩrak'aua k'ɨ̃risiawẽa, pɨ jua abaɨ ɨ̃rɨ bɨrãse ũpẽarã ak'ɨparí bamẽrá. Pɨa mãɨya
         ooipɨra, ichia nemietá oosira, pɨ sida nepɨra pará bayade aipɨ mãɨ nemietá k'orea.
         Jõma k'ɨ̃risia piadepa k'ɨ̃risia base.23 Pɨ k'ak'ua piawẽa bapari pẽra paniawa torãse. Mãɨpari uvaba sida pɨ bi p'ua k'orea
         ãpia topariese.24 Waapẽarãpa nemietá oo p'anɨt'a tachia pia ak'ɨpatama, ãchi nemietá ak'ɨdai naena.
         Maamina waapẽarãpa nemietá oo p'anɨt'a mãɨ mãɨya bak'ari k'awadaipɨ. 25 Ara mãɨ jĩra waapẽarãpa pia oo p'anɨt'a tachia pia ak'ɨpatama, mãɨnepa waapẽarãpa
         pia oo p'anɨt'a pia ak'ɨdak'amina mẽra beeiwẽma.
         
            
               	Jĩru sɨɨpachidapɨra. Mãɨpa jara bɨma chi chipari pae pari mimiaparí jĩra ũpẽarã k'aripapachidaɨt'a.

               	Cristode ĩjãa bɨ wẽrapa. Griego pedeade chi eda waapẽarã k'art'ade bɨ bɨma: Cristode ĩjãa bɨ wẽrapa wa ɨmɨk'ĩrapa.

               	5:18 Deuteronomio 25:4; Luca 10:7.

Chipari pae pari mimiapataɨrã sãmaasã́ p'ananai p'anɨ61 Cristode ĩjãa p'anɨ pae pari mimiapataɨrãpa ãchi chipari wap'ea p'ananai p'anɨma.
         Mãɨya waapẽarãpa k'achia pedeadaiwẽma Tachi Ak'õre mãɨnepa tachia jarateapataɨ k'orea.
         2 Ãchi chiparipa Cristode ĩjãa bɨpɨra, ãchi p'ue wap'eadaiwẽa p'anɨane adaiwẽa p'anɨma,
         ũpẽarã pẽra. Mãɨpari ichi pae atepe pia mimianai p'anɨma. Ãchi mimianepa ãchi Cristode
         ĩjãa bɨ chiparipa erreara jitaparima. Mãɨpuru k'ɨ̃rianepa ichi pae mimianai p'anɨma.
         Mãɨ jaratea base. Mãɨnepa ãchiá jarase mãɨya oodamẽrá.Erreara awaa be3 Abaɨ pida k'ĩra awara jaratea baipɨra, Tachi Chipari Jesucristopa jĩp'a jarateada
         piawẽa bɨade aipɨra, mãɨnepa tachi jĩp'a nipadai k'orea pida k'ĩra awara jaratea baipɨra,
         4 mãɨnepa jõma k'awa bɨade a k'ɨ̃risia bɨmina piarã atua bɨma. Sõpiawẽa bɨdepa k'ĩruu
         pedeayá awaa baparima. Paritua pedeauta k'orea k'ĩruu pedea baparima. Mãɨ k'orea nãɨrã
         unuparima: waapẽarãpa ne uru bɨ k'orea sõ ãyá bait'a, waapẽra ome k'ĩruu jɨrɨ bait'a,
         waapẽra k'orea k'achia pedea bait'a, mãɨnepa waapẽra k'orea piawẽa k'ɨ̃risia bait'a.
         5 Mãɨ ẽpẽrarã k'ɨ̃risia mietá p'anɨ mãɨnepa chi piarã pedea atua p'anɨ paritua k'ĩruu
         pedeapatama. Ãchia k'ɨ̃risiapatama Tachi Ak'õrene ĩjãa bɨdepa erreara ununait'a.+6 Piarã tachia ne minachia uru p'anɨma jĩp'a ninanepa. Maamina, aba ara tachia nãɨ ĩjũane
         uru p'anɨnepa arapá p'anɨpɨra, mãɨya baipɨ. 7 Tachi t'õsidaɨde nãɨ ĩjũanea mi ãpia pida ne enemeenaé pasima. Piuutade mi ãpia pida
         ne ateewãnaiwẽma. 8 Mãɨpuru nek'odai uru p'anɨpɨra, neet'á uru p'anɨpɨra, ara mãɨpa ne k'ɨ̃risiawẽa p'ananai
         p'anɨma. 9 Maamina erreara minachia uru k'ɨ̃ria berãpa nejõma awaa p'anɨnepa k'achiade baepatama.
         Chi ne tachi k'aripak'aɨ mãɨnepa ne tachi nemietá oopataɨ k'ɨ̃ria p'anɨnepa k'achiade
         p'aneepatama ãnimara k'idap'ede baeda jĩra. Mãɨne ãchi ãarea chichupuria p'aneepatama,
         toeda t'aawãru jĩra. 10 Erreara awaa bɨdeepuru ne k'achia unuparima. Ara mãɨ awaa p'anɨnepa waapẽarãpa Cristode
         ĩjãa p'anana itu bɨsidama. Mãɨya ãchi minachia mĩa p'aneesidama.Pablopa Timoteoa oopida11 Maamina pɨa Cristode ĩjãa bɨ pẽra jõma mãɨnepema ãyá wãse.+ Jĩp'a nipase. Tachi Ak'õre ode wãse. Sõnepa piarã Cristode ĩjãa base. Jõmãɨrã k'ɨ̃ria
         base. Jõma choase. Mãɨ atepe k'awa bɨmina, jõmãɨrã ome sõpia base. 12 Ne ãareaɨne Cristode ĩjãa base pia papaká bɨ k'ĩruupari jĩra. Mãɨya pɨ ewaricha Tachi
         Ak'õre ome baipɨ. Chok'ará p'anɨ k'ĩrari, pɨa Cristode ĩjãa bɨade a jaraside, Tachi
         Ak'õrepa pɨ t'ɨ̃sima mãɨya chok'ae bamẽrá. 13-14 Ãarea chok'ae berã Tachi Ak'õrenepa chok'ae p'anɨma. Ara mãɨ Tachi Ak'õre k'ĩrari
         mɨa jararuma pɨa oo bamẽrá. Jesucristo k'ĩrari pida abarik'a jararuma ichia piarã
         pedea Poncio Pilato k'ĩrari jarada jĩra. Mɨa nãɨ jararuma: mɨa jaratea bɨ k'ĩra jĩp'a
         oo base waapẽarãpa pɨ k'orea k'achia pedeadaemaapa, aba Tachi Chipari Jesucristo cherudea.
         15 Tachi Ak'õrepa bɨda ewaride ichi unupiipɨ.Abapuru Tachi Ak'õret'u chi piapɨ, mãɨnepa jõmãɨrã chi Chiparipɨ.Ichi jõmãɨrã poro jũra jɨ̃parí jɨ̃ p'anɨrã k'aepẽra ichit'u chi Atepe Bɨpɨ, ichiaba
         jõmãɨrã chiparirã k'aepẽra ichit'u chi Atepe Bɨpɨ.16 Abapuru ichit'u piuk'ama. Ichi bɨmá achiterrea jẽrat'ĩu nɨbɨ pẽra mi ãpia pida p'ue
         ara k'ait'a wãnaiwẽma.Ichit'a mi ãpia pida ununawẽa p'anɨma mãɨnepa p'ue ununak'ama.Mɨa k'ɨ̃ria bɨma ewaricha jõmãɨrãpa ichiá pia pedea p'ananait'a mãɨnepa jua chaareadepa
         jõmãɨrã ua bait'a.Mãɨya beese.Erreara pará berãpa sãmaasã́ oodai p'anɨ17 Nãɨ ĩjũane erreara pará berã́ jarase waapẽarã k'aepẽra chi atepe berã k'ɨ̃risiapidaemaapa.
         Ãchia ne uru p'anɨ tãaraa choak'a pẽra jarase mãɨ k'orea pia p'ananai k'ɨ̃risiapidaemaapa.
         Tachi Ak'õret'u k'ɨ̃risiadai pia bɨma.+ Ichiapuru tachiá nejõma minachia teaparima ne k'ɨ̃risiadawẽa p'ananamẽrá. 18 Chi ne pará berã́ jarase jõmãɨrã ome nepia oodamẽrá. Mãɨnepa jarase ãchia uru p'anɨnepema
         sõpiadepa waapẽarã́ teadai k'orea p'ananai p'anɨ. 19 Mãɨya pia oo p'anɨnepa ne yaamaa p'anɨma chi mãɨ ewari cherude pia p'ananai k'orea.
         Mãɨne ãchi piarã chok'ae p'ananaipɨ.Pablopa nãɨ k'art'ade k'aadea bɨda20 Timoteo, jõma Tachi Ak'õrepa jara peeda minachia ak'ɨse. Chi Tachi Ak'õremá piawẽa
         bɨ k'orea pedeapataɨ itu bɨse. Mãɨnepa jõma k'ɨ̃risia Tachi Ak'õre pedea ome k'ĩra
         awara be itu bɨse. Waapẽarãmá mãɨ k'ɨ̃risia pia bɨma. Maamina pia bɨwẽma. 21 Waapẽarãpa mãɨ k'ɨ̃risia awara ĩjãapatama. Mãɨ k'orea ãchia Cristode ĩjãa p'anana
         itu bɨsidama. Mɨa k'ɨ̃ria bɨma Tachi Ak'õrepa ichi sõpiadepa pɨ k'aripa bait'a.+
            
               	Griego pedeade chi eda waapẽarã k'art'ade nãɨ sida bɨ bɨma: makɨɨrã ome ará barãse.

               	Cristode ĩjãa bɨ. Griego pedeade nãɨya bɨ bɨma. Tachi Ak'õre ẽpẽra.

               	Tachi Ak'õre. Griego pedeade chi eda waapẽarã k'art'ade bɨ bɨma: Tachi Ak'õre chok'ae bɨ.

               	Pɨ. Griego pedeade chi eda waapẽarã k'art'ade bɨ bɨma: mãra.

Pablopa nãɨ k'art'ade naa bɨda11 Mɨ Pablopɨ. Tachi Ak'õrepa, ichia k'ɨ̃riana pẽra mɨ Jesucristopa peedapɨ. Ichia mɨ
         peesima chi Tachi Ak'õrepa teai jarada chok'ae bai k'orea jarade wãmẽrá. Mãɨ chok'ae
         bai Jesucristodepa bɨpɨ. 2 Timoteo, nãɨ k'art'a pɨ pae bɨruma. Mɨa pɨ minachia k'ɨ̃ria bɨma mɨ warra jĩra. K'ɨ̃ria
         bɨma Tachi Pajãnepema Ak'õrepa+ mãɨnepa Tachi Chipari Jesucristo pida pɨ k'ĩra chupuria p'anapiit'a, ãchi sõpiadepa
         k'aripa p'ananait'a mãɨnepa ne k'ɨ̃risiawẽa p'anapiit'a.Timoteo k'orea Pablopa Tachi Ak'õrea sõpia bɨade ada3 Ãst'á mãɨnepa teamasi mɨa Tachi Ak'õrea ɨt'aa chiidirude pɨ k'orea sõpia bɨade aparima.
         Tachi Ak'õrepa jara bɨt'a mɨa ooparima, mɨ chõarãenapemarãpa oodada jĩra. Mãɨ mɨ k'ɨ̃risiade
         mietá bɨwẽanepa ooparima. 4 Mɨa pɨ jẽasi k'orea k'ɨ̃risiarude ak'ɨde wã k'ɨ̃ria baparima minachia arapá bai k'orea.
         5 Mɨa k'ɨ̃risia baparima pɨa Cristode piarã ĩjãa bɨt'a, pɨ naet'at'a Loida mãɨnepa pɨ
         nae Eunice pɨ naena ĩjãa p'anana jĩra. Mɨa k'awa bɨma pɨa pida abarik'a Cristode ĩjãa
         bɨt'a. 6 Mɨ jua pɨ ɨ̃rɨ bɨside Tachi Ak'õrepa pɨá ne teasima ichi pae oomẽrá. Mãɨ k'orea mɨa
         jararuma: mãɨ Tachi Ak'õrepa teada pia oo bapariese, et'abarrade t'ɨpɨ p'uapari jĩra.
         7 Tachi Ak'õrepa tachi sõne ne wap'ea p'anapié pasima, mãɨpari tachiá jua chaarea p'anapik'ari,
         waapẽarã k'ɨ̃ria uru p'anapik'ari tachi k'ak'ua jĩp'a ak'ɨ uru p'ananayá k'awapisima.8 Mãɨpuru Tachi Chipari Jesucristo k'orea jarai k'orea p'erarãse. Mɨ Jesucristo k'orea
         eda serra bɨmina, mɨ k'orea p'erarãse. Mãɨpari chi Jesú k'orea pedea pia jaratearude
         Tachi Ak'õre jua chaareadepa pɨ sida mĩai k'orea choa base. 9 Tachi Ak'õrepa tachi k'aripasima mãɨnepa t'ɨ̃sima ichi pae pia p'ananamẽrá. Tachia
         pia oo p'anɨnepa mãɨya ooé pasima, mãɨpari ichi sõpiadepa ooi k'ɨ̃risia bada pẽra
         mãɨya oosima. Piarã nãɨ ĩjũa bai naena Tachi Ak'õrepa ichi sõpiadepa k'ɨ̃risiasima
         Jesucristodepa tachi k'aripait'a. 10 Maapae Jesucristo Tachi K'aripaparí cheside unupisima sãmaasã́ ichi sõpia bɨma tachi
         ome. Tachi piui pada Jesucristopa jõpik'ari, maapae ewaricha chok'ae bapisima. Chi
         ichi k'orea pedea piapa mãɨ pia k'awapi bɨma.11 Tachi Ak'õrepa mɨ bɨsima mãɨ pedea pia jaraparí bamẽrá, Jesucristopa peeda bamẽrá,
         mãɨnepa judiorãwẽmá jarateaparí bamẽrá.+12 Mãɨ k'orea mɨ mãɨya mĩa bɨma. Maamina p'erawẽa bɨma. Mɨa k'awa bɨma k'aide ĩjãa bɨt'a.
         Mãɨnepa k'awa bɨma mɨa ichi juade ne bɨda ak'ɨmẽrá, mãɨ ichia p'ue ak'ɨi bɨt'a, aba
         ichia ɨtɨai ewaridea.+13 Mɨa jĩp'a jaratea bada jĩra jaratea base. Jesucristode ĩjãa bɨdepa, waapẽarã k'ɨ̃rianepa
         nipase. 14 Tachi Ak'õre Jaore tachi sõne baparima. Mãɨneepuru, chi pedea piarã Tachi Ak'õrepa
         pɨá teada minachia ak'ɨ base.15 Pɨa k'awa bɨma jõma ũpẽarã Asia tuadepemarãpa mɨ itu ameesidaɨt'a. Mãɨrãnepema ũpẽa
         P'igelopa mãɨnepa Hermogenepa mãɨya oosidama. 16 Maamina mɨa k'ɨ̃ria bɨma Tachi Chiparipa ũpẽa Onesíp'oro tedepemarã k'ĩra chupuria
         bamẽrá. Ichia mɨ bari k'ak'o minachia k'aripasima. Mɨ k'ãnenapa jɨ̃ bɨmina mɨ k'orea
         k'ĩra p'eraé pasima. 17 Mãɨpari Roma p'uurude chek'ari mɨ ɨ̃apaawẽa jɨrɨsima unurunea. 18 Mɨa k'ɨ̃ria bɨma Tachi Chiparipa ɨtɨai ewaride ichi k'ĩra chupuriai. Pɨa k'awa bɨma
         Onesip'oropa Ep'esode minachia k'aripasit'a.
         
            
               	Tachi Pajãnepema Ak'õre. K'ãp'ũra pedeade bɨ bɨma: Dios el Padre.

               	Judiorãwẽmá. Griego pedeade chi eda waapẽarã k'art'ade mãɨ newẽma.

               	Ichi juade ne bɨda ak'ɨmẽrá. Waapẽarãmá mãɨ pedea jara bɨma: «Ichia mɨ juade bɨda».

Sãmaasã́ Jesucristo pedea jarateai bɨ21 Warra, Jesucristo+ sõpiadepa chaarea base. 2 Mɨa ẽpẽrarã chok'ará k'ĩrari jaratea badat'a pɨa ũrisima. Ara mãɨ jaratea bada pɨa
         pida waapẽarã ũpẽarã juade bɨese. Waapẽarãpa ãchidepuru ĩjãanai p'anɨma mãɨnepa p'ue
         pia jarateadai p'anɨma waapẽarã́ jarateadamẽrá.3 Pɨ Jesucristodé papaká bɨ pia pẽra mɨ jĩra mĩai k'orea base. 4 Papaká bɨpa ne paritua ook'ama, mãɨpari ichi minachia k'awa bɨpa k'ɨ̃ria bɨt'a ooparima
         pia unumẽrá. 5 Mãɨnepa chi p'iraparí chi p'irapataɨ minachia k'awa berãpa jarapata jĩra p'iraepɨra,
         mãɨ naa pacherupɨra, chi atai bada ataiwẽma. 6 Chi ne uuparí minachia sẽwẽa mimiapari pẽra, ichia ne uu ĩjũa chaudadepema naa jitai
         bɨma. 7 Mɨa jara bɨ k'orea minachia k'ɨ̃risiase. Tachi Chipari Jesupa pɨá jõma mãɨ k'awapiipɨ.8 Jesucristode k'ɨ̃risiase. Ichi Davidepa chedapɨ. Ichi piu bada Tachi Ak'õrepa chok'ae
         p'irabaripisima. Mãɨ pedea pia ichi k'orea mɨa jaratea bɨma. 9 Mãɨ jaratea bɨ k'orea mɨ minachia mĩa bɨma. Mɨ ẽpẽra k'achia jĩra k'ãnenapa jɨ̃ uru
         p'anɨma. Maamina Tachi Ak'õre pedea jɨ̃ uru p'anɨwẽma. 10 Mãɨ k'orea mɨa jõma choa bɨma Tachi Ak'õrepa jɨrɨ atada ẽpẽrarã k'aripai k'orea. Mãɨya
         Tachi Ak'õrepa ãchi sida Jesucristodepa k'aripaipɨ, ewaricha ichi pia bɨdepema uru
         p'ananamẽrá.11 Nãɨ pedea piarã arí bɨ pẽra, mãɨne ĩjãanai p'anɨma:Tachi Cristo ome piudaipɨra, ichi ome chok'ae p'ananaipɨ.12 Tachi minachia mĩa p'anɨ choadaipɨra, ichi ome chi minachia k'awa p'anɨrã jĩra p'ananaipɨ.Tachia Cristo atua p'anɨane adaipɨra, ichia pida tachi atua bɨade aipɨ.13 Tachia jara p'anɨ jĩra oodaepɨra, tachi mãɨya p'anɨmina, ichia jara bɨ jĩra ooparima,
         ara ichia jarada k'ɨ̃risia atuak'a pẽra.Tachi Ak'õre pae pari mimiaparí sãmaasã́ bai bɨ14 Jõma mãɨ tachi ũpẽarã́ k'ɨ̃risiapi base. Tachi Ak'õre+ k'ĩrari ũraase ãchi piawẽa be k'orea k'ĩruu pedea p'ananaiwẽa p'anɨ. Mãɨ k'ĩruu pedeapa
         tachi k'aripak'ama, mãɨpari chi ũri berã́ k'ɨ̃risia mietá k'ɨ̃risiapiparima. 15 Tachi Ak'õre pedea piarãpema arí jaratea bɨ unupi base. Mimiaparí pia bɨ jĩra jĩrak'aua
         oo base Tachi Ak'õrepa pɨ p'erawẽa pia unumẽrá. 16 Tachi Ak'õre k'ĩrari chi piawẽa berãpa k'achia pedeapataɨ itu bɨse. Chi mãɨya berã
         Tachi Ak'õrenepema t'ɨmɨa wãpatama. 17 Ãchia jaratea p'anɨpa ẽpẽrarã́ k'ɨ̃risia awara k'ɨ̃risiapiparima aidapa tachi k'ak'ua
         ãarea k'opodopari jĩra. Mãɨ jarateapataɨrãnepema Himeneo mãɨnepa P'iletopɨ. 18 Ãchi chi piarã pedeadepema ãyá wãsidama. Ãchia jarateapatama ẽpẽrarã piudada ya chok'ae
         p'irabarik'oasidat'a. Mãɨ k'orea waapẽarãpa Cristode ĩjãa p'anɨ k'orea k'ɨ̃risia ãyá
         k'ɨ̃risia p'aneesidama. 19 Mãɨya p'anɨmina, Tachi Ak'õre ẽpẽrarãpa Cristode minachia ĩjãa p'anɨma, te jĩrupa
         te chaarea bapipari jĩra. Tĩitaude ne bɨpata jĩra Tachi Ak'õrepa nãɨya jarasima: «Tachi
         Chiparipa jõma ichidirã k'awa bɨma». Mãɨnepa jarasima: «Ãarea Tachi Chiparide ĩjãa
         p'anɨane a berãpa k'achia itu bɨdai p'anɨma».20 Te waibɨa bɨde p'arat'u wawaria nee ooda mãɨnepa p'arat'a ooda p'anɨma. Ichiaba pak'uru
         ooda mãɨnepa yooro k'ada p'anɨma. Waapẽarã pia be pẽra paritua ewari ne oopataɨ k'orea
         p'anɨwẽma, mãɨt'u waapẽarã paritua ewari ne oopataɨ k'orea p'anɨma. 21 Tachi sida ara mãɨ jĩra p'anɨma. Tachia k'achia itu bɨdaipɨra, Tachi Chipari pae pia
         p'ananaipɨ. Mãɨya tachidepa ichia ne p'ue ooipɨ mãɨnepa nejõma pia oodai k'orea p'ananaipɨ.22 K'ũtãarãpa nemietá oo k'ɨ̃riapataɨ jĩra oorãse. Mãɨpari jĩp'a ooi k'orea base. Jesude
         ĩjãa base. Jõmãɨrã k'ɨ̃ria base. Jõmãɨrã ome ne k'ɨ̃risiawẽa base. Tachi Chiparia
         ɨt'aa chiidipataɨrã ome sõ jĩp'a bɨdepa ãarea mãɨya base. 23 K'ĩruu pedearãse chi arí k'ɨ̃risiadak'á berã ome, k'awa bɨẽra mãɨpa tachi k'ĩruupiparit'a.
         24 Chi Tachi Chipari pae pari mimiaparí k'ĩruu pedea baiwẽa bɨma, mãɨpari jõmãɨrã ome
         sõpia bai bɨma. Jaratea k'awa bai bɨma. Jõmãɨrã ome choa bai bɨma. 25 Ichia pedea piadepa Tachi Ak'õre pedea k'awapi bɨma, chi ichia jaratea bɨ k'ɨ̃rianak'apɨ́
         ẽpẽrarã́, mãɨ Tachi Ak'õrepa ãchi k'ariparupara. Mãɨya ichimá jĩitea chedak'ari chi
         piarã pedeat'a k'awadaipɨ. 26 Arí k'ɨ̃risiasidara tiore juadepema wãnaipɨ. Ara nãɨena tiorepa jita ua bɨma ichia
         k'ɨ̃ria bɨ oodamẽrá.
         
            
               	Jesucristo. Griego pedeade nãɨya bɨ bɨma: «Cristo Jesús».

               	Tachi Ak'õre. Waapẽarã k'art'ade bɨ bɨma: «Tachi Chipari».

K'aadeapema ewaride ẽpẽrarã mietá p'ananaipɨ31 Chi k'aadeapema ewaride ne k'achia baei bɨt'a, pɨa mãɨ k'awa bai bɨma. 2 Ẽpẽrarãpa ne ãarea ara ãchi pae k'ɨ̃rianaipɨ, erreara awaa p'ananaipɨ, ãchi pia beade
         adaipɨ, chi atepe bɨ jĩra k'ɨ̃risiadaipɨ, chĩara k'orea k'achia pedeadaipɨ, ãchi ak'õre
         mãɨnepa nae pedea ĩjãanak'á p'ananaipɨ, ãchi k'ariparu ẽpẽrá sõpia bɨade adak'á p'ananaipɨ,
         mãɨnepa Tachi Ak'õre wap'eadak'á p'ananaipɨ. 3 Waapẽarã k'ɨ̃rianak'á p'ananaipɨ, k'ĩra chupuriadak'á p'ananaipɨ, waapẽarã ẽk'arra
         ãpɨte pedea k'achia jara p'ananaipɨ, nemietá oodai k'orea p'ue itu bɨdak'á p'ananaipɨ,
         ãnimara jĩra k'ĩruu p'ananaipɨ, mãɨnepa nejõma pia be itu bɨdaipɨ. 4 Ãchi k'õp'ãero ichi nek'ĩramá juade bɨdaipɨ nemietá oomẽrá. Ne k'ɨ̃risiadawẽa ne paritua
         oo p'ananaipɨ. Jõmãɨrã k'aepẽra chi ne k'awa atepe beadayade adaipɨ. Ãchit'u arapá
         chi k'ɨ̃ria p'ananaipɨ Tachi Ak'õre k'ɨ̃ria p'anɨ k'aepẽra. 5 Tachi Ak'õrene ĩjãapataɨrã jĩra p'ananaipɨ maamina itu bɨdaiwẽma Tachi Ak'õrepa ichi
         jua chaareadepa ãchi jĩp'a bɨmẽrá. Makɨɨrã ome ará barãse.6 Mãɨ ẽpẽrarã techa sea jara wãpatama chi wẽerã t'ajuwẽa be mãɨnepa nemietá minachia
         oopataɨ be p'uedai k'orea. Mãɨ wẽerãpa ãarea nemietá oo k'ɨ̃ria bɨdepa paritua ĩjãapatama.
         7 Mãɨ wẽerã ewaricha ne k'awapodo p'anɨma, maamina chi piarã pedea p'ue k'awadak'ama.
         8 Jãɨrã ẽpẽrarãpa chi piarã pedea itu bɨpatama. Jane apataɨ mãɨnepa Jambre apataɨ jĩra
         oopatama, chi Moisé pedea itu bɨsidaɨt'a.+ Ãchi k'ɨ̃risia k'achia k'ɨ̃risiapatama mãɨnepa Cristode piarã ĩjãanak'ama. 9 Maamina ãchia oo p'anɨ pia baiwẽma. Jõmãɨrãpa ãchi k'ɨ̃risiawẽa be ãarea k'awadaipɨ
         Moisé ewaride Jane mãɨnepa Jambre mãɨyanana jĩra.+Pablopa Timoteoa ũraana10 Maamina pɨa nãɨ ãarea jõma minachia k'awa bɨma: mɨa jaratea bɨt'a, mɨ nipaparit'a,
         mɨa oo k'ɨ̃ria bɨt'a, mɨa Cristode ĩjãa bɨt'a, mɨa jõmãɨrã ome choa bɨt'a, mɨa waapẽarã
         k'ɨ̃ria uru bɨt'a, mɨ ne ãareane sẽwẽa choa bɨt'a, 11 mãɨnepa mɨ ẽp'ẽ p'anɨt'a minachia mĩapidai k'orea. Antioquiade, Iconio p'uurude mãɨnepa
         Listrade mɨ piawẽa oodai k'orea ẽp'ẽnana pɨa minachia k'awa bɨma.- Mɨ minachia mĩasima. Maamina Tachi Chiparipa jõma mãɨnepema k'aripasima. 12 Piarã jõma Jesucristode ĩjãapataɨrã, Tachi Ak'õre k'ĩrari pia nipadai k'ɨ̃riapataɨrã,
         ẽpẽrarãpa piawẽa oodai k'orea ẽp'ẽnaipɨ. 13 Mãɨnepa ẽpẽra k'achiarãpa mãɨnepa awara seapataɨrãpa atepe nemietá oo p'ananaipɨ.
         Waapẽarã sea p'ananaipɨ mãɨnepa waapẽarãpa ãchi seadaipɨ.14 Maamina pɨá jarateadada k'awada chi piarãt'a k'ɨ̃risia bɨ pẽra mãɨne nipase. Pɨa k'awa
         bɨma pɨá jarateadaadapa jĩp'a jarateasidaɨt'a. 15 Warra basiedapema Tachi Ak'õre Pedea k'awasima. Mãɨ Pedeapa pɨá k'awapi bɨma abaɨpa
         Cristode ĩjãasira Tachi Ak'õrepa mãɨ k'aripait'a. 16 Tachi Ak'õrepa jõma Ichi Pedea bɨpisima. Jõma mãɨ pia bɨma jarateai k'orea, nemietá
         oo berã ɨtɨai k'orea, piawẽa oo berã jĩp'a oo k'awapii k'orea, mãɨnepa sãmaasã́ k'ĩra
         jĩp'a nipadai k'awapii k'orea. 17 Mãɨya ẽpẽrarã Tachi Ak'õrenerãpa nejõma pia be oo k'awadak'ari p'ue oo p'ananaipɨ.
         
            
               	Jane mãɨnepa Jambre Egitodepema ne k'awapataɨrã pasima. Éxodo 7:10-12.

               	Janepa mãɨnepa Jambre pida jõma p'ue oodaé pasima Moisepa Tachi Ak'õrenepa ooda jĩra.
                     Mãɨya jõmãɨrãpa k'awasidama ãchi seapataɨrãpɨ. Éxodo 8:16-19.

               	3:10-11 Hecho 13:44—14:21.

41 Jesucristo cheipɨ ichidirã ichi juade ua bai k'orea. Mãɨne ẽpẽrarã chok'ae be mãɨnepa
         piudada nepɨra ak'ɨipɨ. Mãɨpuru Jesucristo k'ĩrari mãɨnepa Tachi Ak'õre k'ĩrari mɨa
         nãɨ pedea jararuma pɨa oomẽrá: 2 Tachi Ak'õre Pedea jaratea base. Ẽpẽrarãpa ũri k'ɨ̃ria p'anɨne mãɨnepa ũri k'ɨ̃riawẽa
         p'anɨne jarateai k'orea base. Piawẽa oo be jĩp'a oo k'awapise. Nemietá oo be ɨtɨase.
         Mãɨnepa ũpẽarã k'aripase pia ĩjãanamẽrá. Jõma choa bɨdepa, jĩrak'aua jaratea bɨdepa
         mãɨya oose. 3 Ewari parude ẽpẽrarãpa chi piarã pedea ũri k'ɨ̃rianawẽa p'ananaipɨ. Mãɨpari ãchia
         k'ɨ̃ria p'anɨnea wãnaipɨ. Mãɨpuru jarateapataɨrã chok'ará jɨrɨdaipɨ ãchia ũri k'ɨ̃ria
         p'anɨt'a jarateadamẽrá. 4 Chi pedea piarãpẽa ũrinai itu bɨdak'ari, maapae chõarãenapema nepɨrade p'aneenaipɨ.
         5 Maamina pɨt'u ne ãareaɨne k'ĩra jĩp'a base. Jõma nepɨra bɨde choa base. Pedea pia
         Cristo k'orea jaratea base. Jõma pɨa Tachi Ak'õre pae ooi bɨ jĩp'a oo base.6 Tãaraawẽane mɨ peadaipɨ.+ Mɨ piui ewari ara k'ait'a bɨma. 7 Mɨa Tachi Ak'õre pae ooi bada jõma oosima pia chõona jĩra. Mɨa Cristo itu bɨwẽa bɨma.
         Jõma jĩp'a oosima p'iraparí jĩra. 8 Naapae mɨa jĩp'a oo bɨ k'orea Tachi Chiparipa mɨ pae poro jũra jɨ̃parí uru bɨma.+ Ichia jĩp'a ak'ɨpari pẽra mãɨ poro jũra jɨ̃parí mɨá teaipɨ ichia ak'ɨrude. Maamina
         mɨá puru teaiwẽma, mãɨpari jõma ichi chei ewari unu k'ɨ̃ria berã́ teaipɨ.Pablopa jarada Timoteo chemẽrá9 Isapea mɨ ak'ɨde chese. 10 Ũpẽa Cresente Galacia tuadea wã basima. Tito Dalmacia tuadea wã basima. Mãɨ awara
         ũpẽa Demapa chi ne nãɨ ĩjũanepema minachia k'ɨ̃riana pẽra mɨ itu bɨk'ari Tesalónica
         p'uurudea wãsima. 11 Ũpẽa Lucat'u mɨ ome bɨma. Pɨ cherude ũpẽa Marco jɨrɨde wãk'ari enemeese.+ Mɨa Tachi Ak'õre pae oo bɨ ichia k'aripai bɨma. 12 Ũpẽa Tík'ik'o mɨa Ep'esodea peesima. 13 Pɨ cherude mɨ anamari jɨ̃parí enemeese. Mãɨ Troa p'uurude, ũpẽa Carpo tede beesima.
         Mãɨnepa mɨ k'art'a enemeese. Chi mɨa atepe k'ɨ̃ria bɨt'a enemeese, chi ãnimara ede
         bɨ bet'a.14 Alejandro chi jiorro ne ooparipa mɨ piawẽa ooda k'orea Tachi Chiparipa ɨtɨaipɨ. 15 Ichi ome jĩrak'aua base. Tachia jaratea p'anɨ k'orea ichia minachia k'achia pedeasima.16 Ara mɨchi k'orea chi nepɨra ak'ɨpataɨrã k'ĩrari pedeaside abaɨ pida mɨ k'orea pedeadaé
         pasima k'aripai k'orea. Mãɨpari jõmãɨrãpa mɨ itu bɨsidama. Mɨa k'ɨ̃riawẽma mãɨ k'orea
         Tachi Ak'õre k'ĩrari mãɨrã nepɨra pará p'anɨane amẽrá. 17 Maamina Tachi Chipari mɨ ome basima. Ichia mɨ jua chaarea beepisima ichi pedea jaramẽrá.
         Mãɨya jõma judiorãwẽa ará p'anɨpa ũrisidama. Mãɨne Tachi Chiparipa mɨ imama it'aedepema
         k'aripasima. 18 Ichia jõma mɨ piawẽa ooutadepema k'aripaipɨ. Mɨ pia ak'ɨk'ari, pajãnea ateewãipɨ ichidirã
         ichi juade ua bɨmá. Ewaricha ichiá minachia pia pedeadai p'anɨma. Mãɨya beese.Pablopa k'aadea bɨda19 Mɨa ũpẽa Aquilá mãɨnepa Priscá pia p'anapade a jara peeruma. Ara mãɨ jĩra ũpẽa Onesíp'oro
         ẽpẽrarã́ jarase. 20 Ũpẽa Erasto Corinto p'uurude beesima. Ũpẽa Tróp'imo k'ɨdade beeda pẽra, mɨa ichi Mileto
         p'uurude ameesima. 21 Ewãra pai naena isapea chese. Ũpẽarã Eubulopa, Pudentepa, Linopa, Claudiapa mãɨnepa
         jõma ũpẽarãpa pɨ pia bapade a jara peeutama.22 Mɨa k'ɨ̃ria bɨma Tachi Chipari Jesucristo pɨ ome bait'a mãɨnepa Tachi Ak'õrepa ichi
         sõpiadepa mãra k'aripa bai. Mãɨya beese.+
            
               	Tãaraawẽane mɨ peadaipɨ. Griego pedeade nãɨya bɨ bɨma: Mɨ uvaba Tachi Ak'õre pae wea teauta jĩra bɨma. Mãɨ ewaride uvaba wea teapachima Tachi Ak'õre tede ichi Pedeade bɨda jĩra. Mãɨ pedeadepa
                     Pablopa k'awapi basima tãaraawẽa bɨde ẽpẽrarãpa ichi Cristo k'orea peadait'a. Número 28:7.

               	Mãɨ ewaride poro jũra jɨ̃parí teapachidama chi atepe isapea p'iraparia.

               	Marco. Hecho 13:5; 13:13; 15:36-40.

               	Mãɨya beese. Griego pedeade chi eda waapẽarã k'art'ade mãɨ newẽma.

Pablopa nãɨ k'art'ade naa bɨda11 Mɨ Pablopɨ, Tachi Ak'õre pae pari mimiaparí mãɨnepa Jesucristopa peedapɨ. Mɨ peesima
         Tachi Ak'õrepa jɨrɨ atadaɨrãpa ichide ĩjãanamẽrá mãɨnepa chi piarã pedea k'awadak'ari
         Tachi Ak'õrepa k'ɨ̃ria bɨ jĩra p'ananamẽrá. 2 Chi mãɨya ĩjãa p'anɨpa Tachi Ak'õre ome ewaricha chok'ae p'ananai k'orea nɨ p'anɨma,
         nãɨ ĩjũa ooi naena Tachi Ak'õre sea jarak'á bɨpa mãɨya ooyade asi pẽra. 3 Maapae ichia bɨda ewaride mɨa jaratea bɨdepa ichi pedea Cristo k'orea pia k'awapisima.
         Mãɨ pedea Tachi Ak'õre chi K'aripaparipa mɨá jarateapisima.4 Tito, mɨa nãɨ k'art'a pɨ pae bɨruma. Tachia abarik'a Cristode ĩjãa p'anɨ pẽra pɨt'a
         piarã mɨ warra jĩra bɨma. Mɨa k'ɨ̃ria bɨma Tachi Pajãnepema Ak'õrepa+ mãɨnepa Tachi Chipari Jesucristo pida ãchi sõpiadepa pɨ k'aripa p'ananait'a mãɨnepa
         ne k'ɨ̃risiawẽa p'anapiit'a.Pablopa Titoa ĩjãapataɨrã ak'ɨpataɨrã chõarã bɨk'oapade ada5 Mɨa pɨ p'usa estaik'a ĩjũa bɨ Creta apataɨde ameesima tachia oodai p'anana jõma oomẽrá.
         Mɨa jarada jĩra ĩjãapataɨrã ak'ɨpataɨrã chõarã p'uurucha bɨk'oase.+6 Ĩjãapataɨrã ak'ɨparí chõa nepɨra pará bɨade adaiwẽa bai bɨma. K'ima abapuru uru bai
         bɨma. Ichi warrarãpa Cristode ĩjãa p'ananai p'anɨma mãɨnepa jĩp'a nipadai p'anɨma.
         Mãɨya ẽpẽrarãpa jaradaiwẽma nemietá oo p'anɨ wa k'ɨɨrɨwẽa p'anɨ. 7 Ĩjãapataɨrã ak'ɨparipa Tachi Ak'õrepa ooda oopari pẽra nepɨra pará bɨade adaiwẽa bai
         bɨma. Ichi waapẽarã k'aepẽra atepe bɨ jĩra baiwẽa bɨma, ne wariwẽa bɨ k'orea k'ĩruu
         baiwẽa bɨma, it'uapa piu nipaiwẽa bai bɨma, k'ĩruuyá baiwẽa bɨma mãɨnepa erreara awaa
         baiwẽa bɨma. 8 Mãɨpari ichi tede cheutarã́ ãarea pia pedeai bɨma, nejõma nepia oo k'ɨ̃ria bai bɨma,
         k'ɨ̃risia piadepa bai bɨma, jĩp'a bai bɨma, Tachi Ak'õre pae bai bɨma, mãɨnepa ichia
         ichi k'ak'ua jĩp'a uru bai bɨma. 9 Chi piarã pedea ichiá jarateadada minachia ĩjãa bai bɨma. Mãɨya ichia piarã pedea
         jĩp'a jaratea bɨdepa ẽpẽrarã p'ue k'aripaipɨ pia ĩjãanamẽrá, mãɨnepa chi piarã pedea
         piawẽa bɨade apataɨrã́ p'ue k'awapiipɨ ãchia piawẽa k'ɨ̃risia p'anɨ.10 Mɨa mãɨya jara bɨma k'ɨɨrɨwẽa berã, tachi k'aripak'á pedea jarateapataɨrã mãɨnepa
         chĩara seapataɨrã sida pará pẽra. Mãɨrã tachi ɨmɨk'ĩra k'ak'ua tauchaadai p'anɨane
         apataɨrãpɨ. 11 Ãchia jarateaiwẽa bɨ jaratea p'anɨnepa techa ẽpẽrarã́ piawẽa k'ɨ̃risiapipatama. Aba
         errearadeepuru jarateapatama. Mãɨrã́ jarateapirãse.12 Ara mãɨ Cretadepema k'ɨ̃risia k'awaparipa nãɨya jarasima: «Cretadepemarã seajarapataɨrã,
         ãnimara k'achia jĩra be, ne minachia k'oyá be mãɨnepa chi k'oa be».+13-14 Mãɨpa jarada piarãpɨ. Mãɨ k'orea mãɨ ẽpẽrarã ɨtɨa base piarã pedea ĩjãanamẽrá, judiorãpa
         chõarãenapema nepɨrɨpataɨ itu bɨdamẽrá, mãɨnepa chi piarã pedea ĩjãanak'apɨɨrãpa jaratea
         p'anɨ ĩjãapidaemaapa.15 Tachi Ak'õre k'ĩrari pia berãmá nejõma Tachi Ak'õre k'ĩrari pia bɨma. Maamina Tachi
         Ak'õrene ĩjãanak'apɨɨrãmá mi ãpia pida pia bɨwẽma. Ãchia k'achia k'ɨ̃risiapatama mãɨnepa
         ãchi sõne nepɨra paraawẽa p'anɨane apatama. 16 Ãchia jarapatama Tachi Ak'õre k'awa p'anɨt'a, maamina ãchia oo p'anɨnepa unupipatama
         ichi itu bɨ p'anɨt'a. Ãchi k'ɨɨrɨwẽa be mãɨnepa nepia oodai k'orea p'ananak'ama. Ãchia
         oopataɨ Tachi Ak'õrepa k'ɨ̃riak'ama.
         
            
               	Tachi Pajãnepema Ak'õrepa. K'ãp'ũra pedeade bɨ bɨma: Dios el Padre.

               	Ĩjãapataɨrã ak'ɨpataɨrã chõarã. Griego pedeade jara k'ɨ̃ria bɨma «chõarã» wa «chõarã minachia k'awapataɨrã». K'ãp'ũra
                     pedeade bɨ bɨma: ancianos.

               	K'ɨ̃risia k'awaparipa. K'ãp'ũra pedeade bɨ bɨma: profeta.

Pablopa Titoa jarateapida21 Maamina pɨa chi piarã pedea jĩp'a jaratea bai bɨma. 2 Chõarã́ jaratease ãchi k'ak'ua jĩp'a uru p'ananamẽrá, k'ĩra jĩp'a p'ananamẽrá, k'ɨ̃risia
         piadepa nipadamẽrá, Cristode minachia ĩjãa p'ananamẽrá, piarã k'ɨ̃rianepa p'ananamẽrá,
         mãɨnepa jõma choadamẽrá. 3 Mãɨnepa chõtãarã́ jaratease Tachi Ak'õre k'ĩrari jĩp'a p'ananamẽrá, waapẽarã k'orea
         seadepa k'achia pedeadawẽa p'ananamẽrá mãɨnepa piu nipapidaemaapa. Mãɨpari nepia jarateadai
         p'anɨma. 4-5 Ãchia ãwẽerã́ jarateadai p'anɨma ãchi k'ima mãɨnepa ãchi warrarã k'ɨ̃rianamẽrá, k'ɨ̃risia
         piadepa nipadamẽrá, wẽra jĩp'a p'ananamẽrá, ãchi te pia ak'ɨdamẽrá, sõpia p'ananamẽrá,
         mãɨnepa ãchi k'imapa jara bɨ ũrinamẽrá. Mãɨya abaɨ pida Tachi Ak'õre pedea k'achia
         pedeadaiwẽma.6 K'ũtãarã́ jaratease k'ɨ̃risia piadepa jĩp'a nipadamẽrá. 7 Jõma pia oo bɨdepa jõmãɨrã́ unupi base sãmaasã́ nipadai p'anɨ. K'ɨ̃risia piadepa jĩp'a
         jaratea base. 8 Piarã pedea jaratea base mi ãpia pida pɨ k'orea k'achia pedeapidaemaapa. Mãɨya jaratea
         baipɨra, pɨchi nek'ĩramaarã k'ĩranejasiadaipɨ. Ãchia mi ãpia pida tachi k'orea p'ue
         k'achia pedeadaiwẽma.9 Chipari pae pari mimiapataɨrã́ jaratease ãchi chiparipa jara bɨ jõma oodamẽrá. Nejõma
         pia oodai p'anɨma ãchi chiparipa pia unumẽrá. Ãchi chiparipa jararu k'achia p'anoonai
         pia bɨwẽma. 10 Ãchi chiparidé chɨadaiwẽa p'anɨma, mãɨpari unupidai p'anɨma ãchia nejõma jĩp'a oo
         p'anɨt'a. Mãɨya ẽpẽrarãpa k'awadaipɨ Tachi Ak'õre K'aripaparí pedea minachia pia bɨt'a.11 Tachi Ak'õrepa jõmãɨrã́ unupisima ichi sõpiadepa ẽpẽrarã k'aripaparit'a. 12 Mãɨpa tachiá k'awapi bɨma nejõma k'achia mãɨnepa nãɨ ĩjũanepemarãpa k'ɨ̃riapataɨ itu
         bɨdai p'anɨt'a. Mãɨnepa k'awapi bɨma tachi nãɨ ĩjũane p'anɨne k'ɨ̃risia piadepa tachi
         k'ak'ua jĩp'a ak'ɨ uru nipadai p'anɨt'a Tachi Ak'õrepa k'ɨ̃ria bɨ jĩra. 13 Tachi pia p'ananai ewari nɨ p'anɨmisa mãɨya p'ananai p'anɨma. Mãɨ ewaride Tachi K'aripaparí
         Jesucristo cherude, ichi k'ĩrawãrea ununaipɨ, ichi Tachi Ak'õre chi atepe bɨdeepuru.
         14 Tachi k'orea Jesucristopa ara ichi itu peapisima ãarea nemietaadepema k'aripai k'orea.
         Tachi ara ichi pae pia bɨsima ichi p'uurude p'ananamẽrá mãɨnepa nejõma pia oo k'ɨ̃ria
         p'ananamẽrá.15 Jõma mãɨ jaratea base. K'aripase ũpẽarãpa mãɨ pedea oodamẽrá. Piawẽa oo be ɨtɨase,
         Tachi Ak'õrepa pɨ bɨda pẽra mãɨya oomẽrá. Ũpẽarã́ pɨ k'ɨ̃rianawẽa uru p'anɨpirãse.

Tachi Ak'õrepa ichi sõpiadepa tachi k'aripada31 Ũpẽarã́ k'ɨ̃risiapise chi nãɨ ĩjũanepema minachia k'awa p'anɨrã juade p'ananai p'anɨma.
         Ãchia jarauta oodai p'anɨma mãɨnepa nejõma pia oodai k'orea p'ananai p'anɨma. 2 Ũpẽarã́ jarase: abaɨ k'orea piawẽa pedeadaiwẽa p'anɨma mãɨnepa k'ĩruu pedea p'ananaiwẽa
         p'anɨma, mãɨpari sõpia p'ananai p'anɨma, jõmãɨrã ome minachia bɨ jĩra p'ananaiwẽa
         p'anɨma.3 Piarã naena tachi sida k'ɨ̃risia piawẽa p'anasidama, Tachi Ak'õrene ĩjãanawẽa p'anasidama
         mãɨnepa piawẽa k'ɨ̃risia p'anasidama. Tachia nemietá oo k'ɨ̃ria berã mãɨnepa arapá
         oo k'ɨ̃ria berã, chipari pae pari mimiaparí jĩra jõma oopachidama. Paritua k'achiade
         nipapachidama, chĩarapa uru bɨ k'orea sõpiawẽa p'anapachidama, chĩarapa tachi unuemaapachidama,
         mãɨnepa tachia chĩara unuemaapachidama. 4 Maamina Tachi K'aripaparipa ichi pia bɨt'a mãɨnepa ichia tachi k'ɨ̃ria bɨt'a jõmãɨrã́
         k'awapisima. 5 Mãɨpa tachi k'aripasima. Tachia pia oodada k'orea k'aripaé pasima, mãɨpari ichi k'ĩra
         chupuria bɨdepa k'aripasima. Tachi nemietá k'ɨ̃risia atuasima neet'á t'õna jĩra p'aneenamẽrá
         mãɨnepa chiwidi jĩra p'aneenamẽrá. Ichiaba Tachi Ak'õre Jaorepa tachiá mãicha chok'ae
         p'anapisima. 6 Tachi K'aripaparí Jesucristodepa Tachi Ak'õrepa ichi Jaore tachiá teasima, pania minachia
         weasi jĩra tachi k'ak'ua ɨ̃rɨ. 7 Mãɨya Tachi Ak'õrepa ichi sõpiadepa tachi jĩp'a unu bɨ pẽra ewaricha ichi ome chok'ae
         p'ananaipɨ. Mãɨ nɨ p'anɨma.8 Mãɨ pedea piarã arí bɨ pẽra, mãɨne ĩjãanai p'anɨma. Mɨa k'ɨ̃ria bɨma pɨa mãɨ minachia
         jaratea bai Tachi Ak'õrene ĩjãa berãpa nejõma pia oo wãnamẽrá. Mãɨ pedea minachia
         pia bɨma. Jõmãɨrã k'aripaparima. 9 Maamina paritua pedea piawẽa bɨ k'orea k'ĩruu pedearãse. Ichiaba Moisepa bɨda k'orea
         k'ĩruu pedearãse. Mãɨnepa tachi chõarãenapemarã t'ɨ̃ jarateapataɨ itu bɨse. Jõma mãɨ
         piawẽa bɨ mãɨnepa mi ãpia pida k'aripak'ama.10 Abaɨpa ũpẽarã́ k'ĩruu pedeapisira, ichi ɨtɨase waa mãɨya oopiemaapa. Ichia ĩjãawẽpɨra,
         mãicha ɨtɨase. Mãɨne waidi ĩjãawẽpɨra, ichi ome barãse. 11 Pɨa minachia k'awa bɨma mãɨ ẽpẽrapa chi piarã pedea itu bɨk'ari piawẽa oo bɨt'a. Nemietá
         oo bɨdepa unupi bɨma ara ichi Tachi Ak'õre k'ĩrari nepɨra pará bɨade a bɨt'a.Nãɨ k'art'ade Pablopa k'aadea bɨda12 Mɨa ũpẽa Artema wa ũpẽa Tík'ik'o pɨmá wãpiipɨ. Jãma pak'ari isapea Nicópoli p'uurudea
         mɨ ak'ɨde chese. Mɨa nãɨ ewãra bɨmisa, mãma bai k'ɨ̃risia bɨma. 13 Ẽpẽra chi k'aripa pedeaparí Zena mãɨnepa Apolo pɨmãɨpa wãutade ne ãareaɨne k'aripase
         pia wãnamẽrá. 14 Tachi chi Cristode ĩjãa berãpa pia oo k'awadai p'anɨma nenea k'ede k'aripadai k'orea.
         Mãɨya ara tachi pari p'ananaiwẽma.15 Jõma mɨ ome p'anɨpa pɨá pia bapade a jarautama. Chi taipa k'ɨ̃ria p'anɨ Cristode ĩjãapataɨrã́
         pia p'anapade a jarase. Mɨa k'ɨ̃ria bɨma Tachi Ak'õrepa ichi sõpiadepa jõma mãra k'aripa
         bai.

Pablopa nãɨ k'art'ade naa bɨda11 Mɨ Pablopɨ. Jesucristo k'orea eda serra bɨma. Tachi ũpẽa Timoteo nãma bɨma. Ũpẽa P'ilemón,
         taipa pɨ k'ɨ̃ria p'anɨma. Pɨa tai jĩra Tachi Ak'õrepa oo bɨt'a oo bɨ pẽra mɨa nãɨ
         k'art'a pɨ pae bɨruma. 2 Mãɨnepa bɨruma jõma ũpẽarã pɨ tede ará nɨbeepataɨrã pae, tachi ũpẽawẽra Ap'ia pae
         mãɨnepa tachi ũpẽa Arquipo pae. Arquipopa tai ome Tachi Ak'õrepa oo bɨt'a choa mimiaparima
         papaká bɨ jĩra. 3 Mɨa k'ɨ̃ria bɨma Tachi Pajãnepema Ak'õrepa+ mãɨnepa Tachi Chipari Jesucristo ãchi piadepa mãra k'aripa p'ananamẽrá mãɨnepa ne
         k'ɨ̃risiadawẽa bapi p'ananamẽrá.Ũpẽa Onésimo k'orea Pablopa chichupuria idida4 Mɨa Tachi Ak'õrea ɨt'aa chiidirucha sõpia bɨade aparima pɨ k'orea. 5 Mɨa ũrisima pɨa Tachi Chipari Jesude ĩjãa bɨt'a mãɨnepa jõma ẽpẽrarã Tachi Ak'õrenepemarã
         k'ɨ̃ria bɨt'a. 6 Mɨa Tachi Ak'õrea ɨt'aa chiidi bɨma Cristode ĩjãapataɨrã ome pɨ minachia pia bamẽrá.+ Mãɨya jõma nepia tachia Jesucristodepa uru p'anɨt'a pɨa minachia k'awaipɨ. 7 Ũpẽa, pɨa ẽpẽrarã Tachi Ak'õrenepemarã k'ɨ̃rianepa sõpiapida pẽra mɨ sida+ arapaapisima mãɨnepa minachia sõpia nipapisima.8 Mãɨ k'orea pɨá idiruma mɨa jararut'a oomẽrá. Cristodepa mɨa, pɨá mãɨ p'ue oopi bɨmina,
         mãɨya oopiiwẽma. 9 Mãɨpari mɨa chichupuria idiruma pɨa k'ɨ̃rianepa mãɨya oomẽrá. Mɨ Pablo chõa k'eesima,
         mãɨnepa naapae Jesucristo k'orea eda serra uru p'anɨma. 10 Mɨa chichupuria idiruma pɨ pae pari mimiaparí Onésimo k'orea. Ichi mɨ warra jĩra bɨma.
         Mɨ nãma eda serra bɨde ichia mɨnepa Cristode ĩjãana pẽra mɨ warra jĩra beesima. 11 Naena pɨ pae pari mimiaparí piawẽa basima, maamina idiapae chi pɨ pae pari mimiaparí
         pia beesima. Mãɨya ichia pɨ pae pia mimiaipɨ mãɨnepa mɨ pia k'aripaipɨ.12 Ichi pɨmá jĩitea peeruma. Mɨa ichi minachia k'ɨ̃ria bɨma. Mɨ chupuria ichi pia uru
         base mɨa uru bada jĩra.+13 Chi pedea pia Cristo k'orea mɨ eda serra bɨde ichi pɨ pari mɨ ome uru ba k'ɨ̃ria basima.
         14 Maamina pɨa pia bɨade aiwẽ pada pẽra, mɨa oo k'ɨ̃riaé pasima. Mɨa chichupuria idi
         bɨma pɨá jok'ae oopade awẽt'a, mãɨpari k'ɨ̃ria bɨma pɨchiapuru mãɨya oo k'ɨ̃ria bait'a.15 Tãaraawẽa bɨma pɨ pae pari mimiaparí Onésimo pɨ ome bada mĩruwãna. ¿Mãɨya wãsiék'ãra,
         ichi jĩitea wãrune pɨa ewaricha uru bamẽrá? 16 Maamina ichit'a pɨ pae pari mimiaparí jĩra uru baiwẽa bɨma, mãɨpari mãɨ k'aepẽra atepe
         piipará uru bai bɨma. Cristo k'orea pɨ ũpẽa pẽra k'ɨ̃rianepa uru bai bɨma. Mɨa ichi
         minachia k'ɨ̃ria bɨma, maamina mãɨ k'aepẽra pɨa ichi pia atepe k'ɨ̃riai pia bɨma,
         pɨ pae pari mimiaparí pẽra mãɨnepa Tachi Chipari k'orea pɨ ũpẽa pẽra.17 Pɨmá, tachia Tachi Ak'õre pae abarik'a oo p'anɨpɨra, Onesimoa pia pedease mɨá pia
         pedearu jĩra. 18 Ichia pɨ paritua piawẽa oosira wa tee paraasira, jarase mɨa pɨá jõmasã́ teait'a. 19 Ara mɨ juapa nãɨya bɨruma: ichi tee pará bada mɨa teaipɨ. ¡K'ɨ̃risiase, mɨnepa Cristode
         ĩjãana pẽra pɨa mɨá tee pará bɨt'a! 20 Ũpẽa, Tachi Chipari k'orea mɨa chichupuria idi bɨt'a oose. Tachi Cristo k'orea ũpẽarã
         pẽra mɨ sõ arapaapise.21 Mɨa mãɨya bɨruma k'awa bɨ pẽra pɨa mɨ pedea ĩjãait'a. K'awa bɨma mɨa jara bɨ k'aepẽra
         atepe pia ooit'a. 22 Mãɨ awara mɨa k'ɨ̃risia bɨma mãrapa Tachi Ak'õrea ɨt'aa chiidi p'anɨnepa mɨ eda serra
         uru p'anɨnepa awara wãit'a. Mãɨya mɨ mãramá p'ue wãipɨ. Mãɨpuru mɨ pae te yaa uru
         base.Pablopa nãɨ k'art'ade k'aadea bɨda23 Ũpẽa Epap'ra Jesucristo k'orea mɨ ome eda serra bɨma. Ichia pɨá pia bapade a bɨma.
         24 Marcopa, Aristarcopa, Demapa mãɨnepa Luca pida pɨá pia bapade a p'anɨma. Ãchia mɨ
         ome Tachi Ak'õrepa oo bɨt'a oo p'anɨma.25 Mɨa k'ɨ̃ria bɨma Tachi Chipari Jesucristopa ichi sõpiadepa mãra k'aripa bait'a.+
            
               	Tachi Pajãnepema Ak'õrepa. K'ãp'ũra pedeade bɨ bɨma: Dios el Padre.

               	Cristode ĩjãapataɨrã ome pɨ minachia pia bamẽrá. Waapẽarãmá mãɨpa jara bɨma: «Cristode ĩjãa bɨdepa pɨ ichi ẽpẽrarã ome minachia pia
                     bamẽrá».

               	Mɨ sida. Waapẽarã k'art'ade bɨ bɨma: tai sida.

               	Griego pedeade mãɨ versículo t'aju bɨma.

               	Mãra. Griego pedeade nãɨya bɨ bɨma: mãra jaore.

Tachi Ak'õre Warra chi atepe bɨma11 Naenaena Tachi Ak'õrepa tachi chõarãenapemarã́ bari k'ak'o minachia wawariadepa pedeapachima.
         Chi ichi pari pedeapataɨrãnepa mãɨya oosima. 2 Maamina nãɨ k'aadeapema ewaride ichi Warradepa tachiá pedeasima. Ichi Warradepa Tachi
         Ak'õrepa ne ãarea oosima mãɨnepa ichi bɨsima ne ãarea uru bamẽrá. 3 Ichi Warrapa Tachi Ak'õre k'ĩrawãrea achiterrea unupiparima. Ichiapuru Tachi Ak'õre
         sãmaasã́ bɨt'a k'awapiparima. Ichi pedea jua chaarea bɨdepa ne ãarea ooda ichi juade
         ara mãɨya uru bɨma.Ichia tachi nemietá oodada sɨɨk'ari Tachi Ak'õre chi auk'ará bɨ juaraari pajãne suak'abari
         beesima. 4 Mãɨya Tachi Ak'õrepa ichi chi ɨt'aripa peedaɨrã k'aepẽra atepe bɨsima. Tachi Ak'õrepa
         ichi t'ɨ̃ bɨda mãɨ ãchi t'ɨ̃ bɨda k'aepẽra atepe piipará bɨsima. 5 Chi ichia ɨt'aripa peeda abaɨa nãɨya jaraé pasima:«Pɨ mɨ Warrapɨ. Idi pɨ mɨ Warraade aruma».+Mãɨnepa ãchi k'orea nãɨya jaraé pasima:«Mɨ ichi ak'õre paipɨ, mãɨnepa ichi mɨ warra paipɨ».-6 Mãɨ awara Tachi Ak'õrepa ichi Warra aba bɨt'a nãɨ ĩjũanea peeside nãɨya jarasima:«Ãarea Tachi Pajãnepema Ak'õrepa ɨt'aripa peedaɨrãpa ichiá pia pedeadai p'anɨma».7 Tachi Ak'õrepa ɨt'aripa peedaɨrã k'orea ichi pedeade nãɨya bɨ bɨma:«Tachi Ak'õrepa ichi ɨt'aripa peedaɨrã oosima nãu jĩra p'ananamẽrá.+Ãchi oosima t'ɨpɨ urua jĩra p'ananamẽrá».-8 Maamina ichi Warra k'oreapuru Tachi Ak'õrepa nãɨya jarasima:«Tachi Ak'õre, pɨ ewaricha ne ãareaɨrã chiparipɨ. Pɨ p'uuru jĩp'a bapiparima.9 Pɨa k'ɨ̃riaparima ẽpẽerã jĩp'a p'ananait'a. Nemietá unuemaaparima.Mãɨpuru Tachi Ak'õre, pɨ Ak'õrepa ãarea pɨ ome p'anɨ k'aepẽra pɨt'a chi atepe bɨsima.
         Mãɨya pɨ minachia arapaapisima».-10 Mãɨnepa nãɨya jarasima:«Tachi Chipari, naenaena pɨa nãɨ ĩjũa oosima mãɨnepa pɨchi juadepa pajã oosima.11 Jõma mãɨ jõipɨ maamina pɨ ara mãɨya baipɨ. Jõma mãɨ chota paipɨ p'aru sore papari
         jĩra.12 P'aru sore ẽrak'ari chiwidi jɨ̃pari jĩra pɨa jõma mãɨ ãyá bɨk'ari chiwidi ooipɨ.Maamina pɨ ara pɨchit'u bɨma. Pɨ piuk'ama».-13 Tachi Ak'õrepa mi ãpia pida Ichia ɨt'aripa peedá jaraé pasima:«Mɨ juaraari suak'abari beese aba mɨa pɨchi nek'ĩramá pɨchi juade bɨrudea».+14 Mãɨyara ¿Tachi Ak'õrepa ɨt'aripa peedaɨrã k'airãma? Mãɨrã ãarea Tachi Ak'õre pae p'anɨẽra,
         ãchi peeparima chi ichia k'aripai bɨɨrã mãɨrã ak'ɨ p'ananamẽrá.
         
            
               	Salmo 2:7 Idi pɨ mɨ Warraade aruma. Griego pedeade nãɨya bɨ bɨma: Idi mɨa pɨ unusima wa Idi mɨ pɨ ak'õre pasima.

               	1:5 2 Samuel 7:14.

               	Griego pedeade pneumata jara k'ɨ̃ria bɨma «nãu» mãɨnepa «jaore». Mãɨ k'orea chi eda waapẽarã k'art'ade mãɨ
                     versiculode nãɨya bɨ bɨma: Tachi Ak'õrepa ichi ɨt'aripa peedaɨrã oosima jaore p'ananamẽrá.

               	1:7 Salmo 104:4.

               	1:9 Salmo 45:6-7.

               	1:12 Salmo 102:25-27.

               	Pɨchi juade bɨrudea. Griego pedeade nãɨya bɨ bɨma: pɨ jĩru ek'ari bɨrudea. Salmo 110:1.

Jĩrak'aua p'anat'ɨ Cristo itu bɨdaemaapa21 Mãɨpuru jĩrak'aua p'anat'ɨ tachia chi piarãpẽa pedea ũrinaanat'a minachia ũrinai p'anɨma
         mãɨnepema ãyá wãnaemaapa. 2 Chi Tachi Ak'õrepa naena jara bɨeda pedea ichia ɨt'aripa peedaɨrãnepa teasima. Mãɨ
         pedea ẽpẽrarãpa ãarea oodai p'anasidama. Chi ãarea oowẽa be mãɨnepa chi mãɨ pedea
         ũriwẽa be Tachi Ak'õrepa arí ɨtɨapachima. 3 Ara mãɨ jĩra chi Tachi Ak'õrepa tachi minachia k'aripaidepema tachia itu bɨdaipɨra,
         ¿Ichia ɨtɨaidepema sãmaasã́ tachi mĩrunaima? Mãɨ pedea Tachi Chipari Jesupa naa jarateasima.
         Chi ũrinaanapa tachiá mãɨ piarãane asidama. 4 Mãɨ awara Tachi Ak'õrepa ẽpẽerãpa ne p'ue oodak'apɨ́ minachia wawaria oopisima. Ichia
         k'ɨ̃ria bada jĩra ichi Jaorepa oopi bɨt'a ichidirãcha teasima. Jõma mãɨnepa mãɨ pedea
         piarãt'a k'awapisima.Jesucristo ara tachi jĩra bada5 Chi ĩjũa chiwidi chei bɨt'a, chi mãɨ k'orea taipa jara p'anɨt'a+ Tachi Ak'õrepa ichia ɨt'aripa peedaɨrã juade mãɨ bɨé pasima. 6 Mãɨpari Tachi Ak'õre pedeade nãɨya bɨ bɨma:«Tachi Ak'õre, ẽpẽra ¿k'ãrema pɨa mãɨ k'orea k'ɨ̃risiai k'orea?Ẽpẽra+ ¿k'ãrema, pɨa mãɨ ak'ɨi k'orea?7 Pɨa ichi chi Tachi Ak'õrepa ɨt'aripa peedaɨrã k'aepẽra k'aepe bɨsima.Ichi pia bɨsima mãɨnepa chi minachia k'awa bɨ bɨsima».+8 Pɨa ne ãarea ichi juade bɨsima.Tachi Ak'õrepa ne ãarea ichi juade bɨda pẽra, ichi juade ne ãpia pida bɨwẽa bɨt'a
         newẽma. Waidi ununawẽma ne ãarea ichi juade bet'a. 9 Maamina Jesú k'orea k'awa p'anɨma.+ Tachi Ak'õrepa ichit'u nãɨ ĩjũane k'aepe bɨsima chi ɨt'aripa peedaɨrã k'aepẽra. Tachi
         Ak'õrepa ichi sõpiadepa mãɨya oosima Jesú jõmãɨrã k'orea piumẽrá. Minachia mĩak'ari
         piuda pẽra Tachi Ak'õrepa ichi pia bɨsima mãɨnepa chi atepe bɨsima.10 Tachi Ak'õrepa ne ãarea oosima. Ichidepa ne ãarea bɨma. Tachi Ak'õremá pia basima
         Jesú minachia mĩapiit'a. Mãɨya chi ichi ẽpẽrarã K'aripaparí arí bɨsima. Ichidepa Tachi
         Ak'õrepa ichi warrarã chok'ará p'anɨ jɨrɨ atasima, ichi pia bɨdepema jitadamẽrá. 11 Jesupa ẽpẽerã Tachi Ak'õre pae pia bɨparima. Ichia, mãɨnepa mãɨ ẽpẽerã pida ãchi Ak'õre
         ara aba bɨt'a uru p'anɨma. Mãɨ k'orea Jesú p'erak'ama ãchi ichi ũpẽarãane ai k'orea.
         12 Tachi Ak'õre pedeade nãɨya bɨ bɨma:«Mɨa pɨ k'orea mɨ ũpẽarã́ pedeaipɨ. Ãareaɨrã ará p'anɨne mɨa pɨá pia pedeaipɨ».-13 Mãɨnepa nãɨya bɨ bɨma:«Mɨa ichide ĩjãa baipɨ».-Mãɨnepa nãɨ sida bɨ bɨma:«Mɨ nãma bɨma, mãɨnepa warrarã Tachi Ak'õrepa mɨá teada mɨ ome ará p'anɨma».-14 Mãɨ warrarã k'ak'ua pará mãɨnepa oa pará ooda pẽra Jesú sida abarik'a basima ichi
         piudadepa tiore p'uei k'orea. Mãɨ tiorepa tachi piudai p'anɨ ichi juade uru bɨma.
         15 Jesupa tiore p'ueda pẽra, chi piudai k'orea wap'ea beada ichia ãarea k'aripasima.
         Ewaricha piudai wap'ea p'anɨnepa ãchi piawẽa p'anasidama chipari pae pari mimiapataɨrã
         jĩra. 16 Piarã Jesú chi Tachi Ak'õrepa ɨt'aripa peedaɨrã k'aripade cheé pasima, mãɨpari Abrahán
         jĩra Tachi Ak'õrene ĩjãa bet'a k'aripade chesima.+17 Ichi cheside ne ãareaɨne tachi jĩra basima waapẽarã k'ĩra chupuriaparí p'aare minachia
         k'awa bɨ pai k'orea.+ Piarã Tachi Ak'õre k'ĩrari p'aare minachia k'awa bɨ jõma chi arí ooparí beesima.
         Mãɨpa ara ichi itu peapisima ẽpẽerãpa nemietá oopataɨ Tachi Ak'õrepa k'ɨ̃risia atuamẽrá.
         18 Tiorepa waa mĩesa jara baside Jesú minachia mĩasima. Mãɨpuru tiorepa tachiá waa mĩesa
         jara bɨde, Jesupa tachi sãmaasã́ k'aripai k'awa bɨma.
         
            
               	Chi mãɨ k'orea taipa jara p'anɨt'a. Hebreo 1:10-12.

               	Ẽpẽra. Griego pedeade nãɨya bɨ bɨma: ẽpẽra warra.

               	Griego pedeade chi eda waapẽarã k'art'ade nãɨ sida bɨ bɨma: Ichi bɨsima ne ãarea pɨa ooda chiparirã p'ananamẽrá.

               	Jesú k'orea k'awa p'anɨma. Griego pedeade nãɨya bɨ bɨma: Tachia Jesú unu p'anɨma.

               	2:12 Salmo 22:22.

               	2:13 Isaía 8:17.

               	2:13 Isaía 8:18.

               	Griego pedeade nãɨya bɨ bɨma: Abrahán ẽpẽrarã k'aripade chesima.

               	Tachi jĩra. Griego pedeade nãɨya bɨ bɨma: ichi ũpẽarã jĩra.

Moisé k'aepẽra Jesú chi atepe bɨma31 Ũpẽarã, mãra ẽpẽerã Tachi Ak'õrenepemarã pẽra mãɨnepa ichia mãra t'ɨ̃na pẽra, Jesucristo
         k'orea minachia jĩrak'aua k'ɨ̃risiat'ɨ. Tachia piarã ĩjãa p'anɨane apatama Ichi Tachi
         Ak'õrepa peedapɨ mãɨnepa P'aare minachia k'awa bɨpɨ. 2 Tachi Ak'õrepa oopida Jesupa ãarea arí oosima Moisepa chi Tachi Ak'õre tedepemarã
         ome ooda jĩra.+3 Chi ẽpẽrarãpa chi te pia oo bɨa pia pedeapatama, ara chi te k'aepẽra. Ara mãɨ jĩra
         tachia Moisé k'orea pedeapataɨ k'aepẽra Jesú k'orea pia pedeadai p'anɨma. 4 Techa chi ooparí uru bɨma. Maamina Tachi Ak'õrepa ne ãarea oosima. 5 Moisé Tachi Ak'õre pae pari mimiaparí pẽra chi Tachi Ak'õre tedepemarã ome ãarea arí
         oosima. Ichia k'awapisima Tachi Ak'õrepa k'aadeapema ewaride k'ãre jarait'a. 6 Maamina Tachi Ak'õre warra Cristo ichi ẽpẽrarã chiparipɨ. Ãchi ome jõma arí oo bɨma.
         Tachia Cristode ĩjãa p'ananaipɨra mãɨnepa ichidepa ne jitadai k'orea arapá nɨ p'ananaipɨra,
         Tachi Ak'õreneerãpɨ.+Cristo itu bɨrãt'ɨ7-8 Mãɨ k'orea Tachi Ak'õre Jaorepa nãɨya jara bɨma:«Idi Tachi Ak'õre pedea ũriutade mãra sõ chaarearãt'ɨ mãra chõarãenapemarã sõ chaareadada
         jĩra.Ãchi ĩjũa pania newẽa bɨde tuanasidaɨde Tachi Ak'õrepa jarada itu bɨsidama ichia k'ãre
         ooi k'awadayá.9 Mãma ichia ooda cuarenta ãyo unusidamina ãchia ĩjãanaé pasima k'ãre ooi k'awadayá.10 Mãɨ k'orea ãchi ome k'ĩruuk'ari Tachi Ak'õrepa nãɨya jarasima:“Ãchi sõnepa mɨ piarã ĩjãanak'ama. Mɨ pedea ũrinak'ama”.+11 Mãɨnepa k'ĩruuk'ari piarãnepa nãɨya jarasima: “Mɨa chi ãchi ɨ̃apaapii bɨmá p'ue eda
         wãnaiwẽma”».-12 Ũpẽarã, jĩrak'aua p'anat'ɨ. Sõ chaareapa Tachi Ak'õrene ĩjãanawẽa p'anarãt'ɨ. Chi
         mãɨya bɨpa Tachi Ak'õre chok'ae bɨt'a itu bɨparima. 13 Mãɨpari wapida nãɨ ewari bɨde ewaricha chi k'aripa p'anat'ɨ mãɨ pia ĩjãanai k'orea.
         Mãɨya mi ãpia pida nemietaapa seak'ari sõ chaarea baiwẽma. 14 Tachia naa ĩjãanaananepa aba piuutadea Cristode ĩjãa p'ananaipɨra, ichi ome p'ananaipɨ.
         15 Naena jara bada jĩra mãicha jararuma:«Idi Tachi Ak'õre pedea ũriutade mãra sõ chaarearãt'ɨ mãra chõarãenapemarã sõ chaareadada
         jĩra».-16 Tachi Ak'õre pedea ũrik'ari ¿k'ai sõ chaareasidama? ¿Ãarea Moisepa Egitodepa ateewãnana
         mãɨya sõ chaareasidawẽk'ãra? 17 ¿Tachi Ak'õre k'ai ome cuarenta ãyo k'ĩruu basima? ¿Chi nemietá oodada ome k'ĩruu
         basiwẽk'ãra? ¿Mãɨ k'orea ãchi ĩjũa pania newẽa bɨde ãarea piusidawẽk'ãra? 18 ¿Tachi Ak'õrepa k'aiyá p'ue wãnaiwẽane asima, chi ichia ɨ̃apaapii bɨmá? ¿Chi ichi
         pedea ĩjãanak'apɨɨrã́ mãɨya jarasiwẽk'ãra? 19 Mãɨnepa tachia k'awa p'anɨma ãchia ĩjãanaanawẽ pẽra Tachi Ak'õrepa ãchi ɨ̃apaapii
         badamá p'ue padaiwẽt'a.
         
            
               	Chi Tachi Ak'õre tedepemarã ome. Griego pedeade nãɨya bɨ bɨma: Tachi Ak'õre tede. Número 12:7.

               	Griego pedeade chi eda waapẽarã k'art'ade nãɨ sida bɨ bɨma: aba nãɨ ewari jõrunea.

               	Mɨ pedea ũrinak'ama. Griego pedeade nãɨya bɨ bɨma: Mɨ o k'awa k'ɨ̃rianak'ama.

               	3:11 Salmo 95:7-11; Número 14:21-35.

               	3:15 Salmo 95:7-8.

41 Tachi Ak'õrepa piarã jara bɨma tachi wapida ichia ɨ̃apaapii bɨmá p'ue padai p'anɨt'a.
         Maamina jĩrak'aua p'anat'ɨ. Mãɨyawẽpɨra abaɨ mãranepema mãma p'ue paiwẽma. 2-3 Chi pedea pia Tachi Ak'õrepa ɨ̃apaapii k'orea tachia ũrisidama tachi chõarãenapemarãpa
         ũrinana jĩra. Tachia sõnepa ĩjãa p'anɨ pẽra Tachi Ak'õrepa ɨ̃apaapii bɨmá padaipɨ.
         Maamina tachi chõarãenapemarãpa ũrinak'ari ĩjãanaanawẽ pẽra mãɨ pedeapa ãchi p'ue
         k'aripaé pasima. Ãchi k'orea Tachi Ak'õrepa nãɨya jarasima:«K'ĩruu bɨde mɨa piarãnepa nãɨya jarasima: “Mɨa chi ãchi ɨ̃apaapii bɨmá p'ue eda wãnaiwẽma”».-Mãɨya jarasima nãɨ ĩjũa oodaedadepa ichia ooi bada ãarea oo uru bɨmina.+4 Tachi Ak'õre pedeade chi mimianak'apɨ́ ewari k'orea nãɨya bɨ bɨma:+«Tachi Ak'õrepa jõma oo uru bada pẽra ewari sietede ɨ̃apaasima».-5 Maamina Tachi Ak'õrepa ichi pedeade nãɨya jara bɨma:«Mɨa ãchi ɨ̃apaapii bɨmá ãchi p'ue eda wãnaiwẽma».-6 Chi pedea pia Tachi Ak'õrepa ɨ̃apaapii k'orea naa ũrinaanapa ĩjãanaé pasima. Mãɨpuru
         ichia ɨ̃apaapii badamá p'ue padaé pasima. Maamina waapẽarã ẽpẽrarã wapida Tachi Ak'õrepa
         ɨ̃apaapii bɨmá p'ue wãnaipɨ. 7 Mãɨpuru Tachi Ak'õrepa ewari awara bɨsima ichia ɨ̃apaapii bɨmá wãnamẽrá. Mãɨ ewari
         Tachi Ak'õrepa t'ɨ̃ bɨsima «idi». Mãɨ ewari bɨk'ari tãaraarune ichia Davidepa mãɨ
         k'orea pedeasima. Mãɨ pedea naena bɨda nãɨya bɨ bɨma:«Idi Tachi Ak'õre pedea ũriutade mãra sõ chaarearãt'ɨ».-8 Josuepa israel ĩjũanepemarã Tachi Ak'õrepa piarã ɨ̃apaapii bɨmá ateewãnapara Tachi
         Ak'õrepa mãicha awara ɨ̃apaapii ewari k'orea pedeaiwẽ pasima. 9 Mãɨpuru chi mimianak'apɨ́ ewari ẽpẽrarã Tachi Ak'õrenepemarã pae wapida bɨma. 10 Abaɨ Tachi Ak'õrepa ɨ̃apaapii bɨmá wãipɨra, ichia oo badadepema ɨ̃apaasima Tachi Ak'õrepa
         ne ãarea ook'ari ɨ̃apaada jĩra. 11 Mãɨpuru tachia pia jɨrɨdai p'anɨma Tachi Ak'õrepa ɨ̃apaapii bɨmá padai k'orea. Mãɨyara
         mi ãpia pida baedaiwẽma chõarãenapemarã ĩjãanawẽa p'anɨnepa baedada jĩra.12 Piarã Tachi Ak'õre pedea chok'ae bɨma mãɨnepa jua chaarea bɨma. Ichi pedea k'ĩruuparí
         nek'o k'ida ume era bɨ k'aepẽra p'eedea bɨma. Ichi pedeapa tachi k'ɨ̃risia mãɨnepa
         tachi sõpa oo k'ɨ̃ria bɨt'a ãarea pia k'awapiparima tachi k'ɨ̃risia, tachi jaore,
         tachi sõ sida eda k'õru jĩra. 13 Tachi Ak'õrepa ne ãarea unuparima. Chi ichia unuwẽa bɨ newẽma. Ichia ooda mãɨnepa
         tachia mẽra uru p'anɨt'a pia unu bɨma. Ichia tachi ak'ɨrude jõma tachia oodada ichiá
         jaradai p'anɨma.Jesú tachi P'aare minachia k'awa bɨpɨ14 Tachi Ak'õre Warra Jesú, tachi P'aare minachia k'awa bɨ pajãnea wãsima. Ichide ĩjãa
         p'anɨane a p'anɨ pẽra, piarã ĩjãa p'ananai p'anɨma. 15 Jesú tachi P'aare minachia k'awa bɨpa k'awa bɨma tachi jua ɨbɨwẽa p'anɨt'a. Tiorepa
         ichiá waa mĩesa jarasima ara mãɨya tachiá waa mĩesa jarapari jĩra. Maamina Jesupa
         nemietá ooé pasima. 16 Mãɨpuru tachia p'uedawẽa p'anɨne, Tachi Ak'õre poro jũra jɨ̃parí jɨ̃ bɨ suak'a beeparimá
         wãuta jĩra, ne wap'eadawẽa ichiá ɨt'aa chiididai p'anɨma. Mãɨya ichia tachi k'ĩra
         chupuriaipɨ mãɨnepa ichia k'aripamẽrá ɨt'aa chiidiutade ichi sõpiadepa k'aripaipɨ.
         
            
               	4:2-3 Salmo 95:11.

               	Ichia ooi bada. Mãɨpa k'awapi bɨma Tachi Ak'õrepa tachi ɨ̃apaapiparí sida oosit'a.

               	Mimianak'apɨ́ ewari. Griego pedeade nãɨya bɨ bɨma: séptimo día.

               	4:4 Génesi 2:2.

               	4:5 Salmo 95:11.

               	4:7 Salmo 95:7-8.

51 Tachi Ak'õrepa p'aare minachia k'awa bɨ bɨrude, ẽpẽra aba jɨrɨ atak'ari mãɨ bɨparima.
         Ẽpẽrarãpa nemietá oodada k'orea mãɨpa Tachi Ak'õrea ne teaparima mãɨnepa ãnimara paateaparima.-2 Ẽpẽrarãpa atua p'anɨnepa ãchia piawẽa oodada k'orea chi p'aare minachia k'awa bɨpa
         p'ue k'awa k'ĩra chupuriai bɨma, ichia pida abarik'a oopari pẽra. 3 Mãɨpuru ẽpẽrarãpa nemietá oodada k'orea ãnimara paatearude ichiaba ichia ooda k'orea
         pida ãnimara paateai bɨma. 4 Abaɨ pida ara ichi tuaba p'aare minachia k'awa bɨ beek'ama, maawẽapuru Tachi Ak'õrepuru
         aba t'ɨ̃k'ari, maapae mãɨ bɨparima Aarón bɨda jĩra. 5 Ara mãɨ jĩra Cristo ara ichi tuaba P'aare minachia k'awa bɨ beaé pasima, mãɨpari Tachi
         Ak'õrepuru ichi mãɨya bɨsima. Tachi Ak'õrepa ichiá nãɨya jarasima:«Pɨ mɨ Warrapɨ. Idi pɨ mɨ Warraade aruma».+6 «Mãɨnepa nãɨya jarasima:Pɨ ewaricha p'aare baipɨ Melkisedé bada jĩra».-7 Cristo nãɨ k'ak'uade baside ɨbɨa jẽa bɨpa Tachi Ak'õrea jĩk'ua chichupuria idisima,
         ichi piui bɨdepema p'ue k'aripai bada pẽra. Mãɨne chi Tachi Ak'õrepa k'ɨ̃ria bɨ jĩra
         ooyade ada pẽra, Tachi Ak'õrepa ichi pedea ũrisima.-8 Cristo Tachi Ak'õre Warramina ichi minachia mĩa bɨdepa ichi Ak'õre pedea sãmaasã́
         ũriit'a k'awasima. 9 Ne ãareaɨne arí ooda pẽra, chi ichi pedea ũriutarã ãarea k'aripaipɨ ewaricha chok'ae
         p'ananamẽrá. 10 Mãɨnepa Tachi Ak'õrepa ichi P'aare minachia k'awa bɨ bɨsima Melkisedé bɨ bada jĩra.Chi piarãpẽa pedea itu bɨrãt'ɨ11 Mãɨ k'orea taipa minachia jaratea k'ɨ̃ria p'anɨma. Maamina chi t'aju bɨma arí k'awapidait'a,
         mãɨ mãra poro chaarea p'anɨẽra. 12 Minachia tãaraa bɨma mãrapa Jesude ĩjãanaanat'a. Mãɨpuru idi mãra Tachi Ak'õre pedea
         jarateapataɨrã padai beasima. Maamina abaɨpa chi Tachi Ak'õre k'orea naa jarateada
         mãrá mãicha jarateai bɨma juba topiru jĩra. Warra chak'e jĩra p'anɨẽra chik'o k'odai
         k'aepẽra jubat'u todai p'anɨma. 13 Chi juba to berã wapida chupuri k'ede pẽra sãmaasã́ jĩp'a oodait'a atua p'anɨma. 14 Maamina chi chik'oara chõarã paepuru bɨma. Ãchia Tachi Ak'õre pedea jĩrak'aua k'ɨ̃risia
         p'anɨnepa k'awa p'anɨma k'ãret'u chi pia bɨt'a mãɨnepa k'ãret'u piawẽa bɨt'a.
         
            
               	5:1 Levítico 1:1—6:7.

               	Salmo 2:7 Idi pɨ mɨ Warraade aruma. Griego pedeade nãɨya bɨ bɨma: Idi mɨa pɨ oosima wa Idi mɨ pɨ ak'õre pasima.

               	5:6 Salmo 110:4; Génesi 14:18.

               	5:7 Marco 14:32-36.

61 Mãɨpuru naa wãtɨma Cristo k'orea pia k'awadayá. Tachia chi ichi k'orea naa k'awadaadat'a
         mãicha waa minachia jarateadaiwẽma, mãɨpari nãɨ k'orea jarateadai p'anɨma: nemietá
         oo p'anɨ k'orea piudai p'anɨt'a, nemietá itu bɨdak'ari Tachi Ak'õremá chedai p'anɨt'a,
         Tachi Ak'õrene ĩjãanai k'orea, 2 porochoadai k'orea, ũpẽarã ɨ̃rɨ jua bɨdai k'orea, piudaadarã chok'ae p'irabaridai
         k'orea, mãɨnepa chi Tachi Ak'õrepa ĩjãanak'apɨɨrã ɨtɨarude ewaricha mãɨrã minachia
         mĩanai k'orea. 3 Tachi Ak'õrepa k'ɨ̃ria bɨpɨra, mãɨ k'orea ãarea mãicha jarateadai k'aepẽra tachi naa
         wãpododaipɨ Cristo k'orea pia k'awadayá.4 Chi eda waapẽarãpa chi piarã pedea k'awa p'ananak'ari, Tachi Ak'õrepa tea bɨ k'orea
         arapá p'ananak'ari, Ichi Jaoredepa ne jitadak'ari, 5 ichi pedea minachia pia bɨ ũri p'ananak'ari mãɨnepa chi k'aadeapema ĩjũa chei bɨdepema
         ichi jua chaareadepa oo bɨt'a ẽpẽerãpa ne p'ue oodak'apɨ́ unu p'ananak'ari, 6 abaɨpa Cristo itu bɨda pẽra mãicha jĩitea ichimá p'ue cheiwẽma. Mãɨyasidara Tachi
         Ak'õre Warra k'orea jõmãɨrã́ piawẽa pedeapidaipɨ mãicha k'urusude barijira bɨuta jĩra.7 K'oe cherucha chi ĩjũapa toparima. Mãɨpa chi ĩjũa pia bɨde chi ẽpẽra ne uuparí pae
         pia chaupiparima. Tachi Ak'õrepa mãɨ ĩjũa pia bayade aparima.+8 Maamina k'oe chek'ari ɨɨrɨ mãɨnepa sirua k'achia t'õnoipɨra, mãɨ ĩjũa piawẽa bɨma.
         Tachi Ak'õrepa mãɨ ĩjũa k'achia pedeak'ari maapae ãarea paaipɨ.+9 Ũpẽarã, tai mãɨya pedea p'anɨmina k'awa p'anɨma Tachi Ak'õrepa mãra k'aripada pẽra
         o piade wãutat'a. 10 Tachi Ak'õre jĩp'a bapari pẽra mãrapa pia oo p'anɨt'a mãɨnepa ichi k'ɨ̃ria p'anɨt'a
         k'ɨ̃risia atuaiwẽma. Ichi ẽpẽrarã k'aripa p'anɨnepa mãrapa unupisidama chi ichi k'ɨ̃ria
         p'anɨt'a. Wapida k'aripa p'anɨma. 11 Taipa k'ɨ̃ria p'anɨma machicha mãɨya oo p'ananait'a aba piuutadea. Ara mãɨya mãrapa
         chi Tachi Ak'õrenepema jitadayá nɨ p'anɨ ãarea jitadaipɨ. 12 Taipa k'ɨ̃rianawẽma mãra k'oa p'ananait'a, mãɨyawẽapuru k'ɨ̃ria p'anɨma chi mãra waapẽarã
         ũpẽarã jĩra p'ananait'a. Ãchia Cristode ĩjãa p'anɨẽra mãɨnepa ãarea choa p'anɨẽra,
         Tachi Ak'õrepa teai jarada ãarea jitadaipɨ.Tachi Ak'õrepa pedea auda piarã ooipɨ13 Tachi Ak'õre k'aepẽra chi atepe bɨ newẽma. Mãɨpuru Abrahán ome pedea auside ara ichi
         t'ɨ̃nepa piarã k'aripayade asima. 14 Nãɨya jarasima: «Piarã mɨa pɨ k'aripaipɨ mãɨnepa pɨdepa ẽpẽerã minachia unupiipɨ».-15 Abrahanpa choa bɨdepa nɨ bak'ari Tachi Ak'õrepa warra teai jarada unusima.16 Ẽpẽrarãpa piarãnepa jarautade ãchi k'aepẽra chi atepe bɨ t'ɨ̃nepa mãɨya jarapatama.
         Mãɨne abaɨ pida p'ue mãɨ seade adak'ama. 17 Ara mãɨ jĩra Tachi Ak'õrepa pia k'awapi k'ɨ̃riasima chi ichia teayade ada pada piarã
         jitadait'a mãɨnepa ichia k'ɨ̃risia bɨ jĩra piarã ooparit'a. Mãɨpuru ara ichi t'ɨ̃nepa
         piarã teayade asima. 18 Tachi Ak'õrepa sea jarak'a pẽra ichia teai jarada piarã teaipɨ mãɨnepa ichi t'ɨ̃nepa
         jarada k'ĩra awara ooiwẽma. Mãɨ ne ume p'anɨnepa, taipa Tachi Ak'õre jɨrɨpatama tai
         k'aripamẽrá mãɨnepa k'ɨ̃riamẽrá. Ichia jarada piarã ooit'a k'awa p'anɨẽra tachia p'ue
         p'erawẽa ĩjãa p'ananaipɨ. Mãɨpa chi Jesudepa jitadai k'orea nɨ p'anɨt'a itu bɨdaiwẽma.
         19-20 Mãɨpa tachi k'aripa bɨma minachia ĩjãa p'ananamẽrá joerk'et'apa p'ãp'orro jõe uru
         nɨbɨ jĩra. Tachia jitadai p'anɨt'a piarã k'awa p'anɨma, Jesú pajãnea tachi naa wãsi
         pẽra. Tachi Ak'õre temá wãsima eda chi p'aru eatɨa jira bɨ wãyá tachi k'aripai k'orea.
         Mãma tachi P'aare minachia k'awa bɨ beesima Melkisedé bada jĩra. Ewaricha mãɨya bɨma.
         
            
               	Chi Cristo itu bɨwẽa be mãɨ ĩjũa jĩra p'anɨma. Mateo 13:18-23.

               	Chi Cristo itu bɨ be mãɨ ĩjũa mietá jĩra p'anɨma. Mateo 13:24-29.

               	6:14 Génesi 22:17.

P'aare Melkisedé pada k'orea bɨda71 Mãɨ Melkisedé Salén p'uurudepema chi poro jũra jɨ̃ bɨ pasima mãɨnepa Tachi Ak'õre
         chi atepe bɨ p'aare pasima.- Mãɨ ewaride Abrahán waapẽarã p'uuru poro jũra jɨ̃ be ome k'ĩruuk'ari ãarea p'uek'ari,
         ya cheru pasima. Mãɨne ara mãɨ Melkisedepa ichi jɨrɨde wãk'ari ichiá pia pedeasima
         mãɨ Tachi Ak'õrepa k'aripamẽrá. 2 Maapae Abrahanpa chi ichia ãarea ẽemarinanepema ichiá teasima. Mãɨ diez joisiarucha
         aba teasima. Melkisedé t'ɨ̃ jara k'ɨ̃ria bɨma «poro jũra jɨ̃ bɨ chi jĩp'a bɨ». Mãɨnepa
         «Salenepema poro jũra jɨ̃bɨade» apachidama. Mãɨ t'ɨ̃ jara k'ɨ̃ria bɨma «chi tachi
         ne k'ɨ̃risiawẽa bapiparí poro jũra jɨ̃ bɨ». 3 Melkisedé ak'õre, chi nae mãɨnepa ichi chõarãenapemarã k'orea Tachi Ak'õre pedeade
         bɨ bɨwẽma. Ichiaba ichi t'õna k'orea mãɨnepa piuda k'orea bɨ bɨwẽma.+ Mãɨya ichi Tachi Ak'õre Warra jĩra ewaricha p'aarepɨ.4 ¡Melkisedé k'orea minachia k'ɨ̃risiat'ɨ! Ichi piarã chi atepe basima. Tachi chõarãenapema
         chi atepe bɨ Abrahanpa k'ĩruu bak'ari chi ẽemarinanepema ichiá teasima. Diez joisiarucha
         aba teasima. 5 Moisepa bɨdade jarasima ãarea israel ĩjũanepemarãpa jitautadepema chi Levidepemarã
         ununana p'aarerã́ teadai p'anɨt'a. Diez jitautacha aba teadai p'anɨma. Israel ĩjũanepemarã
         mãɨ p'aarerã ũpẽarãmina, abarik'a Abrahanepema ununamina, mãɨya teadai p'anɨma. 6 Mãɨyawẽapuru Melkisedé Levidepa chedawẽ pasimina, Abrahanpa ẽemarinanepema ichiá teasima.
         Diez joisiarucha aba teasima. Mãɨne Melkisedepa Abrahaná pia jarasima Tachi Ak'õrepa
         k'aripamẽrá. Mãɨ Tachi Ak'õrepa naena piarã k'aripayade a basima.-7 Ãareaɨrãpa k'awa p'anɨma chi atepe k'awa bɨpa chi ãpia k'awawẽa bɨ pia pedeaparima
         mãɨ Tachi Ak'õrepa k'aripamẽrá.8 Israel ĩjũanepemarãpa jitautadepema Levidepa chedada p'aarerã́ teapatama. Mãɨ p'aarerã
         piudaimina diez jitautacha ãchiá aba teapatama. Maamina Tachi Ak'õre pedeade jara
         bɨma Melkisedé wapida chok'ae bɨt'a. Mãɨya Abrahanpa ẽemarinanepema mãɨ piuk'apɨ́
         p'aarea teasima. Diez joisiarucha aba teasima. 9-10 Israel ĩjũanepemarãpa diez jitautadepema Levidepa chedada p'aarerã́ aba teapatama.
         Maamina Melkisedepa Abrahán pia pedeaside Abrahán ãichae Leví wapida neé pasima. Mãɨpuru
         tachia nãɨya jaradai p'anɨma: Abrahanpa diez joisiarucha Melkisedea aba teaside ichi
         ãichae Levidepa chedai padarã pida ara mãɨ teasidama.11 Tachi Ak'õrepa Moisepa bɨda Israeldepemarã́ teaside Levidepa chedada p'aarerã bɨsima
         mãɨ p'aarerã padamẽrá. Mãɨ p'aarerãpa oo p'anɨnepa ẽpẽrarã Tachi Ak'õremá orrobaridaipara,
         ¿k'ãre k'orea Aarón awara p'aare Melkisedé jĩra bɨ chei pasima? 12 Mãɨ p'aare chi awaraɨrãnepa cheda pẽra, chi ichi pae pida ley awara bai basima. 13 Jõma mãɨpa Jesú k'orea pedea bɨma. Ichi Levidepa chewẽ pasima, mãɨpari Judadepa cheda
         pasima. Mãɨ naena mi ãpia pida Judadepa cheda p'aare baé pasima. 14 Moisepa chi p'aarerã mãɨ ẽpẽrarãnepa chedayade ak'a pasima. Ãareaɨrãpa k'awa p'anɨma
         Tachi Chipari Jesú Judadepa cheda pasit'a.15 Ãarea mɨa jarada pia bɨma nãɨ k'awadaipɨra: Jesú p'aare awaraɨrãnepa cheda pẽra, ichi
         p'aare beesima Melkisedé bada jĩra. 16 Ichi p'aare beaé pasima Moisepa bɨdapa bɨda pẽra. Moisepa bɨdapa abapuru Levidepa
         chedaadat'a bɨparima. Mãɨyawẽapuru Jesú p'aare beesima ichi jua chaareadepa piuk'a
         pẽra. 17 Ichi k'orea Tachi Ak'õre pedeade nãɨya bɨ bɨma:«Pɨ ewaricha p'aare baipɨ Melkisedé bada jĩra».-18 Chi naa bɨda Tachi Ak'õrepa mãɨ itu bɨsima, mi ãpia pida k'aripaé pasi pẽra 19 mãɨnepa mi ãpia pida jĩp'a bɨé pasima. Mãɨ Moisepa bɨda k'aepẽra Tachi Ak'õrepa nepia
         teasima tachi k'aripai k'orea. Mãɨnepa Tachi Ak'õremá ará orrobariparima.20-21 Tachi Ak'õrepa chi naa p'anana p'aarerã bɨside ewaricha p'ananayane aé pasima. Maamina
         Tachi Ak'õrepa Jesú p'aare bɨside piarãpẽa jarasima ewaricha mãɨya bayade asima. Tachi
         Ak'õre pedeade nãɨya bɨ bɨma:«Tachi Chiparipa piarãpẽa jarasima pɨ ewaricha p'aare baipɨ Melkisedé bada jĩra.+ Ichia jarada k'ĩra awara ooiwẽma».22 Mãɨ Tachi Ak'õrepa piarã jarada pẽra tachia k'awa p'anɨma Tachi Ak'õrepa Jesudepa
         tachi ome pedea chiwidi auda+ piarã ooit'a. Mãɨ pedea auda ichia naa teada piipará bɨma chi Moisepa bɨda k'aepẽra.23 Chi naapema p'aarerã minachia p'anasima. Aba piusira abaɨ beepachima. Ya abaɨ chek'ari
         mãɨpa jõnea oo beepachima. 24 Maamina Jesú piuk'a pẽra ewaricha p'aare paipɨ. 25 Mãɨpuru ichidepa Tachi Ak'õremá cheutarã ãarea p'ue k'aripaipɨ ewaricha chok'ae p'ananamẽrá.
         Piuk'a pẽra ewaricha tachi k'orea Tachi Ak'õrea chichupuria idiparima.26 Tachi P'aare minachia k'awa bɨ Jesupa ne ãareaɨne tachi p'ue k'aripaipɨ. Nemietá ook'ama,
         ne ãareaɨne jĩp'a bɨma. Tachi Ak'õrepa ichi pia unu bɨma. Chi nemietá oopataɨrã t'ãenapema
         ãyá bɨk'ari pajãne chi atepe bɨsima. 27 Ichia ook'ama waapẽarã p'aare minachia k'awa p'anɨrãpa ewaricha oopata jĩra. Mãɨ p'aarerãpa
         ara ãchia nemietá oodada k'orea naa Tachi Ak'õrea ãnimara paateapatama. Maapaepuru
         waapẽarã ãnimara paateapatama ẽpẽrarãpa nemietá oodada k'orea. Maamina Jesupa ãnimara
         paatearu jĩra ara ichi itu peapisima ẽpẽrarãpa nemietá oopataɨ k'orea. Bari k'ak'o
         aba mãɨya oodapa nemietá ãarea sɨɨsima. 28 Moisepa bɨdapa ẽpẽrarã ne ãareaɨne jĩp'awẽa be bɨparima p'aare minachia k'awa p'anɨrã
         p'ananamẽrá. Maamina mãɨ Moisepa bɨ bada teak'ari, Tachi Ak'õrepa piarãpẽa jarasima
         ichi Warra ewaricha P'aare minachia k'awa bɨ bayade asima. Mãɨya ichi Warra bɨsima
         chi tachi pae p'aare arí bɨ beemẽrá.
         
            
               	7:1 Génesi 14:17-20.

               	Griego pedeade mãɨ versículo nãɨya bɨ bɨma: Melkisedé ak'õre newẽma, nae newẽma, mãɨnepa ẽpẽrarã chõarãenapema newẽma. Ichi t'õna
                     ewari newẽma mãɨnepa ichi piuda ewari sida newẽma.

               	7:6 Génesi 12:1-3.

               	7:17 Salmo 110:4.

               	Melkisedé bada jĩra. Griego pedeade chi eda waapẽarã k'art'ade mãɨ newẽma.

               	Pedea chiwidi auda. Jeremia 31:31-34

Jesú k'orea chi pedea chiwidi auda piipará bɨma81 Chi k'ɨ̃risia taipa minachia jara p'anɨt'a nãɨpɨ: tachi P'aare minachia k'awa bɨ pajãne
         Tachi Ak'õre suak'a beeparí auk'ará bɨde juaraari suak'abari bɨma, 2 mãɨnepa chi Pajãne Tachi Ak'õre tede eda mimiaparima. Mãɨ chi piarãpẽa te ãnimara
         e oodapɨ. Ẽpẽrapa mãɨ ooé pasima, mãɨpari Tachi Chiparipa mãɨ oosima.3 Tachi Ak'õrepa chi p'aare minachia k'awa p'anɨrã ãarea bɨparima ichiá ne teadamẽrá
         mãɨnepa ãnimara paateadamẽrá. Mãɨpuru Tachi P'aare chi minachia k'awa bɨ pida ne teai
         basima. 4 Ichi nãɨ ĩjũane badapara p'aare paiwẽ pasima nãɨ ĩjũane p'aarerã minachia nɨbɨ pẽra.
         Mãɨ p'aarerãpa Tachi Ak'õrea ne teapatama Moisepa bɨdade bɨ bɨ jĩra. 5 P'aarerãpa oo p'anɨnepa unupipatama pajãne sãmaasã́ bɨt'a. Mãɨpuru Moisepa chi Tachi
         Ak'õre te ãnimara e ooi naena Tachi Ak'õrepa ichiá nãɨya jarasima: «Jõma arí oot'ɨ
         mɨa eyade unupida jĩra».-6 Maamina Jesú tachi P'aare Minachia K'awa bɨpa pajãne oo baparit'a atepe pia bɨma p'aarerãpa
         nãɨ ĩjũane oopataɨ k'aepẽra. Ara mãɨ jĩra Tachi Ak'õrepa Jesudepa pedea auda atepe
         pia bɨma ẽpẽerã ome pedea auda k'aepẽra, Tachi Ak'õrepa ẽpẽrarã minachia k'aripayade
         ada pẽra. 7 Chi Tachi Ak'õrepa ẽpẽerã ome naa pedea audapa piarã k'aripadapara mãicha awara pedea
         auiwẽ pasima. 8 Maamina Tachi Ak'õrepa ẽpẽrarãpa mãɨ oodawẽa p'anɨ unusima. Mãɨ k'orea nãɨya jarasima:Tachi Chiparipa nãɨya jara bɨma: «Ewariaba mɨa israel ĩjũanepemarã paara mãɨnepa Judadepemarã
         paara pedea chiwidi bɨipɨ.9 Mãɨ pedea chiwidi mãra chõarãenapemarã ome pedea bɨda jĩra baiwẽma.Ãchi ome pedea bɨsima, ãchi jua jitak'ari Egitodepa ateewãside.Maamina piarã ĩjãanaé pada pẽra mɨa ãchi ameesima. Mãɨya jara bɨma Tachi Chiparipa.10 Mãɨnepa Tachi Chiparipa nãɨya jara bɨma: K'aadeapema ewaride mɨa nãɨ pedea chiwidi
         auipɨ israel ĩjũanepemarã ome:Mɨa Moisepa bɨda ãchi k'ɨ̃risiade mãɨnepa ãchi sõne bɨipɨ.Mɨ ãchi Tachi Ak'õre paipɨ, mãɨnepa ãchi mɨ p'uuru padaipɨ.11 Mãɨne ãareaɨrãpa mɨ k'awadaipɨ. Chi k'ɨ̃risia ãpia bepa mãɨnepa chi k'ɨ̃risia atepe
         be pida mɨ k'awadaipɨ.Mãɨpuru mi ãpia pida ichi tuadepemarã́ mãɨnepa ichi ẽpẽrarã́ waa jarateadaiwẽma Tachi
         Chipari k'awadamẽrá.12 Ãchia ne piawẽa oodada mɨa jõma k'ɨ̃risia atuaipɨ. Mãɨnepa ãchia nemietá oodada mɨa
         waa k'ɨ̃risia baiwẽma».-13 Tachi Ak'õrepa pedea chiwidi bɨyade aside k'awapisima ichia chi naenapema pedea bɨda
         chi chotapɨ. Chota pẽra tãaraawẽa bɨde ãyá bɨipɨ.+
            
               	8:5 Éxodo 25:40.

               	8:12 Jeremia 31:31-34.

               	Tãaraawẽa bɨde ãyá bɨipɨ. Griego pedeade nãɨya bɨ bɨma: Tãaraawẽane wẽpaipɨ.

Tachi Ak'õre te nãɨ ĩjũanepema mãɨnepa pajãnepema91 Tachi Ak'õre israel ĩjũanepemarã ome naa pedea auside te ãnimara edepa oopadade asima
         nãɨ ĩjũane mãɨnepa mãma eda k'ãre oodai p'anasit'a Tachi Ak'õrea pia pedeadai k'orea.
         2 Mãɨ te k'ɨda jẽesa k'ak'o umãarea basima. Chi naapema mãɨ «Tachi Ak'õre pae k'ɨda
         jẽesa pia bɨade» apachidama. Mãma ĩpira, nek'opataɨ, mãɨnepa chi mãɨ ɨ̃rɨ p'ana Tachi
         Ak'õre pae bɨda basima. 3 Chi k'aadeapema k'ɨda jẽesa p'aru eatɨa jira bɨ ãpɨte basima. Mãɨ «Tachi Ak'õre pae
         k'ɨda jẽesa chi atepe piipará bɨade» apachidama. 4 Mãma k'era Tachi Ak'õre pae paateapataɨ basima. Mãɨ ãarea nee ooda pasima. Tachi Ak'õre
         baulte basima. Mãɨ sida nee ãarea p'ɨrɨdada basima. Mãɨne eda p'arat'u nee ooda jãjoea
         bɨde maná basima.- Aarón pak'uru t'õnona eda basima. Ichiaba chi Moisepa bɨda mawara p'ep'edea bɨt'a
         eda basima. 5 Baulte ɨ̃rɨ Tachi Ak'õrepa ɨt'aripa peeda jĩra ĩk'arra pará p'anɨ ume p'anasidama.
         Ãchi ĩk'arrapa chi baulte t'ap'a ɨ̃rɨ t'ap'a uru p'anasidama. Ãchi p'anɨmá Tachi Ak'õre
         k'ĩrawãrea achiterrea chepachima. Mãɨ ɨ̃rɨ chi p'aarepa ne oa jĩp'orude Tachi Ak'õrepa
         ẽpẽrarãpa nemietá oodada k'ɨ̃risia atuapachima. Maamina taipa nãɨ k'art'ade nãɨ ne
         ãarea p'ue jarateadaiwẽma.6 Mãɨ ãarea pia oosidaɨde p'aarerã ewaricha chi naapema k'ɨda jẽesade eda wãpachidama
         ãchia Tachi Ak'õre pae oodai p'anɨ ãarea oodai k'orea. 7 Maamina chi k'aadeapema k'ɨda jẽesade abapuru chi p'aare minachia k'awa bɨt'a ãyocha
         bari k'ak'o aba eda wãpachima. Eda wãrune ichia nemietá ooda k'orea mãɨnepa ẽpẽrarãpa
         paritua nemietá oodada k'orea ãnimara oa Tachi Ak'õre k'ĩrari jĩp'oi k'orea ateewãpachima.-8 Mãɨnepa Tachi Ak'õre Jaorepa k'awapi basima p'aarerãpa wapida Tachi Ak'õre te nãɨ
         ĩjũane bɨde ne oodai p'anɨmisa ẽpẽrarã wapida Tachi Ak'õre te pajãne bɨde p'ue eda
         wãnaiwẽa p'anasit'a. 9 Nãɨ ewaride ãarea mãɨpa k'awapi bɨma Tachi Ak'õrea ne tea p'anɨnepa mãɨnepa ãnimara
         paatea p'anɨnepa chi mãɨya oo be k'ɨ̃risia p'ue jĩp'a bɨpiwẽt'a. 10 Moisepa bɨdapa abapuru k'awapisima chi tachi k'ak'ua ɨ̃rɨpema k'orea jarateapataɨ:
         k'ãre k'odai p'anɨt'a, k'ãre todai p'anɨt'a, mãɨnepa Tachi Ak'õrepa sɨɨpi bɨ sãmaasã́
         sɨɨdai p'anɨt'a. Mãɨ ãarea nãɨ k'ak'uade oopachidama aba Tachi Ak'õrepa ãarea k'ĩra
         chiwidi oorudea.11 Maamina Cristo tachi P'aare minachia k'awa bɨ pa basima, tachia nepia Tachi Ak'õrenepa
         teada uru p'ananamẽrá. Tachi Ak'õre te pajãne bɨde eda wãsima. Mãɨ te chi piipará
         bɨpɨ mãɨnepa chi atepe bɨpɨ. Ẽpẽerãpa mãɨ oodawẽma; nãɨ ĩjũanepemawẽma. 12 Mãma Cristo «Tachi Ak'õre pae k'ɨda jẽesa chi atepe piipará bɨde» barimama eda wãsima.
         Mãmá wãside chivo mãɨnepa p'ak'a warra oa Tachi Ak'õre k'ĩrari jĩp'oi k'orea ateewãé
         pasima. Mãɨpari ara ichi oa ateewãsima. Bari k'ak'o aba mãɨya oodapa tachi k'aripasima
         ewaricha nepɨrawẽa p'ananamẽrá. 13 P'aarepa p'ak'a chi ɨmɨk'ĩra oa, chivo oa, mãɨnepa p'ak'a wẽrachae paateada jora nausã́
         bɨt'a ẽpẽerã ɨ̃rɨ jĩp'oparima. Mãɨpa ẽpẽrarã Tachi Ak'õre k'ĩrari piawẽa beada nãɨ
         k'ak'ua ɨ̃rɨpema sɨɨparima. 14 Mãɨyapɨra, ¿Cristo oapa tachi atepe piipará bɨwẽk'ãra? Cristo nemietá newẽa basima.
         Tachi Ak'õre Jaore piuk'apɨɨpa k'aripada pẽra ara ichi itu peapisima ãnimara Tachi
         Ak'õrea paatearu jĩra. Nemietá oo p'anɨ k'orea tachi piudai p'anasidama. Maamina Cristopa
         ara ichi itu peapida pẽra tachia nemietá oodada Tachi Ak'õrepa k'ɨ̃risia atuak'ari
         tachi k'ɨ̃risia jĩp'a bɨsima. Mãɨya chi Tachi Ak'õre chok'ae bɨpa k'ɨ̃ria bɨt'a tachia
         mãɨ p'ue oodaipɨ.15 Mãɨyara, Cristodepa Tachi Ak'õrepa pedea chiwidi ausima. Ẽpẽerã chi naenapema pedea
         audade p'anapachidaɨde nemietá oopachidama. Maamina Cristo piusima mãɨnepema k'aripai
         k'orea. Ichiaba, Cristodepa chi ichia t'ɨ̃naɨrãpa ichia ne ãarea pia jõk'apɨ́ teai
         jaradat'a p'ue jitadaipɨ.16 Nãɨ jĩra bɨma: ẽpẽrapa k'art'ade bɨparima ichi piuk'ari k'aipa ichia uru bɨdepema
         jitai bɨt'a. Maamina chi jitai bɨpa mãɨ ẽpẽra piarã piusit'a mãɨ k'awapiepɨra, ne
         p'ue jitaiwẽma. 17 Chi k'art'a bɨda wapida chok'ae bɨmisa chi jitai padapa mãɨ p'ue jitaiwẽma. Aba piuk'aripuru
         p'ue jitaipɨ. 18 Ara mãɨ jĩra Tachi Ak'õrepa israel ĩjũanepemarã ome naa pedea auside ãnimara oadepa
         mãɨya oosima.+ Mãɨpa k'awapisima ãchia mãɨ pedea auda oodai p'anasit'a. 19 Mãɨ nãɨya basima: Moisepa ichia bɨda ẽpẽrarã́ ãarea jarak'ari, maapae p'ak'a warra
         oa mãɨnepa chivo oa panianea p'uerasima. Oveja k'ara p'urea p'ɨrɨ bɨt'a atak'ari hisopo
         pak'uru juade ará pɨrak'ari maapae oade eda batopisima. Mãɨpa ichia chi k'art'a ɨ̃rɨ
         mãɨnepa ẽpẽrarã ɨ̃rɨ jĩp'osima. 20 Mãɨ oa jĩp'orude nãɨya jarasima: «Nãɨ oapa jara bɨma Tachi Ak'õrepa mãra ome pedea
         auda ãarea oodai p'anɨt'a».-21 Ara mãɨ jĩra Moisepa Tachi Ak'õre te ãnimara edepa oodada mãɨnepa ãarea mãɨ tede ne
         eda berã oapa jĩp'osima. 22 Piarã Moisepa bɨdade jara bɨma perá ne ãarea oapa jĩp'oi badat'a mãɨ Tachi Ak'õre
         k'ĩrari pia beemẽrá. Mãɨ oa ãrinaepɨra tachia nemietá oodada Tachi Ak'õrepa k'ɨ̃risia
         atuaiwẽma.Cristo oapa tachia nemietá oodada ãarea sɨɨparima23 Tachi Ak'õre te ãnimara edepa oodada mãɨnepa mãɨ tede ne eda be, Tachi Ak'õre te pajãne
         bɨ jĩra basima. Ãarea mãɨ ãnimara oapa ne jĩp'oi basima Tachi Ak'õre k'ĩrari pia bamẽrá.
         Maamina Tachi Ak'õre te pajãne bɨ mãɨnepa mãɨ tede eda be ãnimara oa k'aepẽra oa atepe
         pia bɨpa jĩp'oi basima. 24 Cristo Tachi Ak'õre te ẽpẽerãpa oodaadade eda wãé pasima, mãɨ abapuru Tachi Ak'õre
         te chi piarã bɨt'a, ara pajãne bɨ jĩra bɨ pẽra. Cristo pajãne Tachi Ak'õre k'ĩrari
         wãsima, ichi oa ãrisidepa tachi k'orea ichiá k'ĩra chupuria idi bai k'orea. 25 Ichi pajãnea wãé pasima ichi oa bari k'ak'o minachia jĩp'oi k'orea nãɨ ĩjũanepema
         p'aare minachia k'awa bɨpa ãyocha Tachi Ak'õre te k'ɨda jẽesa piipará bɨde oopari
         jĩra. 26 Mãɨya badapara nãɨ ĩjũa oosidaedapema Cristo bari k'ak'o minachia piui bai pasima.
         Maamina nãɨ k'aadeapema ewaride ara ichi itu peapisima. Bari k'ak'o aba mãɨya oodapa
         tachia nemietá oodada ãarea ãyá bɨsima. 27 Ãareaɨrã bari k'ak'o aba piudaipɨ. Mãɨya nak'ari Tachi Ak'õrepa tachi ɨtɨaipɨ. 28 Ara mãɨ jĩra Cristopa bari k'ak'o aba ara ichi itu peapisima chok'araɨrãpa nemietá
         oodada ãyá bɨi k'orea. Ichi mãicha cheipɨ, maamina mãɨne cheiwẽma tachia nemietá oopataɨt'a
         ãyá bɨi k'orea. Mãɨpari cheipɨ ichi nɨ p'anɨrã k'aripai k'orea.
         
            
               	9:4 Éxodo 16:33; 25:16-22; Número 17:1-10.

               	9:7 Levítico 16:1-34.

               	Ãnimara oadepa mãɨya oosima. Mãɨ ewaride ãnimara peapachidadepa jara k'ɨ̃ria basima chi pedea audada mãɨ piarã
                     oodait'a.

               	9:20 Éxodo 24:8.

101 Chi Moisepa bɨdapa ãarea nepia Cristo k'orea cheidepema wawarrea unupi bɨma. Mãɨ nepia
         chi Moisepa bɨdapa teak'ama. Mãɨpuru ãyocha Tachi Ak'õrea ãnimara paateade wãpataɨrã,
         mãɨrã chi Moisepa bɨdapa p'ue jĩp'a bɨk'ama. 2 Moisepa bɨdapa ãchi piarã jĩp'a bɨdapara, waa ãnimara paateade wãnaiwẽ pasima. Ãnimara
         paatea p'anɨnepa piarã nemietá newẽa p'aneenaipara, waa ãchi nepɨra pará p'anɨ jĩra
         k'ɨ̃risiadaiwẽ pasima. 3 Maamina ãyocha ãnimara paateautade, mãɨpa k'ɨ̃risiapiparima ãchia nemietá oopataɨt'a,
         4 p'ak'a chi ɨmɨk'ĩra oapa mãɨnepa chivo oapa mãɨ nemietá oodada p'ue ãyá bɨk'a pẽra.
         5 Mãɨ k'orea Cristo nãɨ ĩjũanea cheside ichia Tachi Ak'õrea nãɨya jarasima:«Pɨa ãnimara paateadait'a mãɨnepa ne teadait'a mãɨya k'ɨ̃riawẽma. Maamina pɨa mɨá
         tachi k'ak'ua teasima mãɨ teamẽrá.6 Ãchia nemietá oodada k'orea ãnimara paateautade mãɨnepa ne teautade pɨ arapaaé pasima.7 Mãɨpuru mɨa jarasima: “Tachi Ak'õre, mɨ nãma bɨma pɨa k'ɨ̃ria bɨt'a ooi k'orea.Pɨ Pedeade mɨ k'orea mãɨya bɨ bɨma”».-8 Cristopa naa jarasima Tachi Ak'õrepa k'ɨ̃riawẽma ẽpẽerãpa ãchi nemietá oodada k'orea
         ãnimara ichiá paateadait'a mãɨnepa ne teadait'a. Moisepa bɨdapa mãɨya oopi bɨmina,
         Tachi Ak'õre mãɨ k'orea arapá bɨwẽane asima. 9 Maapae Cristopa Tachi Ak'õrea nãɨya jarasima: «Mɨ nãma bɨma pɨa k'ɨ̃ria bɨt'a ooi
         k'orea». Mãɨpa k'awapi bɨma chi Tachi Ak'õrepa naenapema pedea audada pada, mãɨ pedea
         Cristopa itu bɨsit'a ya chi k'aadeapema pedea audai k'orea. 10 Tachi Ak'õrepa k'ɨ̃ria bɨt'a Jesucristopa ãarea oosima. Ara ichi itu peapisima. Bari
         k'ak'o aba mãɨya oodapa tachi ewaricha Tachi Ak'õre pae pia bɨsima.11 P'aarerãpa ewaricha Tachi Ak'õre pae ne oopatama mãɨnepa ãnimara paateapatama. Maamina
         mãɨpa nemietá ãyá bɨk'ama. 12 Maamina Jesucristopa ara ichi itu barimama peapisima, ewaricha nemietá ãyá bɨi k'orea.
         Maapae Tachi Ak'õre juaraari suak'abari beesima. 13 Mãma nɨ bɨma aba Tachi Ak'õrepa ichi chi nek'ĩramá ichi juade bɨrudea.+14 Cristopa barimama ara ichi itu peapisidepa chi Tachi Ak'õre pae awara bɨdaɨrã jĩp'a
         bɨsima, mãɨya ewaricha p'ananamẽrá. 15 Tachi Ak'õre Jaore pida abarik'a tachiá k'awapi bɨma. Nãɨya jarasima:16 «Tachi Chiparipa nãɨya jara bɨma: K'aadeapema ewaride mɨa nãɨ pedea chiwidi auipɨ
         israel ĩjũanepemarã ome: Mɨa Moisepa bɨda ãchi k'ɨ̃risiade mãɨnepa ãchi sõne bɨipɨ».-17 Mãɨ ɨ̃ari nãɨya jarasima:«Ãchia ne piawẽa oodada mɨa jõma k'ɨ̃risia atuaipɨ. Mãɨnepa ãchia nemietá oodada mɨa
         waa k'ɨ̃risia baiwẽma».-18 Cristodepa Tachi Ak'õrepa tachi nemietá ãarea k'ɨ̃risia atuada pẽra, waa tachia nemietá
         oodada k'orea ichiá ne teadaiwẽa p'anɨma.Choa p'ananai p'anɨma19 Mãɨpuru ũpẽarã, chi Tachi Ak'õre pae k'ɨda jẽesa chi atepe piipará bɨde eda wãuta
         jĩra Jesucristo oadepa Tachi Ak'õre k'ait'a ne wap'eawẽa wãnai p'anɨma. 20 Mãɨ k'ɨda jẽesa p'aru eatɨa jira bɨ k'õaru jĩra Jesú piusidepa o chiwidi jarisima,
         chi Tachi Ak'õre orrobariutat'a chok'ae p'ananamẽrá. 21 Tachia P'aare minachia k'awa bɨt'a pajãne uru p'anɨma. Ichia Tachi Ak'õre ẽpẽrarã
         ãarea k'aripaparima. 22 Cristopa tachi k'ɨ̃risia nemietá bada jĩp'a bɨsima tachi sõ ichi oapa ne jĩp'oru jĩra.
         Tachi Ak'õre k'ĩrari pia bɨsima tachi k'ak'ua pania p'ap'ãrá bɨpa sɨɨda jĩra. Mãɨpuru
         k'ɨ̃risia aba p'anɨnepa mãɨnepa piarã ĩjãa p'anɨnepa Tachi Ak'õre k'ait'a wãnai p'anɨma.
         23 Tachi Ak'õre pedea auda pẽra tachia nɨ p'anɨt'a mãɨnepa mãɨ k'orea ãareaɨrã́ jara
         p'anɨt'a mi ãpia pida k'ẽet'aadaiwẽa p'anɨma. 24 Jɨrɨdai p'anɨma sãmaasã́ chi k'aripadait'a pia chi k'ɨ̃rianai k'orea mãɨnepa nepia
         oodai k'orea. 25 Chi Cristode ĩjãapataɨrã paara ará p'ananait'a itu bɨdaiwẽa p'anɨma chi eda waapẽarãpa
         itu bɨpata jĩra. Mãɨpari chi k'aripadai p'anɨma pia ĩjãanai k'orea. Tachi Chiparipa
         ɨtɨai ewari tãaraawẽa bɨde chei k'awa p'anɨ pẽra pia mãɨya oodai p'anɨma.26 Maamina chi piarã pedea k'awak'ari ara tachia nemietá oo p'ananaipɨra, waa newẽma
         Tachi Ak'õrea ne teadai k'orea mãɨ nemietá k'ɨ̃risia atuamẽrá. 27 Chi mãɨya oo bɨpa abapuru ne wap'eadepa nɨi bɨma Tachi Ak'õrepa ichi ɨtɨait'a. Mãɨ
         ewaride Tachi Ak'õrepa ãarea chi nek'ĩramá t'ɨpɨ tau urua nɨbɨde jirak'oaipɨ ewaricha
         mãma paa tuananamẽrá. 28 Naena abaɨpa Moisepa bɨda itu bɨsira, mãɨne ẽpẽra umeepa wa ũpea p'anɨpa piarã mãɨya
         bɨade a jarasidara, ichi abaeda k'ĩra chupuriadawẽa peapachidama.-29 Mãɨpa ¿sãmaasã́ k'ɨ̃risia p'anɨma? ¿Tachi Ak'õrepa chi ichi Warra itu bɨpataɨ atepe
         ɨtɨaiwẽk'ãra? Tachi Ak'õrepa ichi Warra oadepa pedea chiwidi ausima tachi ichi pae
         pia bɨi k'orea. Mãɨyara chi Tachi Ak'õre Warra oa ãrina piawẽa bɨade apataɨrã ¿ichia
         atepe ɨtɨaiwẽk'ãra? Mãɨ awara Tachi Ak'õre Jaorepa ichi sõpiadepa tachi k'aripa bɨma.
         Mãɨyara chi Tachi Ak'õre Jaore k'orea mietá bɨade apataɨrã ¿ichia atepe ɨtɨaiwẽk'ãra?
         30 Tachia k'awa p'anɨma Tachi Ak'õrepa nãɨya jarasit'a: «Mɨapuru mãɨrã ɨtɨaipɨ. Ãareaɨrã́
         teaipɨ ara ãchia nemietá oodada jĩra».- Mãɨnepa nãɨya jarasima: «Tachi Chiparipa ichi ẽpẽerã ɨtɨak'oaipɨ». 31 Minachia mietá bɨma, chi Tachi Ak'õre chok'ae bɨ juade bait'a tachi nemietá k'orea.32 K'ɨ̃risiat'ɨ mãrapa naa chi piarã pedea k'awasidaɨde sãmaasã́ p'anasit'a. Mãɨ ewaride
         mãra minachia mĩanana ãarea choasidama. 33 Edaɨde ẽpẽerãpa Cristo k'orea k'achia pedeasidama mãɨnepa mãra mĩapisidama. Ichiaba
         edaɨde mãra tachi ũpẽarã Cristo k'orea mĩa p'anɨrã paara minachia mĩasidama. 34 Chi Cristo k'orea eda serrasidaɨde mãrapa k'ĩra chupuriasidama. Mãɨnepa mãrapa ne
         uru beada arapá chi ĩjãanak'apɨɨrã́ itu ẽemaripisidama, k'awa p'anɨ pẽra mãɨ k'aepẽra
         nepia jõk'apɨ́ pajãne uru p'anɨt'a. 35 Mãɨpuru mãrapa Tachi Ak'õrene ĩjãa p'anɨt'a itu bɨrãt'ɨ. Ĩjãa p'ananaipɨra, Tachi
         Ak'õrepa pajãne nepia minachia teaipɨ. 36 Mãrapa ãarea choadai p'anɨma. Mãɨya chi Tachi Ak'õrepa k'ɨ̃ria bɨt'a oodak'ari ichia
         teai jarada ãarea jitadaipɨ. 37 Tachi Ak'õre pedeade nãɨya bɨ bɨma:«Chi chei bɨ tãaraawẽa bɨde cheipɨ. Piarã tãaraaiwẽma.38 Chi mõré jĩp'a bɨ mɨne ĩjãa bɨdepa chok'ae baipɨ. Maamina chi ichia ĩjãa bɨt'a itu
         bɨsira, mɨa ichi pia unuiwẽma».-39 Chi eda waapẽarãpa Tachi Ak'õrene ĩjãa p'anɨ itu bɨdak'ari ãchi atuadaipɨ. Maamina
         tachi mãɨ ẽpẽerã jĩra p'anɨwẽma, mãɨpari Tachi Ak'õrene ĩjãa p'anɨnepa ewaricha chok'ae
         p'ananaipɨ.
         
            
               	10:7 Salmo 40:6-8.

               	Ichi juade bɨrudea. Griego pedeade nãɨya bɨ bɨma: ichi jĩru ek'ari bɨrudea. Salmo 110:1.

               	10:16 Jeremia 31:33.

               	10:17 Jeremia 31:34.

Tachi Ak'õrene ĩjãa bɨ k'orea bɨda111 Tachia Tachi Ak'õrene ĩjãa p'anɨ pẽra k'awa p'anɨma chi tachia ne nɨ p'anɨt'a piarã
         jitadaipɨ mãɨnepa chi tachia ne ununawẽa p'anɨt'a mãɨrã piarãpɨ. 2 Tachi chõarãenapemarãpa Tachi Ak'õrene ĩjãa p'anana pẽra, Tachi Ak'õrepa ãchi pia
         unusima.3 Tachia Tachi Ak'õrene ĩjãa p'anɨ pẽra, k'awa p'anɨma Tachi Ak'õre pedeadepa nãɨ ĩjũa
         mãɨnepa pajã ãarea oosit'a. Mãɨya chi tachia ununak'aɨdepa ichia chi ne ãarea tachia
         unupataɨ oosima.4 Abelpa Tachi Ak'õrene ĩjãa bada pẽra, Caínpa teada k'aepẽra nepia bɨt'a teasima. Ĩjãana
         pẽra ichia teada Tachi Ak'õrepa pia unuk'ari, jarasima ichi jĩp'a basit'a. Abel piudamina
         ichia piarã ĩjãa badapa tachiá wapida k'awapi bɨma Tachi Ak'õrene ĩjãanai p'anɨt'a.-5 Enopa Tachi Ak'õrene ĩjãa bada pẽra, Tachi Ak'õrepa chok'ae ateewãsima mãɨ piupiemaapa.
         Mãɨ ateewãna pẽra waa ununaé pasima. Tachi Ak'õre pedeade bɨ bɨma Enó ateewãi naena
         Tachi Ak'õrepa ichi pia unusit'a.-6 Maamina chi Tachi Ak'õrene ĩjãak'apɨ́, Tachi Ak'õrepa mãɨ pia unuk'ama. Chi Tachi
         Ak'õremá che k'ɨ̃ria bɨpa ĩjãai bɨma Tachi Ak'õre piarã bɨt'a mãɨnepa ãarea chi ichi
         jɨrɨutat'a k'aripaparit'a.7 Tachi Ak'õrepa Noea jarasima ne waidi unuk'á bet'a mãɨ ununait'a. Mãɨ Noepa ĩjãana
         pẽra, Tachi Ak'õre wap'ea bada pẽra p'ãp'orro minachia bɨt'a oosima, ichi ẽpẽerã k'aripai
         k'orea. Mãɨya chi nãɨ ĩjũane bea ãchi nemietá k'awapisima. Noepa ĩjãana pẽra Tachi
         Ak'õrepa ichi jĩp'a unusima.-8 Tachi Ak'õrepa Abrahaná jarasima ichia teai jaradamá wãmẽrá. Abrahanpa Tachi Ak'õrene
         ĩjãana pẽra, sãmá wãit'a atua bɨmina ichi tua ameek'ari wãsima.-9 Tachi Ak'õrene ĩjãana pẽra ichi Tachi Ak'õrepa teai jarada tuade bapachima p'aru te
         oodade waapẽarã jĩra. Ichi warra Isá mãɨnepa ichi ãichae Jacó ara mãɨ jĩra p'anapachidama,
         Tachi Ak'õrepa ãchiá pida mãɨ tua teai jarada pẽra. 10 Abrahán mãɨya bapachima, chi p'uuru jõk'á bɨdea bade wãi k'orea nɨ bada pẽra. Mãɨ
         p'uuru Tachi Ak'õrepa minachia k'ɨ̃risia bak'ari ãarea oosima.11 Abrahán chõa baside, chi k'ima Sara warra t'õk'a pasimina, Abrahanpa ĩjãasima Tachi
         Ak'õrepa ichiá warra unupiit'a. Tachi Ak'õrepa jararut'a piarã mãɨya ooparit'a ĩjãana
         pẽra warra unusima.+12 Mãɨya Abrahán piuimaa basimina ichidepa ẽpẽerã minachia chesidama, k'ãk'ãi minachia
         p'anɨ jĩra mãɨnepa p'usa ipu p'ue joisiadak'a jĩra.13 Mãɨrã ãarea Tachi Ak'õrene ĩjãa p'anɨ piusidama. Maamina Tachi Ak'õrepa teai jarada
         ãchia nãɨ ĩjũane jitadaé pasima. Maamina k'awasidama k'aadeapema ewaride ichia ãarea
         teait'a.+ Mãɨ k'orea arapaasidama mãɨnepa waapẽarã́ pia pedeasidama nãɨ ĩjũane ãchi tua awaraɨdepemarãt'a
         mãɨnepa tua awaraɨde p'ɨrrɨa bet'a. 14 Mãɨya pedea p'anɨnepa pia k'awapisidama ãchi tua piarã jitadai k'orea nɨ p'anɨt'a.
         15 Chi ãchi chedada tua jĩitea wãnai k'ɨ̃risiadaadapara ya p'ue jĩitea wãnai pasima.
         16 Maamina tua piipará bɨ pajãne bɨt'a k'ɨ̃ria p'anasidama. Mãɨpuru Tachi Ak'õre p'erak'ama
         ichi ãchi Ak'õrene autade. Ichia p'uuru ãchi pae oo uru bɨma.17-18 Tachi Ak'õrepa Abrahaná jarasima ichi warra paateapade asima, piarã ĩjãa bɨ k'awai
         k'orea. Maamina mãɨ naena Tachi Ak'õrepa ichiá nãɨya jarasima: «Pɨ warra Isaadepa
         warrarã minachia ununaipɨ».- Tachi Ak'õrepa mãɨya jara basideepuru Abrahanpa ichi warra abapuru bɨt'a paateai
         k'orea basima. 19 Abrahanpa k'ɨ̃risiasima ichi warra Isá peak'ari Tachi Ak'õrepa ichi p'ue chok'ae p'irabaripiit'a.
         Piarã Tachi Ak'õrepa Isá chok'ae p'irabaripiipɨra itu peapié pasima. Mãɨya Abrahanpa
         Isá chok'ae uru beesima.-20 Isapa Tachi Ak'õrene ĩjãa bada pẽra ichi warra Jacoa mãɨnepa Esaua pia pedeasima Tachi
         Ak'õrepa k'aadeapema ewaride k'aripamẽrá.-21 Jacobo piuimaa baside Tachi Ak'õrene ĩjãa bada pẽra ichia José warrarã abaabá p'anɨa
         pia pedeasima Tachi Ak'õrepa k'aripamẽrá. Maapae ichi tuma ɨ̃rɨ t'ɨ bai nɨbeek'ari,
         Tachi Ak'õrea pia pedeasima.-22 José piuimaa baside Tachi Ak'õrene ĩjãa bada pẽra israel ĩjũanepemarã Egito tuadepa
         wãnayane asima. Wãutade ichi bɨɨrɨ Canaán ĩjũanea t'ɨbaride ateewãpadaade asima.-23 Moisé t'õsi ewaride p'araonpa israel ĩjũanepemarã warra ɨmɨk'ĩra chak'erã ãarea k'enapisima.
         Maamina Moisé ak'õrerãpa Tachi Ak'õrene ĩjãa p'anana pẽra chi mãɨpa jarada wap'eadaé
         pasima. Moisé t'õk'ari unusidama ichi warra auk'ará bɨt'a. Mãɨ peapiemaapa jedek'o
         ũpea mẽra uru p'anasidama.-24 Moisepa Tachi Ak'õrene ĩjãa bada pẽra chõa pak'ari k'ɨ̃riawẽa basima ẽpẽrarãpa ichi
         p'araón k'au warraade adait'a.-25 Ichimá nemietá oo bɨdepa arapá badooi k'aepẽra piipará basima ẽpẽerã Tachi Ak'õreneerã
         ome ará mĩa bait'a. 26 Tachi Ak'õrepa Tachi K'aripaparí teai jarada piarã cheide ĩjãana pẽra, ichia k'ɨ̃risiasima
         Egitodepema nepia uru bai k'aepẽra pia bɨma minachia mĩa bait'a.+ Tachi Ak'õrepa k'aadeapema ewaride teai jarada pia jita k'ɨ̃riana pẽra mãɨya k'ɨ̃risia
         basima.27 Moisepa Tachi Ak'õrene ĩjãa bada pẽra p'araón k'ĩruui bɨt'a wap'eawẽa Egitodepa wãsima.
         Chi Tachi Ak'õre tachia ununak'apɨɨt'a unu bɨ jĩra ichia ĩjãa bɨt'a itu bɨé pasima.28 Moisepa Tachi Ak'õrene ĩjãa bada pẽra israel ĩjũanepemarã Egitodepa wãnana k'ɨ̃risiapataɨ
         ewari+ oopisima. Mãɨne techa chi eda wãpataɨ ik'idá oapa p'ɨrɨpik'oasima chi peaparipa ãchi
         warrarã chi ɨmɨk'ĩra warra naapemarã peapiemaapa.-29 Tachi Ak'õrene ĩjãa p'anana pẽra israel ĩjũanepemarã P'usa P'urea bɨ Tachi Ak'õrepa
         chi to o ewaside ãchi mãɨne p'õesã́ wãsidama. Maamina Egitodepemarã ara mãɨ jĩra ode
         wãutade ãarea todepa piusidama.-30 Tachi Ak'õrene ĩjãa p'anana pẽra israel ĩjũanepemarã Jericó p'uuru audu ewari bari
         k'ak'o siete jũra wãutade mãɨ p'uuru ik'idá mawaradepa jũk'a bada ãarea baewãsima.-31 Israel ĩjũanepemarã ume p'anɨpa Jericó p'uuru sãmaasã́ bɨ k'awadai k'orea ak'ɨde wãsidaɨde,
         wẽra k'achia bɨ Rahapa Tachi Ak'õrene ĩjãa bada pẽra ãchiá pia pedeasima. Mãɨ k'orea
         israel ĩjũanepemarãpa chi Tachi Ak'õrene ĩjãanak'apɨɨrã ãarea k'enasidaɨde ichi peadaé
         pasima.-32 ¿Tachi Ak'õrene ĩjãapataɨrã k'orea mɨa k'ãre mãicha jaraima? Sansón, Gedeón, Barac,
         Jep'té, David, Samuel, mãɨnepa Tachi Ak'õre pari pedeapataɨrã k'orea pedeai k'orea
         chi ewari ará paiwẽma. 33 Tachi Ak'õrene ĩjãa p'anana pẽra chi eda waapẽarãpa tua awaraɨ p'uesidama, chi eda
         waapẽarãpa ãchi tua jĩp'a uru beasima, chi eda waapẽarãpa nãɨ ĩjũane Tachi Ak'õrepa
         teai jarada jitasidama mãɨnepa chi eda waapẽarã Tachi Ak'õrepa imamamá itu k'opié
         pasima. 34 Tachi Ak'õrene ĩjãa p'anana pẽra chi eda waapẽarã t'ɨpɨ urua nɨbɨpa p'ue paak'oaé
         pasima. Chi eda waapẽarã k'ĩruuparí nek'opa peadai padadepema p'ue peadaé pasima.
         Chi eda waapẽarã k'ak'ua chaareawẽa beada k'ak'ua ɨbɨak'oasidama mãɨnepa jua chaarea
         beasima chi nek'ĩramá ome k'ĩruunai k'orea. Mãɨpa ãchi chi nek'ĩramá ãchi naa mĩrupisidama.35 Chi eda waapẽarã wẽerãpa Tachi Ak'õrene ĩjãa p'anana pẽra chi ẽpẽrarã ãchidirã piudada
         pada chok'ae p'irabaripidada unusidama. Maamina waapẽarã Tachi Ak'õrene ĩjãa p'anɨ
         k'orea ẽpẽerãpa minachia jok'aedak'ari peasidama. Eda serra p'anasidama, minachia
         mĩapidai k'orea. Mãma ãchi k'ẽet'aadayade asidama chi Tachi Ak'õrene waa ĩjãanaiwẽa
         p'anɨane adaipara. Maamina itu peapisidama, chok'ae p'irabaridak'ari piipará p'ananait'a
         nɨ p'anana pẽra. 36 Chi eda waapẽarã Tachi Ak'õrene ĩjãa p'anɨ k'orea ẽpẽerãpa oo uru p'anɨpa k'achia
         pedeasidama, soapa p'esidama mãɨnepa k'ãnenapa jɨ̃nak'ari eda jɨ̃a nɨbɨpataɨ tede
         jɨ̃a nɨbɨpisidama. 37 Eda waapẽarã mawarapa bat'a peasidama. Eda waapẽarã tachi estarik'a ɨrradak'ari peasidama.
         Eda waapẽarã k'ĩruuparí nek'opa peasidama. Eda waapẽarã te newẽa be pẽra, paritua
         p'ɨrrɨa wãsidama. Mãɨne jɨ̃nai k'orea newẽa beada pẽra oveja e k'osada mãɨnepa chivo
         e k'osada jɨ̃pachidama. Ãchi abaeda ne newẽa beasima. Ẽpẽerãpa ãchi minachia mĩapipachidama
         mãɨnepa piawẽa oopachidama. 38 Chi nãɨ ĩjũanepemarã pia p'ananaé pasima, mãɨrã ãchi paara p'ananai k'orea. Ãchi te
         newẽa be pẽra ĩjũa pania newẽa bɨde mãɨnepa eyade p'ɨrrɨa nipapachidama. P'ẽya uriade
         mãɨnepa yooro uriade p'anapachidama.39 Jõma mãɨ ẽpẽerãpa Tachi Ak'õrene ĩjãa p'anana pẽra Tachi Ak'õrepa ãchi pia unusima.
         Maamina chok'ae p'anɨne ichia teai jarada p'ue ãarea jitadaé pasima. 40 Tachi Ak'õrepa tachi pae nepia bɨt'a uru bɨ pẽra ichia k'ɨ̃riasima ãchi tachi ome
         ne ãareaɨne pia p'ananait'a.
         
            
               	11:4 Génesi 4:3-5.

               	11:5 Génesi 5:22-24.

               	11:7 Génesi 6—8.

               	11:8 Génesi 12:1-5.

               	Griego pedeade tachia nãɨ pia ũrinawẽma. Ichiaba nãɨya p'ue bɨi bɨma: Abrahán k'ima Sara warra t'õk'amina mãɨnepa chõtã́ bɨmina ichia Tachi Ak'õrene ĩjãana
                     pẽra biak'oa beesima. Tachi Ak'õrepa jararut'a piarã mãɨya ooparit'a ĩjãana pẽra warra
                     unusima.

               	K'awasidama k'aadeapema ewaride ichia ãarea teait'a. Griego pedeade nãɨya bɨ bɨma: Mãɨ t'ɨmɨɨpa unusidama.

               	11:17-18 Génesi 21:12.

               	11:19 Génesi 22:1-14.

               	11:20 Génesi 27:27-29; 39—40.

               	11:21 Génesi 48:1-20.

               	11:22 Génesi 50:24-25.

               	11:23 Éxodo 1:22—2:2.

               	11:24 Éxodo 2:10-12.

               	Tachi Ak'õrepa Tachi K'aripaparí teai jarada. Griego pedeade nãɨya bɨ bɨma: Cristo.

               	Egitodepa wãnana k'ɨ̃risiapataɨ ewari. Mãɨ ewaride chi judiorãpa Egitodepema wãnana k'orea k'ɨ̃risiapatama. Griego pedeade
                     Pascua bɨ bɨma. Éxodo 12:1-27.

               	11:28 Éxodo 12:21-30.

               	11:29 Éxodo 14:21-31.

               	11:30 Josué 6:1-21.

               	11:31 Josué 2:1-21; 6:22-25.

Jesucristode k'ɨ̃risia p'anat'ɨ121 Mãɨ ẽpẽerã minachia p'anɨrãpa Tachi Ak'õrene piarã ĩjãasida pẽra tachia pida ara mãɨ
         jĩra ĩjãa p'ananai p'anɨma. Chi tachiá itu ĩjãapik'aɨ mãɨnepa nemietaapa tachi pɨra
         uru baparí ãyá bɨdak'ari ãarea choa p'anɨnepa naa wãtɨma tachi wãnai p'anɨmá. 2 Jesude pia k'ɨ̃risiadai p'anɨma. Ichia k'aripasima tachia naa ĩjãanamẽrá mãɨnepa k'aripaparima
         ewaricha ĩjãa p'ananamẽrá. K'ɨ̃risiat'ɨ sãmaasã́ ichi k'urusude minachia mĩasit'a.
         Mãɨ k'orea p'erai badamina p'eraé pasima. Ichia k'awasima mãɨya nak'ari minachia arapá
         bait'a. Idiapae Tachi Ak'õre suak'a beeparí pia bɨ juaraari suak'abari bɨma.3 Minachia k'ɨ̃risiat'ɨ ẽpẽra k'achia p'anɨrãpa Jesú piawẽa oosidaɨde sãmaasã́ choasit'a.
         Mãɨya mãra sẽnawẽma mãɨnepa ĩjãa p'anɨt'a itu bɨdai k'ɨ̃risiadaiwẽma. 4 Mãra nemietá ome chõo p'anɨmina wapida mãra peadawẽa p'anɨma Jesú peadada jĩra.+5 Pia ĩjãanamẽrá Tachi Ak'õre pedeade bɨ bɨma ¿mãrapa k'ɨ̃risia atuasidak'ãra? Ichi
         warrarã́ nãɨya jarasima:«Mɨ warra, Tachi Chiparipa ɨtɨarude minachia k'ɨ̃risiarãse. Ichiaba ũraarune sõk'achiarãse.6 Chi Tachi Chiparipa k'ɨ̃ria bɨ ẽpẽerã ɨtɨaparima.Chi ichi warrarã jĩra uru bɨrãpa nemietá oosidara mãɨrã ɨtɨaparima».-7 Mãra Tachi Ak'õre warrarã pẽra minachia mĩa p'anɨt'a choat'ɨ ichia mãɨpa jĩp'a oopi
         bɨ pẽra. ¿Warrapa jĩp'a oomẽrá chi ak'õrepa ɨtɨaiwẽk'ãra? 8 Tachi Ak'õrepa ichi warrarã ãarea ɨtɨaparima. Mãɨya ooepɨra, mãra ichi warrarãwẽma.
         9 Tachi nãɨ ĩjũanepema ak'õrerãpa tachi ɨtɨapachidama. Mãɨpa ¿ewaricha chok'ae p'ananai
         k'orea tachi Pajãnepema Ak'õre minachia wap'eadaiwẽa p'anɨk'ãra? 10 Tachi ak'õrearã nãɨ ĩjũane chok'ae p'anasidaɨde tachi ɨtɨapachidama ara ãchia k'ɨ̃risia
         p'anana jĩra. Maamina Tachi Ak'õrepa mãɨya ooparima ichi jĩra nemietaawẽa pia p'ananamẽrá.
         11 Ɨtɨautade tachi arapaapidak'ama mãɨpari minachia sõk'achiapipatama. Maamina jãapae
         chi jĩp'a oodai k'awadak'ari ara mãɨya oopatama mãɨnepa ne k'ɨ̃risiawẽa p'anapatama.12 Mãɨ k'orea mãra jua ɨbɨwẽa sẽ be mãɨnepa mãra sĩraporo ɨbɨwẽa sẽ be mãɨ ãarea ɨbɨapit'ɨ.
         13 O jĩp'a bɨde nipat'ɨ. Mãɨya chi ɨbɨwẽa berã baedaiwẽma mãɨyawẽapuru pia nipadaipɨ.+Tachi Ak'õre sõpia bɨt'a itu bɨdaiwẽa p'anɨ14 Ãareaɨrã ome ne k'ɨ̃risiawẽa p'anat'ɨ. Mãɨnepa Tachi Chipari pae pia p'anat'ɨ. Chi
         Tachi Chipari pae pia p'anɨwẽpa ichi p'ue ununaiwẽma. 15 Jĩrak'aua p'anat'ɨ chi Tachi Ak'õrepa ichi sõpiadepa k'aripa bɨt'a mi ãpia pida itu
         bɨpidaemaapa. Mãɨnepa jĩrak'aua p'anat'ɨ mãra paara mi ãpia pida ẽpẽra pak'uru k'arra
         asia bɨ jĩra bɨt'a p'anapidaemaapa. Mãɨpa ũpẽarã́ piawẽa k'ɨ̃risiapik'ari mietá oopiparima.
         16 Jĩrak'aua p'anat'ɨ mi ãpia pida wẽra awaraɨ ome k'ãipataɨ mãɨnepa chi Esaú jĩra Tachi
         Ak'õrene piawẽa k'ɨ̃risiapataɨ mãra paara p'anapidaemaapa. Esaú Jacó warra ĩwini pẽra
         chi ak'õrepa uru bɨdepema neet'á minachia jitai basima. Maamina ichi ũpẽapa barimama
         chik'o k'opida k'orea, ichia ichi ak'õre neet'á jitai badat'a ãarea chi ũpẽá teasima.-17 Mãrapa k'awa p'anɨma mãɨya nak'ari Esaupa k'ɨ̃ria basit'a chi ak'õrepa pedea piadepa
         ichiá pia pedeait'a Tachi Ak'õrepa k'aripamẽrá. Maamina chi ak'õrepa ichi itu bɨsima.
         Jẽasimina Esaupa naena oodapa p'ue pia bɨé pasima.-18 Mãra Tachi Ak'õremá chedada, chi israel ĩjũanepemarã chedada jĩra bɨwẽma. Israel ĩjũanepemarã
         Sinaí eyadea chesidaɨde, mãɨ eya ãchi taupa unusidama.+ Mãɨ eyade t'ɨpɨ urua nɨbasima, ewari p'ãrio nɨbasima, mãɨnepa nãu minachia p'õat'ɨ
         nɨbasima. 19 Ãchia chi ãnimara k'achu pedea ũrisidama mãɨnepa Tachi Ak'õrepa jĩk'ua pedea bɨt'a
         ũrisidama. Mãɨ ũrisidaɨde ne wap'eapa chichupuria idisidama Tachi Ak'õrea waa pedeapiemaapa.
         20 Minachia p'erasidama Tachi Ak'õrepa nãɨya jarada pẽra: «Paritua ẽpẽra wa ãnimara nãɨ
         eya orrobarisidara, mawarapa bat'a peadai p'anɨma wa siapa t'ĩunak'ari peadai p'anɨma».+21 Israel ĩjũanepemarãpa unu p'anɨt'a minachia mietá bɨ pẽra Moisepa nãɨya jarasima:
         «Mɨ ne wap'eapa ore nɨbɨma».-22 Maamina mãra chi piarãpẽa Sión eyadea chesidama, chi pajãnepema Jerusalén apataɨdea,
         chi Tachi Ak'õre chok'ae bɨ p'uurudea mãɨnepa chi ichia ɨt'aripa peedaɨrã minachia
         nɨbɨt'a ãarea ará arapá nɨbɨmá. 23 Mãra Tachi Ak'õre warrarã ãarea ará nɨbɨmá chesidama. Tachi Ak'õremá, ãareaɨrã warrarã
         naapemarãpɨ. Pajãnepemarã pẽra ãchi t'ɨ̃ bɨ bɨma. Mãra chi ãarea tachi nepɨra ak'ɨparimá
         chesidama. Chi ẽpẽerã jaore jĩp'a ɨt'ari be Tachi Ak'õrepa pia bɨdamá chesidama. 24 Mãra Jesumá chesidama. Ichidepa Tachi Ak'õre ẽpẽerã ome pedea chiwidi auside mãra
         ichia oa jĩp'odamá chesidama. Jesú oa ãrina Abel oa ãrina k'aepẽra mãɨpa tachiá atepe
         k'awapi bɨma.+25 Mãɨ k'orea jĩrak'aua p'anat'ɨ Tachi Ak'õrepa jara bɨt'a itu bɨdaemaapa. Chi ichia
         nãɨ ĩjũane Sinaí eyade jarada itu bɨdaadarã ɨtɨaside ãjã́ p'aneenaé pasima. Mãɨpuru
         ichia pajãnepa tachi sõne jara bɨt'a itu bɨdaipɨra ¿Mĩrunaik'ãra? Mĩrunaiwẽma. 26 Tachi Ak'õrepa Sinaí eyade pedeaside iurumia wãsima. Maamina nãɨ ewaride ichia nãɨya
         jara bɨma:Mãicha mɨa iurumia wãpiipɨ. Mãɨne abapuru nãɨ ĩjũa orepiiwẽma, mãɨpari pajã sida orepiipɨ.-27 Mãicha orepiyade aside Tachi Ak'õrepa k'awapisima ne ãarea ichia ook'oadat'a orek'ari
         jõpiit'a. Mãɨne abapuru chi ne jõk'apɨɨt'a beeipɨ.+28 Tachi Ak'õre juadepema jõk'apɨɨmá p'ananai pẽra ichiá pia bɨade adai p'anɨma. Minachia
         wap'ea p'anɨnepa ichiá pia pedeadai p'anɨma ichia k'ɨ̃ria bɨ jĩra, 29 Tachi Ak'õrepa t'ɨpɨ uruapa ãarea paa peei bɨẽra.
         
            
               	Mãra peadawẽa p'anɨma Jesú peadada jĩra. Griego pedeade nãɨya bɨ bɨma: Mãra wapida oa ãrinawẽa p'anɨma.

               	12:6 Proverbio 3:11-12.

               	Griego pedeade nãɨya bɨ bɨma: O jĩp'a bɨde nipat'ɨ chi jĩru piawẽa be t'ɨapidaemaapa mãɨpari ãchi jĩru jɨpa beedamẽrá.

               	12:16 Génesi 25:27-34.

               	12:17 Génesi 27:1-41.

               	Eya ãchi taupa unusidama. Griego pedeade nãɨya bɨ bɨma: Eya tachia p'ue t'õmarii bɨmá chesidama.

               	Wa siapa t'ĩunak'ari peadai p'anɨma. Griego pedeade chi eda waapẽarã k'art'ade mãɨ newẽma. Éxodo 19:12-13. 

               	12:21 Deuteronomio 9:19.

               	Abel oa ãrinapa k'awapi bɨma Tachi Ak'õrepa nemietá ɨtɨaparit'a. Maamina Jesú oa ãrinapa
                     k'awapi bɨma Tachi Ak'õrepa nemietá sɨɨparit'a. Génesi 4:10-11.

               	12:26 Hageo 2:6.

               	Griego pedeade nãɨya bɨ bɨma: Chi ichia ook'oada orei bɨt'a jõma orek'ari jõpiipɨ. Mãɨne abapuru chi ne orek'apɨɨrãt'a
                     p'aneenaipɨ.

Ũpẽarã sãmaasã́ nipadai p'anɨma131 Mãra ũpẽarã pẽra ara chi k'ɨ̃ria p'anat'ɨ. 2 K'ɨ̃risia atuarãt'ɨ chi mãra tiidá cheuta mãɨa pia pedeadai p'anɨt'a. Chi eda waapẽarãpa
         k'awadawẽa Tachi Ak'õrepa ɨt'aripa peedaɨrã ãchi tiidá pia chepi p'anasidama. 3 K'ɨ̃risia atuarãt'ɨ chi jɨ̃a nɨbɨpataɨ tede nɨbet'a, mãra sida ãchi ome eda serra
         p'anɨ jĩra. Chi ẽpẽrarãpa piawẽa oo p'anɨnepa minachia mĩa be k'ɨ̃risia atuarãt'ɨ
         mãra sida ãchi ome minachia mĩa p'anɨ jĩra.4 Ãareaɨrãpa ãchi k'ima ome pia p'ananai k'orea minachia k'ɨ̃risiat'ɨ. Tachi k'ak'uadepa
         nemietá oopataɨ mãɨnepa k'ima awaraɨ ome k'ãipataɨ Tachi Ak'õrepa ɨtɨai pẽra abapuru
         mãra k'ima ome k'ãinai p'anɨma.5 Erreara k'ɨ̃ria p'anarãt'ɨ. Mãɨpari ara machia uru p'anɨnepa sõpia p'anat'ɨ Tachi
         Ak'õrepa nãɨya jarada pẽra: «Mɨa pɨ ameeiwẽma mãɨnepa pɨ tuaba bɨiwẽma».-6 Mãɨ k'orea tachia ne wap'eawẽa nãɨya jaradai p'anɨma:«Mɨ Chiparipa mɨ k'aripapari pẽra, mɨ ne wap'eak'ama. ¿Sãmaasã́ ẽpẽrapa mɨ nemietá
         ooima?»-7 Chi mãra minachia k'awa p'anɨrã k'orea k'ɨ̃risiat'ɨ. Ãchia Tachi Ak'õre pedea mãrá
         jarateasidama. K'ɨ̃risiat'ɨ sãmaasã́ ãchi p'ɨrrɨa p'anana mãɨnepa mãɨ k'orea k'ãasãasit'a.
         Ãchia Cristode ĩjãa p'anana jĩra mãra pida ara ĩjãa p'anat'ɨ.8 Jesucristo k'ĩra awara bak'ama. Noena bada jĩra idi pida abarik'a bɨma, mãɨnepa ewaricha
         mãɨya baipɨ. 9 Maamina chi eda waapẽarãpa ne wawaria piawẽa jarateapatama. Ãchirã́ itu seapirãt'ɨ.
         Mãrapa ne wawaria k'o p'anɨnepa wa nek'odawẽa p'anɨnepa k'aripak'ama. Chi mãɨya oo
         p'anɨrã pia p'anɨwẽma. Mãɨpari Tachi Ak'õrepa ichi sõpiadepa k'aripa bɨma mãrapa pia
         sõnepa ĩjãanamẽrá.10 Tachia Jesú uru p'anɨma, ãnimara tachi nemietá k'orea paateadada jĩra. Maamina chi
         p'aarerãpa ãchi nemietá oodada k'orea ne paatea p'anɨnepa chi Jesudepa nepia p'ue
         jitadaiwẽma.+11 Tachi nemietá k'orea chi p'aare minachia k'awa bɨpa ãnimara oa chi Tachi Ak'õre pae
         k'ɨda jẽesa chi atepe piipará bɨde eda oa jĩp'ode wãparima. Maamina chi ãnimara peadada
         k'odai k'aepẽra p'uuru awara ateewãnak'ari paapatama. 12 Ara mãɨ jĩra Jesú p'uuru awara minachia mĩasima ichi oapa ẽpẽerã Tachi Ak'õre pae
         pia bɨi k'orea. 13 Mãɨpuru p'uuru awara Jesumá wãuta jĩra abapuru ichi ome wãnai p'anɨma. Ẽpẽerãpa Jesua
         k'achia pedeadada jĩra tachiá pida k'achia pedeautade choadai p'anɨma. 14 Nãɨ ĩjũane tachi p'uuru jõk'apɨɨwẽne p'anɨwẽma, mãɨpari nɨ p'anɨma p'uuru jõk'apɨɨde
         p'ananai k'orea. 15 Mãɨ k'orea Jesucristodepa tachia, chi Tachi Ak'õrene ĩjãa p'anɨane a p'anɨrãpa, ewaricha
         ichiá pia pedeadai p'anɨma ãnimara paateauta jĩra. 16 K'ɨ̃risia atuarãt'ɨ pia oodai k'orea mãɨnepa mãrapa uru p'anɨnepa chi k'aripa p'ananai
         k'orea. Mãɨ ãarea Tachi Ak'õrepa pia unu bɨma ãnimara paatea p'anɨ jĩra.17 Ũpẽarã, mãra minachia k'awa p'anɨrãpa jara p'anɨt'a oot'ɨ. Mãra ak'ɨ p'anɨ pẽra ãchi
         juade p'anat'ɨ. Ãchia k'awa p'anɨma Tachi Ak'õrepa ak'ɨrude ãarea ãchia oodada ichiá
         ará jaradait'a. Mãɨpuru ãchia jara p'anɨt'a oot'ɨ. Mãɨya ãchia arapá mãɨnepa sõk'achiawẽa
         ãarea oodaipɨ. Mãrapa mãɨya oodawẽa p'anɨnepa ãchi sõk'achiapidaipɨra, mãɨ mãra p'ue
         pia k'aripapidaiwẽma.18 Tai k'orea Tachi Ak'õrea ɨt'aa chiidit'ɨ. Tai ne ãareaɨne jĩp'a nipadai k'ɨ̃ria p'anɨma
         mãɨnepa k'awa p'anɨma nemietá oodawẽa p'anɨt'a. 19 Mɨa chichupuria idiruma, mɨ k'orea Tachi Ak'õrea ɨt'aa chiidipadade at'ɨ mãicha isapea
         mãramá wãpimẽrá.20 Tachi Chipari Jesucristo chi Oveja Ak'ɨparí chi Minachia Bɨpɨ. Tachi Ak'õrepa chi
         tachi ne k'ɨ̃risiawẽa p'anapiparí ichi piu badadepa chok'ae p'irabaripisima. Jesucristo
         oadepa Tachi Ak'õre ẽpẽrarã ome pedea ausidama. Mãɨ ewaricha baipɨ. 21 Mɨa k'ɨ̃ria bɨma chi ara mãɨ Tachi Ak'õrepa ne ãarea pia mãrá oo k'awapiit'a, ichia
         k'ɨ̃ria bɨ jĩra p'ue oodamẽrá. Mãɨnepa k'ɨ̃ria bɨma Jesucristodepa ichia tachi sõne
         ne ãarea ooit'a ichia k'ɨ̃ria bɨ jĩra p'ananamẽrá. Tachia ewaricha Jesucristoa pia
         pedeadai p'anɨma. Mãɨya beese.22 Ũpẽarã, mɨa nãɨ k'art'a teesoawẽa bɨt'a bɨsima mãrapa pia ĩjãanamẽrá. Mãɨpuru mɨa
         mãrá chichupuria idiruma nãɨ pedea pia ũrinamẽrá.23 K'awat'ɨ tachi ũpẽa Timoteo eda jɨ̃a nɨbada awara wãsit'a. Ichi isapea mɨmá cheipɨra,
         mãra ak'ɨde wãrune mɨa ichi ateewãipɨ.24 Ũpẽarã, mãra ak'ɨpataɨrã́ mãɨnepa ãarea Tachi Ak'õre ẽpẽrarã́ pia p'anapadade a jarat'ɨ.
         Ichiaba ũpẽarã Italia tuadepemarãpa mãrá pia p'anapadade a jara pee p'anɨma.25 Mɨa k'ɨ̃ria bɨma Tachi Ak'õrepa ichi sõpiadepa mãra ãarea k'aripa bait'a.
         
            
               	13:5 Deuteronomio 31:6.

               	13:6 Salmo 118:6.

               	Griego pedeade mãɨ versículo nãɨya bɨ bɨma: Tachia ãnimara paateapataɨ uru p'anɨma. Chi Tachi Ak'õre tede ne oo p'anɨrãpa mãɨnepema
                     p'ue k'odaiwẽa p'anɨma.

Nepɨra pará nɨbɨde choa bai k'orea bɨda11 Mɨ Santiagopɨ, Tachi Ak'õre pae pari mimiaparí mãɨnepa Tachi Chipari Jesucristo pae
         pari mimiaparí. Nãɨ k'art'a bɨruma Israeldepema doce warrarãnepema chedaadarã+ tuacha berã pae. Mɨa k'ɨ̃ria bɨma mãra pia p'ananamẽrá.2 Ũpẽarã, ne wawariade mĩa p'anɨne minachia arapá p'anat'ɨ. 3 Mãrapa k'awa p'anɨma mãɨya mĩa p'anɨne Tachi Ak'õrene ĩjãa p'ananaipɨra, mãɨne pia
         choa k'awadait'a. 4 Mãɨ piarã choa p'ananaipɨra, ne ãareaɨne pia, jĩp'a p'ananaipɨ. Mi ãpia pida ne newẽa
         p'ananaiwẽma.5 Mãranepemapa k'ɨ̃risia newẽa bɨpɨra, Tachi Ak'õrea ɨt'aa chiidii bɨma. Mãɨne Tachi
         Ak'õrepa teaipɨ. Ichiá ɨt'aa chiidisidara ɨtɨawẽa jõmãɨrã́ sõpia, wãak'awẽa teaparima.
         6 Maamina piarã ĩjãa bɨdepa ɨt'aa chiidii bɨma. Mi ãpia pida k'ɨ̃risiaiwẽa bɨma Tachi
         Ak'õrepa teaiwẽt'a. Chi mãɨya k'ɨ̃risia bɨ nãupa p'usa t'awa minachia ãyá ateepari
         jĩra bɨma. 7 Chi mãɨya bɨpa k'ɨ̃risia bɨwẽma Tachi Chiparidepa ne uru bait'a. 8 Ichi k'ɨ̃risiat'a ume uru bɨ pẽra k'ɨ̃risia aba bɨde ap'i bak'ama.9 Ũpẽa chupuria bɨ arapá bai bɨma Tachi Ak'õremá mãɨ ũpẽa atepe bɨẽra. 10 Maamina chi ɨbɨa bɨ arapá bai bɨma, Tachi Ak'õrepa ichi chupuria unu bɨẽra. Chi ẽpẽra
         ɨbɨa bɨ tãaraa baiwẽma nep'ono tãaraa bak'a jĩra. 11 Ɨmata ochiak'ari pisiapa nep'ono k'irú pɨɨpiparima. Maapae chi nep'ono baek'ari chi
         auk'ará k'ɨrɨt'a jõparima. Ara mãɨ jĩra chi ɨbɨa bɨ ewaricha erreara jɨrɨi k'orea
         bɨde piuipɨ.12 Abaɨpa nemietá ooi k'ɨ̃risiadepema choa bɨpɨra, Tachi Ak'õremá minachia pia bɨma.+ Jõma choak'ari Tachi Ak'õrepa poro jũra jɨ̃parí tearu jĩra, ichi ewaricha chok'ae
         bɨipɨ. Tachi Ak'õrepa jõma ichi k'ɨ̃ria berã́ piarãnepa mãɨya chok'ae bɨyade asima.13 Nemietá ooi k'ɨ̃risia beerude mi ãpia pida jaraiwẽa bɨma Tachi Ak'õrepa mãɨyapiruade
         arãse. Tachi Ak'õrepa nemietá ooi k'ɨ̃risiak'ama mãɨnepa ichia abaɨa k'ɨ̃risiapik'ama.
         14 Mãɨpari nemietá ooi k'ɨ̃risia beeparima ara tachia mãɨya oo k'ɨ̃ria bɨ pẽra. 15 Nemietá ooi k'ɨ̃risia beek'ari, maapae mãɨya oo beeparima. Mãɨya jõma oo beeda pẽra
         piuk'ari Tachi Ak'õrenepema ewaricha awara baipɨ.16 Ũpẽarã mɨa k'ɨ̃ria berã, ara mãra tuaba nãɨ k'orea searãt'ɨ: 17 Ɨt'aripa Tachi Pajãnepema Ak'õrepa nejõma minachia pia k'edet'a tachiá teaparima.
         Ichiapuru nejõma pajãne uruapataɨ ook'oasima. Mãɨrã ewaricha abarik'a uruadak'ama.
         Mãɨpari Tachi Ak'õre k'ĩra awara bak'ama mãɨnepa k'ĩra awara ook'ama. 18 Ichia k'ɨ̃riana pẽra ichi piarã pedeadepa tachi chok'ae bɨsima. Mãɨya chi ne uu ĩjũanepema
         naapema chauda ichiá teada jĩra tachit'u jõma ichia oodadepema ichi pae pia p'anɨma.19 Ũpẽarã mɨa k'ɨ̃ria berã, nãɨ k'ɨ̃risia p'anat'ɨ: Jõmãɨrãpa pia ũrinai k'orea p'ananai
         p'anɨma, pia pedeadai p'anɨma, mãɨnepa paritua k'orea isapea k'ĩruunaiwẽa p'anɨma.
         20 Tachi k'ĩruutade Tachi Ak'õrepa jĩp'a oopi bɨ oodak'ama. 21 Mãɨpuru nejõma nemietá mãɨnepa nejõma jĩp'awẽa bɨ itu bɨt'ɨ. Maapae Tachi Ak'õrepa
         ichi pedea mãra sõne bɨda k'ɨ̃risia piadepa ĩjãat'ɨ. Ara mãɨ pedeapa mãra Tachi Ak'õrepa
         ɨtɨai pada p'ue k'aripaipɨ.22 Tachi Ak'õre pedea oo p'anat'ɨ. Abapuru mãɨ pedea ũripataɨrã p'anarãt'ɨ. Mãɨya p'ananaipɨra,
         ara mãra tuaba sea p'ananaipɨ. 23 Tachi Ak'õre pedea ũri bɨpa mãɨ oowẽpɨra, ẽpẽrapa k'ĩra ak'ɨpataɨde ichi k'ĩra ak'ɨru
         jĩra bɨma. 24 Ak'ɨrude ichi sãmaasã́ bɨt'a unuparimina, ãyá wãrune abaeda k'ɨ̃risia atuaparima.
         25 Maamina abaɨpa Tachi Ak'õre pedea ũrik'ari k'ɨ̃risia atuawẽpɨra, minachia pia baipɨ.
         Ẽpẽrapa mãɨ pedea jĩp'a bɨ mãɨnepa tachi k'aripa bɨ ewaricha pia k'ɨ̃risiak'ari maapae
         oo baipɨra, ichia oo bɨdepa minachia pia baipɨ.26 Abaɨpa Tachi Ak'õrene ĩjãa bɨ k'ɨ̃risia bɨpɨra, maamina ichi k'ĩrame pia ak'ɨwẽpɨra,
         ara ichi tuaba sea bɨma. Piarã pari ĩjãa bɨma. 27 Chi piarã ĩjãa bɨpa nãɨya ooi bɨma Tachi Pajãnepema Ak'õrepa+ ichia oo bɨ pia unumẽrá mãɨnepa jĩp'a unumẽrá: jẽramãra warrarã mãɨnepa p'ẽtãarã
         minachia mĩa p'anɨrã k'aripai bɨma, mãɨnepa nãɨ ĩjũanepemarãpa nemietá oopataɨ jĩra
         ooiwẽa bɨma.
         
            
               	Israeldepema doce warrarãnepema chedaadarã. Waapẽarãmá mãɨ jara bɨma Tachi Ak'õrené ẽpẽrarã.

               	Nemietá ooi k'ɨ̃risiadepema choa bɨpɨra. Griego pedeade mãɨpa ichiaba jara bɨma: «mĩa bɨde choa bɨpɨra».

               	Tachi Pajãnepema Ak'õre. Griego pedeade nãɨya bɨ bɨma: Dios y Padre.

Abaɨ waapẽarã k'aepẽra  pia atepe k'ɨ̃rianaiwẽa p'anɨ21 Ũpẽarã, mãrapa tachi pia bɨ Chipari Jesucristode ĩjãa p'anɨ pẽra abaɨ pia k'ɨ̃riarãt'ɨ
         waapẽarã k'aepẽra. 2 Mãra ará nɨbeeutade ẽpẽrapa juade nee ooda jɨ̃ bɨ, neet'á k'ak'apia jɨ̃ bɨ eda cheipɨra,
         mãɨnepa ẽpẽra nenea k'ɨrɨpa neet'á sore jɨ̃ bɨ eda cheipɨra, ¿k'ãre oodaima? 3-4 Mãrapa chi minachia k'ak'apia jɨ̃ bɨ pia ununak'ari ichiá nãma pia bɨmá suak'abari
         beepade adaipɨra, mãɨne chi nenea k'ɨrɨa jãma bai nɨbeepade adaipɨra, wa nãma mɨ jĩru
         k'ait'a jeeda suak'abari beepade adaipɨra, ¿ara mãra t'ãena aba chi abaɨ k'aepẽra
         atepe pia k'ɨ̃ria p'anɨwẽk'ãra? ¿K'ɨ̃risia mietaadepa mãɨya ak'ɨ p'anɨwẽk'ãra?5 Ũpẽarã mɨa k'ɨ̃ria berã, ¡ũrit'ɨ! ¿Tachi Ak'õrepa nãɨ ĩjũane nenea k'ede k'aripawẽk'ãra
         Jesucristode ĩjãanamẽrá? Mãɨya ãchi ẽpẽra ɨbɨa p'anɨ jĩra p'anɨma. Tachi Ak'õrepa
         ãchi ichi juade ua baipɨ. Mãɨya piarã jarasima, chi ichi k'ɨ̃ria berã́. 6 Maamina mãrapa chi mãɨ nenea k'ɨrɨt'a pia ak'ɨdak'ama. Mɨa idiruma: ¿K'aipa mãrá ne
         oopadade apatama? Chi mãɨya oopataɨrã ¿chi ɨbɨarãwẽk'ãra? ¿Chi mãɨrãpa mãra jitapidak'ari,
         chi nepɨra ak'ɨpataɨrãmá ateewãnaiwẽk'ãra? 7 Mãra Jesucristoderãpɨ. Maamina ¿ãchia ichi t'ɨ̃ pia bɨ k'orea k'achia pedeadaiwẽk'ãra?8 Mãrapa Moisepa bɨdadepema chi atepe bɨ piarã oo p'anɨpɨra, pia oo p'anɨma. Tachi Ak'õre
         pedeade mãɨ Moisepa bɨdade nãɨya jara bɨma: «Abaɨ k'ɨ̃riase ara pɨchi k'ɨ̃ria bɨ jĩra».-9 Maamina mãrapa abaɨ waapẽarã k'aepẽra atepe k'ɨ̃ria p'anɨpɨra, nemietá oo p'anɨma.
         Moisepa bɨdade jara bɨma mãra mãɨ k'orea nepɨra pará p'ananayane a bɨma. 10 Abaɨpa Moisepa bɨda jĩra ãarea ooipɨra, maamina mãɨnepema aba oowẽpɨra, mãɨ jõma oowẽa
         bɨ k'orea nepɨra pará beeipɨ. 11 Nãɨ jĩra bɨma. Tachi Ak'õrepa jarasima «k'ima awaraɨ ome k'ãirãse» mãɨnepa «mĩa pearãse».
         K'ima awaraɨ ome k'ãiwẽmina mĩa peaipɨra, Moisepa bɨda jĩra oowẽa bɨma. 12 Jĩrak'aua pedeat'ɨ mãɨnepa jĩp'a oot'ɨ, Tachi Ak'õrepa tachi nepɨra ak'ɨi pẽra, Moisepa
         bɨdadepa. Mãɨpa tachi jɨ̃ uru p'anana jĩra bɨdepema k'ẽet'aapiparima. 13 Chi waapẽarã k'ĩra chupuriak'aɨ Tachi Ak'õrepa nepɨra ak'ɨrude k'ĩra chupuriaiwẽma.
         Mãɨne chi waapẽarã k'ĩra chupuriapataɨ pia p'ananaipɨ.Cristode piarã ĩjãa bɨpa pia ooparima14 Ũpẽarã, abaɨpa Jesucristode piarã ĩjãa bɨade aipɨra, maamina pia oowẽa bɨpɨra, ¿mãɨ
         pia bɨk'ãra? ¿Tachi Ak'õrepa mãɨ k'aripaik'ãra? 15 Nãɨ jĩra bɨma. Ũpẽapa wa ũpẽawẽrapa neet'á jɨ̃i k'orea mãɨnepa nek'oi k'orea nea bɨpɨra,
         16 mãɨne aba mãranepemapa ichiá jaraipɨra, «Mɨa k'ɨ̃ria bɨma pɨ pia bait'a, k'ak'uade
         jɨ̃i k'orea uru bait'a, mãɨnepa jãwaa k'o bait'a», maamina mi ãpia pida teawẽpɨra,
         ¿mãɨ jaradapa k'aripaik'ãra? K'aripaiwẽma. 17 Ara mãɨ jĩra chi Jesucristode ĩjãa bɨade a bɨpa pia oowẽpɨra, piarã ĩjãawẽa bɨma.
         Ichia ĩjãa bɨade a bɨt'a, ẽpẽra piuda jĩra bɨma.18 Abaɨpa nãɨya jarai bɨejã: «Pɨa Jesucristode ĩjãa bɨade aparima, mãɨnepa mɨa nepia
         ooparima». Mɨa nãɨ jaraima: nepia oowẽa, ak'ɨpise pɨa Jesucristode piarã ĩjãa bɨt'a.
         Mãɨne mɨa pia oo bɨdepa ak'ɨpiipɨ Jesucristode piarã ĩjãa bɨt'a. 19 Pɨa ĩjãa bɨma Tachi Ak'õre abapuru bɨt'a. ¡Minachia pia bɨma! Jaore mietaarã pida
         mãɨya ĩjãa p'anɨma, maamina Tachi Ak'õre wap'eapa k'ak'ua orepatama.20 ¡Pɨ k'ɨ̃risia nea bɨma! Chi Jesucristode ĩjãa bɨade a bɨpa nepia oowẽpɨra piarã ĩjãawẽa
         bɨma ¿Mɨa mãɨ pɨá k'awapii bɨk'ãra?+21 ¿Tachi judiorã ak'õre Abrahanpa ooda k'orea Tachi Ak'õrepa ichi jĩp'a unusiwẽk'ãra?
         Tachi Ak'õrepa Abrahaná ichi warra Isá paateapade aside chi ãnimara paapataɨ ɨ̃rɨ,
         Abrahanpa mãɨya oode wãsima.- ¿Tachi Ak'õrepa ichi mãɨ k'orea jĩp'a bɨ unusiwẽk'ãra? 22 Pɨa k'awa bɨma Abrahanpa mãɨya oosit'a piarã Tachi Ak'õrene ĩjãana pẽra. Mãɨnepa mãɨya
         ooda pẽra unupisima Tachi Ak'õrene piarã ĩjãa bɨt'a. 23 Abrahanpa oodapa k'awapi bɨma Tachi Ak'õre pedeade bɨ bɨt'a piarãpɨ. Nãɨya bɨ bɨma:
         «Abrahanpa Tachi Ak'õrene ĩjãasima. Mãɨ k'orea Tachi Ak'õrepa ichi jĩp'a unusima».- Mãɨnepa Abrahán Tachi Ak'õre ome k'õp'ãeroane apachidama.24 Mãɨnepa mãrapa k'awa p'anɨma Tachi Ak'õrepa tachi jĩp'a unuwẽa bɨ abapuru ichide ĩjãa
         p'anɨane a p'anɨ pẽra, mãɨpari jĩp'a unu bɨma ichide ĩjãanak'ari pia oo p'anɨ pẽra.25 Ara mãɨ jĩra wẽra k'achia bada Rahapa ooda k'orea Tachi Ak'õrepa ichi jĩp'a unusima.
         Josuepa peedarã ichi tede pia uru badook'ari, maapae o awaraɨdea jĩitea peesima.-26 Ẽpẽra piuda jaore nea beeparima. Ara mãɨ jĩra Tachi Ak'õrene ĩjãa bɨade a bɨpa pia
         oowẽpɨra, piarã ĩjãawẽa bɨma. Ichia ĩjãa bɨade a bɨ ẽpẽra piuda jĩra bɨma.
         
            
               	2:8 Levítico 19:18.

               	Griego pedeade chi eda waapẽarã k'art'ade mãɨ versículo nãɨya bɨ bɨma: ¿Mɨa pɨá k'awapi bɨk'ãra Jesucristode ĩjãa bɨade a bɨpa nepia oowẽpɨra, ichia ĩjãa
                     bɨade ada ẽpẽra piuda jĩra bɨ?

               	2:21 Génesi 22:1-18.

               	2:23 Génesi 15:6; Isaía 41:8.

               	2:25 Josué 2:1-24.

Jĩrak'aua pedeadai p'anɨma31 Ũpẽarã, mãrapa k'awa p'anɨma Tachi Ak'õrepa chi Ichi pedea tachi jarateapataɨrã atepe
         ak'ɨk'ari, ɨtɨaipɨ. Mãɨpuru chok'ará mãranepemarãpa jɨrɨdaiwẽa p'anɨma jarateapataɨrã
         padai k'orea. 2 Jõma tachia minachia piawẽa oopatama. Abaɨpa pedearude waapẽarã sõp'uapik'apɨra, ne
         ãareaɨne jĩp'a bɨma mãɨnepa ichi k'ak'ua jõma jĩp'a uru bɨma.3 Tachia mũra it'aede k'aapipatama ne oopidai k'orea. Mãɨya mũrapa tachi wã k'ɨ̃ria
         p'anɨmá ateewãparima. 4 Mãɨnepa p'ãp'orro k'orea k'ɨ̃risiat'ɨ. P'ãp'orro waibɨa bemina mãɨnepa nãu chi minachia
         p'õat'ɨ nɨbɨpa ateewãparimina, chi errabari bɨpa chi p'ɨrrt'ɨparí ãpia k'ɨrɨt'a p'ɨrrt'ɨparima
         ichi wã k'ɨ̃ria bɨmá wãi k'orea. 5 Ara mãɨya tachi k'ĩrame ãpia k'ɨrɨmina ara ichi k'orea joodoa minachia pedeaparima.
         Nãɨne k'ɨ̃risiat'ɨ: t'ɨpɨ tau ãpia urua bɨpa oi ĩjũa waibɨa bɨ ãarea paapiparima.
         6 Tachi k'ĩrame t'ɨpɨ tau jĩra bɨma, mãɨnepa ne ãarea k'achia bɨma. Ara tachi k'ak'uade
         bɨ pẽra k'ak'ua ãarea mietá bɨpiparima, aba piuutadea. Mãɨnepa t'ɨpɨ uruapiru jĩra,
         tiorepa k'achia pedeapiparima.+7 Wawaria ãnimara mẽapema berã, ĩpana berã, ĩjũane urrujupataɨrã berã mãɨnepa p'usade
         berã ẽpẽrarãpa jitadak'ari ɨmɨmɨraapipatama. 8 Maamina tachi k'ĩrame mi ãpia pida p'uedak'ama. Tachi k'ĩramepa k'achia paritua pedeaparima.
         Nẽará mietá uru bɨ jĩra bɨma. 9 Tachi k'ĩramepa Tachi Chiparia pia pedeapatama, mãɨnepa ara mãɨ k'ĩramepa ẽpẽrarã́
         k'achia pedeapatama, Tachi Ak'õrepa ara ichi jĩra oodamina. 10 Ara mãɨ it'aepa pedea pia mãɨnepa pedea k'achia sida pedeaparima. Ũpẽarã, mãɨya baiwẽa
         bɨma. 11 P'ẽya uriadepa ¿pania pia mãɨnepa pania mietá cheparik'ãra?+12 ¿Higo pak'urupa olivojõ chauparik'ãra? ¿Uva bɨɨrɨpa higojõ chauparik'ãra? Chauk'ama.
         Ara mãɨ jĩra p'ẽya uriadepa pania pia mãɨnepa pania mietá chek'ama.Chi piarã k'ɨ̃risia k'awa bɨ13 Mãra k'ɨ̃risia k'awa berã mãɨnepa ne k'awa berã k'ɨ̃risia p'anɨpɨra, pia nipapataɨdepa
         unupit'ɨ piarã mãɨya bet'a. Chi atepe k'ɨ̃risiadawẽa k'ɨ̃risiadepa pia oodai p'anɨma.
         14 Maamina awaraɨpa uru bɨ k'orea wa oo bɨ k'orea sõpiawẽa p'aneenaipɨra, mãɨnepa waapẽarã
         k'aepẽra pia p'ananai k'orea jɨrɨdaipɨra, jararãt'ɨ mãra ne k'awa bet'a. Mãɨya jaradaipɨra,
         chi piarãpema pedea itu bɨ p'anɨma. 15 Mãra k'ɨ̃risiadepa mãɨya k'ɨ̃risia p'anɨpɨra, mãɨ k'ɨ̃risia Tachi Ak'õrenepa chek'ama,
         mãɨpari nãɨ ĩjũanepa, ẽpẽranepa, mãɨnepa tioredepa cheparima. 16 Chi waapẽarãpa uru p'anɨ k'orea wa oo p'anɨ k'orea sõpiawẽa berãpa mãɨnepa waapẽarã
         k'aepẽra pia p'ananai k'orea jɨrɨ berãpa paritua k'ĩruu pedeapatama mãɨnepa nejõma
         nemietá oopatama. 17 Maamina chi Tachi Ak'õrepa tea bɨ k'ɨ̃risia uru bepa ne ãareaɨne jĩp'a oopatama, jõmãɨrã
         ome ne k'ɨ̃risiawẽa p'ananamẽrá jɨrɨpatama, jõmãɨrã ome pia p'anapatama, waapẽarãpa
         jara bɨ ũrinai k'orea p'anapatama, chĩara k'ĩra chupuriapatama mãɨnepa nejõma pia
         oopatama. Abaɨ waapẽarã k'aepẽra pia atepe k'ɨ̃rianak'ama. Ichia jara bɨ jĩra ara
         mãɨya ooparima. 18 Ne k'ɨ̃risiawẽa baparidepa, waapẽarã ne k'ɨ̃risiawẽa p'anapiparima, net'a tau uupari
         jĩra. Mãɨ ẽpẽrapa unuipɨ chi waapẽarãpa jĩp'a oo p'anɨt'a, nejõ bɨɨrɨ pia chaupari
         jĩra.
         
            
               	Tiorepa. Griego pedeade nãɨya bɨ bɨma: t'ɨpɨ uruapa.

               	Pania pia mãɨnepa pania mietá. Griego pedeade nãɨya bɨ bɨma: pania k'ũaa mãɨnepa pania k'ɨyaa.

Tachi Ak'õrepa jara bɨ jõma oo p'anat'ɨ41 ¿Mãra k'ãre k'orea chõopatama mãɨnepa k'ĩruu pedeapatama? Mãrapa nemietá oo k'ɨ̃ria
         p'anɨt'a mãra k'ak'uade chõo p'anɨ jĩra p'anɨma mãɨya oodamẽrá. 2 Mãrapa ne minachia jita k'ɨ̃riapatamina p'ue jitadak'ama. Mãɨpuru mĩa peapatama. Waapẽarãné
         jita k'ɨ̃riapatama. Maamina p'ue jitadak'a pẽra k'ĩruu pedeapatama mãɨnepa chõopatama.
         Mãrapa k'ɨ̃ria p'anɨt'a atadak'ama Tachi Ak'õrea ɨt'aa chiididak'a pẽra. 3 Mãɨnepa mãrapa Tachi Ak'õrea ɨt'aa chiidiutade jitadak'ama k'ɨ̃risia mietaadepa ɨt'aa
         chiidipata pẽra. Mãrapa ɨt'aa chiidipatama, machia k'ɨ̃ria p'anɨ jĩra oodai k'orea.
         4 K'ima awaraɨ ome k'ãiuta jĩra, mãrapa Tachi Ak'õre itu bɨ p'anɨma nãɨ ĩjũanepemarãpa
         oopata jĩra oodai k'orea. ¿Mãrapa waidi atua p'anɨk'ãra chi nãɨ ĩjũanepema k'ɨ̃ria
         bɨt'a Tachi Ak'õre ome chi k'ĩramá jĩra beeima? Piarã parituapa nãɨ ĩjũanepema k'ɨ̃ria
         bɨpɨra, Tachi Ak'õre ome chi k'ĩramá paipɨ. 5 Tachi Ak'õrepa tachi sõne bɨda Jaorepa k'ɨ̃ria bɨma aba Tachi Ak'õret'u k'ɨ̃ria p'ananamẽrá.
         ¿Mãrapa k'ɨ̃risia p'anɨk'ãra Tachi Ak'õre pedeade ara ichi k'ɨ̃ría mãɨya bɨpisit'a?
         6 Maamina Tachi Ak'õrepa ichi sõpiadepa tachi minachia k'aripa bɨma. Mãɨ k'orea Ichi
         Pedeade nãɨya bɨ bɨma:«Chi waapẽarã k'aepẽra chi ãchi k'ak'ua atepe k'ɨ̃riapataɨrã Tachi Ak'õrepa itu pia
         p'anapik'ama.Maamina chi atepe k'ɨ̃risiawẽa be Tachi Ak'õrepa ichi sõpiadepa k'aripaparima».-7 Mãɨ k'orea Tachi Ak'õre juade p'anat'ɨ. Tiore ĩjãarãt'ɨ. Mãɨya ichi mãramaapema mĩruwãipɨ.
         8 Tachi Ak'õre k'ait'a chet'ɨ, mãɨyara ichi mãra k'ait'a cheipɨ. Mãra chi nemietá oopataɨrã,
         ¡machi jua sɨɨuta jĩra waa nemietá oorãt'ɨ! Mãra chi k'ɨ̃risia ume uru be, ¡k'ɨ̃risia
         mietá itu bɨdak'ari aba Tachi Ak'õret'u k'ɨ̃risiat'ɨ! 9 Mãrapa nemietá oodada k'orea sõp'ua p'anat'ɨ, jẽat'ɨ, sõp'uadak'ari, jẽat'ɨ. Waa sõ
         arapá eerãt'ɨ, mãɨpari mãrapa nemietá oodada k'orea minachia k'ɨ̃risia pará p'anat'ɨ.
         10 Mãra Tachi Chipari k'ĩrari chi atepe p'anɨ jĩra k'ɨ̃risiarãt'ɨ. Mãɨya ichia mãra chi
         atepe p'anɨ jĩra bɨipɨ.Waapẽarã k'orea k'achia pedearãt'ɨ11 Ũpẽarã, waapẽarã k'orea k'achia pedearãt'ɨ. Abaɨpa ichi ũpẽa k'orea k'achia pedeaipɨra
         wa nepɨra pará bɨade aipɨra, Moisepa bɨda k'orea k'achia pedea bɨma, mãɨnepa mãɨ Moisepa
         bɨdat'u nepɨra pará bɨade a k'ɨ̃risia bɨma.+ Abaɨpa Moisepa bɨda nepɨra pará bɨade a k'ɨ̃risia bɨpɨra, mãɨ bɨdade jara bɨ jĩra
         oowẽa bɨma. Moisepa bɨdade jara bɨ jĩra ooi k'aepẽra ichit'a waapẽarã chi nepɨra ak'ɨparí
         beesima. 12 Maamina mãɨ Moisepa bɨda Tachi Ak'õrepa teasima. Ichiapuru tachi nepɨra ak'ɨparima.
         Aba ichiapuru ẽpẽrarã p'ue k'aripaipɨ mãɨnepa p'ue nepɨra pará p'anɨane aipɨ. Mãɨpuru
         ¿pɨ k'aima, pɨ ũpẽa mãɨya ak'ɨi k'orea?Ara mãra k'orea pia k'ɨ̃risiat'ɨ13 ¡Mɨ pedea ũrit'ɨ! Waapẽarãpa nãɨya jarapatama: «Naane wa nũ tachi p'uuru awaraɨdea
         wãnaipɨ. Mãma ãyo aba p'aneenaipɨ. Mãɨne ne oodaipɨ erreara jitadai k'orea». 14 Maamina mãrapa atua p'anɨma nũpema ewaride k'ãre baei. ¿Mãrapa k'awa p'anɨk'ãra nũpema
         ewaride chok'ae p'ananait'a? Atua p'anɨma. Mãra jɨ̃ara t'aua jĩra p'anɨma. Jɨ̃ara
         t'aua pak'ari isapea wẽpapari jĩra mãra sida tãaraa p'ananaiwẽma. 15 Mãɨpuru pia bɨma mãrapa nãɨya jaradai: «Tachi Chiparipa k'ɨ̃riaipɨra, tachi chok'ae
         p'ananaipɨ mãɨnepa ne ook'oadaipɨ». 16 Maamina mãrapa mãɨya oodak'ama. Mãɨpari chi atepe p'anɨrã k'ɨ̃risia p'anɨ pẽra jarapatama
         machia oo k'ɨ̃ria p'anɨt'a p'ue oodait'a. Piarã mãɨ k'achiapɨ. 17 Chi pia oo k'awa bɨpa mãɨya oowẽpɨra, nemietá oo bɨma.
         
            
               	4:6 Proverbio 3:34.

               	Moisepa bɨda. Tachia pia k'awadawẽma chi sãɨ bɨda jara bɨ. Waapẽarãmá jara bɨma «Moisepa bɨda».
                     Waapẽarãmá jara bɨma «chi waapẽarã k'ɨ̃rianai bɨ k'orea bɨda». Santiago 2:8.

Tachi Ak'õrepa erreara pará berã ɨtɨai pada51 Erreara pará berã, ¡mɨ pedea ũrit'ɨ! ¡Jẽat'ɨ! Tãaraawẽane mãra nepɨrade p'aneenai
         pẽra ɨbɨa bia jẽat'ɨ. 2 Jõma mãrapa uru p'anɨt'a beraada jĩra bɨma. Mãra neet'á simiapa ãrina jĩra bɨma. 3 Nãɨ k'aadeapema ewaride mãrapa erreara minachia yaa p'anɨma. Maamina mãra nee mãɨnepa
         p'arat'a mokosia bɨma. Tachi Ak'õrepa ak'ɨrude mãra erreara mokosia bɨpa k'awapiipɨ
         mãrapa piawẽa oosidaɨt'a. Mãɨpuru t'ɨpɨ uruade minachia mĩa p'ananaipɨ. 4 Mãra ne uu ĩjũa mimiapataɨrã́ erreara teadawẽa p'anɨma ãchia oodada pae. Mãɨpuru ãchia
         Tachi Ak'õrea ɨt'aa chiidi p'anɨma ɨtɨamẽrá. ¡Ũrit'ɨ! Ãchia ɨt'aa chiidi p'anɨt'a
         Tachi Chipari chi Ne Ãarea P'ue Bɨpa ũrisima. 5 Nãɨ ĩjũane mãrapa nejõma uru p'anɨma mãɨnepa mãrapa oo k'ɨ̃ria p'anɨt'a oopatama.
         Mãɨya mãra porek'eapiipachidama, p'ak'a porek'eapipata jĩra. Maamina p'ak'a peauta
         jĩra, tãaraawẽa bɨde Tachi Ak'õrepa mãra ɨtɨaipɨ. 6 Mãrapa ẽpẽra jĩp'a bɨt'a nepɨra pará bɨade adak'ari, peasidama. Mãɨne ichia mi ãpia
         pida ooé pasima peapidaemaapa.Jõma choat'ɨ7 Mãɨpuru ũpẽarã, jõma choat'ɨ aba Tachi Chipari cherudea. Ẽpẽra ne uu ĩjũane oo bɨ
         k'orea k'ɨ̃risiat'ɨ. Ne uuk'ari, ne k'ɨ̃risiawẽa nɨparima k'oe chek'ari, ichi ne uuda
         t'õnomẽrá mãɨnepa warimẽrá. Ara mãɨya nɨparima k'oe mãicha chek'ari, mãɨ ne uuda pia
         chaumẽrá. 8 Ara mãɨ jĩra jõma choa p'anɨnepa nɨ p'anat'ɨ mãɨnepa sõnepa ĩjãa p'anat'ɨ, Tachi Chipari
         chei ɨ̃rɨ paru pẽra. 9 Ũpẽarã, waapẽarã k'orea k'achia pedearãt'ɨ Jesucristoa mãra ɨtɨapiemaapa. Jesucristo
         tachi nepɨra ak'ɨparí tãaraawẽa bɨde cheipɨ.+10 Ũpẽarã, k'ɨ̃risiat'ɨ sãmaasã́ Tachi Ak'õre pari pedeapataɨrãpa choasidaɨt'a. Tachi
         Chipari t'ɨ̃nepa pedea p'anɨ k'orea minachia mĩanana ãarea choasidama. Ara mãɨ jĩra
         mãra pida ãarea choadai p'anɨma. 11 Tachimá, chi minachia mĩa p'anɨne choa berã minachia pia p'anɨma. Mãrapa ũripatama
         Job ichi tãaraa minachia mĩana jõma choasit'a. Mãɨ ãarea tãaraa nepɨrade bak'ari k'awa
         p'anɨma Tachi Chiparipa ichi pia bɨsit'a. Ichia k'ĩra chupuria bɨma mãɨnepa k'ɨ̃rianepa
         k'aripai bɨma.Tachi Ak'õrea ɨt'aa chiidit'ɨ12 Mãɨ awara ũpẽarã, abaɨ t'ɨ̃ne piarã ne oodayade arãt'ɨ. Pajãnepema t'ɨ̃ne, nãɨ ĩjũanepema
         t'ɨ̃ne wa mi ãpia pida parituadepa piarã ne oodayade arãt'ɨ. Ne oodayade adaipɨra,
         piarã oot'ɨ. Mãɨnepa oodaiwẽane adaipɨra, piarã oorãt'ɨ, Tachi Ak'õrea nepɨra ak'ɨpidaemaapa.13 Mãranepema aba minachia mĩa bɨpɨra, Tachi Ak'õrea ɨt'aa chiidii bɨma. Aba arapá bɨpɨra,
         k'aridepa Tachi Ak'õrea pia pedeai bɨma. 14 Mãranepema aba k'ak'ua piawẽa bɨpɨra, ũpẽarã ak'ɨpataɨrã chõarã t'ɨ̃i bɨma ichi k'orea
         Tachi Ak'õrea ɨt'aa chiididamẽrá.+ Ãchia ɨt'aa chiidiutade Tachi Chipari Jesú t'ɨ̃ne olivobapa ãpia p'ɨrɨdai p'anɨma.
         15 Mãɨnepa ĩjãa p'ananai p'anɨma Tachi Ak'õrepa ichi jɨpa beepiit'a. Mãɨya ɨt'aa chiididaipɨra
         Tachi Chiparipa jɨpa beepiipɨ. Chi k'ak'ua piawẽa badapa nemietá oosira, Tachi Chiparipa
         mãɨ k'ɨ̃risia atuaipɨ. 16 Mãɨ k'orea mãrapa nemietá oodada abaɨa jaradak'ari, jõrea jarat'ɨ. Mãɨnepa tausia
         Tachi Ak'õrea ɨt'aa chiidit'ɨ pia tuananai k'orea. Ẽpẽra jĩp'a bɨpa Tachi Ak'õrea
         ɨt'aa chiidisira Tachi Ak'õre jua chaareadepa ne waibɨa ooparima. 17 Elía tachi jĩra ẽpẽra pasima. Ichia sõnepa Tachi Ak'õrea ɨt'aa chiidisima k'oe chepiemaapa.
         Maapae Israel tuade ãyo k'ak'o ũpeak'ari ya estarik'a k'oe cheé pasima. 18 Mãɨya nak'ari ichia Tachi Ak'õrea ɨt'aa chiidisima k'oe chemẽrá. Ara mãɨne k'oe chesima.- Mãɨpa ne uu ĩjũa t'õnok'ari chausima.19-20 Ũpẽarã, nãɨ k'awat'ɨ: chi piarã pedeadepema aba ãyá wãipɨra, mãɨne abaɨpa ichiá nemietá
         itu bɨpik'ari jĩitea chepiipɨra, mãɨ ẽpẽrapa nemietá minachia oo bada Tachi Ak'õrepa
         k'ɨ̃risia atuak'ari, ewaricha Ichi awara bai padadepema k'aripaipɨ.+
            
               	Jesucristo tachi nepɨra ak'ɨparí tãaraawẽa bɨde cheipɨ. Griego pedeade nãɨya bɨ bɨma: tachi nepɨra ak'ɨparí tede eda wãpataɨmá bɨma.

               	Ũpẽarã ak'ɨpataɨrã chõarã. K'ãp'ũra pedeade jara k'ɨ̃ria bɨma «ancianos», «pastores» wa «obispos».

               	5:18 1 Reye 17—18.

               	Ichi awara bai padadepema. Griego pedeade nãɨya bɨ bɨma: piuidepema.

Pedropa nãɨ k'art'ade naa bɨda11 Mɨ Pedro, Jesucristopa peedapɨ. Mɨa nãɨ k'art'a bɨruma Tachi Ak'õrepa jɨrɨ atadaɨrã
         Ponto tuade, Galacia tuade, Capadocia tuade, Asia tuade, Bitinia tuade mãɨnepa chi
         tua awaraɨrãnepa chedak'ari p'anɨrã pae. 2 Tachi Pajãnepema Ak'õrepa+ mãra jɨrɨ atasima ichia naenaena k'ɨ̃risia bada jĩra. Tachi Ak'õre Jaorepa mãra ichi
         pae bɨsima Jesucristode ĩjãanamẽrá mãɨnepa ichi oadepa Tachi Ak'õre k'ĩrari nemietá
         newẽa p'ananamẽrá. Mɨa k'ɨ̃ria bɨma Tachi Ak'õrepa ichi sõpiadepa mãra k'aripa bait'a
         mãɨnepa ne k'ɨ̃risiawẽa bapiit'a.Pedropa Tachi Ak'õrea pia pedeada3 Tachi Chipari Jesucristo, Pajãnepema Ak'õrea pia pedeadai p'anɨma. Ichia tachi minachia
         k'ĩra chupuriada pẽra Jesucristo piu bada chok'ae p'irabaridadepa tachi chok'ae chiwidi
         jĩra p'aneepisima. Mãɨpuru piarã k'awa p'anɨma 4 ichia tachi pae pajãne uru bɨt'a jõma jitadaipɨ. Mãɨ ãrik'ama, jõk'ama, mãɨnepa nemietaawẽma.
         5 Jesucristode ĩjãa p'anɨ pẽra Tachi Ak'õrepa ichi jua chaareadepa mãra ak'ɨ uru baipɨ
         aba chi k'aadeapema ewaride k'ariparudea.6 Mãɨ k'orea minachia arapá p'anɨma. Ara nãɨena ne wawariadepa mãra minachia mĩa p'anɨmina,
         7 mãɨ choa p'anɨnepa unupidaipɨ Jesucristode piarã ĩjãa p'anɨt'a. Mãrapa ĩjãa p'anɨt'a
         nee jĩra bɨma. Nee t'ɨpɨ taude tort'iiparima mãɨ wariara piipará beemẽrá. Ara mãɨ
         jĩra mãra minachia mĩautade, choa p'anɨnepa unupii p'anɨma Jesucristode piarã ĩjãa
         p'anɨt'a. Mãɨ nee k'aepẽra piipará bɨma, nee jõpari pẽra. Mãrapa Jesucristode piarã
         ĩjãa p'anɨt'a unupi p'anɨ pẽra, ichi unuutade Tachi Ak'õrepa mãra pia unuipɨ, mãra
         k'orea pia jaraipɨ mãɨnepa chi atepe k'awa p'anɨrã bɨipɨ.8 Mãrapa ununak'amina Jesucristo k'ɨ̃ria p'anɨma. Nãɨena ununawẽa p'anɨmina ichide ĩjãa
         p'anɨma. Ichi k'orea minachia arapá p'anɨma. Jãɨya arapá p'anɨ pẽra mãɨ arapá sãmaasã́
         bɨ k'orea p'ue k'awa jaradawẽma. 9 Mãɨya arapá p'anɨma Jesucristode ĩjãa p'anɨnepa Tachi Ak'õrepa k'aripai pẽra.10 Tachi Ak'õre pari pedeapataɨrãpa chõarãena jarapachidama Tachi Ak'õrepa ichi sõpiadepa
         mãra k'aripait'a. Mãɨ k'orea k'awadai k'orea ãchia jĩrak'aua k'ɨ̃risiapachidama mãɨnepa
         ak'ɨdak'ari idipachidama. 11 Cristo Jaore ãchi sõne bɨpa pedeapipachima Cristo minachia mĩak'ari Tachi Ak'õrepa
         pia bɨi k'orea. Mãɨpa pedeak'ari k'awa k'ɨ̃ria p'anasidama k'ai k'orea Cristo Jaorepa
         ãchiá pedeapisit'a mãɨnepa sãapae jõma mãɨ mãɨyai. 12 Maamina Tachi Ak'õrepa k'awapida ãchia pedeadada ãchi paewẽ pasima, mãɨpari mãra paepuru
         pasima. Ãchia pedeadada naapae chi pedea pia Cristo k'orea jarateapataɨrãpa tachiá
         pia k'awapi p'anɨma, Tachi Ak'õre Jaore pajãnepa peedadepa. Makɨɨ Tachi Ak'õrepa ɨt'aripa
         peedarã pida k'awa k'ɨ̃ria p'anɨma.Tachi Ak'õre pae pia p'anat'ɨ13 Mãɨpuru k'ɨ̃risia k'awaa p'anɨnepa p'anat'ɨ, pia oodai k'orea. K'ĩra jĩp'a p'anat'ɨ.
         Sẽnawẽa nɨ p'anat'ɨ Jesucristo unuuta ewaride Tachi Ak'õrepa ichi sõpiadepa mãrá nepia
         teamẽrá. 14 Warra chok'ea bɨ jĩra p'anat'ɨ. Nãɨ k'ak'uapa nemietá oo k'ɨ̃ria bɨt'a waa oorãt'ɨ,
         Tachi Ak'õre atua p'anasidaeda oopachidaɨ jĩra. 15 Tachi Ak'õrepa mãra t'ɨ̃sima. Ichi ne ãareaɨne jĩp'a bɨma. Mãɨpuru machia ooutacha
         jĩp'a p'anat'ɨ. 16 Tachi Ak'õre pedeade nãɨya bɨ bɨma: «Jĩp'a p'anat'ɨ mɨ jĩp'a bɨ pẽra».-17 Mãrapa Tachi Ak'õrea pedeautade mãra Ak'õreane apatapɨra, k'awat'ɨ Ichia ẽpẽra waapẽarã
         k'aepẽra atepe k'ɨ̃riawẽanepa jõma ak'ɨipɨ, tachicha oodada k'orea. Mãɨpuru wapida
         nãɨ ĩjũane p'anɨmisa tua awaraɨdepemarã jĩra ewaricha ichi wap'ea p'anɨnepa jĩp'a
         nipat'ɨ. 18-19 Mãra naena piawẽa be k'ɨ̃risiadepa nipapachidama mãra chõarãenapemarãpa mãɨya jarateapachida
         pẽra. Maamina k'awa p'anɨma Tachi Ak'õrepa mãra mãɨnepema k'aripasit'a. Mãra ataé
         pasima nee jõpariidepa, wa p'arat'a jõpariidepa, mãɨpari Cristo oa chi neepɨa bɨdepa
         atasima. Cristo chi piipará bɨ oveja chak'e Tachi Ak'õrea paateada jĩra basima. 20 Nãɨ ĩjũa ooi naena Tachi Ak'õrepa Cristo jɨrɨ atak'ari nãɨ k'aadeapema ewaride peesima
         mãra pia p'ananamẽrá. 21 Cristodepa mãrapa Tachi Ak'õrene ĩjãa p'anɨma. Tachi Ak'õrepa ichi piu bada chok'ae
         p'irabaripik'ari atepe bɨsima. Mãɨpuru mãrapa Tachi Ak'õrene piarã ĩjãa p'anɨma mãɨnepa
         nɨ p'anɨma Ichia jarada ãarea oomẽrá.22 Chi piarã pedea oo p'anɨ pẽra mãra nemietaawẽa p'aneesidama.+ Mãɨpuru ũpẽarã piarã k'ɨ̃ria p'anɨma. Sõnepa piarã minachia chi k'ɨ̃ria p'anat'ɨ.
         23 Nãɨ k'ak'ua piui bɨdepa mãra mãicha chiwidi t'õnaé pasima, mãɨpari Tachi Ak'õre piuk'apɨɨdepa
         mãicha chiwidi t'õsidama. Tachi Ak'õre pedea jõk'apɨɨpa, chok'ae babiparima. Mãɨ pedeadepa
         mãra chiwidi t'õsidama. 24 Tachi Ak'õre pedeade nãɨya bɨ bɨma:«Jõmãɨrã sirua jĩra bepɨ. Ãchi k'ĩrawãrea nep'ono jĩra bɨma.Sirua p'urpak'ari chi nep'ono baeparima.25 Maamina Tachi Chipari pedea jõk'ama».-Mãɨ jõk'apɨ́ pedea pia Cristodepemapɨ. Mãɨt'a tachi ũpẽarãpa mãrá jarasidama.
         
            
               	Tachi Pajãnepema Ak'õre. K'ãp'ũra pedeade bɨ bɨma: Dios el Padre.

               	1:16 Levítico 11:45; 19:2.

               	Waapẽarã k'art'ade k'ãp'ũra pedeade ichiaba bɨ bɨma: Tachi Ak'õre Jaoredepa.

               	1:25 Isaía 40:6-8.

21 Mãɨpuru waapẽarã piawẽa oodai itu bɨt'ɨ. Waapẽarã searãt'ɨ. Waapẽarãpa ara ãchia jarapataɨ
         jĩra oodak'ama. Mãɨ ẽpẽrarã jĩra p'anarãt'ɨ. Abaɨpa uru bɨ k'orea piawẽa k'ɨ̃risiarãt'ɨ.
         Waapẽarã k'orea k'achia pedearãt'ɨ. 2-3 Tachi Chiparipa piadepa mãra k'aripaparit'a k'awasidama. Mãɨpuru warra chak'e chiwidi
         t'õnapa juto k'ɨ̃ria bapari jĩra, Tachi Ak'õre pedea pia k'awa k'ɨ̃riat'ɨ.+ Ichi pedea jubaara jĩra bɨma. Mãɨ chi pedea k'awa p'ananaipɨra, waridaipɨ ichia mãra
         k'ariparudea.Tachi Ak'õrepa jɨrɨ atada ẽpẽerã4 Tachi Chipari Jesucristomá chet'ɨ. Ichi chok'ae bɨma mãɨnepa mawara te oopataɨ jĩra
         bɨma.+ Ẽpẽrarãpa ichi itu bɨsidama, maamina Tachi Ak'õrepa mãɨ mawara pia, neepɨa k'ɨrɨt'a
         jɨrɨ atasima. 5 Mãra ichidepa chok'ae p'anɨ pẽra mawara te oopataɨ jĩra p'anɨma. Mãranepa Tachi Ak'õrepa
         ichi te ooruma. Mãɨnepa mãra p'aarerã ichi pae papi bɨma. Mãrapa Jesucristodepa Tachi
         Ak'õre pae ne oo p'anɨne, ichiá ãnimara paateauta jĩra oo p'anɨma. Mãɨya oo p'anɨt'a
         ichia pia unu bɨma. 6 Tachi Ak'õre pedeade Jesucristo k'orea nãɨya bɨ bɨma:«Ũrit'ɨ, Sión p'uurude mɨa mawara te oopataɨ chi piipará bɨt'a bɨruma.+Mãɨ mawara pia, neepɨa k'ɨrɨt'a mɨa atasima. Mãɨpuru chi ichide ĩjãa bɨpa pari ĩjãa
         bɨwẽma».-7 Mãra chi Cristode ĩjãapataɨrãmá, ichi minachia pia bɨma. Maamina chi ichi ĩjãanak'apɨɨrã
         k'orea Tachi Ak'õre pedeade nãɨya bɨ bɨma:«Chi te oopataɨrãpa mawara amaanana pada, mãɨ mawara chi atepe piipará beesima».-8 Mãɨnepa nãɨya bɨ bɨma:«Mãɨ mawaramá ẽpẽrarã t'enabaridak'ari baedaipɨ».-Ãchia Tachi Ak'õre pedea ĩjãanawẽa p'anɨ pẽra mawaramá t'enabariuta jĩra p'anɨma.
         Tachi Ak'õrepa ãchi bɨsima mãɨya p'ananamẽrá.9 Maamina mãra Tachi Ak'õrepa jɨrɨ atadaɨrãpɨ, Tachi Chipari p'aarerãpɨ, ichi pae bɨda
         ẽpẽrarãpɨ mãɨnepa ichi p'uurupɨ. Mãɨya Tachi Ak'õrepa ne minachia pia ooda k'orea
         mãrapa pedeapatama. Tachi Ak'õrepa mãra p'ãrionepema t'ɨ̃sima ichi ɨnaa minachia pia
         bɨde p'ananamẽrá. 10 Naena mãra Tachi Ak'õre p'uuruwẽ pasima, maamina naapae Tachi Ak'õre p'uurupɨ. Naena
         Tachi Ak'õrepa mãra k'ĩra chupuriawẽa basima, maamina naapae k'ĩra chupuria bɨma.+Chi ĩjãanak'apɨɨrã t'ãena jĩp'a p'anat'ɨ11 Mɨ ũpẽarã, nãɨ ĩjũane mãra tua awaraɨdepemarãpɨ. Mãɨpuru mɨa mãrá chichupuria idiruma
         nãɨ k'ak'uapa nemietá oo k'ɨ̃ria bɨt'a itu bɨdamẽrá. Mãɨ ara tachi ome chõo bɨma.
         12 Tachi Ak'õrene ĩjãanak'apɨɨrã t'ãena jĩp'a nipat'ɨ. Mãɨya ãchia mãra nemietá oopataade
         a p'anɨmina, mãrapa pia oo p'anɨt'a unu p'anɨma. Maapae Tachi Ak'õre cherude mãra
         k'orea ichiá pia pedeadaipɨ.13 Tachi Chipari Jesucristo k'orea jõma nãɨ ĩjũanepema minachia berã pedea ĩjãat'ɨ. Nãɨ
         tuadepema minachia k'awa bɨpa jararu ĩjãat'ɨ ichi chi atepe bɨ pẽra. 14 Chi p'uurudepemarã ak'ɨpataɨrãpa jarauta sida ĩjãat'ɨ. Chi minachia k'awa bɨpa ãchi
         bɨsima nemietá oopataɨrã ɨtɨadamẽrá mãɨnepa pia oopataɨrã k'orea pia jaradamẽrá. 15 Tachi Ak'õrepa k'ɨ̃ria bɨma mãrapa pia oo p'ananait'a. Mãɨya mãrapa chi pia k'ɨ̃risiawẽa
         berã k'ĩup'eapidaipɨ, atua p'anɨnepa mãra k'orea k'achia pedeapataɨ pẽra.16 Mãra jɨ̃ uru p'anana jĩra bɨdepema Cristopa k'ẽet'aasi pẽra, mãɨya nipat'ɨ. Maamina
         mãɨya ãjã́ pari p'anɨ pẽra k'ɨ̃risiarãt'ɨ nemietá oodai k'orea. Mãɨpari Tachi Ak'õre
         pae pari mimiapataɨrã jĩra p'anat'ɨ. 17 Jõmãɨrã wap'eat'ɨ. Ũpẽarã minachia k'ɨ̃riat'ɨ. Tachi Ak'õre wap'eat'ɨ. Nãɨ ĩjũanepema
         chi minachia k'awa bɨ wap'eat'ɨ.18 Chi chipari pae pari mimiapataɨrã, mãra chipari wap'ea p'anat'ɨ. Ãchia jarauta oot'ɨ.
         Abapuru mãra chipari chi pia p'anɨrã mãɨnepa k'ĩra chupuriapataɨrã ome mãɨya p'anarãt'ɨ,
         mãɨpari chi k'achia p'anɨrã ome pida mãɨya p'anat'ɨ. 19 Edaɨde nepia oo bɨ k'orea tachi minachia mĩapatama. Maamina Tachi Ak'õrepa tachi mĩa
         p'anɨt'a k'awa bɨma. Tachia mãɨne k'ɨ̃risiadak'ari, mãɨ jõma choadaipɨra, Ichia pia
         unuipɨ. 20 Mãrapa nemietá oo p'anɨ k'orea chi chiparipa mãra ɨtɨaipɨra, mãrapa choautamina ¿k'aipa
         mãra k'orea pia pedeaima? Maamina pia oo p'anɨ k'orea nepɨrade p'anɨne choadaipɨra,
         Tachi Ak'õrepa pia unuipɨ. 21 Cristo mãra k'orea minachia mĩana pẽra Tachi Ak'õrepa mãra t'ɨ̃sima mĩanamẽrá. Cristo
         mĩaside unupisima mãra nepɨra paraautade sãmaasã́ nipadai p'anɨt'a. 22 Cristopa nemietá ook'a pasima mãɨnepa sea jarak'a pasima.-23 Ẽpẽrarãpa ichiá k'achia pedeasidaɨde ãchiá k'achia pedeaé pasima. Ichi piawẽa oosidaɨde
         ichia jõnea piawẽa ooyade a jaraé pasima. Mãɨpari Tachi Ak'õrepa jĩp'a nepɨra ak'ɨpari
         pẽra ichi piawẽa oo p'anɨt'a Tachi Ak'õre juade bɨpachima. 24 Cristopa tachi nemietá ichi ɨ̃rɨ k'urusude ateewãsima tachi nemietaadepema piudak'ari
         jĩp'a p'ananamẽrá. Ichi k'ak'ua p'uak'oa p'anasidaɨdepa mãra jɨpa p'aneesidama. 25 Mãra naena oveja atua nipada jĩra nipapachidama, maamina naapae Cristomá jĩitea chesidama.
         Ichia mãra ak'ɨ bɨma oveja ak'ɨparipa ichi oveja ak'ɨpari jĩra.
         
            
               	Juto k'ɨ̃ria bapari jĩra, Tachi Ak'õre pedea pia k'awa k'ɨ̃riat'ɨ. Griego pedeade nãɨya bɨ bɨma: Tachi Ak'õre Jaorepa tea bɨ juba to k'ɨ̃riat'ɨ.

               	Ichi chok'ae bɨma mãɨnepa mawara te oopataɨ jĩra bɨma. Griego pedeade nãɨya bɨ bɨma: ichi chi chok'ae bɨ mawarapɨ.

               	Sión p'uuru ichiaba Jerusalén apatama.

               	2:6 Isaía 28:16.

               	2:7 Salmo 118:22.

               	2:8 Isaía 8:14.

               	Osea 2:23

               	2:22 Isaía 53:9.

K'ima pará be sãmaasã́ p'ananai k'orea31-2 Mãra wẽra k'ima pará berã, mãra k'ima pedea ũrit'ɨ. Mãɨya chi eda wẽerã k'imanepemarãpa
         Tachi Ak'õre pedea ĩjãanawẽa p'anɨmina mãra jĩp'a be mãɨnepa Tachi Ak'õre wap'ea be
         ununak'ari ĩjãanaipɨ. Mãrapa ãchiá ĩjãanamẽrá jaradawẽmina, pia oo p'anɨ k'orea ĩjãapidaipɨ.
         3 Mãra mip'it'á ɨ̃rɨpemawapuru baiwẽa bɨma; puda atepe k'ak'apia baiwẽa bɨma, k'ak'apia
         nee ooda jɨ̃ bɨdepa baiwẽa bɨma, p'aru atepe pia bɨ jɨ̃ bɨdepa baiwẽa bɨma. 4 Mãɨpari mãra sõnepuru mip'it'á bai bɨma; sõpiadepa mãɨnepa ne k'ɨ̃risiawẽa bɨdepa
         bai bɨma. Mãɨ mip'it'á jõk'ama mãɨnepa Tachi Ak'õrepa pia unu bɨma. 5 Ara mãɨ jĩra chõarãenapema wẽrarã Tachi Ak'õre pae beada mip'it'á p'anasima. Tachi
         Ak'õrepa ooi jarada ãchia sõnepa piarã ĩjãa p'anapachidama mãɨnepa ãchi k'ima pedea
         ũripachidama. 6 Sarapa Abrahán pedea ũripachima mãɨnepa «mɨ chipariade» apachima. Ne wap'eawẽa mãrapa
         nejõma pia oo p'ananaipɨra, Sara k'au jĩra p'ananaipɨ.7 Ɨmɨk'ĩrarã k'ima pará berã, k'ɨ̃risia piadepa mãra k'ima ome pia p'anat'ɨ. Mãra k'ima
         pia bapii k'ɨ̃ria p'anɨnepa ãchi pia ak'ɨt'ɨ, wẽra ɨmɨk'ĩra k'aepẽra ɨbɨwẽa bɨ pẽra
         mãɨnepa mãra ome ará p'anɨrã́ Tachi Ak'õrepa, ichi sõpiadepa chok'ae p'ananait'a pari
         teada pẽra. Mãɨya oodaepɨra, mãrapa ɨt'aa chiidiutat'a Tachi Ak'õrepa pia ũriwẽma.Pia oo p'anɨnepa nepɨrade p'aneenai k'orea8 Mãɨ awara ũpẽarã, abarik'a k'ɨ̃risiadepa jõma mãra ará pia tuanat'ɨ. Waapẽarã k'aripai
         k'ɨ̃risiadepa p'anat'ɨ. Ũpẽarã pẽra chi k'ɨ̃riat'ɨ. Chi k'ĩra chupuriat'ɨ mãɨnepa
         waapẽarã k'aepẽra atepe bɨ jĩra k'ɨ̃risiarãt'ɨ. 9 Abaɨ pida mãra piawẽa oosira ara mãɨya oorãt'ɨ. K'achia pedeasira ara mãɨya k'achia
         pedearãt'ɨ. Mãɨpari ɨt'aa chiidit'ɨ Tachi Ak'õrepa ichi k'aripamẽrá. K'awa p'anɨma
         Tachi Ak'õrepa mãra atasit'a, mãɨya p'ananamẽrá. Mãɨya p'ananaipɨra, Tachi Ak'õrepa
         mãra sida k'aripaipɨ. 10 «Tachi Ak'õre pedeade nãɨya bɨ bɨma:Paritua arapá ba k'ɨ̃ria bɨpɨra, k'achia pedea amaak'ari ichi k'ĩrame ak'ɨi bɨma.Tãaraa pia ba k'ɨ̃ria bɨpɨra, sea amaak'ari ichi it'ae ak'ɨi bɨma.11 Ichia nejõma nemietá itu bɨk'ari pia oo bai bɨma.Waapẽarã ome ne k'ɨ̃risiawẽa bai k'orea jɨrɨk'ari mãɨya bai bɨma.12 Tachi Chiparipa ẽpẽra jĩp'a be ak'ɨ bɨma. Ãchia ɨt'aa chiidiuta pia ũri bɨma.Maamina ichimá, chi nemietá oopataɨrã pia p'anɨwẽma».-13 Mãrapa pia oo p'ananaipɨra, ¿k'aipa mãra piawẽa ooima? 14 Maamina mãrapa pia oo p'anɨ k'orea minachia mĩanaipɨra, Tachi Ak'õre k'ĩrari minachia
         pia p'aneenaipɨ. Mãɨpuru chi mãra piawẽa oouta wap'earãt'ɨ. Minachia k'ɨ̃risiarãt'ɨ.
         15 Cristo mãra Chipari pẽra sõnepa ichit'a wap'eat'ɨ. Chi Cristodepa ne atadai nɨ p'anɨ
         k'orea pia pedeadayá p'anat'ɨ. Mãɨya abaɨpa idisira, p'ue k'ĩruu pedeadawẽa pia p'anoonaipɨ.
         16 Ara machi tuaba k'awa p'anat'ɨ nemietá oodawẽa p'anɨt'a. Mãɨya mãra Cristodepa pia
         nipada k'orea chi piawẽa pedeapataɨrã p'eradaipɨ.17 Tachi Ak'õrepa mãra nepɨrade baepiipɨra, pia bɨma pia oo p'anɨ k'orea minachia mĩanai,
         mãɨ piawẽa oo p'anɨ k'orea minachia mĩanai k'aepẽra. 18 Cristo jĩp'a bɨmina nemietá k'orea bari k'ak'o aba mĩasima. Mãɨpa tachi chi jĩp'a
         bewẽ Tachi Ak'õre ome pia bɨsima. Ichi nãɨ k'ak'ua piusima, maamina Tachi Ak'õre Jaoredepa
         chok'ae p'irabarisima. 19 Mãɨnepa Tachi Ak'õre Jaoredepa chi jaore eda jɨ̃a nɨbɨ berãmá wãsima. Wãk'ari jarasima
         jõma nemietá p'uesit'a. 20 Mãɨrã jaorepa Noé ewaride Tachi Ak'õre pedea ĩjãanaé pasima. Mãɨne Noepa p'ãp'orro
         nepalá oo bɨmisa Tachi Ak'õrepa jõma choa bɨdepa nɨ basima ãchia ĩjãanamẽrá. Maamina
         ẽpẽra chok'araawẽa to minachia cheside k'aripasima. Pia jaradaipɨra, ocho k'aripasima.
         21 Mãɨ to minachia che bɨt'a idiapae tachi porochoapataɨ k'orea jara bɨma. Porochoautade
         Jesucristo chok'ae p'irabaridadepa tachi k'aripa bɨma. Porochoarupa tachi k'ak'ua
         nemietá sɨɨk'ama mãɨpari mãɨya oopatama, tachi k'ɨ̃risia jĩp'a bɨdepa, piarã Tachi
         Ak'õre ome nipadai k'ɨ̃ria p'anɨ pẽra.+22 Mãɨ Jesucristo chok'ae p'irabarik'ari, pajãnea wãk'ari Tachi Ak'õre juaraari bɨma.
         Jõma Tachi Ak'õrepa ɨt'aripa peedarã, jõma jaore mietaarã chi atepe k'awa p'anɨrã,
         chi jua chaarea berã sida ichi juade uru bɨma.+
            
               	3:12 Salmo 34:12-16.

               	Mãɨpari mãɨya oopatama, tachi k'ɨ̃risia jĩp'a bɨdepa, piarã Tachi Ak'õre ome nipadai
                     k'ɨ̃ria p'anɨ pẽra. Waapẽarãmá mãɨ pedea nãɨya jara bɨma: «Porochoautade tachia Tachi Ak'õrea ɨt'aa chiidipatama
                     tachi nemietá k'ɨ̃risia atuamẽrá».

               	Cristopa jõma mãɨ jaorerã mietaarã p'uesima, chi Tachi Ak'õrene ĩjãapataɨrã ẽp'ẽ p'anapipachit'a.
                     Versículo 3:13de ak'ɨt'ɨ.

Cristo nipada jĩra nipat'ɨ41 Cristo nãɨ k'ak'uade minachia mĩana pẽra mãra pida abarik'a k'ɨ̃risia uru p'anat'ɨ.
         Chi ẽpẽra ichi k'ak'uade minachia mĩa badapa nemietá itu bɨsima. 2 Mãɨ ẽpẽrapa wapida nãɨ ĩjũane bɨde nãɨ k'ak'uapa nemietá oo k'ɨ̃ria bɨt'a oo baiwẽma,
         mãɨpari Tachi Ak'õrepa k'ɨ̃ria bɨt'a oo baipɨ. 3 Naena mãrapa nemietá oo p'anapachidama, chi Tachi Ak'õrene ĩjãanak'apɨɨrãpa oopata
         jĩra. ¡Waa mãɨya oorãt'ɨ! Waapẽarã taade ne k'ĩra p'era oo oopachidama, nãɨ k'ak'uapa
         nemietá oo k'ɨ̃ria bɨ oopachidama, piu nipapachidama, arapá oopataɨde minachia nemietá
         oopachidama, waapẽarã paara it'ua minachia topachidama mãɨnepa tachi juapa oodada
         sãdo k'ɨ̃riapachidama. Mãɨ Tachi Ak'õrepa k'ɨ̃riak'ama. 4 Naapae mãrapa waa chi Tachi Ak'õrene ĩjãanak'apɨɨrã ome nemietá oodak'a pẽra, ãchia
         k'awa k'ɨ̃risiadak'ama. Mãɨ k'orea mãra k'orea piawẽa pedeapatama. 5 Maamina Tachi Ak'õrepa ãchi nepɨra ak'ɨrude ãchia oodada ichiá ãarea mãɨya jaradaipɨ.
         Ichia chi chok'ae berã mãɨnepa piudaadarã nepɨra ak'ɨi k'orea bɨma. 6 Mãɨpuru piudaadarãpa chi pedea pia Cristo k'orea ũrisidama ãchi jaore chok'ae p'ananamẽrá,
         Tachi Ak'õre chok'ae bɨ jĩra.+ Maamina ãchi nãɨ k'ak'uade piusidama, Tachi Ak'õrepa jõmãɨrã piudai p'anɨane ada
         pẽra.7 Tãaraawẽane nejõma jõipɨ. Mãɨpuru jĩp'a k'ɨ̃risia p'anat'ɨ mãɨnepa jĩrak'aua p'anat'ɨ.
         Mãɨya Tachi Ak'õrea p'ue ɨt'aa chiididaipɨ. 8 Minachia chi k'ɨ̃ria p'anat'ɨ. Mãɨ ne ãareanepema k'aepẽra piipará bɨma. Chi waapẽarã
         k'ɨ̃ria uru bɨpa ãchia nemietá minachia oodada k'ɨ̃risia atuaparima. 9 Chi mãra tiida cheutarã́ k'achia k'ɨ̃risiadawẽa pia pedeat'ɨ. 10 Tachi Ak'õrepa ichi sõpiadepa tachicha Ichi Jaorepa oopi bɨ teasima, waapẽarã k'aripadamẽrá.
         Tachi Ak'õre pae pari mimiapataɨrã piarã pẽra ichia machicha teadadepa waapẽarã k'aripat'ɨ.
         11 Abaɨpa ne jarateaipɨra, Tachi Ak'õre pedea jaratea bɨ pẽra jĩrak'aua jarateai bɨma.
         Abaɨpa waapẽarã k'aripaipɨra, Tachi Ak'õre jua chaareadepa k'aripai bɨma. Nejõma oot'ɨ
         jõmãɨrãpa Jesucristodepa Tachi Ak'õrea pia pedeadamẽrá. Ichiaapuru ewaricha pia pedeadai
         p'anɨma. Pia bɨma nejõma ichi juade uru bait'a. Minachia pia bɨma mãɨya bait'a.+Cristode ĩjãa bɨ k'orea mĩanai k'orea bɨda12 Ũpẽarã, mãra minachia mĩa p'anɨ k'orea minachia k'ɨ̃risia p'aneerãt'ɨ. Mãɨya p'anɨma
         Cristode minachia ĩjãanai k'orea. Mãɨpuru minachia mĩanaiwẽa p'anɨ k'ɨ̃risiarãt'ɨ.
         13 Mãɨpari Cristo jĩra minachia mĩa p'anɨ pẽra arapá p'anat'ɨ. Mãɨya Tachi Ak'õrepa Cristo
         chi atepe bɨ unupirude mãra minachia arapaadaipɨ. 14 Waapẽarãpa mãra Cristode ĩjãa p'anɨ k'orea k'achia pedeadaipɨra, Tachi Ak'õre k'ĩrari
         minachia pia p'anɨma. Tachi Ak'õre Jaore k'ĩrawãrea bɨt'a mãra ome bɨma. 15 Mãra minachia mĩanaimina, nãɨnepa mĩanai pia bɨwẽma: mĩa peada k'orea, nechɨada k'orea,
         nemietá ooda k'orea wa waapẽarã nepɨrade bada k'orea. 16 Maamina abaɨpa Cristode ĩjãa bɨ k'orea minachia mĩarupɨra, p'eraiwẽa bɨma. Mãɨpari
         Cristode pẽra Tachi Ak'õrea pia pedeai bɨma. 17 Naapae Tachi Ak'õrepa ichidirã ne nepɨra ak'ɨipɨ. Tachi Ak'õrepa tachi nepɨra naa
         ak'ɨipɨra, ¿chi pedea pia Tachi Ak'õre k'orea ĩjãanak'apɨɨrã sãmaasã́ p'ananaima?18 «Chi ẽpẽra jĩp'a bɨt'a k'aripai k'orea chaarea bɨpɨra, ¿chi Tachi Ak'õre itu bɨk'ari
         nemietá ooparí sãmaasã́ k'aripaima?»-19 Mãɨ k'orea Tachi Ak'õrepa k'ɨ̃ria bɨ jĩra minachia mĩa p'anɨpa ara ãchi ichi juade
         bɨdak'ari nepia oodai p'anɨma. Tachi Oodade ĩjãanai p'anɨma, ichia jara bɨ jĩra oopari
         pẽra.
         
            
               	Piudaadarã. Waapẽarãmá jara bɨma ũpẽarã chok'ae p'aneesidaɨde mãɨ pedea ũrisidama. Waapẽarãmá
                     jara bɨma chi Cristo chei naenapemarãpa ũrisidama.

               	Griego pedeade nãɨya bɨ bɨma: amén. Amén pedea edaɨde jara bɨma «piarã» mãɨnepa edaɨde jara bɨma «pia bɨma mãɨya bait'a».

               	4:18 Proverbio 11:31.

Pedropa ũpẽarã ak'ɨpataɨrã́ jarada51 Mãra ũpẽarã ak'ɨpataɨrã́ mɨa chichupuria idiruma, mɨ sida ũpẽarã ak'ɨparí pẽra. Cristo
         minachia mĩana mɨa unusima. Mãɨnepa Tachi Ak'õrepa Cristo chi atepe bɨ unupirude mɨ
         sida ichi ome baipɨ. Mãɨpuru nãɨya chichupuria idiruma: 2 Tachi Ak'õrepa ũpẽarã mãra juade bɨda minachia ak'ɨt'ɨ. Mãɨya oorãt'ɨ waapẽarãpa mĩesa
         oopi p'anɨ pẽra. Mãɨpari ak'ɨ k'ɨ̃ria p'anɨ pẽra mãɨya oot'ɨ.+ Erreara awaa p'anɨnepa mãɨ oorãt'ɨ, mãɨpari sõnepa ak'ɨ k'ɨ̃ria p'anɨ pẽra mãɨya
         oot'ɨ. 3 Chi mãrapa ak'ɨ p'anɨrã, machi pae pari mimiapataɨrã jĩra uru p'anarãt'ɨ, mãɨpari
         machi nipautadepa unupit'ɨ sãmaasã́ nipadai p'anɨ. 4 Maapae Cristo tachi Ak'ɨparí chi Atepe bɨ cherude mãra chi atepe k'awa p'anɨrã bɨipɨ
         poro jũra jɨ̃parí jõk'apɨ́ tearu jĩra.5 K'ũtãarã, chõarãpa jarauta oot'ɨ. Jõmãɨrã chi k'aripa p'ananai p'anɨma waapẽarã k'aepẽra
         chi atepe bɨ k'ɨ̃risiadawẽa. Tachi Ak'õre pedeade nãɨya bɨ bɨma:«Chi waapẽarã k'aepẽra chi ãchi k'ak'ua atepe k'ɨ̃riapataɨrã Tachi Ak'õrepa itu pia
         p'anapik'ama.Maamina chi atepe k'ɨ̃risiawẽa be Tachi Ak'õrepa ichi sõpiadepa k'aripaparima».-6 Mãɨpuru Tachi Ak'õre juade p'anat'ɨ, chi nejõma p'ue oo bɨ Ichi k'ĩrari chi atepe
         jĩra p'anapidaemaapa. Mãɨya ichia bɨi ewaride mãra chi atepe p'anɨ jĩra bɨipɨ. 7 Mãrapa minachia k'ɨ̃risia p'anɨ k'orea Tachi Ak'õrea ãarea jarat'ɨ, ichia mãra ak'ɨ
         bɨ pẽra.8 Jĩrak'aua p'anat'ɨ mãɨnepa ẽrea p'anat'ɨ. Tiore mãra ome chi nek'ĩramá imama jĩra
         ɨrrɨa p'ɨrrɨa bɨma, k'aiyá Tachi Ak'õre p'ue itu bɨpii k'awayá.+9 Maamina tiore jua choat'ɨ. Cristode minachia ĩjãa p'anat'ɨ, k'awa p'anɨ pẽra mãra
         ũpẽarã jõma tuacha berã abarik'a minachia mĩa p'anɨt'a. 10 Mãra tãaraa mĩanak'ari Tachi Ak'õrepa ne ãareaɨne pia bɨipɨ. Ichia mãra k'aripaipɨ
         pia ĩjãanamẽrá, jõma choadamẽrá mãɨnepa chaarea p'ananamẽrá. Tachi Ak'õrepa ichi sõpiadepa
         ne ãareaɨne k'aripaparima. Ichia mãra Jesucristodepa t'ɨ̃sima ichi ome ewaricha chi
         atepe p'ananamẽrá. 11 Pia bɨma ewaricha nejõma ichi juade uru bait'a.+ Mãɨya beese.Pedropa nãɨ k'art'ade k'aadea bɨda12 Ũpẽa Silvanopa nãɨ k'art'a chak'e k'aripa bɨsima. Mɨa k'awa bɨma ara ichia jara bɨ
         jĩra nejõma ooparit'a. Nãɨ k'art'adepa mɨa mãra k'aripa k'ɨ̃ria bɨma pia ĩjãanamẽrá.
         Mãɨnepa k'awapii k'ɨ̃ria bɨma piarã Tachi Ak'õrepa ichi sõpiadepa k'aripa bɨt'a. Mãɨ
         ĩjãa p'anat'ɨ.13 Ũpẽarã Babilonianepemarãpa mãrá pia p'anapade a jara peeutama.+ Mãra jɨrɨ atada jĩra ãchi sida Tachi Ak'õrepa jɨrɨ atasima. Mɨ warra jĩra bɨ Marco
         pida pia p'anapade a jara peeruma. 14 K'ɨ̃ria p'anɨnepa, ara machi paara jua jitadak'ari, pia pedeat'ɨ.+ Mɨa k'ɨ̃ria bɨma mãra ãarea, Jesucristo ome berã ne k'ɨ̃risiadawẽa p'ananait'a.+
            
               	Griego pedeade chi eda waapẽarã k'art'ade nãɨ sida bɨ bɨma: Tachi Ak'õrepa k'ɨ̃ria bɨ jĩra.

               	5:5 Proverbio 3:34.

               	K'aiyá Tachi Ak'õre p'ue itu bɨpii k'awayá. Griego pedeade nãɨya bɨ bɨma: k'ai k'oi k'awayá.

               	Griego pedeade chi eda waapẽarã k'art'ade nãɨ sida bɨ bɨma: ẽpẽrarãpa ichiapuru pia pedeadai p'anɨma.

               	Babilonianepemarã. Pedro ewaride, ũpẽarãpa Roma p'uuru ichiaba «Babilonia» apachidama.

               	Jua jitadak'ari, pia pedeat'ɨ. Griego pedeade nãɨya bɨ bɨma: uitarra sõnak'ari, pia pedeat'ɨ.

               	Griego pedeade chi eda waapẽarã k'art'ade nãɨ sida bɨ bɨma: Mãɨya beese.

Pedropa nãɨ k'art'ade naa bɨda11 Mɨ Simón Pedropɨ, Jesucristo pae pari mimiaparipɨ mãɨnepa ichia peedapɨ. Mɨa nãɨ k'art'a
         bɨruma chi Tachi Ak'õrene mãɨnepa Tachi K'aripaparí Jesucristode ĩjãapataɨrã pae.
         Ichi jĩp'a bɨ pẽra, mãra tai ome abarik'a pia ĩjãa p'anɨma. 2 Mãrapa Tachi Ak'õre mãɨnepa Tachi Chipari Jesú k'awa p'anɨ pẽra, mɨa k'ɨ̃ria bɨma
         ãchi sõpiadepa mãra minachia k'aripa p'ananait'a mãɨnepa minachia ne k'ɨ̃risiawẽa
         p'anapiit'a.Tachi Ak'õrepa t'ɨ̃naɨrã sãmaasã́ p'ananai p'anɨ3-4 Tachi Ak'õre k'awa p'anɨ pẽra, ichi jua chaareadepa tachiá nejõma teasima ichia k'ɨ̃ria
         bɨ jĩra nipadamẽrá mãɨnepa ewaricha ichi ome chok'ae p'ananamẽrá. Ichi chi atepe bɨ
         pẽra mãɨnepa jĩp'a bɨ pẽra tachi t'ɨ̃k'ari ne waibɨa mãɨnepa minachia pia bɨt'a, tachi
         pae ooyade asima. Mãɨya oo bɨ pẽra nãɨ ĩjũanepemarãpa nemietá oo k'ɨ̃ria p'anɨt'a
         mãrapa itu bɨdak'ari p'ue ichi jĩra jĩp'a p'ananaipɨ. 5 Mãɨpuru Cristode ĩjãa p'anɨ pẽra jĩp'a nipadai k'orea minachia jɨrɨt'ɨ; jĩp'a nipa
         p'anɨne k'ɨ̃risia k'awaa p'ananai k'orea jɨrɨt'ɨ; 6 k'ɨ̃risia k'awaa p'anɨne mãra k'ak'ua jĩp'a uru p'ananai k'orea jɨrɨt'ɨ; mãra k'ak'ua
         jĩp'a uru p'anɨne jõma choadai k'orea jɨrɨt'ɨ; jõma choa p'anɨne Tachi Ak'õrepa k'ɨ̃ria
         bɨ jĩra p'ananai k'orea jɨrɨt'ɨ; 7 Tachi Ak'õrepa k'ɨ̃ria bɨ jĩra p'anɨne ũpẽarã k'ɨ̃rianai k'orea jɨrɨt'ɨ; ũpẽarã k'ɨ̃ria
         p'anɨne jõmãɨrã k'ɨ̃rianai k'orea jɨrɨt'ɨ.8 Mãrapa mãɨ jõma pia oodaipɨra, mãɨpa tachiá Tachi Chipari Jesucristo waa pia k'awapipododaipɨ
         mãɨnepa tachi nepia oodai k'orea chok'ea p'anapidaipɨ. 9 Maamina chi mãɨya oowẽa bɨt'a tau t'aua bɨ jĩra bɨma wa tau p'ãrio bɨ jĩra bɨma. Ichia
         k'ɨ̃risia atuasima chi naena nemietá oo bada Tachi Ak'õrepa jõma sɨɨsit'a. 10 Ũpẽarã, Tachi Ak'õrepa mãra t'ɨ̃k'ari jɨrɨ atasima. Piarã mãɨya be unupidai k'orea
         chok'ea p'anat'ɨ. Mãɨya oodaipɨra baedaiwẽma. 11 Mãɨne Tachi Chipari Jesucristopa mãra itu wãpiipɨ ichi p'uurudea, te eda wãpataɨ ewa
         bɨ jĩra. Tachi K'aripaparipa tachi ewaricha pia uru baipɨ.12 Jõma makɨɨ k'awa p'anɨmina mãɨnepa chi piarã pedea minachia ĩjãa p'anɨmina, mɨa jõma
         makɨɨ mãrá k'ɨ̃risiapi baipɨ. 13 Mɨmá pia bɨma wapida chok'ae bɨmisa+ mãɨ mãrá k'ɨ̃risiapi bait'a. 14 Tachi Chipari Jesucristopa mɨá pia k'awapisima tãaraawẽa bɨde mɨ piuit'a. 15 Mãɨpuru mɨa jõma ooipɨ mɨ piuk'ari mãrapa jõma makɨɨ ewaricha k'ɨ̃risiadamẽrá.Jesú k'orea jaradada piarãpɨ16 Tachi Chipari Jesucristo jua chaarea k'orea mãɨnepa ichi mãicha chei k'orea taipa
         mãrá jarateasidaɨde ara tachi k'ɨ̃risiadepa jaradada jarateadaé pasima. Mãɨpari Tachi
         Chipari Jesú k'ĩrawãrea achiterrea ununana pẽra mãɨya jarateasidama. 17 Tachi Pajãnepema Ak'õrepa ichi k'orea pia jaraside mãɨnepa chi atepe unupiside tai
         mãma p'anasidama. Mãɨne Tachi Ak'õre chi atepe minachia k'ĩrawãrea bɨpa nãɨya jarasima:
         «Nãɨt'a mɨ Warrapɨ. Mɨa ichi minachia k'ɨ̃ria bɨma. Mɨ ichi k'orea arapá bɨma».-18 Taipa mãɨ pedea piarã pajãne ũrisidama Jesú ome, Tachi Ak'õre eyade p'anasidaɨde.19 Mãɨ awara k'awa p'anɨma Tachi Ak'õre pari pedeapataɨrãpa jaradada piarãt'a. Mãɨ pedea
         ĩpira p'ãrione urua bɨ jĩra bɨ pẽra mãrapa minachia jĩrak'aua ũrinai p'anɨma. Ĩpira
         uruaparima aba ewari wãrunea, aba chi tap'edepema k'ãk'ãi ochiarudea. Ara mãɨ jĩra
         tachi nãɨ ĩjũa nemietaade p'anɨmisa mãɨ pedeapa tachi sõne k'awapi bɨma sãmaasã́ nipadai
         p'anɨt'a aba Cristo cherudea. 20 Nãɨ minachia k'awat'ɨ: Tachi Ak'õre pari pedeapataɨrãpa Ichi Pedeade bɨdada ara ãchi
         k'ɨ̃risiadepa mi ãpia pida bɨdaé pasima. 21 Ãchia k'ɨ̃riauta jaradak'a pasima, mãɨpari Tachi Ak'õre pae p'anasida pẽra, ara Ichi
         Jaoredepa pedeasidama.+
            
               	Wapida chok'ae bɨmisa. Griego pedeade nãɨya bɨ bɨma: wapida nãɨ ãnimara e ooda te bɨmisa.

               	1:17 Mateo 17:5; Marco 9:7; Luca 9:35.

               	Versos 20-21 ichiaba nãɨya bɨ bɨma: Maamina nãɨ minachia k'awat'ɨ: Tachi Ak'õre pari pedeapataɨrãpa Ichi Pedeade bɨdada
                     mi ãpia pida ara ãchi k'ɨ̃risiadepa p'ue k'awadawẽma, mãɨ ẽpẽra k'ɨ̃risiadepa cheé
                     pasi pẽra. Mãɨpari Tachi Ak'õre Jaoredepa pedeasidama.

Sea jarateapataɨrã21 Israel ĩjũanepemarã t'ãena Tachi Ak'õre pari pedeapataɨrã sea jarateapataɨrã pasima.
         Mãra t'ãena pida sea jarateapataɨrã pará p'ananaipɨ. Seadepa ãchia tachi o ãyá wãpiparii
         k'ɨ̃risiat'a, Tachi Ak'õre pedea jĩra jarateadaipɨ. Tachi Chipari Jesupa ãchi k'aripa
         bada waa k'aripawẽa beesiade adaipɨ. Mãɨ k'orea Tachi Ak'õrepa isapea ɨtɨaipɨ. 2 Ãchia waapẽarã taade minachia k'ĩra p'era oopataɨt'a, chok'araɨrãpa ara mãɨya oodaipɨ.
         Ãchi k'orea ẽpẽrarãpa chi piarã pedea+ k'orea piawẽa pedeadaipɨ. 3 Erreara k'ɨ̃ria p'anɨ pẽra, mãra erreara atadai k'orea ara ãchi k'ɨ̃risiadepa sea
         jarateadaipɨ. Minachia tãaraaenapema Tachi Ak'õrepa ãchi nepɨra ak'ɨi k'orea bɨma,
         mãɨnepa tãaraawẽa bɨde ãchi piarã ɨtɨaipɨ.4 Chi Tachi Ak'õrepa ɨt'aripa peedaɨrãpa nemietá oosidaɨde Ichia k'ĩra chupuriaé pasima.
         Mãɨpari mietade uria p'ãrio bɨde jirak'oasima.+ Mãma k'ãnenapa jɨ̃ p'anɨma aba Tachi Ak'õrepa ãchi nepɨra ak'ɨi ewaridea. 5 Mãɨnepa chõarãenapemarãpa Tachi Ak'õre itu bɨsidaɨde ichia k'ĩra chupuriaé pasima.
         Mãɨpari to minachia chepisima mãɨ ẽpẽrarã ãarea todepa piudamẽrá. Maamina Noepa tachi
         jĩp'a nipadai k'orea jarateapachima. Ichi, ichi ẽpẽrarã siete p'anɨ sida Tachi Ak'õrepa
         k'aripasima.-6 Mãɨnepa Tachi Ak'õrepa Sodoma p'uuru mãɨnepa Gomorra p'uuru ɨtɨaside jõma paa peesima.
         Mãɨ ãarea et'abarra jora papisima. Mãɨneepuru ichia k'awapisima chi ichi k'ɨ̃rianak'aɨrã́
         ãchi sãanait'a. 7 Maamina ẽpẽra jĩp'a bɨt'a Lot apataɨt'a Tachi Ak'õrepa Sodoma paa peeidepema k'aripasima.- Lot sõp'ua bapachima mãɨ p'uurudepemarãpa nejõma nemietá oo p'anɨ k'orea. 8 Mãɨ ẽpẽra jĩp'a bɨ ãchi t'ãena bapachima. Jĩp'a bɨ pẽra ãchia nemietá oo p'anɨ unuru
         k'orea mãɨnepa ũriru k'orea ewaricha sõp'ua bapachima. 9 Mãɨpa unupi bɨma Tachi Chiparipa chi jĩp'a oo berã minachia mĩa p'anɨnepema k'aripayá
         bɨt'a. Mãɨnepa k'awa bɨma chi jĩp'a oowẽa berã sãmaasã́ uru bait'a aba ichia ɨtɨai
         ewaridea. 10 Chi nãɨ k'ak'uapa nemietá oo k'ɨ̃ria bɨ oopataɨrã mãɨnepa chi Tachi Ak'õre ãchi Chipari
         papidayá k'ɨ̃rianak'aɨrã atepe ɨtɨaipɨ.Sea jarateapataɨrã nemietá oodai k'orea p'eradak'ama. Minachia k'awa be jĩra p'anapatama.
         Jaore chi minachia berã k'orea, k'achia pedeadai k'orea wap'eadak'ama. 11 Mãɨpari, tachi Ak'õrepa ɨt'aripa peedarã mãɨ sea jarateapataɨrã k'aepẽra atepe jua
         chaarea bemina, Tachi Chipari k'ĩrari jaore mietaarã chi atepe berã k'orea k'achia
         pedeadak'ama. 12 Maamina sea jarateapataɨrãpa ãchia ne atua p'anɨnepema piawẽa pedeapatama. Ãnimara
         jĩra k'ɨ̃risiawẽa p'anɨma. Aba ãchi k'ak'uapa k'ɨ̃ria bɨt'a oopatama. Ãnimara t'õpatama
         ẽpẽrarãpa jitadak'ari peadamẽrá. Ara mãɨ jĩra sea jarateapataɨrã piudaipɨ. 13 Tachi Ak'õrepa ãchi minachia ɨtɨaipɨ ara ãchia oodada pari. Ãchi nek'oi awaa p'anapatama
         mãɨnepa it'ua awaa p'anapatama. Mãɨt'a ãchimá arapaapataɨpɨ. Teamasi, ãst'á pida mãɨya
         oopatama. Ũpẽarã ome ará nek'o p'anɨne mãɨya oopatama. Mãɨya mãra t'ãena p'aru jayoa
         mietá jĩra p'anɨma. 14 K'ima awaraɨ ome k'ãii k'orea p'anapatama. Nejõma nemietá oo p'anɨpa k'ĩra sẽnak'ama.
         Chi minachia ĩjãawẽa berã seapatama. Nejõma k'ɨ̃riapatama. Mãɨ k'orea Tachi Ak'õrepa
         ãchi ɨtɨaipɨ.+15 Tachi Ak'õre o jĩp'a bɨ itu bɨdak'ari o ãyá wãsidama. Beor warra Balaampa ooda jĩra
         oopatama.- Balaam erreara awaa bada pẽra erreara k'orea nemietá ooi k'ɨ̃risiasima. 16 Maamina nemietá oode wãrune mũrapa ichi ɨtɨasima. Mãɨ ãnimara pedeak'apɨ́ ẽpẽra jĩra
         pedeasima. Tachi Ak'õre pari pedeaparí Balaam poro piawẽa bɨdepa piawẽa oode wãi k'ɨ̃risia
         bɨmina, chi mũrapa wãpié pasima.17 Sea jarateapataɨrã p'ẽya uriadepa pania wea bada p'oa bɨ jĩra p'anɨma. Ãchi jɨ̃ara
         nãupa ãyá ateeru jĩra p'anɨma. Nãupa jɨ̃ara ãyá ateewãrune k'oe chek'ama. Ara mãɨ
         jĩra ãchia jaratea p'anɨt'a k'aripak'ama. Tachi Ak'õrepa uria minachia p'ãrio bɨde
         bɨsima ãchi ɨtɨai k'orea. 18 Ãchia pedea auk'ará jarateapatamina, mãɨpa tachi k'aripak'ama. Ãchia jarateapatama
         nãɨ k'ak'uapa nemietá oo k'ɨ̃ria bɨ oodai p'anɨ. Mãɨya chi tãaraawẽa nemietaadepema
         wãnana berã ãchia seapatama mãicha nemietá oodamẽrá. 19 Ãchi k'aade wãnaipɨra, pia p'aneenayane apatama, chi chipari pae pari mimiaparí ichi
         chipari juadepema mĩruwãru jĩra. Maamina nemietá p'ue itu bɨdak'a pẽra pia p'aneenaiwẽma.
         Mãɨpa ãchi nemietá pae pari mimiapataɨrã papiipɨ. Piarã paritua nemietá p'ue itu bɨdaepɨra,
         tachi makɨɨ pae pari mimiapataɨrãpɨ. 20 Jesucristo Tachi Chipari mãɨnepa Tachi K'aripaparí k'awa p'anɨ pẽra nãɨ ĩjũane bɨ
         nemietaadepema k'aripasidama. Maamina jɨ̃k'arade memenea p'aneeuta jĩra waa mãicha
         nemietá oodaipɨra, naena p'anana k'aepẽra atepe piawẽa p'aneenaipɨ. 21 Mãɨpuru Tachi Ak'õre pedea k'awadada itu bɨdai k'aepẽra, pia bɨma Tachi Ak'õrepa oo
         jĩp'a bɨt'a k'awadaadawẽpara. 22 Ẽpẽrarãpa nãɨya jarapataɨ jĩra p'anɨma: «Usa jat'umaak'ari, mãicha cheparima chi jat'umaana
         k'oi k'orea».- Mãɨnepa nãɨya jarapatama: «Sina k'uik'ari mãicha yooroba susuade pɨrabari beeparima».
         
            
               	Chi piarã pedea. Griego pedeade nãɨya bɨ bɨma: chi piarãpema o.

               	Uria p'ãrio bɨ. Griego pedeade nãɨya bɨ bɨma: Tártaro.

               	2:5 Génesi 6:1—8:22.

               	2:7 Génesi 19:1-29.

               	Tachi Ak'õrepa ãchi ɨtɨaipɨ. Griego pedeade nãɨya bɨ bɨma: ɨtɨada warrarã.

               	2:15 Número 22:1-41.

               	2:22 Proverbio 26:11.

Tachi Chiparipa ɨtɨade chei k'orea bɨda31 Ũpẽarã, nãɨ chi mãɨ ɨ̃aripema k'art'a mɨa mãra pae bɨruma. Nãɨ k'art'a bari k'ak'o
         ume bɨdade, mɨa k'ɨ̃risiapii bɨma chi naena k'awa p'anana k'orea, jĩp'a k'ɨ̃risiadamẽrá.
         2 Mɨa k'ɨ̃ria bɨma Tachi Ak'õre pari pedeapataɨrãpa naena jaradaadade mãrapa k'ɨ̃risiadamẽrá.
         Mãɨnepa k'ɨ̃ria bɨma Jesucristo Tachi Chipari mãɨnepa Tachi K'aripaparipa jarateadade
         k'ɨ̃risiadamẽrá. Mãɨ ichia peedaɨrãpa mãrá jarateasidama.3 Nãɨ minachia k'awat'ɨ: k'aadeapema ewaride Tachi Ak'õre oo p'aneenak'ari ee p'anapataɨrã
         paraɨpɨ. Ãchi k'ak'uapa nemietá oo k'ɨ̃ria bɨ oo p'ananaipɨ. 4 Nãɨya oo uru p'ananak'ari jaradaipɨ: «Cristo chei jarada ¿k'ãasãasima? Tachi chõarãenapemarã
         ãarea piusidama. Maamina nãɨ ĩjũa oodaedapema jõma ara mãɨya bɨma». 5 Mãɨ ẽpẽrarãpa ĩjãa k'ɨ̃rianawẽma chõarãena Tachi Ak'õre pedeapa pajã oosit'a, ĩjũa
         p'usa ek'aripa ochiapisit'a, mãɨnepa panianepa mãɨya oosit'a.+6 Ara mãɨ paniapa jõma nãɨ ĩjũane naena p'anana ãarea piupisima to minachia chesidepa.
         7 Ara mãɨ jĩra Tachi Ak'õre pedeapa nãɨ ĩjũa mãɨnepa pajã ak'ɨ bɨma mãɨnepa ichia ɨtɨai
         ewaride t'ɨpɨ taude paaipɨ. Mãɨ ewaride chi ichi k'ɨ̃rianak'aɨrã nepɨra ak'ɨk'ari
         ãarea ɨtɨaipɨ.8 Maamina ũpẽarã, nãɨ k'ɨ̃risia atuarãt'ɨ: Tachi Chiparimá ewari aba bɨt'a mil ãyo p'anɨ
         jĩra bɨma mãɨnepa mil ãyo p'anɨt'a ewari aba bɨ jĩra bɨma. 9 Tachi Chipari cheyade adaedapema tãaraaru pẽra, waapẽarãpa cheiwẽane a k'ɨ̃risia p'anɨma.
         Maamina mãɨyawẽma. Mãɨpari mãra k'orea ãarea choa bɨ pẽra tãaraaruma. Ichia k'ɨ̃riawẽa
         bɨma mi aba pida atuait'a. K'ɨ̃ria bɨma ãareaɨrãpa nemietá itu bɨdak'ari ichimá chedait'a.
         10 Tachi Chiparipa ɨtɨai ewari paipɨ nechɨaparí chepari jĩra.+ Mãɨ ewaride ɨbɨa chi jĩk'ua baek'ari pajã wẽpapiipɨ. Nejõma tachia pajãne unupataɨ
         paawãipɨ. Mãɨnepa nãɨ ĩjũa mãɨnepa nejõma nãɨ ĩjũane be paawãipɨ.+11 Nejõma jõi pẽra Tachi Ak'õrepa k'ɨ̃ria bɨ jĩra, mãra jĩp'a mãɨnepa nemietá newẽa nipadai
         p'anɨma. 12 Tachi Ak'õrepa ɨtɨai ewari piarã nɨ p'anɨmisa Tachi Ak'õrepa k'ɨ̃ria bɨ oo p'anat'ɨ
         mãɨ ewari isapea pamẽrá.+ Mãɨ ewaride Tachi Ak'õrepa pajã paaipɨ. Mãɨne nejõma tachia pajãne unupataɨ mãɨnepa
         nãɨ ĩjũane unupataɨ t'ɨpɨ taupa torbariipɨ. 13 Maamina Tachi Ak'õrepa pajã chiwidi mãɨnepa ĩjũa chiwidi ooyade a basima. Mãɨ tachia
         nɨ p'anɨma. Mãma jõmãɨrãpa jĩp'a oo p'ananaipɨ.14 Ũpẽarã, mãrapa jõma mãɨ nɨ p'anɨ pẽra ne ãareaɨne k'ĩra jĩp'a nipat'ɨ Tachi Ak'õrepa
         mãra pia, ne k'achiawẽa, ichi ome ne k'ɨ̃risiawẽa p'anɨ unumẽrá. 15 K'ɨ̃risiat'ɨ Tachi Chiparipa ẽpẽrarã k'aripai k'orea jõma choa bɨt'a. Ara mãɨya tachia
         k'ɨ̃ria p'anɨ ũpẽa Pablo pida k'art'ade mãrá bɨsima, Tachi Ak'õrepa ichiá teada k'ɨ̃risiadepa.
         16 Ichia k'art'acha mãɨ k'orea bɨsima. Mãɨnepema k'ɨ̃risia ichia bɨda t'aju bɨma k'awadai
         k'orea. Chi piarã pedea k'awadak'aɨrãpa mãɨnepa chi minachia ĩjãanak'apɨɨrãpa ichia
         bɨda piawẽa jarateapatama, jõma Tachi Ak'õre pedea bɨdada piawẽa jarateapataɨ jĩra.
         Mãɨ k'orea Tachi Ak'õrepa ãchi ɨtɨaipɨ.17 Ũpẽarã, mãrapa mãɨ k'awa p'anɨ pẽra jĩrak'aua p'anat'ɨ ẽpẽra k'achiarãpa piawẽa jaratea
         p'anɨnepa seapidaemaapa. Mãɨya mãrapa minachia ĩjãa p'anɨt'a itu bɨdaiwẽma. 18 Jesucristo Tachi Chipari mãɨnepa Tachi K'aripaparí ewaricha pia k'awapariet'ɨ. Ichi
         sõpiadepa warit'ɨ. Idi mãɨnepa ewaricha ichiá pia pedeadai p'anɨma. Mãɨya beese.
         
            
               	Panianepa mãɨya oosit'a. Tachia pia k'awadawẽma mãɨ k'ãre jara bɨma Griego pedeade.

               	Chepari jĩra. Griego pedeade chi eda waapẽarã k'art'ade nãɨya bɨ bɨma teamasi chepari jĩra.

               	Nejõma nãɨ ĩjũane be paawãipɨ. Tachi pia k'awadawẽma k'ãre jara bɨ Griego pedeade. Waapẽarãmá nãɨya jara bɨma: «Mãɨnepa
                     Tachi Ak'õrepa ẽpẽrarã nepɨra ak'ɨrude ãchia nãɨ ĩjũane oodada ãarea unupiipɨ».

               	Tachi Ak'õrepa k'ɨ̃ria bɨ oo p'anat'ɨ mãɨ ewari isapea pamẽrá. Mãɨ pedea ichiaba nãɨya bɨ bɨma: Mãɨ ewari isapea cheit'a k'ɨ̃rianai p'anɨma.

Chi Chok'ae Bapiparí Pedea11 Jua chiwidieda chi Chok'ae Bapiparí Pedea apataɨ basima mãɨnepa wapida bɨma. Ichia
         jarateada taipa ũrisidama. Ichi tai taupa unusidama mãɨnepa juapa t'õmarisidama. Ichia
         ooda pia ak'ɨsidama. Ichi k'orea taipa nãɨ k'art'ade bɨutama. 2 Mãɨ chok'ae bapiparí Tachi Ak'õrepa nãɨ ĩjũane unupisima. Taipa ichi unusida pẽra
         ichi k'orea piarã pedea p'anɨma. Taipa mãrá jara p'anɨma mãɨ chi ewaricha chok'ae
         bapiparit'a. Jua chiwidieda ichi Tachi Pajãnepema Ak'õre ome pajãne bapachima. Ichi
         pajãne bada Tachi Ak'õrepa taiyá nãɨ ĩjũane unupisima. 3 Taipa ununana mãɨnepa ũrinana mãrá jara p'anɨma mãra sida tai ome ará Tachi Pajãnepema
         Ak'õre ome mãɨnepa ichi Warra Jesucristo ome pia p'ananamẽrá. 4 Jõma mãɨ taipa bɨutama tachi minachia arapá p'ananai k'orea.+Tachi Ak'õre nemietá nea bɨma5 Taipa Jesucristodepa ũrinana mãrá jara p'anɨ nãɨpɨ: Tachi Ak'õre ɨnaa bɨ jĩra bɨma
         ne ãareaɨne jĩp'a bɨ pẽra. Mãɨpa ichide p'ãrio mi ãpia pida newẽma. 6 Ichi ome ará pia p'anɨane a p'anɨpɨra, maamina p'ãrione nipadaipɨra, sea p'anɨma.
         Piarã pedea ĩjãanawẽa p'anɨma. 7 Maamina ichi ɨnaane bɨ jĩra tachi ɨnaane nipadaipɨra, tachi ũpẽarã ome ará pia p'ananaipɨ.
         Mãɨnepa ichi Warra Jesucristo oa ãrinapa tachi nemietá ãarea sɨɨparima.8 Tachi nemietaawẽa p'anɨane a p'anɨpɨra, ara tachi tuaba sea p'anɨma mãɨnepa chi piarã
         pedea atua p'anɨma. 9 Tachi Ak'õrepa jara bɨ jĩra oopari pẽra mãɨnepa jĩp'a oopari pẽra, tachia nemietá
         oodada ichiá jaradaipɨra, mãɨ nemietá k'ɨ̃risia atuaipɨ. Jõma piawẽa oodada sɨɨipɨ.
         10 Tachia nemietá oodak'aade adaipɨra, Tachi Ak'õre chi sea bɨade a p'anɨma mãɨnepa ichi
         pedea ĩjãanawẽa p'anɨma.+
            
               	Tachi. Griego pedeade chi eda waapẽarã k'art'ade nãɨya bɨ bɨma mãra.

               	Tachi Ak'õrepa jarasima jõmãɨrã nemietá oopatama. Mãɨ k'orea chi nemietaawẽa bɨade
                     a bɨpa Tachi Ak'õre sea bɨade a bɨma. Romano 3:23.

Cristopa tachi k'orea chichupuria idiparima21 Ũpẽarã, mãra mɨ warrarã jĩra p'anɨma. Mɨa mãɨ bɨruma mãrá nemietá oopidaemaapa. Maamina
         ẽpẽra abapa nemietá ooipɨra, aba uru p'anɨma Tachi Pajãnepema Ak'õrea tachi k'orea
         chichupuria idimẽrá. Mãɨ chichupuria idiparí Jesucristopɨ. Ne ãareaɨne jĩp'a ooparima.
         2 Ichi piusima Tachi Ak'õrepa tachi nemietá k'ɨ̃risia atuamẽrá. Abapuru tachi nemietá
         k'orea piué pasima, mãɨpari piusima jõma nãɨ ĩjũane p'anɨrã nemietá k'orea pida.3 Tachi Ak'õrepa oopi bɨ pedeat'a tachia oo p'anɨpɨra, unupidai p'anɨma ichi piarã k'awa
         p'anɨt'a. 4 Abaɨpa jaraipɨra: «Mɨa ichi k'awa bɨma», mãɨne ichia oopi bɨt'a oowẽa bɨpɨra, mãɨpa
         sea jara bɨma. Chi piarãpẽa pedea atua bɨma. 5-6 Maamina chi Tachi Ak'õre pedea oo bɨpa Tachi Ak'õre piarã k'ɨ̃ria bɨma. Chi Tachi
         Ak'õre ome ará bɨade a bɨt'a Jesucristo nipada jĩra nipai bɨma. Tachi mãɨya nipadaipɨra,
         k'awa p'anɨma piarã ichi ome ará p'anɨt'a.Tachi Ak'õrepa oopi bɨ pedea chi chiwidi7 Ũpẽarã, mɨa mãra pae bɨwẽa bɨma, chi Tachi Ak'õrepa oopi bɨ pedea chiwidit'a, mãɨpari
         bɨ bɨma ichia naena jara bɨeda.- Mãɨ jara bɨeda mãrapa Cristode ĩjãasidaedapema k'awa p'anɨma. Mãɨ naena jara bɨeda
         chi mãrapa ichi k'orea ũrinaanapɨ. 8 Maamina chi mɨa bɨ bɨt'u chiwidi jĩra bɨma Cristopa ooda pẽra mãɨnepa mãra pida piarã
         oo p'anɨ pẽra. Chi nãɨ chiwidi bɨt'a p'ãrio jõpodo jĩra bɨma, mãrapa nemietá itu bɨpodouta
         pẽra. Ichiaba piarã ɨnaapodo jĩra bɨma, mãrapa k'ɨ̃ria p'anɨnepa jĩp'a oopodouta pẽra.9 Abapa ɨnaane bɨade aipɨra, maamina ichi ũpẽa unuemaa uru baipɨra, mãɨ wapida p'ãrione
         bɨma. 10 Chi ichi ũpẽa k'ɨ̃ria bɨt'a ɨnaane bɨma mãɨnepa nemietaade baepik'ama. 11 Maamina chi ichi ũpẽa unuemaa uru bɨ p'ãrione bɨma. P'ãrione nipapari pẽra atua bɨma
         sãmá wãit'a, mãɨ p'ãriopa ichi tau p'ãrio uru bɨ pẽra.12 Warrarã, mɨa nãɨ k'art'a mãrá bɨruma Tachi Ak'õrepa Cristodepa mãra nemietá k'ɨ̃risia
         atuada pẽra.13 Chõarã, mɨa nãɨ k'art'a mãrá bɨruma chi naenaena bada wapida bɨt'a mãɨ mãrapa k'awa
         p'anɨ pẽra.K'ũtãarã, mɨa nãɨ k'art'a mãrá bɨruma tiore p'uedada pẽra.Warrarã, mɨa nãɨ k'art'a mãrá bɨruma Tachi Pajãnepema Ak'õre k'awasida pẽra.14 Ak'õrerã, mɨa nãɨ k'art'a mãrá bɨruma chi naenaena bada wapida bɨt'a mãɨ mãrapa k'awa
         p'anɨ pẽra.K'ũtãarã, mɨa nãɨ k'art'a mãrá bɨruma minachia ĩjãa p'anɨ pẽra, Tachi Ak'õre pedea
         mãra sõne bɨ pẽra, mãɨnepa tiore p'uedada pẽra.15 Chi nãɨ ĩjũanepema k'ɨ̃risia mãɨnepa nejõma nãɨ ĩjũanepema nemietá k'ɨ̃riarãt'ɨ. Chi
         nãɨ ĩjũanepema nemietá k'ɨ̃ria bɨpa Tachi Pajãnepema Ak'õre k'ɨ̃riawẽa bɨma. 16 Nãɨ ĩjũanepema nemietá nãɨpɨ: nãɨ k'ak'uapa nemietá oo k'ɨ̃riapari, tachi taupa unu
         bɨt'a k'ɨ̃riapari, mãɨnepa tachia uru p'anɨ k'orea wa oo p'anɨ k'orea ara tachi waapẽarã
         k'aepẽra atepe p'anɨ jĩra k'ɨ̃risiapari. Jõma mãɨ Tachi Pajãnepema Ak'õrenepemawẽma,
         mãɨpari nãɨ ĩjũa nemietaadepemapɨ. 17 Nãɨ ĩjũa nemietá mãɨnepa jõma nemietá ẽpẽrarãpa oo k'ɨ̃ria p'anɨt'a jõipɨ. Maamina
         chi Tachi Ak'õrepa jara bɨ oo bɨt'a ewaricha ichi ome chok'ae baipɨ.Cristo nek'ĩramá18 Mɨ warrarã, nãɨ ewari jõpodoruma. Mãrapa ũrisidama Cristo nek'ĩramá cheit'a.+ Mãɨnepa minachia Cristo nek'ĩramaarã nɨbɨma. Mãɨpuru tachia k'awa p'anɨma nãɨ ewari
         jõpodorut'a. 19 Ãchi tachi ome p'anana wãsidama, maamina piarã tachidepemawẽ pasima. Piarã tachidepema
         padapara, tachi ome wapida ará p'ananai pasima. Maamina mãɨyasima pia k'awadamẽrá
         jõmãɨrã tachidepemawẽt'a.20 Mãɨpari mãrapa Tachi Ak'õre Jaore Cristopa teada uru p'anɨma. Ichidepa jõma chi piarã
         pedea k'awa p'anɨma. 21 Mɨa nãɨ k'art'a bɨwẽa bɨma mãrapa chi piarã pedea atua p'anɨ pẽra mãɨpari bɨruma k'awa
         p'anɨ pẽra. Mãɨnepa k'awa p'anɨma chi seat'a piarãpemawẽma. 22 ¿Chi seajaraparí k'aima? Chi Jesú Tachi Ak'õrepa teai jarada Tachi K'aripapariwẽane
         a bɨpɨ.+ Ichi Cristo nek'ĩramaapɨ. Ichia Tachi Pajãnepema Ak'õre mãɨnepa Tachi Ak'õre Warra
         itu bɨ bɨma. 23 Chi Tachi Ak'õre Warra itu bɨ bɨpa Tachi Pajãnepema Ak'õre uru bɨwẽma. Chi Jesú Tachi
         Ak'õre Warraade a bɨpa Tachi Pajãnepema Ak'õre sida uru bɨma. 24 Mãɨpuru mãrapa ĩjãasidaedapema chi Cristo k'orea ũri p'anɨt'a mãra sõne minachia pia
         yaa uru p'anat'ɨ. Mãɨ minachia yaa uru p'anɨpɨra, Tachi Pajãnepema Ak'õre ome mãɨnepa
         ichi Warra ome pida ará p'ananaipɨ. 25 Mãɨya ará p'anɨpɨra, Cristopa tachiá piarãpẽa jarasima ewaricha Tachi Ak'õre ome chok'ae
         p'ananait'a.26 Mɨa mãɨ bɨsima waapẽarãpa mãra sea k'ɨ̃ria p'anɨ pẽra. 27 Maamina mãrapa Tachi Ak'õre Jaore Cristopa teada uru p'anɨma. Mãɨpuru jɨrɨdaiwẽa p'anɨma
         waapẽarãpa mãrá jarateadamẽrá. Tachi Ak'õre Jaorepa mãrá nejõma jaratea bɨma. Ichia
         jaratea bɨt'a seawẽma, mãɨpari piarãpɨ. Mãɨ k'orea Cristo ome ará p'anat'ɨ ichi Jaorepa
         mãrá jarateada jĩra.28 Mɨ warrarã, Cristo ome ará p'anat'ɨ. Mãɨya ichi cherude tachi ne wap'eawẽa mãɨnepa
         k'ĩra p'erawẽa ichi k'ĩrari p'ananaipɨ. 29 Mãrapa k'awa p'anɨma Jesucristo jĩp'a bɨt'a. Mãɨnepa k'awa p'anɨma jõma jĩp'a oo be
         Tachi Ak'õrenepa t'õnaanarãt'a.
         
            
               	2:7 Juan 13:34-35.

               	Cristo nek'ĩramá. Griego pedeade nãɨya bɨ bɨma: anticristo.

               	Tachi Ak'õrepa teai jarada tachi k'aripapari. Griego pedeade nãɨya bɨ bɨma: Cristo.

Tachi Ak'õre warrarã31 K'ɨ̃risiat'ɨ sãmaasã́ Tachi Pajãnepema Ak'õrepa tachi minachia k'ɨ̃ria bɨt'a. Minachia
         k'ɨ̃ria bɨ pẽra tachi ichi warrarãane aparima. Piarã tachi ichi warrarãpɨ.+ Nãɨ ĩjũanepemarãpa mãɨ atua p'anɨma, ichi atua p'anɨ pẽra. 2 Ũpẽarã, tachi Tachi Ak'õre warrarãpɨ. Tachi Ak'õrepa wapida k'awapiwẽa bɨma tachi
         sãmaasã́ p'ananait'a. Maamina k'awa p'anɨma Cristo cherude ichi jĩra p'ananait'a,
         mãɨ ewaride ichi sãmaasã́ bɨ ununai pẽra. 3 Chi Cristo jĩra bai k'orea nɨ bɨt'a ara ichit'u ak'ɨ baparima nemietá ooemaapa, Cristo
         nemietá newẽa bɨ jĩra.4 Chi nemietá oo bɨpa Tachi Ak'õre ley ook'ama. Nemietá oorude, Tachi Ak'õre k'ɨ̃riak'ama
         mãɨnepa chi ley sida. 5 Maamina mãrapa k'awa p'anɨma Jesucristo nãɨ ĩjũanea chesit'a tachi nemietá ãyá bɨi
         k'orea. Ichi mi ãpia pida nemietá newẽma. 6 Chi ichi ome ará bɨpa nemietá ook'ama. Maamina chi nemietá oo bɨpa Jesucristo atua
         bɨma mãɨnepa sãmaasã́ bɨt'a k'awak'ama.7 Mɨ warrarã, abaɨa itu seapirãt'ɨ. Chi jĩp'a oo bɨ Tachi Ak'õre k'ĩrari jĩp'a bɨma
         Cristo jĩp'a bɨ jĩra. 8 Chi nemietá oo bɨt'u tioredepɨ, tiore jua chiwidieda nemietá oopari pẽra. Tachi Ak'õre
         Warra nãɨ ĩjũanea chesima tiorepa oo bɨt'a p'uei k'orea.9 Chi Tachi Ak'õrenepa t'õnapa nemietá oo bak'ama, Tachi Ak'õre chok'ae bɨ ichide bapari
         pẽra.+ Tachi Ak'õrenepa t'õna pẽra nemietá p'ue oo bak'ama. 10 Nãɨnepa tachia k'awa p'anɨma k'airã Tachi Ak'õre warrarã mãɨnepa k'airã tiore warrarã.
         Chi jĩp'a oowẽa bɨ Tachi Ak'õre warrawẽma. Mãɨnepa chi ichi ũpẽa k'ɨ̃riawẽa bɨ Tachi
         Ak'õre warrawẽma.Chi k'ɨ̃ria p'ananai p'anɨ11 Chi mãrapa ĩjãasidaedapema ũri p'anɨ pedea nãɨpɨ: tachi chi k'ɨ̃ria p'ananai p'anɨma.
         12 Caín jĩra p'ananaiwẽa p'anɨma.- Tioredé pasi pẽra ichi ũpẽa peasima. ¿K'ãre k'orea ichi ũpẽa peasima? Peasima ichi
         ũpẽapa oo bada Tachi Ak'õre k'ĩrari pia bada pẽra mãɨnepa ichia ooda piawẽa bada pẽra.13 Ũpẽarã, nãɨ ĩjũanepemarãpa mãra unuemaanaipɨra, minachia k'ɨ̃risiarãt'ɨ. 14 Tachia ũpẽarã k'ɨ̃ria p'anɨ pẽra k'awa p'anɨma tachi piu p'anana chok'ae p'aneesidat'a.
         Chi ichi ũpẽa k'ɨ̃riawẽa bɨ wapida piu bɨma. 15 Chi ichi ũpẽa unuemaa bɨ Tachi Ak'õre k'ĩrari mĩa peaparipɨ. Mãrapa k'awa p'anɨma
         chi mĩa peaparí ewaricha Tachi Ak'õre ome chok'ae baiwẽt'a. 16 Nãɨne tachia k'awa p'anɨma tachi ũpẽarã k'ɨ̃ria p'anɨt'a: Jesucristo tachi k'orea
         piusima. Ara mãɨ jĩra tachi sida k'ɨ̃rianepa ũpẽarã k'orea piudai k'orea p'ananai
         p'anɨma. 17 Chi nãɨ ĩjũane ne uru bɨpa chi nenea bɨ ũpẽa unu bɨt'a k'aripaepɨra, ¿Tachi Ak'õrepa
         k'ɨ̃ria bɨ jĩra ichi sõne mãɨya bɨk'ãra? Mãɨyawẽma. 18 Mɨ warrarã, tachi ũpẽarã k'ɨ̃rianai p'anɨma. Abapuru pedeadepa mãɨya oodaiwẽa p'anɨma,
         mãɨpari tachia oo p'anɨnepa piarã k'ɨ̃rianai p'anɨma.19-20 Mãɨnepa k'awa p'anɨma tachi piarã Tachi Ak'õrenet'a. Mãɨnepa ara tachi sõne nemietá
         oo p'anɨane a k'ɨ̃risiadaipɨra, Tachi Ak'õre k'ĩrari p'ue ne k'ɨ̃risiawẽa p'ananaipɨ.
         Tachi Ak'õrepa tachi k'orea pia k'awa bɨma chi tachi sõne k'ɨ̃risia p'anɨ k'aepẽra.
         Ichia jõma k'awa bɨma. 21 Ũpẽarã, tachi sõne nepɨra newẽa p'anɨ jĩra a k'ɨ̃risiadaipɨra, ne wap'eadawẽa Tachi
         Ak'õrea p'ue ɨt'aa chiididaipɨ. 22 Mãɨne chi tachia idiuta Tachi Ak'õrepa teaipɨ, ichia oopi bɨ pedea mãɨnepa pia unu
         bɨt'a oo p'anɨ pẽra. 23 Mãɨ oopi bɨ pedea nãɨpɨ: ichi Warra Jesucristode ĩjãanait'a mãɨnepa chi k'ɨ̃ria p'ananait'a
         ichia tachiá jarada jĩra. 24 Chi Tachi Ak'õrepa oopi bɨ pedeat'a Tachi Ak'õre ome bɨma, mãɨnepa Tachi Ak'õre ichi
         ome bɨma. Tachia k'awa p'anɨma Tachi Ak'õre tachi ome bɨt'a, ichi Jaore tachiá teada
         pẽra.
         
            
               	Tachi ichi warrarãpɨ. Chi eda waapẽarã chõarãenapema k'art'ade mãɨ pedea ãarea unuk'ama.

               	Tachi Ak'õre chok'ae bɨ ichide bapari pẽra. Griego pedeade nãɨya bɨ bɨma: Tachi Ak'õre net'a ichide bɨ pẽra.

               	3:12 Génesi 4:1-15.

Sea jarateapataɨrã sãmaasã́ k'awadai p'anɨ41 Ũpẽarã, Tachi Ak'õre Jaoredepa pedea p'anɨane apataɨrã jõma ĩjãarãt'ɨ, mãɨpari jĩrak'aua
         ak'ɨt'ɨ ãchia piarã Tachi Ak'õre Jaoredepa wa waapẽarãnepa pedea p'anɨ k'awadai k'orea.
         Mãɨya oot'ɨ chi seapataɨrã+ nãɨ ĩjũane minachia p'anɨ pẽra. 2 Nãɨya mãrapa k'awadaipɨ k'ai Tachi Ak'õre Jaoredepa pedea bɨt'a: abapa Jesucristo
         nãɨ k'ak'uade piarã chesiade aipɨra, Tachi Ak'õre Jaoredepa pedea bɨma. 3 Maamina abaɨpa Jesucristo nãɨ k'ak'uade chewẽ pasiade aipɨra, Tachi Ak'õre Jaoredepa
         pedea bɨwẽma. Cristo nek'ĩramaanepa pedea bɨma.+ Mãrapa ũrisidama Cristo nek'ĩramá chei bɨt'a. Piarã ichi ara nãɨ ĩjũane bɨma.4 Mɨ warrarã, mãra Tachi Ak'õrenepɨ. Mãrapa mãɨrã́ itu seapidaé pasima, chi mãra sõne
         bɨ chi nãɨ ĩjũane be k'aepẽra jua chaarea bɨ pẽra. 5 Mãɨrã nãɨ ĩjũa nemietaadepemarãpɨ. Mãɨpuru nãɨ ĩjũanepema k'ɨ̃risia jarateapatama
         mãɨnepa ãchia jaratea p'anɨ nãɨ ĩjũane Tachi Ak'õrene ĩjãanak'a berãpa ĩjãapatama.
         6 Maamina tachi Tachi Ak'õrenepɨ. Chi Tachi Ak'õre k'awa bɨpa tachia jaratea p'anɨt'a
         ĩjãaparima. Chi Tachi Ak'õre atua bɨpa tachia jaratea p'anɨt'a ĩjãak'ama. Mãɨnepa
         tachia k'awa p'anɨma k'aipa Tachi Ak'õre Jaoredepa piarã pedea jaratea bɨt'a mãɨnepa
         k'aipa awaraɨ jaoredepa sea jaratea bɨt'a.Tachi Ak'õrepa ẽpẽrarã k'ɨ̃ria bɨ bɨda k'orea7 Ũpẽarã, tachi chi k'ɨ̃ria p'ananai p'anɨma, Tachi Ak'õrepa tachiá tachi ũpẽarã piarã
         k'ɨ̃riapipari pẽra. Jõma chi k'ɨ̃ria uru be Tachi Ak'õrenepa t'õnaanarãpɨ mãɨnepa
         Tachi Ak'õre k'awa p'anɨma. 8 Tachi Ak'õrepa ne ãareaɨne k'ɨ̃ria bɨ pẽra mãɨ chi abaɨ k'ɨ̃riawẽa bɨpa Tachi Ak'õre
         atua bɨma. 9 Tachi Ak'õrepa tachi k'ɨ̃ria bɨt'a unupisima ichi Warra aba bɨ nãɨ ĩjũanea peeside
         ichidepa ewaricha chok'ae p'ananamẽrá. 10 Mãɨ k'ɨ̃ria bɨt'a nãɨya bɨma: k'ɨ̃rianepa Tachi Ak'õrepa ichi Warra peesima piumẽrá
         tachi nemietá k'ɨ̃risia atuai k'orea. Tachi Ak'õrepa mãɨya ooé pasima tachia ichi
         k'ɨ̃ria p'anana pẽra, mãɨpari mãɨya oosima ichia tachi k'ɨ̃riana pẽra.11 Ũpẽarã, Tachi Ak'õrepa tachi mãɨya k'ɨ̃riana pẽra tachi sida chi k'ɨ̃ria p'ananai
         p'anɨma. 12 Abaɨ pida Tachi Ak'õre taupa ununak'ama. Maamina tachi chi k'ɨ̃ria p'anɨpɨra, Tachi
         Ak'õre tachi ome bɨma mãɨnepa ichi k'ɨ̃rianepa tachia piarã jõmãɨrã k'ɨ̃ria p'anɨma.
         13 Tachi Ak'õrepa ichi Jaore tachiá teada pẽra k'awa p'anɨma tachi Tachi Ak'õre ome p'anɨt'a
         mãɨnepa ichi tachi ome bɨt'a. 14 Taipa ichi Warra unusida pẽra mãɨya jara p'anɨma Tachi Pajãnepema Ak'õrepa mãɨ piarã
         peesit'a nãɨ ĩjũanepemarã k'aripamẽrá. 15 Abaɨpa Jesú piarã Tachi Ak'õre Warraade aipɨra, Tachi Ak'õre ichi ome bɨma mãɨnepa
         ichi Tachi Ak'õre ome bɨma.16 Tachia k'awa p'anɨma mãɨnepa ĩjãa p'anɨma Tachi Ak'õrepa tachi k'ɨ̃ria bɨt'a. Tachi
         Ak'õrepa ne ãareaɨne k'ɨ̃ria bɨma. Chi piarã k'ɨ̃ria uru bɨ Tachi Ak'õre ome bɨma
         mãɨnepa Tachi Ak'õre ichi ome bɨma. 17 Mãɨya tachia Tachi Ak'õre mãɨnepa jõma ẽpẽrarã piarã k'ɨ̃ria p'anɨma. Tachi Ak'õrepa
         ɨtɨai ewaride tachi ne wap'eawẽa p'ananaipɨ, nãɨ ĩjũane Jesucristo nipada jĩra nipadada
         pẽra. 18 Tachia Tachi Ak'õre mãɨnepa jõma ẽpẽrarã k'ɨ̃ria p'anɨpɨra, Tachi Ak'õrepa ɨtɨai pada
         wap'eadawẽa p'anɨma, chi piarã k'ɨ̃ria p'anɨnepa mãɨ wap'eadait'a jõpipari pẽra. Tachi
         Ak'õrepa ɨtɨai wap'ea bɨpa k'awa bɨma Tachi Ak'õrepa ichi ɨtɨait'a. Chi ichia Tachi
         Ak'õre mãɨnepa jõma ẽpẽrarã wapida piarã k'ɨ̃ria bɨwẽma.19 Tachia Tachi Ak'õre k'ɨ̃ria p'anɨma ichia tachi naa k'ɨ̃riana pẽra. 20 Abaɨpa Tachi Ak'õre k'ɨ̃ria bɨade a bɨpɨra, mãɨne ichi ũpẽa unuemaa bɨpɨra, ichia
         sea jara bɨma. Ichi ũpẽa unu bɨt'a k'ɨ̃riawẽa bɨpɨra, ¿sãmaasã́ Tachi Ak'õre unuwẽa
         bɨt'a k'ɨ̃ria baima? 21 Jesucristopa chi tachi pae oopi bɨ pedea nãɨpɨ: Tachi Ak'õre k'ɨ̃ria bɨpa ichi ũpẽa
         k'ɨ̃ria bai bɨma.
         
            
               	Chi seapataɨrã. Ãchia Tachi Ak'õre pari pedeapataɨrãane apachidama, maamina mãɨyawẽ pasima.

               	Cristo nek'ĩramá. Griego pedeade nãɨya bɨ bɨma: anticristo.

Tachi Ak'õre Warrade ĩjãanai p'anɨ k'orea bɨda51 Jesú Tachi Ak'õrepa Tachi K'aripaparí teai jarada abaɨpa ĩjãaipɨra, mãɨ ẽpẽra Tachi
         Ak'õrenepa t'õnapɨ.+ Chi Tachi Pajãnepema Ak'õre k'ɨ̃ria bɨpa ichi warrarã sida k'ɨ̃ria bɨma. 2 Tachia Tachi Ak'õre k'ɨ̃ria p'anɨpɨra mãɨnepa ichia oopi bɨ pedeat'a oo p'anɨpɨra,
         k'awa p'anɨma ichi warrarã sida k'ɨ̃ria p'anɨt'a. 3 Tachi Ak'õre piarã k'ɨ̃ria p'anɨpɨra, ichia oopi bɨ pedea ãarea oodaipɨ. Ichia oopi
         bɨ pedea t'ajuwẽa bɨma. 4 Jõma Tachi Ak'õrenepa t'õnaanapa nãɨ ĩjũanepema nemietá itu bɨpatama. Piarã tachia
         Jesucristode ĩjãa p'anɨ pẽra mãɨ p'ue itu bɨdaipɨ. 5 ¿K'aipa nãɨ ĩjũanepema nemietá p'ue itu bɨima? Abaɨpa Jesú piarã Tachi Ak'õre Warrat'a
         ĩjãa bɨpɨra, mãɨ ẽpẽrapa mãɨ p'ue itu bɨipɨ.Jesú piarã Tachi Ak'õre Warrapɨ6 Mãɨ Jesucristo, chi nãɨ ĩjũanea chek'ari paniane porochoadapɨ mãɨnepa ichi oa k'urusude
         ãrinapɨ. Nãɨ ĩjũanea chek'ari abapuru paniane porochoaé pasima, mãɨpari ichi oa sida
         k'urusude ãrisima. Tachi Ak'õre Jaorepa k'awapi bɨma mãɨ piarãt'a, ichia chi piarã
         pedea k'awapipari pẽra. 7 Mãɨnepa pajãne ũpea p'anɨpa mãɨ piarã abarik'a jara p'anɨma; Tachi Pajãnepema Ak'õrepa
         mãɨya jara bɨma, chi «Pedea» apataɨpa mãɨya jara bɨma mãɨnepa ichi Jaore pida mãɨya
         jara bɨma. Mãɨ ũpea p'anɨt'a ãchi aba bɨpɨ.+8 Nãɨya chi ũpea p'anɨrãpa k'awapipatama chi Jesú k'orea pedea piarãt'a: Jesú porochoada
         pẽra, ichi oa k'urusude ãrina pẽra, mãɨnepa Tachi Ak'õre Jaorepa k'awapi bɨ pẽra.
         Mãɨ ũpea p'anɨrãpa abarik'a k'awapi p'anɨma. 9 Ẽpẽrapa ununa piarãane aipɨra tachia ĩjãapatama. Maamina Tachi Ak'õrepa jara bɨt'a
         atepe ĩjãanai p'anɨma, ichi Warra k'orea piarã jara bɨ pẽra. 10 Chi Tachi Ak'õre Warrade ĩjãa bɨpa ichi sõne k'awa bɨma Tachi Ak'õrepa jara bɨ piarãt'a.
         Maamina chi Tachi Ak'õrepa jara bɨt'a ĩjãawẽa bɨpa Tachi Ak'õrepa sea jara bɨade a
         k'ɨ̃risia bɨma, ichi Warra k'orea jara bɨt'a ĩjãawẽa bɨ pẽra. 11 Tachi Ak'õrepa jara bɨ nãɨpɨ: ichi Warradepa tachi ewaricha ichi ome chok'ae p'anapiipɨ.
         12 Piarã chi Tachi Ak'õre Warrade ĩjãa bɨ ichi ome ewaricha chok'ae p'anapiipɨ. Maamina
         chi Tachi Ak'õre Warrade ĩjãawẽa bɨpa ichi ome ewaricha chok'ae baiwẽma.Juanpa nãɨ k'art'ade k'aadea bɨda13 Mɨa nãɨ k'art'a mãra chi Tachi Ak'õre Warrade ĩjãa be pae bɨruma k'awadamẽrá ewaricha
         Tachi Ak'õre ome chok'ae p'ananait'a.14 Tachi Ak'õrepa k'ɨ̃ria bɨ jĩra tachia ididaipɨra, k'awa p'anɨma ichia ũriparit'a.
         Mãɨpuru ne wap'eawẽa ichiá ididai p'anɨma. 15 Tachia idiuta ũriparit'a k'awa p'anɨ pẽra, k'awa p'anɨma mãɨ idiuta ichia teait'a.16 Mãranepema abaɨpa pɨ ũpẽapa nemietá tachi piupik'apɨ́+ ooru unuipɨra, ɨt'aa chiidii bɨma. Mãɨya Tachi Ak'õrepa mãɨ k'ɨ̃risia atuak'ari,
         chok'ae bapiipɨ. Maamina ichiaba tachi piupiparí nemietá paraapɨ. Mɨa ɨt'aa chiidipade
         a jara bɨwẽma, chi mãɨ nemietá oopataɨrã k'orea. 17 Jõma Tachi Ak'õre k'ĩrari piawẽa ooda nemietaapɨ. Maamina mãɨ awara nemietá bɨpɨ,
         chi mãɨpa tachi piupik'apɨ.18 Tachia k'awa p'anɨma chi Tachi Ak'õrenepa t'õnapa nemietá ook'at'a, Tachi Ak'õre Warra
         Jesucristopa ãchi ak'ɨ bɨ pẽra. Mãɨpuru tiorepa ãchi p'ue piawẽa ooiwẽma. 19 Tachia k'awa p'anɨma tachi Tachi Ak'õrené. Mãɨnepa k'awa p'anɨma jõma chi nãɨ ĩjũane
         Tachi Ak'õre atua be tiore juade p'anɨrãt'a. 20 Tachia k'awa p'anɨma Tachi Ak'õre Warra chesit'a mãɨnepa k'ɨ̃risia k'awa bɨ tachiá
         teasit'a Tachi Ak'õre piarã k'awadamẽrá. Ichi Warra Jesucristo ome p'anɨ pẽra tachi
         piarã Tachi Ak'õre ome p'anɨma. Ichi piarã Tachi Ak'õrepɨ. Ichia ẽpẽrarã́ ichi ome
         ewaricha chok'ae p'anapiparima. 21 Mɨ warrarã, juapa oodada sãdo bede ĩjãarãt'ɨ.
         
            
               	Tachi Ak'õrepa Tachi K'aripaparí teai jarada. Griego pedeade nãɨya bɨ bɨma: Cristo.

               	Griego pedeade chi eda waapẽarã k'art'ade versículo 7 newẽma.

               	Nemietá tachi piupik'apɨ́. Waapẽarãmá mãɨ jara k'ɨ̃ria bɨma «Tachi Ak'õre awara p'ananai».

Nãɨ k'art'ade Juanpa naa bɨda11 Mɨ Chõapɨ.+ Mɨa nãɨ k'art'a bɨruma wẽra Tachi Ak'õrepa jɨrɨ atada pae mãɨnepa ichi warrarã pae
         pida. Mɨa mãra piarã k'ɨ̃ria bɨma. Mɨapuru mãra k'ɨ̃ria bɨwẽma, mãɨpari jõma chi piarãpẽa
         pedea k'awapataɨrãpa mãra k'ɨ̃ria p'anɨma. 2 Mãɨya k'ɨ̃ria p'anɨma, chi piarã pedea tachi sõne bɨ pẽra. Mãɨnepa tachi sõne ewaricha
         baipɨ. 3 Mãɨ piarã pedea ĩjãa p'anɨ pẽra mãɨnepa chi k'ɨ̃ria p'anɨ pẽra, mɨa k'ɨ̃ria bɨma Tachi
         Pajãnepema Ak'õrepa mãɨnepa Tachi Ak'õre Warra Jesucristo ome ãchi sõpiadepa mãra
         k'aripa p'ananait'a, k'ĩra chupuria p'ananait'a mãɨnepa ne k'ɨ̃risiawẽa p'anapidait'a.-Chi k'ɨ̃ria p'ananai p'anɨ4 Mɨa pɨ warrarã eda waapẽarã unusima. Mɨ sõ arapá beesima ãchi piarãnepa nipadada pẽra,
         Tachi Pajãnepema Ak'õrepa jara bɨ jĩra. 5 Ũpẽawẽra, mɨa chichupuria idiruma tachi chi k'ɨ̃rianamẽrá. Mãɨ Tachi Ak'õrepa oopi
         bɨ pedea chiwidiwẽma, mãɨpari mãɨ tachia naenaena ũri p'anasima.-6 Tachia nãɨya k'ɨ̃ria p'ananai p'anɨma: Tachi Ak'õrepa oopi bɨ pedea oo p'ananait'a.
         Mãɨ jara bɨeda mãrapa naenaena ũrisidama. Mãɨpa jara bɨma ara machi paara k'ɨ̃rianepa
         nipadai p'anɨt'a.Chi seapataɨrã7 Chi seapataɨrã nãɨ ĩjũane minachia p'anɨma. Ãchia ĩjãanak'ama Jesucristo nãɨ k'ak'uade
         tachi jĩra chesit'a. Chi mãɨya bɨpa waapẽarã seaparima mãɨnepa Cristo nek'ĩramaapɨ.
         8 Jĩrak'aua p'anat'ɨ mãɨrãpa mãra seadaemaapa. Mãɨya mãrapa chi Tachi Ak'õre pae oopataɨ
         ichia teada atuadaiwẽma, mãɨpari jõma oodaipɨ.+9 Abaɨpa Cristopa jarateada k'aepẽra ichi k'ɨ̃risiadepa ne awara jaratea nipaipɨra,
         wa mãɨyawẽa Cristopa jarateada itu bɨipɨra, mãɨ Tachi Ak'õre newẽa bɨma. Maamina abaɨpa
         Cristopa jarateada ĩjãa baipɨra, chi Ak'õre mãɨnepa chi Warra sida uru bɨma. 10 Chi ẽpẽra mãramá wãrune Cristopa jarateada jĩra jarateawẽpɨra, mãɨ mãra tede eda chepirãt'ɨ
         mãɨnepa «sõpia p'anɨane pɨ cheda k'orea» arãt'ɨ. 11 Chi «sõpia p'anɨane pɨ cheda k'orea» a bɨpa mãɨ nemietá ichi ome ará oo bɨma.Juanpa nãɨ k'art'ade k'aadea bɨda12 Mɨa ne minachia mãrá jara k'ɨ̃ria bɨma. Maamina nãɨ k'art'ade mãɨ ãarea bɨ k'ɨ̃riawẽma.
         Mɨa mãra ak'ɨde wã k'ɨ̃ria bɨma. Mãɨne mãra ome ará pedeadaipɨ minachia arapá p'ananai
         k'orea.13 Pɨ ũpẽawẽra warrarã Tachi Ak'õrepa k'aripadapa k'ɨ̃ria p'anɨma mãra pia tuananait'a.+
            
               	Chõapɨ. Waapẽarãmá mãɨ jara k'ɨ̃ria bɨma: «ĩjãapataɨrã ak'ɨparí».

               	3 Juan 1:14-18.

               	5 Juan 13:34.

               	Mãrapa chi Tachi Ak'õre pae oopataɨ. Griego pedeade chi eda waapẽarã k'art'ade bɨ bɨma: taipa Tachi Ak'õre pae oo p'anɨpari.

               	Griego pedeade chi eda waapẽarã k'art'ade ichiaba bɨ bɨma: amén. Mãɨpa jara bɨma «pia bɨma mãɨya bai».

Ũpẽa Gayopa pia ooda11 Mɨ Chõapɨ.+ Mɨa nãɨ k'art'a bɨruma mɨ ũpẽa Gayo pae. Mɨa pɨ piarã k'ɨ̃ria bɨma. 2 Ũpẽa, mɨa Tachi Ak'õrea ɨt'aa chiidi bɨma pɨ ichi ome pia bɨ pẽra ne ãareaɨne pia
         bamẽrá mãɨnepa k'ak'ua pia bamẽrá. 3 Mɨ minachia arapaasima, waapẽarã ũpẽarã mɨmá chedaadapa nepɨrɨsida pẽra pɨa chi piarã
         pedea ĩjãa bɨt'a. 4 Mɨ ũpẽarãpa chi piarãpẽa pedeade nina ũrirune mɨ minachia arapá baparima.+5 Ũpẽa, pɨa ũpẽarã k'aripa bɨdepa pia oo bɨma. Chi pɨa unuk'apɨ́ ũpẽarã sida k'aripapari
         pẽra piarã minachia pia oo bɨma. 6 Ũpẽarã ará p'anasidaɨde, jõmãɨrã taade ãchia pɨ k'ɨ̃ria p'anɨ k'orea nepɨrɨsidama.
         Mɨ k'ĩra chupuriase, ãchi k'aripase pia wãnamẽrá Tachi Ak'õrepa ichia ooda oopataɨrã
         k'aripapipari jĩra. 7 Ãchi Jesucristo k'orea jarateade wãsidaɨde, chi Tachi Ak'õrene ĩjãanak'apɨɨrã́ ne
         ididaé pasima+ k'aripadamẽrá. 8 Mãɨ k'orea tachia mãɨ ũpẽarã k'aripadai p'anɨma. Mãɨya ãchi ome ará mimia p'anɨma
         Tachi Ak'õre piarã pedea k'awapidai k'orea.Ũpẽa Diotrep'epa piawẽa ooda9 Mɨa k'art'a jõma ũpẽarã jãmapema pae naena bɨsima. Maamina Diotrep'epa tai pedea ĩjãawẽa
         bɨma. Ichi ũpẽarã t'ãena chi atepe ba k'ɨ̃ria bɨma. 10 Mãɨ k'orea jãmá wãrune mɨa jõmãɨrã́ k'awapiipɨ ichia piawẽa oo bɨt'a. Ichia seadepa
         tai k'orea k'achia pedeaparima. Mãɨ awara chi ũpẽarã jarateapataɨrã jãmá wãutá ichia
         pia pedeak'ama mãɨnepa ũpẽarãpa ãchi tede mãɨrã k'ãipidayá ooutade itu k'ãipik'ama.
         Mãɨrã́ pia pedeasidara mãɨ ũpẽarã ãyá jeret'aaparima.Ũpẽa Demetrio k'orea pia bɨda11 Ũpẽa Gayo, nemietá oopataɨrã jĩra barãse mãɨpari pia oopataɨrã jĩra base. Chi pia
         ooparí Tachi Ak'õrenepɨ, maamina chi nemietá ooparipa Tachi Ak'õre atua bɨma.12 Ũpẽa Demetrio k'orea jõmãɨrãpa pia pedea p'anɨma. Chi piarã pedea ĩjãa bɨdepa unupi
         bɨma ichi jĩp'a bɨt'a. Tai pida ichi k'orea pia pedea p'anɨma. Mãrapa k'awa p'anɨma
         taipa jara p'anɨ piarãt'a.Juanpa nãɨ k'art'ade k'aadea bɨda13 Mɨa ne minachia pɨá jara k'ɨ̃ria bɨma. Maamina nãɨ k'art'ade mãɨ ãarea bɨ k'ɨ̃riawẽma.
         14 Tãaraawẽane pɨ ak'ɨde wã k'ɨ̃ria bɨma. Maapae ará pedeadaipɨ. 15 Mɨa k'ɨ̃ria bɨma Tachi Ak'õrepa ichi ne k'ɨ̃risiawẽa pɨ sõne bapiit'a. Chi nãmapema
         ũpẽarãpa k'ɨ̃ria p'anɨma pɨ pia bait'a. Jãmapema ũpẽarã́ ãchicha jarapade ase mɨa
         k'ɨ̃ria bɨma ãchi pia tuananait'a.
         
            
               	Chõapɨ. Chi eda waapẽarãmá mãɨ jara bɨma: «ĩjãapataɨrã ak'ɨparí».

               	Mɨ ũpẽarã. Griego pedeade nãɨya bɨ bɨma: mɨ warrarã.

               	Chi Tachi Ak'õrene ĩjãanak'apɨɨrã́ ne ididaé pasima. Mãɨ jara k'ɨ̃ria bɨma erreara, chik'o, neet'á ididaiwẽt'a.

Nãɨ k'art'ade Judapa naa bɨda11 Mɨ Judapɨ, Jacobo ũpẽapɨ mãɨnepa Jesucristo pae pari mimiaparipɨ.+ Nãɨ k'art'a bɨruma ãarea Tachi Pajãnepema Ak'õrepa t'ɨ̃naɨrã pae. Ichia mãra k'ɨ̃ria
         bɨma mãɨnepa Jesucristodepa ak'ɨ uru bɨma. 2 Mɨa k'ɨ̃ria bɨma ichia mãra minachia k'ĩra chupuria bait'a, minachia ne k'ɨ̃risiawẽa
         bapiit'a mãɨnepa mãra minachia k'ɨ̃ria bait'a.Chi sea jarateapataɨrã3 Ũpẽarã, mɨa nãɨ k'art'ade Tachi Ak'õrepa tachi k'aripada k'orea bɨ k'ɨ̃ria basima.
         Maamina ara nãɨena bɨruma mãra jĩrak'aua p'ananamẽrá. Ara machia ĩjãa p'anɨ k'orea
         wawá choa p'anat'ɨ. Tachi Ak'õrepa chi piarãpẽa pedea ichi ẽpẽrarã́ barimama teasima.
         Mãɨ ewariaba pida k'ĩra awara teaiwẽma. 4 Mãɨya mɨa nãɨ bɨruma chi eda waapẽarã ũpẽarã jĩra berã chedak'ari mãra t'ãena eda
         p'anɨ pẽra. Mãɨ ẽpẽrarãpa seadepa jarateapatama Tachi Ak'õrepa ichi sõpiadepa tachi
         k'aripada pẽra tachi k'ak'uapa nemietá minachia oo k'ɨ̃ria bɨt'a p'ue oodai p'anɨt'a.
         Ãchia Tachi Chipari aba bɨ Jesucristot'a itu bɨpatama. Tãaraaenapemat'u eda bɨ basima
         Tachi Ak'õrepa ãchi ɨtɨait'a.5 Mãɨ ãarea k'awa p'anɨmina mɨa k'ɨ̃risiapiruma Tachi Chiparipa ichi p'uuru Egitodepa
         k'aripasit'a.- Maamina k'aripak'ari chi ichide ĩjãanawẽa berã k'enasima. 6 Mãɨnepa k'ɨ̃risiat'ɨ chi eda waapẽarã Tachi Ak'õrepa ɨt'aripa peedaɨrã Tachi Ak'õrepa
         bɨda jĩra p'aneenaé pasit'a. Mãɨpari ãchi p'anana itu bɨsidama. Mãɨpuru Tachi Ak'õrepa
         uria p'ãrio bɨde ewaricha eda jɨ̃a nɨbɨsima aba ichia ɨtɨai ewaridea. 7 Ara mãɨ jĩra Tachi Ak'õrepa Sodomanepemarã, Gomorradepemarã, mãɨnepa ãchi k'ait'a
         be p'uurudepemarã sida ɨtɨasima. Mãɨ ẽpẽrarãpa k'ĩranejasia oopachidama. Nejõma nemietá
         tachi k'ak'uapa ooiwẽa bɨt'a oopachidama. Mãɨpuru Tachi Ak'õrepa ãchi t'ɨpɨ urua k'iik'ade
         ewaricha minachia mĩa uru bɨma. Mãɨpa k'awapi bɨma nemietá oopataɨrã ãarea mãɨya minachia
         mĩa p'ananait'a.8 Mãra t'ãena chedada mãɨ ẽpẽrarã jĩra p'anɨma. Ãchia k'ãmok'araautat'a ĩjãapatama.
         Ãchi k'ak'uapa nemietá oo k'ɨ̃ria bɨt'a oopatama, Tachi Chipari itu bɨpatama, mãɨnepa
         ɨt'ariapemarã́ k'achia pedeapatama.+9 Maamina Tachi Ak'õrepa ɨt'aripa peeda chi minachia k'awa bɨ Miguelpa mãɨya ook'a pasima.
         Moisé piuside Miguel tiore ome k'ĩk'ĩrua pedea p'anasima chi k'ak'ua k'ai juade beei
         k'awayá. Maamina k'achia pedeai k'ɨ̃risiaé pasima, mãɨyawẽapuru jarasima: «Tachi Chiparipa
         pɨ ɨtɨaipɨ». 10 Maamina mãɨ ẽpẽrarã mãra t'ãena chedaadapa ãchia ũrinawẽa p'anɨ k'orea piawẽa pedeapatama.
         Ãnimararã k'ɨ̃risiapata jĩra k'ɨ̃risiapatama. Ãnimara abapuru ichi k'ak'uapa k'ɨ̃ria
         bɨ jĩra mãɨya oopatama. Mãɨ k'orea Tachi Ak'õrepa ɨtɨaipɨ.11 ¡Miachupuri p'anɨma chi nemietaade nipapataɨrã! Caínpa ooda jĩra oopatama.+ Erreara k'ɨ̃ria p'anɨnepa Balaampa ooda jĩra piawẽa oo nipapatama. Corepa Moisé itu
         bɨda jĩra ara mãɨya Tachi Ak'õre itu bɨ p'anɨ pẽra ãchi sida ɨtɨaipɨ. 12 Mãra ara machi ũpẽarã paara k'ɨ̃ria p'anɨnepa sõ arapá nek'o p'anɨne, ãchia mãra paara
         wap'eadawẽa k'opatama. Ãchi jɨ̃ara nãupa ateewãru jĩra p'anɨma. Ara ãchi paepuru k'ɨ̃risiapatama.
         Nãupa jɨ̃ara ãyá ateewãrune k'oe chek'ama. Ara nãɨya chi ãchia jaratea p'anɨnepa mãra
         k'aripak'ama. Mãɨ chi pak'uru bari k'ak'o ume piuda jĩra p'anɨma, mãɨ nejõ chi jarade
         chauk'a pẽra, mãɨnepa chi k'arra ẽut'aadada pẽra. 13 Ãchi p'usa jɨ̃ara t'awa jĩra p'anɨma. Ara chi p'usapa ichi t'awadepa k'ok'op'ea amaapari
         jĩra, ãchia ne k'ĩra p'era wawaria oopatama. Mietade wãpata pẽra, ãchi chi k'ãk'ãi
         urua wãru jĩra p'anɨma, chi o atua p'anɨẽra. Tachi Ak'õrepa uria minachia p'ãrio bɨde
         bɨsima ãchi ewaricha ɨtɨai k'orea.14-15 Enopa mãɨ ẽpẽerã k'orea pedeasima. (Mãɨ Adannepa waa Enomá ẽpẽerãnepa chedaadarã bari
         k'ak'o siete pa p'anasima). Enopa nãɨya jarateasima: «¡Ũrit'ɨ! Tachi Chipari cheruma
         chi ichidirã minachia p'anɨ paara mãɨrã ãarea ɨtɨai k'orea. Mãɨne ãarea chi ichi k'ɨ̃rianak'apɨɨrã
         ɨtɨaipɨ, nemietá oodada pẽra ichi k'ɨ̃rianaé pẽra, mãɨnepa ichi k'orea minachia k'achia
         pedeadada pẽra». 16 Mãɨ ẽpẽerã ne wariwẽa bɨ k'orea k'ĩroopatama, mãɨnepa waapẽarã k'orea ara ne wariwẽa
         bɨ k'orea pedeapatama. Abapuru ãchia k'ɨ̃ria p'anɨt'a jɨrɨpatama. Minachia be jĩra
         pedeapatama. Chi waapẽarã seapatama, chi ara ãchia k'ɨ̃ria p'anɨ jɨrɨdai k'orea.Ũpẽarãpa sãmaasã́ oodai p'anɨt'a17 Maamina ũpẽarã, chi Tachi Chipari Jesucristopa peedaɨrãpa naena jaradada k'ɨ̃risiat'ɨ.
         18 Mãrá nãɨya jarasidama: «K'aadeapema ewaride ẽpẽerã Tachi Ak'õre oo uru p'anapataɨrã
         pará p'ananaipɨ. Tachi Ak'õre k'ɨ̃rianak'a pẽra ãchi k'ak'uapa oo k'ɨ̃ria bɨt'a oo
         p'ananaipɨ». 19 Mãɨrãpa ũpẽarã ãchi k'ak'awá awara paneepipatama, ãchia ne wawaria k'ɨ̃riautat'a oopatama,
         mãɨnepa Tachi Ak'õre Jaore uru p'anɨwẽma.20 Maamina ũpẽarã, ara machi k'ak'awá k'aripat'ɨ Cristode ĩjãanamẽrá. Tachi Ak'õrea ichi
         Jaoredepa ɨt'aa chiidit'ɨ. 21 Tachi Ak'õrepa tachi k'ɨ̃ria bɨdepa nipat'ɨ. Tachi Chipari Jesucristopa k'ĩra chupuria
         bɨdepa ewaricha chok'ae bapiit'a nɨ p'anat'ɨ.22 Chi ũpẽarã minachia ĩjãawẽa berã k'ĩra chupuriat'ɨ. 23 Chi t'ɨpɨ tau urua nɨbɨdea wãuta k'aripa p'anat'ɨ. Waapẽarã k'ĩra chupuria p'anat'ɨ,
         maamina jĩrak'aua p'anat'ɨ. Ãchia nemietá ãarea oopataɨ itu bɨt'ɨ.+Judapa Tachi Ak'õrea pia pedeada24 Tachi Ak'õrepa mãra p'ue pia ak'ɨipɨ nemietaade baepidaemaapa. Ichi k'ĩrawãrea bɨ
         k'ĩrari nemietaawẽa p'ue pia bɨipɨ. Mãma minachia arapá p'ananaipɨ. 25 Tachi Ak'õre abapuru bɨma. Ichi Tachi K'aripaparipɨ. Ichit'a chi atepe bɨma, mãɨnepa
         ne ãarea p'ue ooi bɨma. Naenaenapema mãɨya nima, idiapae pida mãɨya bɨma, mãɨnepa
         ewaricha mãɨya baipɨ. Tachi Chipari Jesucristodepa ichiaapuru pia pedeadai p'anɨma.
         Mãɨya beese.
         
            
               	Santiago ichiaba «Jacobo» apatama.

               	5 Éxodo 12:51.

               	Ɨt'ariapemarã́. Chi eda waapẽarãmá mãɨ jara bɨma: «Jaore mietaarã chi atepe berã».

               	Caín. Génesi 4:3-8. Balaam. Número 22:1-35. Corepa. Número 16:1-35.

               	Ãchia nemietá ãarea oopataɨ itu bɨt'ɨ. Griego pedeade nãɨya bɨ bɨma: Ãchi neet'á unuemaat'ɨ nemietá oo p'anɨnepa jayoa bɨ pẽra.

Nãɨ k'art'ade Juanpa naa bɨda11 Mɨ Jesucristo pae pari mimiaparí Juanpɨ. Nãɨ k'art'ade bɨ bɨma Jesucristopa pajãnepa
         mɨá k'awapida. Mãɨ Tachi Ak'õrepa Jesucristoa k'awapisima chi ichide ĩjãa berã́ k'awapimẽrá
         tãaraawẽa bɨde sãit'a.+ Jesucristopa ɨt'aripa peeda aba mɨmá peesima mãɨ k'awapimẽrá. 2 Jõma mɨa ununa piarã jara bɨma. Mɨa jararuma nãɨ pedea Tachi Ak'õrenepa che bɨt'a
         mãɨnepa Jesucristopa piarãt'a k'awapisit'a. 3 Nãɨ Tachi Ak'õre pari pedeaparí pedea ũpẽarã k'ĩrari eda jararupa minachia pia baipɨ.
         Mãɨnepa chi nãɨ pedea ũrinak'ari oo berã minachia pia p'ananaipɨ, tãaraawẽa bɨde ara
         mãɨyai pẽra.Ũpẽarã Asia tuadepema pae Juanpa bɨda4 Mɨ Juanpɨ. Nãɨ k'art'a bɨruma ũpẽarã p'uuru siete p'anɨ, Asia tuadepemarã pae. Mɨa
         k'ɨ̃ria bɨma Tachi Ak'õrepa ichi sõpiadepa mãra k'aripa bait'a mãɨnepa ne k'ɨ̃risiawẽa
         bapiit'a. Mãɨ ichipɨ, ichi naena basima mãɨnepa ichi chei bɨpɨ. Mãɨnepa mɨa k'ɨ̃ria
         bɨma chi suak'a beeparí auk'ará bɨ k'ĩrari siete jaore p'anɨpa mãɨya oo p'ananait'a.+5 Mãɨnepa k'ɨ̃ria bɨma Jesucristo pida mãɨya oo bait'a. Ichia Tachi Ak'õre k'orea piarã
         jaraparima. Piu bada naa chok'ae p'irabarisima, ãarea nãɨ ĩjũanepema chi poro jũra
         jɨ̃parí jɨ̃ p'anɨrã k'aepẽra chi atepe bai k'orea. Mãɨpa tachi k'ɨ̃ria bɨma mãɨnepa
         ichi oadepa nemietaadepema k'aripasima. 6 Tachi bɨsima Tachi Ak'õre juade p'aarerã p'ananamẽrá. Mãɨya ichi Pajãnepema Ak'õrepa
         k'ɨ̃ria bɨt'a oo p'ananaipɨ. Mãɨa pia pedeadai p'anɨma. Pia bɨma ichit'a ewaricha
         jõmãɨrã Chipari bait'a. Mãɨya beese.+7 Ak'ɨt'ɨ. Cristo jɨ̃arane cheipɨ. Mãɨne jõmãɨrãpa ununaipɨ. Chi ichi sudada pida ununaipɨ.Ichi unuutade jõma nãɨ ĩjũanepema jẽanaipɨ.- Piarã mãɨya baipɨ.8 Tachi Chiparipa jarasima: «Mɨt'u chi Ne Ãarea P'ue Bɨ Tachi Ak'õrepɨ, chi Alp'apɨ
         mãɨnepa chi Omegapɨ. Mãɨpa jara bɨma mɨ chi Naapemapɨ mãɨnepa chi K'aadeapemapɨ. Mɨpɨ,
         naena basima, mãɨnepa chi chei bɨpɨ».Juanpa Cristo ununa9 Mɨ mãra ũpẽa Juanpɨ. Tachi Jesucristo ome p'anɨ pẽra mɨ mãra ome Tachi Ak'õre juadepemapɨ,
         mãra ome minachia mĩa bɨma, mãɨnepa mãra ome ãarea choa bɨma.Tachi Ak'õre pedea jaratea bɨ k'orea mãɨnepa chi Jesú pedea piarãane a bɨ k'orea mɨ
         chi p'usade ĩjũa ãpia p'ɨrra bɨ Patmodea ateepisidama. 10 Tachi Chipari ewaride mɨ Tachi Ak'õre Jaoredepa basima.+ Mãɨne mɨ ãpɨte abaɨpa pedea ãnimara k'achu chaaru jĩra ũrisima. 11 Mãɨpa jarasima: «Pɨa unurut'a k'art'ade bɨk'ari ũpẽarã siete p'uuru bede p'anɨmá tea
         peese: Ep'esodea, Esmirnanea, Pérgamonea, Tiatiradea, Sardidea, P'iladelp'iadea, mãɨnepa
         Laodiceadea».+12 Mãɨne mɨa ãpɨtea ak'ɨsima k'ai pedea bɨt'a k'awayá. Mãɨ ak'ɨside ĩpira nee ooda siete
         unusima. 13 Mãɨ siete ĩpira p'anɨ esa, mɨa chi Ẽpẽra Warra jĩra bɨt'a unusima.+ Anamari waa tachi jĩrumá jɨ̃ basima. Ichi p'echude nee ooda pará basima. 14 Ichi puda t'ot'oa basima oveja k'ara jĩra wa jɨ̃ara t'ot'oa+ jĩra. Ichi tau t'ɨpɨ urua jĩra basima. 15 Ichi jĩru bronce+ t'ɨpɨde torroapidak'ari achiterreada jĩra basima. Ichi pedea to minachia cheru jĩra
         jĩk'ua basima. 16 Ichi juaraari k'ãk'ãi siete uru basima. Ichi ok'arradepa k'ĩruuparí nek'o k'ida k'ĩrachu
         era bɨt'a ochia basima. Ichi k'ĩra ɨmata achiterrea bɨ jĩra basima.17 Ichi unuside ne wap'eapa mɨ ichi jĩru k'ait'a piuda jĩra jeeda baesima. Maamina ichi
         juaraara mɨ ɨ̃rɨ bɨk'ari jarasima: «Ne wap'earãse. Mɨ chi naapemapɨ mãɨnepa chi k'aadeapemapɨ.
         18 Mɨ chi Chok'ae Bɨma. Mɨ piudamina ak'ɨse chok'ae bɨ, mãɨnepa ewaricha chok'ae baipɨ.
         Mɨa piudarã chok'ae p'irabaripi bɨma.+19 Pɨa unu bɨt'a k'art'ade bɨse. Idiapae sãmaasã́ nɨbɨ mãɨnepa k'aadea sãmaasã́ nɨbaidepema
         sida bɨse. 20 Mɨa k'awapiipɨ pɨa ununa siete k'ãk'ãi mɨ juaraari uru bɨpa k'ãre jara bɨt'a mãɨnepa
         mãɨ siete ĩpira nee oodapa k'ãre jara bɨt'a. Mãɨ siete k'ãk'ãipa jara bɨma Tachi Ak'õrepa
         ɨt'aripa peedaɨrã siete p'anɨt'a. Mãɨ siete p'anɨpa chi ũpẽarã siete p'uuru ak'ɨ uru
         p'anapatama. Ãchicha mãɨ ũpẽarã p'uurudepemarã ak'ɨ uru p'anapatama. Chi ĩpira siete
         p'anɨpa jara bɨma chi siete p'uurudepemarã ũpẽarã.
         
            
               	Chi ichide ĩjãa berã́. Griego pedeade nãɨya bɨ bɨma: Chi chipari pae pari mimiapataɨrã́.

               	Siete jaore p'anɨpa. Waapẽarãmá, mãɨ siete jaore p'anɨ Tachi Ak'õre Jaore mãɨya bɨma. Mãɨnepa waapẽarãmá,
                     mãɨ jaore siete p'anɨ Tachi Ak'õrepa ɨt'aripa peedaɨrã chi atepe p'anɨt'a.

               	Mãɨya beese. Griego pedeade nãɨya bɨ bɨma: amén.

               	1:7 Mateo 24:30; Juan 19:34-37.

               	Tachi Chipari ewaride. Jesú chok'ae p'irabaridadepema, tomiocha ũpẽarãpa ichi chok'ae p'irabarida k'ɨ̃risiapatama.

               	Griego pedeade chi eda waapẽarã k'art'ade nãɨ sida bɨ bɨma: Mɨ chi Alp'apɨ mãɨnepa chi Omegapɨ.

               	Ẽpẽra Warra. Ara mãɨ jĩra jara bɨma Daniel 7:13.

               	Jɨ̃ara t'ot'oa. Griego pedeade nãɨya bɨ bɨma: nieve.

               	Bronce. Mãɨ jiorro jĩra bɨma.

               	Mɨa piudarã chok'ae p'irabaripi bɨma. Griego pedeade nãɨya bɨ bɨma: Mɨa ẽpẽerã piudai k'orea llave uru bɨma. Piudada p'anɨmaapema llave uru bɨma.

Cristopa ũpẽarã Ép'eso p'uurudepemarã pae bɨpida21 »Chi ũpẽarã Ép'eso p'uurudepema ak'ɨparí Tachi Ak'õrepa ɨt'aripa peeda pae k'art'ade
         nãɨya bɨse:»Chi juaraari k'ãk'ãi siete uru bɨpa mãɨnepa siete ĩpira nee ooda t'ãena p'ɨrrɨa bɨpa
         nãɨya jara bɨma:2 »Mãrapa oo p'anɨt'a mɨa k'awa bɨma. Mɨ pae minachia mimia p'anɨt'a mãɨnepa minachia
         mĩa p'anɨne ãarea choa p'anɨt'a k'awa bɨma. Mãrapa chi nemietá oopataɨrã́ itu oopidak'at'a
         k'awa bɨma. Eda waapẽarã mãramá wãnak'ari Jesucristopa peesiade apachidama.+ Maamina mãrapa jĩrak'aua ak'ɨ p'anɨnepa k'awasidama ãchi chi sea bet'a. 3 Mãra mɨ k'orea minachia mĩa p'anɨne jõma choa p'anɨma mãɨnepa sõ edá baedawẽa mɨ pae
         pia mimia p'anɨma. 4 Maamina mɨa mãra k'orea ne ãpia jarai bɨma: mãra naena chi k'ɨ̃ria p'anapatat'a mãɨ
         waa idi chi k'ɨ̃ria p'anɨwẽma. 5 Mãɨpuru mãrapa naa k'ɨ̃ria uru p'anana mãɨne k'ɨ̃risiat'ɨ.+ Mãicha Tachi Ak'õremá chet'ɨ. Nepia oot'ɨ naena mãrapa oopachida jĩra. Mãra mãicha
         Tachi Ak'õremá chedaepɨra, mɨa mãra ɨtɨade wãipɨ.+ Mãɨne mãra ĩpira ãyá bɨipɨ. 6 Maamina nãɨ pia oo p'anɨma: chi Nicolade ĩjãa bepa piawẽa oopatat'a mãrapa k'ɨ̃rianak'ama.
         Mɨa pida k'ɨ̃riak'ama. 7 Chi k'ɨɨrɨ pará bɨpa ũrise Tachi Ak'õre Jaorepa ũpẽarã́ jara bɨt'a. Chi nemietá p'uedaadarã́
         mɨa pak'uru chok'ae bapiparidepema nejõ itu jõpiipɨ. Mãɨ pak'uru bɨɨrɨ Tachi Ak'õre
         ĩjũa auk'ará bɨde bɨma.Cristopa ũpẽarã Esmirna p'uurudepema pae bɨpida8 »Ũpẽarã Esmirna p'uurudepema ak'ɨparí Tachi Ak'õrepa ɨt'aripa peeda pae k'art'ade
         nãɨya bɨse:»Chi Naa bɨ mãɨnepa K'aadea bɨ, chi mãɨ piu bada ya chok'ae beedapa nãɨya jara bɨma:9 »Mãrapa oo p'anɨt'a mɨa k'awa bɨma.+ Mãra mĩa p'anɨt'a mãɨnepa nenea k'edet'a k'awa bɨma. Mãɨya p'anɨmina Tachi Ak'õrenepa
         ɨbɨa p'anɨma. Mɨa k'awa bɨma chi ara ãchi judiorãane apataɨrãpa mãra k'orea k'achia
         pedeapatat'a. Ãchi Tachi Ak'õrené ẽpẽerãane apatamina+ tioredé ẽpẽerãpɨ.+10 Mãra ewari tãaraawẽa bɨde minachia mĩanait'a wap'earãt'ɨ. ¡Ũrit'ɨ! Tiorepa eda mãranepema
         jɨ̃a nɨbɨipɨ mãɨ wapida ĩjãa p'anɨ k'awayá. Minachia mĩanaipɨ ewari k'ak'o diez ãarea.
         Mãra peautamisa ĩjãa p'anat'ɨ. Maapae mɨa mãrá poro jũra jɨ̃parí tearude, ewaricha
         chok'ae bapiipɨ. 11 Chi k'ɨɨrɨ pará bɨpa ũrise Tachi Ak'õre Jaorepa ũpẽarã́ jara bɨt'a. Chi nemietá p'uedada
         ewaricha Tachi Ak'õrenepema awara p'ananaiwẽma.+Cristopa ũpẽarã Pérgamo p'uurudepema pae bɨpida12 »Ũpẽarã Pérgamo p'uurudepema ak'ɨparí Tachi Ak'õrepa ɨt'aripa peeda pae k'art'ade
         nãɨya bɨse:»Chi k'ĩruuparí nek'o k'ida k'ĩrachu era uru bɨpa nãɨya jara bɨma:13 »Mãrapa oo p'anɨt'a mɨa k'awa bɨma.+ Mãɨnepa k'awa bɨma ara mãra p'anapatamá tiore chi ichi suak'a beeparí auk'ará bɨde
         suak'abari bɨt'a.+ Maamina mãra mɨ paara wapida p'anɨma. Maamina chi tioredepemarãpa ũpẽa Antipa peasidaɨde
         mɨ k'orea piarã pedeada pẽra, mɨne ĩjãa p'anɨt'a itu bɨdaé pasima. 14 Maamina mɨa mãra k'orea ne ãpia jarai bɨma. Eda waapẽarã mãranepemarãpa Balaampa jarateada
         ũri p'anɨma.- Balaampa Balác jarateasima sãmaasã́ israel ĩjũanepemarã nemietaade baepiit'a. Juapa
         oodada sãdorã́ ne k'iuru teada k'opipachima mãɨnepa chi k'ak'uadepa nemietá oopipachima.
         15 Mãɨnepa waapẽarã mãranepemapa Nicolapa jarateada ũri p'anɨma. Mãɨ jarateapataɨ mɨa
         k'ɨ̃riak'ama.+16 Mãɨpuru mãicha Tachi Ak'õremá chet'ɨ. Mãɨya oodaepɨra, mɨa tãaraawẽa bɨde mãra ɨtɨade
         wãipɨ. Mãɨne k'ĩruuparí nek'o mɨ it'aedepa ochia bɨpa mãɨ ẽpẽerã paara k'ĩruuipɨ.
         17 Chi k'ɨɨrɨ pará bɨpa ũrise Tachi Ak'õre Jaorepa ũpẽarã́ jara bɨt'a. Chi nemietá p'uedaadarã́
         mɨa maná mẽra bada k'opiipɨ+ mãɨnepa mawara chak'e t'ot'oa bɨt'a teaipɨ.+ Mãɨ mawara chak'e bɨde t'ɨ̃ chiwidi bɨ bɨma. Abaɨ pida mãɨ t'ɨ̃ atuama. Maamina chi
         jitarupuru k'awaipɨ.Cristopa ũpẽarã Tiatira p'uurudepema pae bɨpida18 »Ũpẽarã Tiatira p'uurudepema ak'ɨparí Tachi Ak'õrepa ɨt'aripa peeda pae k'art'ade
         nãɨya bɨse:»Tachi Ak'õre Warrapa, chi tau t'ɨpɨ urua bɨ jĩra bɨpa, mãɨnepa ichi jĩru bronce t'ɨpɨde
         torroapidak'ari achiterrea bɨ jĩra bɨpa nãɨya jara bɨma:19 »Mãrapa oo p'anɨt'a mɨa k'awa bɨma. Mãra k'ɨ̃ria p'anɨt'a, mɨne ĩjãa p'anɨt'a, mɨ
         pae oo p'anɨt'a, mãɨnepa ãarea choa p'anɨt'a k'awa bɨma. Ichiaba k'awa bɨma mãrapa
         naena nepia oo p'anana k'aepẽra, piipará oo p'anɨt'a. 20 Maamina mɨa mãra k'orea ne ãpia jarai bɨma. Chi wẽra Jezabel apataɨpa sea jaratea
         bɨt'a mãrapa mãɨa itu jarateapi p'anɨma.+ Ara ichia Tachi Ak'õre pari pedeapariade aparima. Maamina ichia jaratea bɨdepa chi
         mɨ pae pari mimiapataɨrã seaparima k'ak'uadepa nemietaade nipadamẽrá mãɨnepa ne k'iuru
         juapa oodada sãdorã́ teada k'odamẽrá. 21 Mɨa nɨ basima ichia k'ak'uadepa nemietá ooparí itu bɨk'ari ya Tachi Ak'õremá chemẽrá.
         Maamina mãɨ nemietá itu bɨi k'ɨ̃riaé pasima. 22 Mãɨpuru mɨa ichi k'ak'ua p'uadepa k'ɨdade bɨipɨ. Mãɨne ãarea chi ichi ome k'ãipataɨrãpa
         chi ichia nemietá oopari jĩra itu bɨdaepɨra, mɨa mãɨrã minachia mĩapiipɨ. 23 Ichi warrarã mɨa ãarea piupiipɨ. Mãɨya ũpẽarã ãareaɨrãpa k'awadaipɨ mɨa jõmãɨrã k'ɨ̃risia
         k'awa bɨt'a. Ichiaba k'awadaipɨ jõmãɨrãpa ãchi sõnepa oo k'ɨ̃ria p'anɨt'a, mɨa mãɨ
         k'awa bɨt'a. Ara machicha oodada jĩra mɨa ɨtɨaipɨ. 24 Maamina chi eda mãranepema Tiatira p'uurudepemarãpa chi jãɨ wẽrapa jaratea bɨt'a ĩjãanawẽa
         p'anɨma. Mãɨ awara mãrapa chi “tiorepa ne mẽra uru bɨade” apataɨ, makɨɨ k'awadayá
         jɨrɨ p'anɨwẽma. Mɨa waa mãrá waa ne awara oopide peeiwẽma. 25 Mãɨyawẽapuru choa p'anat'ɨ mɨne ĩjãa p'anɨnepa aba mɨ cherudea. 26-27 Chi nemietá p'uedaadarãpa mãɨnepa chi ewaricha mɨa k'ɨ̃ria bɨ oodaadarãpa mɨa mãɨrã
         bɨk'oaipɨ ãchi p'uurucha chiparirã padamẽrá, mɨ Ak'õrepa mɨ jõmãɨrã chipari bɨda jĩra.
         Maapae ãchia sõ chupuriadawẽa ãareaɨrã́ jok'ae oopidaipɨ, mãɨya oodamẽrá.+ Chok'o ãriuta jĩra jõmãɨrã p'uedaipɨ.-28 Mɨa chi ãsã parudepema k'ãk'ãi ãchiá teaipɨ.+29 Chi k'ɨɨrɨ pará bɨpa ũrise Tachi Ak'õre Jaorepa ũpẽarã́ jara bɨt'a.
         
            
               	Jesucristopa peesiade apachidama. Griego pedeade nãɨya bɨ bɨma: apóstoles.

               	Griego pedeade nãɨya bɨ bɨma: K'ɨ̃risiat'ɨ sãmãɨpa baesidat'a.

               	Mãra ɨtɨade wãipɨ. Griego pedeade chi eda waapẽarã k'art'ade nãɨya bɨ bɨma: Tãaraawẽane mɨa mãra ɨtɨade wãipɨ.

               	Mãrapa oo p'anɨt'a mɨa k'awa bɨma. Griego pedeade chi eda waapẽarã k'art'ade mãɨ newẽma.

               	Tachi Ak'õrené ẽpẽerãane. Griego pedeade nãɨya bɨ bɨma: judiorã.

               	Tioredé ẽpẽerãpɨ. Griego pedeade nãɨya bɨ bɨma: Tiore ome judiorã ará pedeapataɨ tedepemarãpɨ.

               	Ewaricha Tachi Ak'õrenepema awara p'ananaiwẽma. Griego pedeade nãɨya bɨ bɨma: Bari k'ak'o ume piudaiwẽma.

               	Mãrapa oo p'anɨt'a mɨa k'awa bɨma. Griego pedeade chi eda waapẽarã k'art'ade mãɨ newẽma.

               	Tiore chi ichi suak'a beeparí auk'ará bɨde suak'abari bɨt'a. Juanpa Pérgamo p'uuru «chi tiore minachia suak'a beepariade» a bɨma, chi mãmapemarãpa
                     chi Romanepema poro jũra jɨ̃parí jɨ̃ bɨ mãɨnepa chi griegodepema sãdo minachia k'ɨ̃riapachida
                     pẽra.

               	2:14 Número 22:1—25:3; 31:16.

               	Mãɨ jarateapataɨ mɨa k'ɨ̃riak'ama. Griego pedeade chi eda waapẽarã k'art'ade mãɨ newẽma.

               	Maná Tachi Ak'õrepa peeda p'ana pasima. Éxodo 16:31-34.

               	Mawara chak'e t'ot'oa bɨt'a teaipɨ. Mãɨ mawara jara k'ɨ̃ria bɨma chi k'art'a chae teada tachi pajãnea p'ue wãnai k'orea.

               	Jezabel. Pia jaraideepara jãɨ wẽra Jezabelpa chi waapẽarã Tiratiradepema ũpẽarã́ nemietá oopipachima,
                     chi chõarãena Jezabelpa chi k'ima poro jũra jɨ̃parí jɨ̃ bɨ Acá nemietá mãɨya oopipachi
                     jĩra. 1 Reye 16:29-31; 18:4,19; 2 Reye 9:22.

               	Sõ chupuriadawẽa ãareaɨrã́ jok'ae oopidaipɨ. Griego pedeade nãɨya bɨ bɨma: Jiorropa oopiipɨ.

               	2:26-27 Salmo 2:9.

               	Ãsã parudepema k'ãk'ãi. Mãɨpa jara bɨma Cristo ichidirã ome bɨt'a. Apocalipsi 22:16.

Cristopa ũpẽarã Sardi p'uurudepema pae bɨpida31 »Chi Sardi p'uurudepema ũpẽarã ak'ɨparí Tachi Ak'õrepa ɨt'aripa peeda pae k'art'a
         nãɨya bɨse:»Chi Tachi Ak'õre k'ĩrari jaore siete uru bɨpa+ mãɨnepa k'ãk'ãi siete uru bɨpa nãɨya jara bɨma:»Mãrapa oo p'anɨt'a mɨa k'awa bɨma. Ẽpẽerãpa jara p'anɨma mãrapa Tachi Ak'õre minachia
         ĩjãa p'anɨ pẽra chok'ae bet'a. Maamina piarã ara mãrapa Tachi Ak'õrene ĩjãanawẽa p'anɨ
         pẽra chi piudaadarãpɨ. 2 ¡Jĩrak'aua p'anat'ɨ! Mɨa unu bɨma mãrapa oo p'anɨ Tachi Ak'õre k'ĩrari jĩp'a bɨwẽt'a.
         Mãrapa nepia oo p'anɨt'a perá jõma itu bɨmaa p'anɨma. Maamina chi ãareawẽa bɨt'a mãicha
         jõma oot'ɨ. 3 Chi piarãpẽa pedea mãrapa ũrinana k'ɨ̃risia p'anat'ɨ. Mãɨne pia ĩjãat'ɨ. Nemietá itu
         bɨdak'ari Tachi Ak'õremá chet'ɨ. Mãra taujĩra p'ananaepɨra mɨ cheipɨ mãra ɨtɨai k'orea
         chi nechɨaparí atua nɨbɨde chepari jĩra. 4 Maamina mãra Sardidepemarã chi eda ãpia p'anɨnepema waidi nemietaade nipadawẽma, mãra
         neet'á jayoapidawẽa p'anɨ jĩra. Mɨ ome pia p'ananai k'orea p'anɨ pẽra, neet'á t'ot'oa
         jɨ̃nak'ari mɨ ome ará nipadaipɨ. 5 Nemietá p'uedaadapa ara mãɨ jĩra neet'á t'ot'oa bɨt'a jɨ̃naipɨ. Ãchi t'ɨ̃ chi ewaricha
         chok'ae p'ananai k'art'ade eda bɨ bɨ pẽra mɨa ãchi t'ɨ̃ wẽpapiiwẽma. Maawẽapuru mɨ
         Ak'õre k'ĩrari, mãɨnepa ichi pae pari mimiapataɨrã pajãnepema k'ĩrari ãchi mõréane
         aipɨ. 6 Chi k'ɨɨrɨ pará bɨpa ũrise Tachi Ak'õre Jaorepa ũpẽarã́ jara bɨt'a.Cristopa ũpẽarã P'iladelp'ia p'uurudepema pae bɨpida7 »Chi P'iladelp'ia p'uurudepema ũpẽarã ak'ɨparí Tachi Ak'õrepa ɨt'aripa peeda pae k'art'ade
         nãɨya bɨse:»Ichi chi Tachi Ak'õre Paepuru Bɨ mãɨnepa chi Piarã Pedea Aba Bɨ, chi Daví p'uuru
         minachia k'awa bɨpɨ.+ Chi ichia ewaru mi ãpia pida p'ue serraiwẽma. Ichia serraru mi ãpia pida p'ue ewaiwẽma.
         8 Nãɨya jara bɨma:»Mãrapa oo p'anɨt'a mɨa k'awa bɨma. ¡Ũrit'ɨ! Eda wãpataɨ mɨa mãra naa ewa nɨbɨsima.
         Mãɨ abaɨ pida p'ue serraiwẽma. Mãra ãpia chaareawẽa p'anɨmina mɨ pedea minachia ĩjãa
         p'anɨma. Mɨ itu bɨdawẽa p'anɨma. 9 ¡Ũrit'ɨ! Mãra jĩru k'ait'a mɨa tioredé ẽpẽerã sĩraporode k'op'aneepiipɨ.+ Ãchi Tachi Ak'õrené ẽpẽerãane apatamina mãɨyawẽma.+ Ãchi chi sea p'anɨma. K'awadaipɨ mɨa mãra k'ɨ̃ria bɨt'a. 10 Mãra mɨ k'orea minachia mĩa p'anɨt'a ãarea choa p'anɨma mɨa jarada jĩra. Mãɨpuru nãɨ
         ĩjũanepemarã minachia mĩanai ewari cherude mɨa mãra ak'ɨipɨ. Mãɨ ewaride mɨa jõma
         nãɨ ĩjũane tuanurã minachia mĩapiipɨ, sãmaasã́ oodai k'awayá. 11 Mɨ tãaraawẽa bɨde cheipɨ. Mãɨpuru choa p'anat'ɨ mɨne ĩjãa p'anɨnepa. Mãɨya abaɨ pida
         mãra porode jũra jɨ̃parí ẽemariiwẽma. 12 Nemietá p'uedaadá mɨa Tachi Ak'õre te jĩru jĩra bɨipɨ. Mãɨya mãɨ tedepema ãyá ewariaba
         pida wãnaiwẽma. Ãchi tau bɨɨrɨde mɨ Ak'õre t'ɨ̃ bɨipɨ ichidirã k'awapiyá. Ichiaba
         ãchi tau bɨɨrɨde mɨ Ak'õre p'uuru t'ɨ̃ bɨipɨ mãmanepemarã k'awapiyá. Mãɨ Jerusalén
         P'uuru chiwidi apataɨ pajãnepa mɨ Ak'õre bɨmãɨpa cheipɨ. Mãɨnepa ãchi tau bɨɨrɨde
         mɨ t'ɨ̃ chiwidi bɨipɨ mõré k'awapiyá. 13 Chi k'ɨɨrɨ pará bɨpa ũrise Tachi Ak'õre Jaorepa ũpẽarã́ jara bɨt'a.Cristopa ũpẽarã Laodicea p'uurudepema pae bɨpida14 »Chi Laodicea p'uurudepema ũpẽarã ak'ɨparí Tachi Ak'õrepa ɨt'aripa peeda pae k'art'ade
         nãɨya bɨse:»Chi Piarãpẽa Pedea apataɨpa Tachi Ak'õre k'orea piarã jõma arí jaraparima.+ Ichidepa Tachi Ak'õrepa nejõma oosima.+ Ichia nãɨya jara bɨma:15 »Mãrapa oo p'anɨt'a mɨa k'awa bɨma. Mɨ itu bɨdawẽa p'anɨma maamina mãra sõnepa mɨ
         ome wãnawẽa p'anɨma. Mãɨya pania k'õresã́ jĩra p'anɨwẽma mãɨnepa pania wãsia jĩra
         p'anɨwẽma. Sõnepa piarã k'aade wãnaepɨra, mɨmá pia bai pasima mɨ ome nipadaiwẽt'a.
         16 Maamina mãra pania jɨ̃jɨ̃aria bɨ jĩra p'anɨma; mɨ itu bɨdawẽmina, mãra sõnepa mɨ ome
         nipadawẽa p'anɨma. Mãɨpuru mɨa mãra iataipɨ, mɨ it'aedepa pania jɨ̃jɨ̃aria bɨ k'ũmaru
         jĩra. 17 Ara machi ɨbɨarãane a p'anɨma, ne ãarea uru p'anɨane a p'anɨma, mãɨnepa mãɨ ne ãpia
         pida newẽawẽa bɨade a p'anɨma. Maamina atua p'anɨma ara machi chichupuria p'anɨt'a,
         piawẽa p'anɨt'a, nenea p'anɨt'a, tau p'ãrio p'anɨt'a mãɨnepa ãk'adá p'anɨt'a. 18 Mãɨpuru mɨa mãrá nãɨya ũraaruma: nee chi ichiera t'ɨpɨde torbarida, mãɨ mɨnepa atat'ɨ.
         Mãɨya mãra piarã ɨbɨa padaipɨ. Mãɨnepa p'aru t'ot'oa be mɨnepa atat'ɨ jɨ̃nai k'orea.
         Mãɨya mãra ãk'adá p'anana k'orea k'ĩra p'eradaiwẽma. Mãɨnepa mɨnepa nẽará atat'ɨ mãra
         taude t'aadak'ari pia ununamẽrá. 19 Chi mɨa k'ɨ̃ria bɨ ẽpẽerã ɨtɨak'ari ũraaparima, mɨ pedea oodamẽrá. Mãɨpuru ya mɨmá
         chedak'ari machi sõnepa piarã mɨ ome nipat'ɨ. 20 ¡Ũrit'ɨ! Mɨ tede eda wãpataɨde bɨma. Awaraɨdepa t'ɨ̃ bɨma mãrapa ewadak'ari mɨ itu
         eda wãpidamẽrá. Parituapa mɨ pedea ũrik'ari chi eda wãpataɨ ewaipɨra, mɨ eda wãk'ari
         ichi ome nek'oipɨ. 21 Mɨa nemietá p'ueda pẽra mɨ Ak'õre ome ichi suak'a beeparí auk'ará bɨde suak'abari
         beesima. Ara mãɨ jĩra nemietá p'uedaadarã mɨ suak'a beeparí auk'ará bɨde mɨ ome suak'abari
         beepiipɨ. 22 Chi k'ɨɨrɨ pará bɨpa ũrise Tachi Ak'õre Jaorepa ũpẽarã́ jara bɨt'a».
         
            
               	Waapẽarãmá mãɨ siete jaore p'anɨpa jara bɨma Tachi Ak'õre Jaore. Mãɨnepa waapẽarãmá
                     jara bɨma Tachi Ak'õrepa ɨt'aripa peedaɨrã k'aepẽra chi atepe p'anɨrã.

               	Daví p'uuru. Mãɨpa jara bɨma «Tachi Ak'õre p'uuru». Chi Daví p'uuru minachia k'awa bɨpɨ. Griego pedeade nãɨya bɨ bɨma: Chi Daví llave uru bɨma.

               	Tioredé ẽpẽerã. Griego pedeade nãɨya bɨ bɨma: Tiore ome judiorã ará pedeapataɨ tedepemarãpɨ.

               	Tachi Ak'õrené ẽpẽerã. Griego pedeade nãɨya bɨ bɨma: judiorã.

               	Piarãpẽa Pedea. Griego pedeade nãɨya bɨ bɨma: amén.

               	Griego pedeade mãɨpa mãɨnepa nãɨya jara bɨma: «Ichi nejõma Tachi Ak'õrepa ooda Chiparipɨ».

Chi ɨt'aripemarãpa Tachi Ak'õre k'ɨ̃ria p'anana41 Mãɨya nak'ari mɨa k'ãmok'araa jĩra unusima pajãne eda wãpataɨ ewa nɨbɨt'a. Mãɨne mɨa
         ãnimara k'achu pedea jĩra naena ũri badapa jarasima: «Nãma ɨt'aa chese. Mɨa pɨá unupiipɨ
         nãɨ ewari cherude chi mãɨ ne bai bɨt'a».2 Ara mãɨne mɨ Tachi Ak'õre Jaorede beek'ari, suak'a beeparí auk'ará bɨt'a pajãne unusima.
         Mãɨ ɨ̃rɨ aba suak'abari basima. 3 Chi mãɨne suak'abari bada jaspe mawara jĩra achiterrea basima mãɨnepa k'oralina jĩra.
         Chi suak'a beeparí auk'ará bɨ ik'idá iuma jũra uru basima. Chi iuma esmeralda mawara
         jĩra achiterrea basima. 4 Mãɨnepa veinticuatro suak'a beeparí auk'ará p'anɨt'a jũra p'anasima. Chi mãɨ ɨ̃rɨ
         suak'a p'anasima chi chõarã 24 p'anɨt'a.+ Ãchi neet'á t'ot'oa beasima. Mãɨnepa poro jũra jɨ̃parí nee ooda jɨ̃ p'anasima. 5 Ara mãɨya bɨde mãmãɨpa chi tachi Ak'õre suak'a beeparí auk'ará bɨ estarik'aɨpa pa
         wiwiraasima, mãɨ pa ɨɨrɨa nɨbeesima, mãɨnepa ɨbɨa minachia jĩk'ua bae nɨbeesima. Mãɨ
         chi suak'a beeparí naa laap'ara k'ak'o siete urua nɨbasima. Mãɨ Tachi Ak'õre naa chi
         siete p'anɨ jaorerã mãɨ laap'ararãpɨ. 6 Mãɨ chi suak'a beeparí auk'ará bɨ naa p'usa jĩra p'ap'ãrá basima. Mãɨ tot'á vidrio
         jĩra basima.Chi suak'a beeparí juaraari, juawieri, ãpɨtea, mãɨnepa ichi k'ĩrari ẽpẽra jĩra k'ĩmari
         chok'ae p'anɨt'a p'anasima. Ãchi tau k'ak'ua ãarea bae beasima, ãchi p'echude mãɨnepa
         ep'alatade. 7 Aba imama jĩra basima. Aba p'ak'a jĩra basima. Aba ẽpẽra k'ĩra uru basima. Mãɨnepa
         aba nejõpɨ́ wãamarimaa bɨ jĩra basima. 8 Chi mãɨrã ãchi k'ak'awá ĩk'arra sei uru beasima. Ãchi k'ak'ua ãarea tau pará beasima.
         Chi ĩk'arra ek'ari pida tau ãarea beasima. Ãst'á mãɨnepa teamasi pida sẽnawẽa pedeadepa
         nãɨya jarapachidama:«Minachia pia bɨma, minachia pia bɨma, minachia pia bɨma Tachi Chipari, chi Ne Ãarea
         P'ue Bɨ Tachi Ak'õre».Ichipɨ, ichi naena basima mãɨnepa ichi chei bɨpɨ.9-10 Chi Tachi Ak'õre ewaricha chok'ae bɨ chi ichi suak'a beeparí auk'ará bɨde suak'a bɨma.
         Ara mãɨne chi ẽpẽra jĩra chok'ae bepa jara p'anɨma ichi auk'ará bɨma, ichiá pia pedea
         p'anɨma mãɨnepa ichiá sõpia p'anɨane a p'anɨma. Mãɨ jarautacha chi chõarã 24 p'anɨpa
         Tachi Ak'õre naa sĩraporode k'op'aneenak'ari chi ewaricha chok'ae bɨa pia bɨade apatama.
         Ãchi poro jũra jɨ̃pataɨ wẽanak'ari chi suak'a beeparí auk'ará bɨ taade bɨdak'ari nãɨya
         jarapatama:11 Tachi Chipari, Tachi Ak'õre, pɨ pia bɨma jõmãɨrãpa minachia pia bɨade adamẽrá, pɨ
         wap'eadamẽrá mãɨnepa ãarea p'ue ooyade adamẽrá.Pɨa nejõma ooda pẽra pia bɨma jõmãɨrãpa mãɨya jaradaipɨ.Piarã pɨa k'ɨ̃riana pẽra nejõma oosima mãɨnepa nejõma pɨdepa bɨma.
         
            
               	Chõarã 24 p'anɨt'a. Waapẽarãmá mãɨrã jara k'ɨ̃ria bɨma chi Israeldepema p'uuru 12 minachia k'awa p'anɨrã
                     wa chi Jesucristopa 12 peedaɨrã pasit'a.

Chi Oveja Chak'e Juanpa ununa51 Mãɨnepa mɨa unusima ichi suak'a beeparí auk'ará bɨde suak'a bɨt'a ichi juaraari k'art'a
         porok'ok'oa pɨrada uru basima. Ara mãɨ k'art'a pɨrada k'ĩracha ne bɨ basima. Mãɨ k'ara
         bɨde eda k'ara basima k'araparí siete bɨdepa, abaɨ pida mãɨ ewapiemaapa. 2 Mãɨne mɨa Tachi Ak'õrepa ɨt'aripema peeda jua chaarea bɨt'a unusima. Ɨbɨa pedea bɨdepa
         idisima: «¿K'ai pia bɨma nãɨ k'art'a k'ara nɨbɨ oet'aak'ari ewait'a?» 3 Maamina ẽpẽra aba pida newẽ pasima mãɨ k'art'a ewak'ari ya eda jarai k'orea. Pajãne,
         ĩjũane, mãɨnepa ni chi piudaadarã p'anapataɨmá newẽ pasima.+4 Mãɨne mɨ minachia jẽasima mãɨ ẽpẽra pia aba pida newẽ pasi pẽra, mãɨ k'art'a oet'aak'ari
         eda jarait'a. 5 Maamina chi veinticuatro chõarãnepema abaɨpa mɨa mãɨya jarasima: «Waa jẽarãse. Ak'ɨse,
         Davidepa cheda aba bɨma. Mãɨ chi Imama apataɨ Judadepa chedapa Tachi Ak'õre nek'ĩramá
         p'uesima.+ Ichiapuru chi k'ara nɨbɨ siete p'anɨt'a nãɨ k'art'ade p'ue ewaipɨ».6 Mãɨne chi suak'a beeparí auk'ará bɨ taade, chi ẽpẽra jĩra k'ĩmari chok'ae p'anɨ mãɨnepa
         chi chõarã cuatro p'anɨ estarik'a mɨa Oveja Chak'e bai nɨbɨt'a unusima. Ichi chi peasida
         jĩra basima. K'achu siete uru basima. Mãɨnepa tau siete uru bɨma. Mãɨ tau siete p'anɨpa
         jara k'ɨ̃ria p'anɨma chi Tachi Ak'õre naa jaore k'ak'o siete p'anɨt'a. Tachi Ak'õrepa
         ãchi ãarea nãɨ ĩjũane p'ueparima. 7 Mãɨne chi Oveja Chak'e chi Tachi Ak'õre suak'a beeparí auk'ará bɨmá wãk'ari, maapae
         ichi juaraarapa chi k'art'a jitasima. 8 Mãɨ k'art'a jitak'ari chi ẽpẽra jĩra k'ĩmari chok'ae berã mãɨnepa chi chõarã veinticuatro
         berã ichi naa sĩraporode bari k'op'aneesidama. Ãchi k'ak'awá arpa uru p'anasima mãɨnepa
         p'arat'u jãjoa bɨ nee ooda uru p'anasima. Chi p'arat'u jãjoa bɨ ãchia incienso k'era
         ipiru uru p'anasima. Chi incienso k'era jara k'ɨ̃ria bɨma chi ẽpẽerã Tachi Ak'õrenerãpa
         ichiá ɨt'aa chiidi p'anɨt'a. 9 Chi chõarã veinticuatro p'anɨpa mãɨnepa chi ẽpẽra jĩra chok'ae berãpa nãɨ k'ari chiwidit'a
         k'arisidama:«Pɨ pia bɨma mãɨ k'art'a jitak'ari chi k'ara nɨbɨ oet'ait'a, pɨ peasida pẽra.Chi mãɨ oa pɨa ãrisidepa ẽpẽerã Tachi Ak'õre pae atasima.Ẽpẽerã awaraɨcha, pedeacha, p'uurucha mãɨnepa ĩjũacha mãɨrãnepema eda waapẽarã atasima.10 Pɨa ãchi bɨsima p'aarerã Tachi Ak'õrené p'ananamẽrá.Mãɨnepa nãɨ ĩjũane ichi ome poro jũra jɨ̃parí jɨ̃ p'anɨrã p'ananaipɨ».11 Mãɨya bɨde mɨa chi Tachi Ak'õrepa peedaɨrã ɨt'aripema k'ari p'anɨ ũrisima. Minachia
         p'anɨẽra mɨa p'ue joisiaé pasima.+ Ãchi chi Tachi Ak'õre suak'a beeparí auk'ará bɨt'a, chi ẽpẽra jĩra chok'ae berã mãɨnepa
         chi veinticuatro chõarã p'anɨt'a jũra p'anasima. 12 Nãɨya jĩk'ua k'ari p'anasidama:«¡Chi Oveja Chak'e peadada minachia pia bɨma!Ãareaɨrãpa pia pedeadai p'anɨma ichit'a mãɨ ichia ãarea jõma p'ue bɨẽra, mãɨnepa ãarea
         uru bɨẽra, mãɨnepa ãarea k'awa bɨẽra mãɨnepa jua chaarea bɨẽra.Ichit'u chi atepe bɨade a jaradai p'anɨma mãɨnepa chi piipará bɨade a jaradai p'anɨma».13 Mãɨne mɨa ũrisima jõma Tachi Ak'õrepa ooda pajãne bepa, nãɨ ĩjũane bepa, piudaadarã
         jaorepa, p'usade be pida nãɨya k'ari p'anɨ:+«Ãareaɨrãpa pia pedeadai p'anɨma ewaricha chi Tachi Ak'õre suak'a beeparide auk'ará
         bɨde suak'a bɨa mãɨnepa chi Oveja Chak'e k'edea.Chi atepe pia bɨade adai p'anɨma, minachia auk'ará bɨade adai p'anɨma, mãɨnepa ichi
         juade nejõma p'ue uru bait'a pia bɨade adai p'anɨma».14 Maapae chi ẽpẽra jĩra k'ĩmari chok'ae berãpa nãɨya jarasidama: «Pia bɨma mãɨya bait'a».
         Ara mãɨne chi chõarã veinticuatro p'anɨ sĩraporode k'op'aneenak'ari chi ewaricha chok'ae
         bɨa pia pedeasidama.+
            
               	Piudaadarã p'anapataɨmá. Griego pedeade nãɨya bɨ bɨma: nãɨ ĩjũa ek'ari.

               	Judadepa chedapa. Judá chi chõarãenapema Jacobo warra pasima. Isaía 11:1,10; Génesi 49:9-10.

               	Minachia. Griego pedeade nãɨya bɨ bɨma: miles de miles. K'ãp'ũra pedeade jara k'ɨ̃ria bɨma «millones de millones».

               	Piudaadarã jaorepa. Griego pedeade nãɨya bɨ bɨma: nãɨ ĩjũa ek'ari bepa.

               	Chi ewaricha chok'ae bɨa. Griego pedeade chi eda waapẽarã k'art'ade mãɨ newẽma.

Chi siete k'art'ade k'ara bada mãɨnepema sei oet'ada61 Mãɨne mɨa unusima chi Oveja Chak'epa chi k'art'ade k'ara bada aba oet'asit'a. Mãɨnepa
         chi ẽpẽra jĩra chok'ae be k'ĩmari p'anɨnepema chi abaɨpa nãɨya jara bɨt'a ũrisima:
         «¡Chese!»+ Chi pedea pa pedea jĩra basima. 2 Mãɨ mãmá ak'ɨside, mũra t'ot'oa bɨt'a unusima. Chi mãɨ mũra ɨ̃rɨ suak'abari bɨpa sia
         jĩra bɨt'a uru basima. Abaɨpa ichiá poro jũra jɨ̃parí teasima. Ara mãɨne waapẽarã
         jõma p'uek'ari, mãicha waapẽarã jõma p'ueyá wãsima.3 Mãɨya nak'ari chi Oveja Chak'epa mãicha chi k'art'ade k'ara bada aba oet'aside, chi
         ẽpẽra jĩra chok'ae be k'ĩmari p'anɨnepema chi abaɨpa nãɨya jara bɨt'a ũrisima: «¡Chese!».
         4 Mãɨ mãmá ak'ɨside mũra p'urea bɨt'a unusima. Abaɨpa k'ĩruuparí nek'o waibɨa bɨt'a
         teasima chi mũra ɨ̃rɨ suak'abari bɨa. Tachi Ak'õrepa ichiá chi nãɨ ĩjũane ẽpẽerã ará
         sõpia p'anɨrã nemietá itu oopisima ara ãstu chi jõ nɨbamẽrá mãɨ k'ĩruupik'a nɨbɨdepa.5 Mãɨya nak'ari chi Oveja Chak'epa mãicha chi k'art'ade k'ara bada aba oet'aside, chi
         ẽpẽra jĩra chok'ae be k'ĩmari p'anɨnepema chi abaɨpa nãɨya jara bɨt'a ũrisima: «¡Chese!».
         Mãmá ak'ɨside mũra p'aimá bɨt'a unusima. Mãɨ mũra ɨ̃rɨ suak'abari bɨpa ne chaapataɨ
         ichi juade uru basima. 6 Mãɨne mɨa chi ẽpẽra jĩra k'ĩmari chok'ae p'anɨ t'ãenaɨpa abaɨpa pedea bɨt'a ũrisima.
         Mãɨpa chi mũra ɨ̃rɨ suak'abari bɨa nãɨya jarasima: «Chi trigo itu pia chaupirãse.
         Mãɨya trigo libra ume netoi k'orea ẽpẽra ewari aba mimiai bɨma. Cebada sida itu pia
         chaupirãse. Mãɨya cebada sei libra netoi k'orea ẽpẽra ewari aba mimiai bɨma. Maamina
         olivojõ mãɨnepa uvajõ itu pia chaupise, mãɨya olivo taa mãɨnepa uvaba uru p'ananamẽrá».7 Mãɨya nak'ari chi Oveja Chak'epa mãicha chi k'art'ade k'ara bada aba oet'aside, chi
         ẽpẽra jĩra chok'ae be k'ĩmari p'anɨnepema chi abaɨpa nãɨya jara bɨt'a ũrisima: «¡Chese!».
         8 Mãmá ak'ɨside mũra k'uará bɨt'a unusima. Chi mũra ɨ̃rɨ suak'abari bɨa «Chi Piuda»
         apatama. Chi ichi ome p'ɨrrɨa bɨa «Chi Piudaadarã P'anapataɨ» apatama. Tachi Ak'õrepa
         ãchiá chi k'ĩmarinepema abaabá ãarea peapade asima nãɨ ĩjũa ãareaɨne. Mãɨ ẽpẽerã peadayade
         asima ãchia k'ĩruupik'a p'anɨnepa, jarradepa, k'ɨdade p'anɨnepa ichiaba chi ãnimararã
         mietá p'anɨrãnepa.9 Mãɨya nak'ari chi Oveja Chak'epa mãicha chi k'art'ade k'ara bada aba oet'aside mɨa
         unusima chi Tachi Ak'õre pedea jaratea p'anɨ k'orea peadaadarã jaore. Ãchi chi Tachi
         Ak'õre pae ne paateapataɨ pajãne bɨk'á p'anasima. 10 Nãɨya ɨbɨa jarasidama: «Jõmãɨrã Chipari, pɨ minachia pia bɨma, mãɨnepa pɨ pedea piarãpẽapɨ.
         ¿Sãapae pɨa chi jãɨ ĩjũanepemarã nepɨra ak'ɨk'ari maapae ɨtɨaima, tai peadada k'orea?»
         11 Mãɨrã́ neet'á t'orroa bɨt'a teasima mãɨ jɨ̃namẽrá. Maapae nãɨya jarasima: «Pik'ã́
         nɨ p'ananot'ɨ jõma chi mãra ũpẽarã Cristo pae pari mimiapataɨrã peautadea, ẽpẽerãpa
         ara mãra peadada jĩra».12 Mãɨya nak'ari chi Oveja Chak'epa mãicha chi k'art'ade k'ara bada aba oet'aside mãɨne
         iurumia minachia ɨbɨa chesima. Chi ɨmata p'ãriosima, ẽpẽerã piuutade neet'á p'aimá
         tachia jɨ̃pata jĩra. Mãɨnepa chi jedek'o p'urea oa jĩra k'obeesima. 13 Chi ɨt'aripa k'ãk'ãi ĩjũanea baesidama, higojõ chichiak'á nãupa ɨbɨa p'õat'ɨrupa baepiru
         jĩra. 14 K'art'a ará pɨra bɨ jĩra, chi pajã wẽpasima. Mãɨnepa chi eya ãarea, mãɨnepa chi p'usade
         ĩjũa ãpia p'ɨrra beada chi naa ichi beadamá p'aneenaé pasima. 15 Maapae chi nãɨ ĩjũanepema chi poro jũra jɨ̃parí jɨ̃ be, chi ãchieri be, chi papaká
         be, chi ɨbɨa be, chi chaarea be, chi chipari pae pari mimiapataɨrã mãɨnepa chi chipari
         pae pari mimianak'á be eya uria bɨde mãɨnepa p'ẽya uria be t'ãena mĩrusidama. 16 Nãɨya jarasidama: «Eya, mawara, tai ɨ̃rɨ baet'ɨ. Tai mẽrat'ɨ chi suak'a beeparí auk'ará
         bɨde suak'abari bɨa tai unupiemaapa, mãɨnepa chi Oveja Chak'ea ɨtɨapiemaapa. 17 Chi ichia tachi ɨtɨai ewari waibɨa bɨ cheipɨ. ¿K'aipa mãɨ choaima?»
         
            
               	«¡Chese!». Griego pedeade chi eda waapẽarã k'art'ade versículos 1, 3, 5 mãɨnepa 7de bɨ bɨma:
                     Chi ẽpẽra jĩra chok'ae be k'ĩmari p'anɨnepema chi abaɨpa nãɨya jarasima chi mũra ɨ̃rɨ
                     suak'abari bɨa: «Ak'ɨk'ari, chese».

Chi Tachi Ak'õre pae mimiapataɨrã tau bɨɨrɨde tauchaada71 Mãɨya nak'ari mɨa Tachi Ak'õrepa ɨt'aripa peedaɨrã k'ĩmari unusima. Chi nãɨ ĩjũane
         bai nɨp'anasima tejã ik'idá ãchi k'ak'awá bai nɨp'anɨ jĩra. Ãchia chi nãua jãrap'et'apidaé
         pasima, nãɨ ĩjũane, chi p'usade ni pak'urude pida. 2 Tachi Ak'õrepa ãchiá jua chaarea teasima nãɨ ĩjũa mãɨnepa p'usa ãrinamẽrá. Mãɨne mɨa
         unusima chi abaɨ Tachi Ak'õrepa ɨt'aripa peeda chi ɨmata ochiaparidepa cherut'a. Mãɨpa
         chi chok'ae bɨ Tachi Ak'õre señal bɨpari uru basima. Ichia Tachi Ak'õrepa ɨt'aripa
         peedaɨrã k'ĩmari p'anɨa nãɨya jĩk'ua jarasima: 3 «Nãɨ ĩjũa ãrirãt'ɨ, chi p'usa sida, ni pak'uru sida mãɨ taipa chi Tachi Ak'õre pae
         mimiapataɨrã ãarea ãchi tau bɨɨrɨde tauchaautadea».4 Mãɨne mɨa ũrisima chi Tachi Ak'õrené tauchaa be jõmasã́ p'anɨt'a. 144 mil p'anasidama.
         Mãɨ ãarea Israeldepemarãnepa chedada pasima. 5 Israel warra Judadepa chedada doce mil p'anasidama. Rubenepa chedada doce mil p'anasidama.
         Gadepa chedada doce mil p'anasidama. 6 Aserdepa chedada doce mil p'anasidama. Nep'talidepa chedada doce mil p'anasidama.
         Manasedepa chedada doce mil p'anasidama. 7 Simeonepa chedada doce mil p'anasidama. Levidepa chedada doce mil p'anasidama. Isacaradepa
         chedada doce mil p'anasidama. 8 Zabulonepa chedada doce mil p'anasidama. Josedepa chedada doce mil p'anasidama. Mãɨnepa
         Benjaminepa chedada doce mil p'anasidama.Ẽpẽerã chok'ará Tachi Ak'õre k'ĩrari be9 Mãɨya nak'ari mãicha k'ãmok'araa jĩra mɨa ẽpẽerã minachia nɨbɨt'a unusima. Abaɨ pida
         ãchi p'ue joisiadaé pasima. Ĩjũachapema, p'uuruchapema, ẽpẽerã awaraɨrãchapema mãɨnepa
         pedeachapema mãma tuanasidama. Ãarea neet'á t'ot'oa jɨ̃ beasima, mãɨnepa ãchi sõpia
         p'anɨnepa ãchi juade meme k'irú uru p'anasima. Ãchi bai nɨp'anasima chi suak'a beeparí
         auk'ará bɨ naa mãɨnepa chi Oveja Chak'e k'ede naa. 10 Mãɨne ãareaɨrãpa nãɨya ɨbɨa jarasidama: «¡Tai Ak'õre chi nãɨ suak'a beeparí auk'ará
         bɨde suak'abari bɨpa mãɨnepa chi Oveja Chak'epa tai k'aripasidama!»11 Mãɨne chi ẽpẽra jĩra k'ĩmari chok'ae p'anɨ mãɨnepa chi chõarã veinticuatro p'anɨ chi
         suak'a beeparí auk'ará bɨmá jũra p'anasima. Chi Tachi Ak'õrepa ɨt'aripa peedaɨrã ãarea
         ãchi ik'idá jũra bai nɨp'anasima. Mãɨne ãarea sĩraporode k'op'aneesidama, mãɨnepa
         chi suak'a beeparí auk'ará bɨ naa ãchi tau bɨɨrɨ ĩjũane k'op'aneenak'ari maapae Tachi
         Ak'õre minachia k'ɨ̃riasidama. 12 Nãɨya jarasidama:«¡Mãɨya beese!+ Ewaricha Tachi Ak'õrea pia pedeadai p'anɨma ichi chi atepe bɨ pẽra,ichi chi k'ɨ̃risia atepe bɨẽra, ichia ne ãarea p'uepari pẽra, mãɨnepa minachia jua
         chaarea bɨ pẽra.Ichiá sõpia bɨade adai p'anɨma mãɨnepa minachia pia bɨade adai p'anɨma. ¡Mãɨya beese!»+13 Maapae chõarã veinticuatro p'anɨnepema abaɨ pida mɨá ɨt'aa chiidisima:—¿Jãɨrã neet'á t'ot'oa jɨ̃ bet'a k'aima? ¿Sãmãɨpa chesidama?14 Mɨa p'anoosima: “Pɨapuru k'awa bɨma”.Mãɨne ichia jarasima:—Nãɨ ẽpẽerã chi k'aadeapema ewari minachia nemietá bɨdepema k'aripasima. Chi Oveja
         Chak'e oadepa ãchi neet'á t'ot'oa sɨɨ p'anasidama. 15 Mãɨpuru Tachi Ak'õre suak'a beeparí auk'ará bɨ k'ĩrari p'anɨma. Ãst'á mãɨnepa teamasi
         pida Tachi Ak'õre tede ichi pae ne oopatama. Mãɨ suak'a beeparí auk'ará bɨde suak'abari
         bɨ ãchi ome baipɨ.+16 Ewariaba pida waa jarrapisidaiwẽma mãɨnepa waa opisiadaiwẽma. Ɨmatapa mãɨya waa paaiwẽma
         mãɨnepa chi pisia sida waa ãchi ɨ̃rɨ baiwẽma. 17 Chi suak'a beeparí auk'ará bɨde Oveja Chak'epa ãchi ak'ɨ baipɨ. Ãchi ateewãipɨ chi
         pania tachi chok'ae bapiparí t'ɨ nɨbɨmá mãɨ todamẽrá. Mãɨ ewaride Tachi Ak'õrepa ãchi
         tauba ãarea p'oapiipɨ.
         
            
               	Mãɨya beese. Griego pedeade nãɨya bɨ bɨma: amén.

               	Mãɨya beese. Griego pedeade nãɨya bɨ bɨma: amén.

               	Ãchi ome baipɨ. Griego pedeade nãɨya bɨ bɨma: Tachi Ak'õrepa ichi p'aru te ãchi ɨ̃rɨ bɨipɨ.

Chi k'art'a k'ara bada k'aadea oet'aada81 Chi Oveja Chak'epa chi k'aadea k'art'a k'ara bada oet'aside, chi pajã miká k'ĩup'ea
         beesima.+2 Mãɨya nak'ari mɨa chi Tachi Ak'õrepa ɨt'aripa peedaɨrã ichi naa bai nɨp'anɨt'a unusima.
         Ãnimara k'achu siete ãchiá teasima. 3 Mãɨne mãicha Tachi Ak'õrepa ɨt'aripa peeda chek'ari chi Tachi Ak'õre suak'a beeparí
         auk'ará bɨ naa bai nɨbeesima. Ichi juade p'arat'u jãjoa nee ooda aba uru basima chi
         incienso k'era pai k'orea. Abaɨpa ichiá incienso k'era minachia teasima Tachi Ak'õre
         pae paamerá, chi Tachi Ak'õre ẽpẽerã ɨt'aa chiidimaa p'anɨmisa. Ara mãɨne ichia incienso
         k'era chi k'era paapataɨ ɨ̃rɨ paasima. 4 Chi ichi juade p'arat'u nee oodade incienso k'era paada nãri ɨt'aa chi p'iumá Tachi
         Ak'õremá wã nɨbasima, chi ẽpẽerãpa ɨt'aa chiididada paara. 5 Mãɨpuru chi Tachi Ak'õrepa ɨt'aripa peeda chi p'arat'u jitak'ari, ok'ĩtau chi incienso
         k'era paapataɨde jɨrɨp'ek'ari maapae chi p'arat'u ipirupisima. Chi ok'ĩtau ĩjũane
         bat'ak'oasima. Mãɨpa pa ɨbɨa baesima, pa minachia ɨrɨterrea wã nɨbeesima, pa wiwirá
         bae nɨbeesima mãɨnepa nãɨ ĩjũa ore nɨbeesima.Tachi Ak'õrepa ɨt'aripa peedaɨrãpa ãnimara k'achu chaadada6 Maapae chi Tachi Ak'õrepa ɨt'aripa peedaɨrã siete p'anɨpa oosidama ãchi ãnimara k'achu
         siete p'anɨ chaadai k'orea.7 Chi naa bɨpa ichi ãnimara k'achu chaasima. Mãɨnepa t'ɨpɨ oa pará ará p'uerada nãɨ
         ĩjũanea baesima. Mãɨpa nãɨ ĩjũa mãɨnepa pak'uru perá estarik'a pait'ea paawãsima.+ Mãɨnepa sirua ãarea paawãsima.8 Mãɨya bak'ari mãɨ ɨ̃aripema Tachi Ak'õrepa ɨt'aripa peedapa ichi ãnimara k'achu chaasima.
         Ara mãɨne eya minachia urua bɨ chi p'usadea bat'a peesima. Mãɨpa p'usa perá estarik'a
         pait'ea oa papisima. 9 Mãɨne perá estarik'a pait'ea chi ãnimara p'usade beada piusidama, mãɨnepa perá estarik'a
         pait'ea chi p'ãp'orro mãma nɨbada ãrisima.10 Mãɨya nak'ari abaɨ Tachi Ak'õrepa ɨt'aripa peedapa ichi ãnimara k'achu chaasima. Ara
         mãɨne k'ãk'ãi waibɨa bɨt'a ĩpira jĩra urua bɨt'a ɨt'aripa baechesima. Perá estarik'a
         pait'ea toeda mãɨnepa chi to ek'aripa t'ɨ nɨbɨmá baesima. 11 Mãɨ k'ãk'ãi t'ɨ̃ nãɨpɨ: “Asia Bɨ”. Chi baedamá chi pania ãarea asia beesima. Mãɨ panianepa
         ẽpẽerã minachia piusidama.12 Mãɨya nak'ari abaɨ Tachi Ak'õrepa ɨt'aripa peedapa ichi ãnimara k'achu chaasima. Ara
         mãɨne perá estarik'a pait'ea chi jedek'o mãɨnepa chi ɨmata estarik'a p'ãriosima. Mãɨnepa
         chi k'ãk'ãi sida perá ichiaba estarik'a p'ãriosidama. Mãɨpuru chi ewari mãɨnepa teamasi
         perá estarik'a pait'ea p'ãriosima.13 Mãɨne mɨa ɨt'aa ak'ɨside ũrisima nejõpɨ́ ɨt'ɨ wãamarimaa bɨpa jĩk'ua jara bɨt'a:+ «¡Sõk'achiadaipɨ! ¡Sõk'achiadaipɨ! ¡Sõk'achiadaipɨ! Chi nãɨ ĩjũane tuanurã ẽpẽerã
         sõk'achiadaipɨ, Tachi Ak'õrepa ɨt'aripa peedaɨrã chi k'aadea ũpea p'anɨpa ãchi ãnimara
         k'achu chaautade».
         
            
               	Miká. Griego pedeade nãɨya bɨ bɨma: media hora.

               	Nãɨ ĩjũa. Griego pedeade chi eda waapẽarã k'art'ade mãɨ newẽma. Perá estarik'a pait'ea. Griego pedeade nãɨya bɨ bɨma: la tercera parte. Mãɨ pedea versículo 7—12 pa bɨma.

               	Nejõpɨ́ ɨt'ɨ wãamarimaa bɨ. Griego pedeade chi eda waapẽarã k'art'ade bɨ bɨma: Tachi Ak'õrepa ɨt'aripa peeda.

91 Mãɨya nak'ari abaɨ Tachi Ak'õrepa ɨt'aripa peedapa ichi ãnimara k'achu chaasima. Mãɨne
         mɨa k'ãk'ãi nãɨ ĩjũanea baesit'a unusima. Mãɨne abaɨpa chi k'ãk'ãiya chi uria minachia
         bɨdepema eda wãpataɨ ewaparit'a teasima. 2 Chi uria minachia bɨdepema eda wãpataɨ ewaside, chi uriadepa ɨt'aa jɨ̃ara minachia
         chesima mãɨ mẽa nejarra paauta jĩra.+ Mãɨ jĩarãnepa ãarea chi ɨmata mãɨnepa pajã p'ãriosima. 3 Mãɨne chi jɨ̃aranepa sisi minachia ũumari chesidama nãɨ ĩjũanea. Tachi Ak'õrepa chi
         sisi jua chaarea beepik'oasima ẽpẽerã k'aadamẽrá tusõrepa k'aaru jĩra. 4 Chi sisia jarasima ne k'irú mãɨnepa pak'uru ãrirãapadade asima. Maawẽapuru aba ẽpẽerã
         ãchi tau bɨɨrɨde chi Tachi Ak'õrene tauchaawẽa beada k'aapik'oasima. 5 Tachi Ak'õrepa chi sisia ẽpẽerã peapadade aé pasima, maawẽapuru jedek'o k'ak'o joesomapuru
         p'uapipadaade asima. Mãɨ chi tusõrepa k'aada jĩra p'ua basima. 6 Mãɨ ewaride chi ẽpẽerãpa piudai jɨrɨdaipɨ, maamina piudaiwẽma. Mãɨ piarã piuda k'ɨ̃ria
         p'anɨmina, mãɨ piudaiwẽma.7 Mãɨ sisi mũra jĩra beasima k'ĩruune wãpataɨ ateewãpataɨ jĩra. Ãchi porode jũra jɨ̃parí
         nee ooda jĩra bɨt'a jɨ̃ p'anasima. Ẽpẽra k'ĩra jĩra p'anasima. 8 Ãchi puda ẽpẽra wẽra puda jĩra beasima. Ãchi k'ida imama k'ida jĩra beasima. 9 Ãchi k'ak'uade ne chaarea bɨ jiorro ooda jɨ̃ p'anasima. Ãchi ĩk'arra jĩk'ua basima
         mũrapa ãchi carro minachia pɨrabari k'ĩruune ateewãuta jĩra. 10 Ãchi tu tusõre tu k'umia bɨ jĩra beasima. Ãchi tudepa k'aauta p'ue jedek'o k'ak'o
         joesoma ãarea ẽpẽerã p'uapidayá p'anasima. 11 Mãɨ sisi poro jũra jɨ̃parí jɨ̃ bɨpa chi uria minachia bɨ ak'ɨparima.+ Ichi t'ɨ̃ hebreo pedeade Abadón apatama. Griego pedeade Apolión apatama.+12 Chi naapema minachia mĩanai jarada jõsima, maamina mãicha ume p'anɨma.+13 Mãɨya nak'ari abaɨ Tachi Ak'õrepa ɨt'aripa peedapa ichi ãnimara k'achu chaasima. Mãɨne
         chi Tachi Ak'õre k'ĩrari incienso k'era paateapataɨ nee ooda k'achu k'ĩmari p'anɨnepa
         abaɨ pedea bɨt'a mɨa ũrisima. 14 Chi pedeadapa chi Tachi Ak'õrepa ɨt'aripa chi ãnimara k'achu chaadá nãɨya jarasima:
         «Chi Tachi Ak'õrepa ɨt'aripa peedaɨrã k'ĩmari p'anɨ ẽrase chi to waibɨa bɨ Éup'rate
         apataɨmá jɨ̃ nɨbɨt'a». 15 Ara mãɨne ichia mãɨ k'ĩmari p'anɨ ẽrasima chi nãɨ ĩjũane be perá estarik'a pait'ea
         k'enanamẽrá.+ Tachi Ak'õrepa ãchi uru basima ara mãɨ ãyone, ara mãɨ jedek'ode, ara mãɨ ewaride
         mãɨya k'enanamẽrá. 16 Mãɨne mɨa ũrisima abaɨpa jara bɨt'a chi papaká be chi mũrane wãpataɨrã dosciento millón
         p'anɨt'a.17 Chi mũra mɨa k'ãmok'araade ununa nãɨya beasima: ãchi poro imama poro jĩra beasima.
         Ichi it'aedepa azup're, nãri mãɨnepa t'ɨpɨ urua che nɨbasima. Chi mãɨ ãchi ɨ̃rɨ suak'abari
         p'ananapa ãchi k'ak'uade ne chaarea bɨ jɨ̃ p'anasima. Mãɨ ne chaarea bɨ p'urea t'ɨpɨ
         tau jĩra basima, zap'iro mawara chi p'ap'ãrá k'ĩrajá basima mãɨnepa azup're mawara
         k'uará basima.+18 Chi mũra ok'arradepa t'ɨpɨ urua chedapa, nãri chedapa mãɨnepa azup're chedapa chi
         nãɨ ĩjũane be perá estarik'a pait'ea k'enasima. 19 Mãɨ mũra chi mesãrá chi it'aede mãɨnepa chi tude beasima. Ãchi tu taama jĩra beasima.
         Mãɨ chi tu poro pará bɨdepa ẽpẽerã k'aadak'ari maapae peapachidama.20 Chi ẽpẽerã mãɨ mãɨya badadepa piudadawẽpa wapida ãchia nemietá oodai mãɨnepa tiorerãne
         ĩjãanai itu bɨdaé pasima. Juapa oodada sãdo itu bɨdaé pasima: chi nee ooda, p'arat'a
         ooda, bronce ooda, mawara ooda mãɨnepa pak'uru ooda mãɨrã ãarea itu bɨdaé pasima.
         Mãɨrã ãstu ununak'ama, ũrinak'ama, mãɨnepa wãnak'ama. 21 Mãɨnepa ẽpẽra mĩa peapataɨ, waapẽarã nɨɨpataɨ, tachi k'ak'uadepa nemietá oopataɨ mãɨnepa
         nechɨapataɨ itu bɨdaé pasima.
         
            
               	Mẽa nejarra paauta jĩra. Griego pedeade nãɨya bɨ bɨma: chi jiorro torbariparí jĩra.

               	Mãɨ sisi poro jũra jɨ̃parí jɨ̃ bɨpa chi uria minachia bɨ ak'ɨparima. K'ãp'ũra pedeade bɨ bɨma: ángel del abismo.

               	Abadón...Apolión. Mãɨ t'ɨ̃ jara k'ɨ̃ria p'anɨma «Ne ãarea ãriparí».

               	Mãɨ chupuri p'ananaima jarada tachia unupatama Apocalipsi 8:13.

               	Perá estarik'a pait'ea. Griego pedeade nãɨya bɨ bɨma: la tercera parte. Ara mãɨ jĩra jara bɨma versos 18de.

               	Zap'iro mawara. Griego pedeade nãɨya bɨ bɨma: jacinto nep'ono.

Tachi Ak'õrepa ɨt'aripa peedapa k'art'a t'uya uru bada101 Mãɨya nak'ari k'ãmok'araa jĩra mɨa Tachi Ak'õrepa ɨt'aripa peeda chi atepe bɨt'a pajãnepa
         edá cherut'a unusima. Ichi neet'á jɨ̃ara jĩra basima. Ichi poro ɨ̃rɨ iuma jũra basima.
         Ichi k'ĩra ɨmata jĩra urua basima. Ichi jĩru t'ɨpɨ urua nɨbɨ jĩra basima. 2 Ichi juade k'art'a chak'e ewa uru basima. Ichi jĩru juaraaripema p'usade t'ɨa nɨbasima.
         Jĩru juawieripema ĩjũane t'ɨa nɨbasima. 3 Maapae ichi imama arraapari jĩra jĩk'ua biasima. Mãɨya biak'ari pa bari k'ak'o siete
         baesima. 4 Pa bari k'ak'o siete baek'ari mãɨ pa baedapa jaradat'a mɨa k'art'ade bɨi pasima. Mãɨne
         pajãne mɨa pedea ũrisima nãɨya jara bɨt'a: «Pa baedapa bari k'ak'o siete jarada mẽra
         uru base. Mãɨ k'art'ade bɨrãse».5 Maapae chi mɨa ununa chi Tachi Ak'õrepa ɨt'aripa peeda p'usade mãɨnepa ĩjũane t'ɨa
         nɨbɨpa ichi juaraaripema ɨt'aa pajãnea jirak'ari, 6 Tachi Ak'õre t'ɨ̃ne pedeasima. Ichia nãɨ ĩjũa, pajã mãɨnepa p'usa mãɨnepa mãɨne nɨbee
         sida ãarea ook'oasima. Mãɨ Tachi Ak'õre ewaricha chok'ae bɨ t'ɨ̃ne nãɨya jarasima:
         «Tachi Ak'õrepa jarada tãaraawẽa bɨde jõma mãɨyaipɨ. 7 Chi ichi pari pedeapataɨrã, ichiaba chi ichi pae pari mimiapataɨrãpɨ. Naena Tachi
         Ak'õrepa ãchiá jarapachima ichia k'awapiwẽa bɨ k'aadea ãarea mãɨyait'a. Tachi Ak'õrepa
         ɨt'aripa peeda chi k'aadeapemapa ãnimara k'achu chaarude piarã jõma mãɨyaipɨ».8 Maapae chi pajãne pedea mɨa naena ũrinapa mãicha nãɨya jarasima: «Chi Tachi Ak'õrepa
         ɨt'aripa peeda jĩru aba p'usade mãɨnepa jĩru aba ĩjũane t'ɨa nɨbɨpa k'art'a chak'e
         ichi juade ewa uru bɨ atade wãse».9 Ara mãɨne chi Tachi Ak'õrepa ɨt'aripa peedamá wãk'ari mɨa idisima k'art'a chak'e teamẽrá.
         Ichia p'anoosima: «Jitase. K'ose. Pɨ it'aede jɨrrɨjõ jĩra k'ũaa baipɨ, maamina pɨ
         bide asia beeipɨ».10 Mãɨ k'art'a chak'e chi Tachi Ak'õrepa ɨt'aripa peeda juadepema jitak'ari k'osima.
         Mɨ it'aede jɨrrɨjõ jĩra k'ũaa basima maamina k'ok'ari mɨ bide asia beesima. 11 Maapae mɨá jarasima: «Pɨa mãicha Tachi Ak'õre pari pedeai bɨma p'uuru chok'ará mãɨyai
         bɨ k'orea, tuacha mãɨyai bɨ k'orea, pedeacha mãɨyai bɨ k'orea, ya poro jũra jɨ̃parí
         jɨ̃ p'anɨrã k'orea pida».

Chi ẽpẽra ume p'anɨpa Cristo k'orea pedeadada111 Mãɨya nak'ari abaɨpa pak'uru ne chaapataɨt'a mɨá teak'ari nãɨya jarasima: «Tachi Ak'õre
         te minachia bɨt'a mãɨnepa chi Tachi Ak'õre pae ne ãnimara paateapataɨ chaade wãse.
         Mãɨnepa chi mãma Tachi Ak'õre minachia k'ɨ̃ria p'anɨrã joisiase. 2 Maamina chi Tachi Ak'õre te minachia bɨ ik'á tejã eda bɨt'a chaarãse, mãɨ mɨa chi
         mɨne ĩjãanak'apɨɨrã́ teada pẽra. Ãchia chi Tachi Ak'õre p'uuru Jerusalén p'uedaipɨ
         jedek'o k'ak'o 42 bɨpari.+3 Mãɨ ewaride mɨa ẽpẽra ume tea peeipɨ mãɨrãpa mɨ k'orea pia pedeadamẽrá. Ãchia neet'á
         sõp'ua p'anɨne jɨ̃pataɨ jɨ̃nak'ari maapae Tachi Ak'õre k'orea pedeadaipɨ 1.260 ewari
         bɨpari».4 Chi nãɨ ĩjũanepema Chipari taade pak'uru olivo bɨɨrɨ ume p'anɨma mãɨnepa ĩpira ume
         p'anɨma. Mãɨ jara k'ɨ̃ria bɨma chi ume p'anɨpa mɨ k'orea pedea p'anɨt'a.-5 Chi abaɨpa ãchi nemietá oo k'ɨ̃ria bɨpɨra, ãchi it'aedepa t'ɨpɨ urua cheipɨ ya mãɨrã
         nek'ĩramá ãarea paa peedaipɨ. Mãɨya chi mãɨ nemietá oodayá p'anɨt'a ãarea peadaipɨ.
         6 Mãɨ chi ẽpẽra ume p'anɨ Tachi Ak'õre pae pedeamaa p'anɨne chi pajã p'ue serradai p'anɨma,
         k'oe chepidaemaapa. Mãɨnepa pania oa p'ue papidai p'anɨma mãɨnepa ne minachia wawaria
         p'ue oodai p'anɨma nãɨ ĩjũa k'enanai k'orea ãchia k'ɨ̃ria p'anɨ jĩra.7 Maamina Tachi Ak'õre k'orea jõma pedeadak'ari mãɨ ãnimara mietá+ chi uria minachia bɨdepa chedapa ãchi k'ĩruupik'oipɨ. Ãchi p'uek'ari k'enaipɨ. 8 Chi piudada chi Jerusalén p'uuru waibɨa bɨde bari beaipɨ. Mãɨ p'uuru «Sodomaane» wa
         «Egitoade» apatama, mãma ãchi Chipari Jesú k'urusude barijira bɨdada pẽra. 9 Ẽpẽerã p'uurucha, pedeacha, ẽpẽerã awaraɨcha mãɨnepa ĩjũacha mãɨrãnepemarãpa chi piudada
         ak'ɨdaipɨ ewari k'ak'o ũpeak'ari ya estarik'a. Chi piudada itu t'ɨbaripidaiwẽma. 10 Chi ẽpẽerã nãɨ ĩjũanepemarã chi piudada k'orea arapaapatama. Arapá p'anɨnepa ara ãchicha
         ne pari teadaipɨ Tachi Ak'õre pari pedeapataɨrãpa ãchiá minachia mĩapisida pẽra. 11 Maamina ewari k'ak'o ũpea ya estarik'a pak'ari Tachi Ak'õrepa ãchi k'ĩrapapisima.
         Chi k'ĩrapamaa p'anɨ ununaanapa minachia p'erasidama. 12 Maapae chi Tachi Ak'õre pae pedeapataɨrãpa pajãne pedea ɨbɨa ũrisidama. Nãɨya jarasima:
         «Nãma ɨt'aa chet'ɨ». Ara mãɨne chi nek'ĩramaapa ak'ɨ p'anɨne ãchi ɨt'aa pajãnea jɨ̃arane
         wãsidama.13 Ara mãɨne iurumia ɨbɨa chesima. Mãɨpa Jerusalén p'uurude te minachia k'orap'et'ak'oasima.
         Ẽpẽerã siete mil+ piusidama. Ara mãɨne chi chok'ae beadapa chi pajãnepema Tachi Ak'õrea chi wap'eapa
         ichi pia bɨade a jarasidama.14 Chi k'aadeapema minachia mĩanai jarada jõsima, maamina chi k'aadeapema minachia mĩanai
         jarada tãaraawẽa bɨde cheipɨ.+K'aadea ãnimara k'achu chaada15 Tachi Ak'õrepa ɨt'aripa peeda sietedepema chi k'aadea bɨpa ichi ãnimara k'achu chaasima.+ Mãɨne pajãne chok'ará nãɨya jĩk'ua pedeasidama:«Chi nãɨ ĩjũanepema poro jũra jɨ̃parí jɨ̃ p'anɨrãpa ãchi jua ek'ari naena uru p'anana,
         Tachi Chipari mãɨnepa ichi Cristopa+ mãɨ ãarea ãchi juade uru p'aneesidama».Idiipa naa Tachi Ak'õre ewaricha ãareaɨrã Chipari baipɨ.16 Maapae chi chõarã veinticuatro p'anɨ ãchi suak'a beeparí auk'ará bɨde Tachi Ak'õre
         k'ĩrari sĩraporode bedabari k'op'aneenak'ari Tachi Ak'õrea pia pedeasidama. 17 Nãɨya jarasidama:«Tai Chipari, chi Ne Ãarea P'ue Bɨ Tachi Ak'õre, pɨ idi bɨma, mãɨnepa naena basima.+Pɨ jua chaarea waibɨa bɨ unupi bɨ pẽra mãɨnepa jõmãɨrã Chipari beeda pẽra taipa pia
         bɨade a p'anɨma.18 Tuachapemarã pɨ ome k'ĩruusidama. Maamina pɨa ɨtɨai ewari chesima.+ Naapae pɨa piudaadarã ɨtɨaipɨ.Mãɨne chi pɨ pae pari mimiapataɨrã, chi pɨ pari pedeapataɨrã́, pɨ ẽpẽerã́, pɨ wap'ea
         be chi atepe berã́ mãɨnepa k'aepea berã́ pida pɨa nepia teaipɨ ãchia oodada jĩra.Maamina chi nãɨ ĩjũane nemietá oodada pɨa k'enaipɨ».19 Maapae Tachi Ak'õre te minachia bɨ pajãne bɨ ewasima. Mãma chi Tachi Ak'õrepa oopida
         baulte+ mɨa unusima. Mãɨne pa wiwirá nɨbeesima, pa bae nɨbeesima, mãɨnepa minachia jĩk'ua
         bae nɨbeesima. Nãɨ ĩjũa ore nɨbeesima mãɨnepa hielo k'oe jĩra bae nɨbeesima.
         
            
               	Griego pedeade nãɨya bɨ bɨma: Ãchia chi Tachi Ak'õre pae bɨ p'uuru t'ɨa p'ananaipɨ jedek'o bari k'ak'o 42 bɨpari.

               	11:4 Zak'aria 4:1-14.

               	Mãɨ ãnimara mietá. Ak'ɨse Daniel 7.

               	Ẽpẽerã siete mil. Griego pedeade nãɨya bɨ bɨma: la décima parte.

               	Chi k'aadeapema minachia mĩanai jarada cherude, ichiaba chi ãnimara k'achu sietedepemanepa
                     chaaipɨ. Apocalipsi 8:13.

               	Tachi Ak'õrepa ɨt'aripa peeda sietedepema chi k'aadea bɨpa. K'ãp'ũra pedeade bɨ bɨma séptimo ángel.

               	Cristopa. Tachi K'aripaparí teai jarada.

               	Griego pedeade chi eda waapẽarã k'art'ade mãɨnepa bɨ bɨma: Mãɨnepa chei bɨma.

               	Pɨa ɨtɨai ewari chesima. Griego pedeade nãɨya bɨ bɨma: Pɨ k'ĩruupi ewari chesima.

               	Chi Tachi Ak'õrepa oopida baulte. Mãɨ jara k'ɨ̃ria bɨma Tachi Ak'õrepa ichi pedea aba pedeadada pada, mãɨ teayade ada
                     pada ãarea oosima. Chi ichidirã ãarea ak'ɨ baparima, ne ãarea tea baparima mãɨnepa
                     k'aripa baparima. Éxodo 16:33.

Wẽra Juanpa ununa121 Pajãne ne jara k'ɨ̃ria bet'a unupisima. Mɨa unusima wẽrapa ɨmata p'aru jĩra jɨ̃ bɨt'a.
         Nãɨ wẽra k'ĩra awara bɨma chi Babilonianepema wẽra k'achia bɨ ome.+ Jedek'o ichi jĩru ek'ari basima. Poro jũra jɨ̃parí k'ãk'ãi k'ak'o doce ooda jɨ̃ basima.
         2 Mãɨ wẽra biak'oa basima. Mãɨ warra t'õitea bɨẽra mãɨ p'uapa bia basima.3 Maapae mãicha pajãne ne jara k'ɨ̃ria bet'a unupisima. Mɨa je p'urea minachia bɨt'a
         unusima. Mãɨ jepa poro siete uru basima mãɨnepa k'achu diez uru basima. Poro jũra
         jɨ̃parí porocha jɨ̃ basima. 4 Ichi tu jĩnap'et'aside k'ãk'ãi perá estarik'a pajãnepa nãɨ ĩjũanea baepisima.+ Mãɨ je wẽra warra t'õi k'orea bɨmá bai nɨbeesima warra chak'e t'õrune mii k'orea.
         5 Mãɨne wẽrapa ɨmɨk'ĩra warra t'õsima. (Mãɨ warrapa ichi jua chaareadepa jõma nãɨ ĩjũane
         berã́ ichi pedea oopiipɨ).+ Maamina jepa mii naena Tachi Ak'õrepa mãɨ warra ɨt'aa ateesima ichi suak'a beeparí
         auk'ará bɨde suak'abari bɨmá. 6 Maapae wẽra ĩjũa pania newẽa bɨmá mĩruwãsima. Mãma Tachi Ak'õrepa ãarea oo uru basima,
         1.260 ewari ichi ak'ɨ uru p'ananamẽrá.7 Mãɨya nak'ari Tachi Ak'õrepa ɨt'aripa peeda chi atepe bɨ Miguel apataɨpa chi ichi
         ome p'anɨrãpa chi je ome pajãne k'ĩruu p'anasima. Mãɨnepa chi jederã paara k'ĩruu
         p'anasima. 8 Maamina chi je chi ichi lawari ãarea p'anɨrãpa p'uedaé pasima. Mãɨpuru ãchi pajãne
         waa p'ue p'ananaé pasima. 9 Mãɨne chi je waibɨa bɨ mãɨnepa chi ichi lawari p'anana ãarea nãɨ ĩjũanea bat'a peesidama.
         Mãɨ je waibɨa bɨ mãɨt'u chi chõarãenapema taamapɨ. Chi t'ɨ̃ Tiore mãɨnepa Ãnimara
         apatama.+ Ichia chi nãɨ ĩjũane be ãarea sea uru baparima.10 Mãɨne mɨa ũrisima aba chi pajãne jĩk'ua pedeamaa bɨt'a. Mãɨpa nãɨya jarasima:«Idi Tachi Ak'õrepa ichi ẽpẽerãt'a k'aripamaa bɨma.Idi ichi jua chaareadepa jõmãɨrã chipari baipɨ mãɨnepa ichidirã ichi juade baipɨ.Cristo ichia Tachi K'aripaparí teai jaradapa ãarea p'ueipɨ.Chi tachi ũpẽarã k'orea nemietá pedeaparit'a pajãnepa nãɨ ĩjũanea bat'a peesima.Ichia ãst'á mãɨnepa teamasi Tachi Ak'õre k'ĩrari tachi ũpẽarã k'orea nemietá pedeapachima.11 Tachi ũpẽarãpa p'uesidama chi Oveja Chak'e oa ãrinanepa mãɨnepa ichia pedeade piarã
         ĩjãa bɨade a bɨdepa.Ãchi piudai p'anɨne wap'eadaé pasima, maawẽapuru chi Cristo pari piudayá p'anasima.12 ¡Mãɨpuru chi ãarea pajãne nɨbɨ arapaat'ɨ!Maamina chi nãɨ ĩjũane nɨbɨ mãɨnepa chi p'usade nɨbɨ sõk'achiadaipɨ, tiore ãchimá
         chesideepuru.Tiorepa Jesú minachia tãaraa baiwẽ k'awa bɨ pẽra minachia k'ĩruu bɨma».13 Chi jepa ichi nãɨ ĩjũane amaasit'a k'awasi pẽra, chi wẽra ẽp'ẽsima chi warra t'õna
         pada chi mãɨ nemietá ooyá. 14 Maamina jepa piawẽa oopiemaapa Tachi Ak'õrepa wẽrá ĩk'arra ume teasima ĩjũa pania
         newẽa bɨmá wãamari wãmẽrá. Mãma Tachi Ak'õrepa ichi ãyo ũpeak'ari ya estarik'a chi
         jedepema ak'ɨ uru bai k'orea ãarea oo uru basima. 15 Mãɨpuru chi jepa ichi it'aedepa pania to jĩra chepisima chi mãɨ wẽra to barrea ateewãmẽrá.
         16 Maamina chi ĩjũapa chi wẽra k'aripasima. Chi ĩjũa ewak'ari maapae ãarea tosima chi
         jepa it'aedepa pania to jĩra chepi badat'a. 17 Mãɨpuru chi je minachia k'ĩruusima chi wẽra ome. Ara mãɨne chi wẽranepa chedaadarã
         ome k'ĩruune wãsima. Mãɨ chedaadarã chi Tachi Ak'õrepa oopi bɨ pedea oopataɨrãpɨ,
         mãɨnepa chi Jesucristopa jarateadade ĩjãapataɨrãpɨ.
         
            
               	Mãɨ wẽra jara k'ɨ̃ria bɨma piarãpẽa Israel p'uuru, chi Tachi Ak'õre itu bɨdak'aɨrã,
                     mãɨnepa Tachi Ak'õrepa k'aripaparí teai jaradade ĩjãapataɨrã. Nãɨ wẽra k'ĩra awara
                     bɨma chi Babilonianepema wẽra k'achia bɨ ome (capítulo 17de).

               	Perá estarik'a. Griego pedeade nãɨya bɨ bɨma: la tercera parte.

               	Ichi jua chaareadepa. Griego pedeade nãɨya bɨ bɨma: Jiorropa oopiipɨ. Salmo 2:7-9.

               	Griego pedeade Tiore jara k'ɨ̃ria bɨma «Chi waapẽarã k'orea nemietá pedeaparí». Ãnimara jara k'ɨ̃ria bɨma: «tachi nek'ĩramá».

Chi ãnimara mietá p'usadepa ochiada131 Mãɨya nak'ari chi je chi p'usa ipude bai nɨbeesima.+ Mãɨne ãnimara mietá chi p'usadepa ochiarut'a mɨa unusima. Mãɨ ãnimara chi poro siete
         mãɨnepa chi k'achu diez uru basima. Chi k'achucha porode jũra jɨ̃pataɨ uru basima.
         Chi porocha t'ɨ̃ k'achia Tachi Ak'õre k'orea bɨ basima. 2 Mãɨ ãnimara mɨa ununa imama jĩra t'ɨt'ɨdɨa basima. Ichi jĩru ui jĩru jĩra basima.
         Ichi it'ae imama it'ae jĩra basima. Chi jepa mãɨ ãnimara chi nãɨ ĩjũa chipari jĩra
         papisima. Mãɨnepa ichi suak'a beeparí auk'ará bɨde suak'abari beepisima, chi nãɨ ĩjũane
         be ichi juade p'ue uru bamẽrá. 3 Chi ãnimara poro aba bɨde k'õna uru basima. Mãɨnepa ichi perá piuiyá basima maamina
         chi k'õna jõma ani basima. Ãarea nãɨ ĩjũane berãpa mãɨ k'orea minachia k'ɨ̃risiadak'ari,
         ichi ome wãsidama. 4 Mãɨne ãchia chi je miak'ãe k'ɨ̃riapachidama, ichi jua chaarea chi ãnimará teada pẽra.
         Mãɨnepa chi ãnimara k'ɨ̃riapachidama. Nãɨya jarapachidama: «¿K'ai jãɨ ãnimara jĩra
         p'anɨma? ¿K'ai jãɨ ome k'ĩruuima?»5 Tachi Ak'õrepa chi ãnimará ichit'u chi atepe bɨade itu jarapisima mãɨnepa Tachi Ak'õret'a
         mietá bɨade apisima. Mãɨnepa jedek'o k'ak'o 42 chi nãɨ ĩjũanepema ãarea p'uepisima.
         6 Mãɨne ichia Tachi Ak'õre k'orea k'achia pedeapachima, ichi t'ɨ̃ k'orea, chi Tachi
         Ak'õre bɨmaapema k'orea, mãɨnepa chi jõmãɨrã pajãne p'anɨ k'orea. 7 Mãɨnepa Tachi Ak'õrepa jãɨ ãnimará ichidirã paara k'ĩruupik'ari chi animarãnea itu
         p'uepisima. Ẽpẽerã awaraɨcha, p'uurucha, pedeacha mãɨnepa ĩjũacha, mãɨrã ichi jua
         chaareade bɨsima. 8 Mãɨne chi nãɨ ĩjũane ãareaɨrãpa mãɨ ãnimara minachia k'ɨ̃riasidama. Nãɨ ĩjũa ooi naena
         ãchi t'ɨ̃ chi Oveja Chak'e k'art'ade eda bɨ baé pasima. Mãɨ chi ewaricha chok'ae p'ananai
         k'art'ade ãchi t'ɨ̃ ãarea eda bɨ bɨma. 9 Chi k'ɨɨrɨ pará bɨpa ũrise:10 «Chi p'uek'oada eda serra bɨde ateewãnai bɨt'a, mãɨ piarã ateewãnait'a.Chi k'ĩruuparí nek'odepa piui bɨ piarã nek'odepa piuipɨ».-Mãɨ k'orea Tachi Ak'õre ẽpẽerãpa minachia ĩjãa p'anɨnepa minachia choadai p'anɨma.Chi ãnimara ĩjũanepa ochiada11 Mãɨya nak'ari mɨa ãnimara awara ĩjũanepa ochiarut'a unusima. Mãɨ ãnimarapa chi k'achu
         ume uru basima oveja ãpia bɨpa k'achu ãpia uru bɨ jĩra. Maamina ichi je jĩra pedeapachima.
         12 Chi ãnimara ĩjũanepa ochiada jõma chi nãɨ ĩjũanepemarã chipari jĩra beesima, ichiaba
         chi naapema ãnimara jĩra. Ichi jua chaareadepa ẽpẽerã́ chi naapema ãnimara minachia
         k'ɨ̃riapipachima. Mãɨ ichi k'õnanepa piui basimina, ya wapida chok'ae basima. 13 Chi ãnimara ĩjũanepa ochiadapa ne p'ue oodak'apɨ́ minachia oopachima. Ẽpẽrapa ak'ɨ
         p'anɨmisa t'ɨpɨ tau urua bɨ ɨt'aripa ĩjũanea chepipachima. 14 Tachi Ak'õrepa mãɨ ĩjũanepa ochiadá ne p'ue oodak'apɨɨt'a itu oopisima chi mãɨ p'usadepa
         cheda t'ɨ̃ne.+ Mãɨya chi nãɨ ĩjũanepa ochiadapa chi nãɨ ĩjũanepemarã seasima. Ichia ẽpẽerã́ sãdo
         jĩra oopisima chi naapema ãnimara k'ĩra jĩra, chi nek'opa k'õ bada mãɨ wapida piuwẽa
         bɨ jĩra. 15 Tachi Ak'õrepa chi ĩjũanepa chedá chi sãdo chi naapema ãnimara k'ĩra jĩra bɨa ɨ̃apa
         teapade asima.+ Mãɨya pedea beek'ari, chi juapa oodada sãdo k'ɨ̃rianawẽa p'anɨt'a ãarea itu peapipadaade
         asima. 16 Mãɨ awara chi ãnimara ĩjũanepa chedapa ãarea ãchi juaraari wa ãchi tau bɨɨrɨde tauchaapik'oasima.
         Chi ẽpẽerã minachia k'awa be, chi ẽpẽra ɨbɨwẽa be, mãɨnepa chi erreara minachia uru
         be, chi erreara nea be, chi chipari pae pari mimiapataɨrã, mãɨnepa chi chipari pae
         pari mimianak'apɨɨrã ãchi juaraari wa tau bɨɨrɨde tauchaapipadaade asima. 17 Abapuru chi tauchaa beadapuru p'ue ne atadai p'anasima mãɨnepa p'ue ne netodai p'anasima.
         Mãɨ tauchaa bɨ chi ãnimara p'usadepa ochiada mãɨ t'ɨ̃pɨ wa chi t'ɨ̃ numeropɨ. 18 Mãɨ numeropa k'ai jara bɨ k'awai k'orea k'ɨ̃risia minachia bai bɨma. Mãɨ k'ɨ̃risia
         minachia bɨpa k'awai bɨma k'ai k'orea jara bɨt'a. Mãɨ número ẽpẽra t'ɨ̃pɨ. Ichi número
         nãɨpɨ: 666.
         
            
               	Je chi p'usa ipude bai nɨbeesima. Griego pedeade chi eda waapẽarã k'art'ade bɨ bɨma: Mɨ p'usa ipude nɨbeesima. Chi eda waapẽarã k'art'ade mãɨ pedea bɨ bɨma 12:18.

               	13:10 Jeremia 15:2; 43:11.

               	Tachi Ak'õrepa mãɨ ĩjũanepa ochiadá ne p'ue oodak'apɨɨt'a itu oopisima chi mãɨ p'usadepa
                     cheda t'ɨ̃ne. Mãɨ pedea ichiaba nãɨya bɨ bɨma: Tiorepa chi ãnimara ĩjũanepa ochiadá ne p'ue oodak'apɨɨt'a itu oopisima chi ãnimara
                     p'usadepa cheda t'ɨ̃ne.

               	Tachi Ak'õrepa chi ĩjũanepa chedá chi sãdo chi naapema ãnimara k'ĩra jĩra bɨa ɨ̃apa
                     teapade asima. Mãɨ pedea ichiaba nãɨya bɨ bɨma: Tiorepa ichi jua chaareapisima chi p'usadepa cheda ãnimara jĩra bɨ chok'ae bapimẽrá.

Chi ẽpẽerã 144 mil k'aridada141 Mãɨya nak'ari mɨa unusima chi Oveja Chak'e chi Sión p'uuru eya ɨ̃rɨ bai nɨbɨt'a. Ichi
         ome 144 mil p'anasima. Ãchi tau bɨɨrɨde chi Oveja Chak'e t'ɨ̃ mãɨnepa ãchi Ak'õre
         t'ɨ̃ bɨ uru p'anasima. 2 Mãɨne pajãne to pedea jĩra pũa ũrisima, mãɨnepa pa pedea jĩra. Chi mɨa ũri bada arpa
         chaauta jĩra auk'ará basima. 3 Mãɨne chi Tachi Ak'õre suak'a beeparí auk'ará bɨ naa, chi ẽpẽra jĩra k'ĩmari chok'ae
         p'anɨ naa mãɨnepa chi chõarã 24 p'anɨ naa k'ari chiwidit'a k'ari p'anasima. Abaɨ pida
         mãɨ k'ari p'ue k'awadaé pasima. Chi mãɨ abapuru 144 mil p'anɨrãpa, chi Tachi Ak'õrepa
         k'aripa badapa mãɨrãpuru k'ari k'awa p'anasima. 4 Mãɨrã ẽpẽerã waidi wẽra oodak'a pasima. Tachi Ak'õremá mãɨrã ãpia pida nemietá newẽa
         p'anasima. Ãchia chi Oveja Chak'e ichi wãrumá ichi ome wãpatama. Tachi Ak'õrepa ãchi
         nãɨ ĩjũanepema k'aripasima, ichi pae mãɨnepa chi Oveja Chak'e pae p'ananamẽrá mãɨ
         chi ne uuda naa chauda ichiá teapata jĩra. 5 Ãchia mi aba pida sea jaradak'ama. Jaraideepara nemietá aba pida newẽma.Tachi Ak'õrepa ɨt'aripa peeda ũpea p'anɨpa jaradada6 Mãɨya nak'ari mɨa aba chi Tachi Ak'õrepa ɨt'aripa peeda pajãne wãamari wã nɨbɨt'a
         unusima. Ichia chi pedea pia uru basima ãarea ẽpẽerã́ jarai k'orea: ĩjũanepemarãcha,
         ẽpẽerã awaraɨcha, pedeacha mãɨnepa p'uurucha. Mãɨ pedea ewaricha mãɨya baipɨ. 7 Ichia nãɨya jĩk'ua jarasima: «¡Tachi Ak'õre wap'eat'ɨ! Ichiá pia bɨade a jarat'ɨ,
         chi ichia ɨtɨai ewari cheda pẽra. Ichiá pia pedeat'ɨ, chi pajã, ĩjũa, p'usa mãɨnepa
         chi to ek'aripa t'ɨ nɨbɨ ooda pẽra».8 Mãɨ Tachi Ak'õrepa ɨt'aripa peeda mãɨ ɨ̃ari chek'ari nãɨya jarasima: «Babilonia p'uuru
         jõsima. Piarã ãarea baesima. Mãɨ p'uurudepemarãpa chi minachia k'ĩra p'era oo p'anɨpa
         tuachadepemarã́ abarik'a nemietá oopisidama uvaba topiuta jĩra».9 Chi mãɨ Tachi Ak'õrepa pajãnepa ɨt'aripa peeda wãnak'ari mãɨ k'aade aba wãamari chesima.
         Ichia nãɨya jarasima: «Abaɨpa chi ãnimara mietá bɨ minachia k'ɨ̃riaipɨra mãɨnepa chi
         sãdo ara ichi jĩra bɨ juapa oodada k'ɨ̃riaipɨra, mãɨnepa chi tauchaaparí tau bɨɨrɨde
         wa juade itu bɨipɨra, 10 Tachi Ak'õrepa k'ĩruupidepa mãɨ ẽpẽra minachia piawẽa ooipɨ uvaba asia k'ĩruu bɨdepa
         tearu jĩra. Mãɨ ẽpẽerã jõma Tachi Ak'õrepa ɨt'aripa peedaɨrã k'ĩrari mãɨnepa chi Oveja
         Chak'e k'ĩrari azup're uruapa mãɨnepa t'ɨpɨ taudepa minachia mĩa baipɨ. 11 Chi mãɨ ẽpẽra minachia mĩa bɨmá mãɨ t'ɨpɨ tau k'iiwẽa baipɨ, maawẽapuru nãri minachia
         che nɨbaipɨ. Chi abaɨpa chi ãnimarane mãɨnepa chi sãdo juapa oodaada ara ichi jĩra
         bɨ k'ɨ̃riaipɨra, mãɨ ɨ̃apaawẽa baipɨ. Mãɨ ãnimara t'ɨ̃ itu tauchaapidaadapa mãɨrã
         p'ue ãst'á mãɨnepa teamasi ɨ̃apaadawẽa p'ananaipɨ». 12 Mãɨpuru Tachi Ak'õre ẽpẽerãpa minachia ĩjãa p'anɨnepa chi ichia oopi bɨ pedea ũri
         p'ananai p'anɨma mãɨnepa minachia choadai p'anɨma.13 Mãɨya nak'ari mɨa ũrisima pajãne abaɨpa nãɨya jarasit'a: «K'art'ade nãɨya bɨse: “Nãɨ
         idiipa naa pia p'anɨma chi Tachi Chiparide ĩjãa p'anɨne piudait'a”».Mãɨne ũrisima Tachi Ak'õre Jaorepa nãɨya jarasit'a: «Piarã ãchi pia p'ananaipɨ. Ãchi
         ɨ̃apaade wãnaipɨ chi minachia mĩanana pada, chi ãchia nepia oodada padadepa minachia
         unupodoi pẽra».+Tachi Ak'õrepa nãɨ ĩjũane be ɨtɨai pada14 Mãɨya nak'ari mɨa ɨt'aa pajãnea ak'ɨside jɨ̃ara t'ot'oa bɨt'a unusima. Mɨa chi Ẽpẽra
         Warra jĩra bɨ chi jɨ̃ara ɨ̃rɨ suak'abari bɨt'a unusima.+ Chi porode chi jũra jɨ̃parí nee oodat'a jɨ̃ basima. Ichi juade nek'o chi p'eedea
         bɨt'a uru basima. 15 Mãɨne chi Tachi Ak'õre te minachia ɨt'ari bɨdepa aba chi ichia ɨt'aripa peeda ochiak'ari
         chi pajãnepa chi jɨ̃ara ɨ̃rɨ suak'a badá nãɨya jĩk'ua jarasima: «Chi ĩjũane ne uudada
         ãarea wará nɨbeesima. Pɨchi nek'opa pude wãse, chi mãɨ pui ewari pasi pẽra». 16 Ara mãɨne chi jɨ̃ara ɨ̃rɨ suak'a badapa chi nek'odepa chi ĩjũa puk'ari maapae ãarea
         baasima.17 Maapae chi Tachi Ak'õre te minachia pajãne bɨdepa aba mãicha chi ichia ɨt'aripa peeda
         ochiasima. Ichia pida nek'o chi p'eedea bɨt'a uru basima. 18 Mãɨne chi Tachi Ak'õre pae incienso k'era paateapataɨdepa mãɨ chi pajãne bɨdepa mãicha
         chi Tachi Ak'õrepa ɨt'aripa peeda chesima. Ichiapuru urua uru baparima chi t'ɨpɨ taude
         incienso k'era pai k'orea. Nãɨya jĩk'ua jarasima chi nek'o chi p'eedea uru bɨa: «Pɨchi
         nek'odepa chi uva k'ɨmɨ wará nɨbɨt'a jãɨ ĩjũanepema t'ɨat'use, mãɨ uva wará nɨbɨdepa».
         19 Chi Tachi Ak'õrepa ɨt'aripa peedapa ichi nek'odepa chi ĩjũa puk'ari, maapae ãarea
         chi uva k'ɨmɨ baak'ari maapae chi p'ẽyajã joea k'orodade bɨsima chi uvaba jui k'orea.
         Mãɨ chi Tachi Ak'õrepa minachia ɨtɨait'a jara k'ɨ̃ria bɨma. 20 Jerusalén p'uuru awara chi uva pertɨasima. Mãɨ pertɨasidaɨde mãmãɨpa oa minachia chesima.+ Chi t'umá mũra k'idat'umá pa basima.+
            
               	Chi ãchia nepia oodada padadepa minachia unupodoi pẽra. Griego pedeade nãɨya bɨ bɨma: Ãchia nepia oodada ãchi k'aade wãnaipɨ.

               	Ẽpẽra Warra jĩra bɨ. Daniel 7:13.

               	Oa minachia chesima. Griego pedeade nãɨya bɨ bɨma: 1.600 estadia chesima. K'ãp'ũra pedeade jara k'ɨ̃ria bɨma «chi teesoa 300 kilómetro basima».

               	Mũra k'idat'umá. Griego pedeade nãɨya bɨ bɨma: freno de caballo.

Tachi Ak'õrepa ɨt'aripa peeda siete p'anɨpa minachia mĩapidai k'orea151 Mɨa mãicha pajãne ne jara k'ɨ̃ria bet'a unusima. Mãɨnepa chi ẽpẽerã chi mãɨya k'awa
         k'ɨ̃risiadawẽa p'aneesidama. Pajãne chi Tachi Ak'õrepa ɨt'aripa peedaɨrã siete p'anasidama.
         Ãchi k'ak'awá ne uru p'anasidama chi ẽpẽerã mĩapidai k'orea. Tachi Ak'õrepa mãɨya
         ɨtɨak'ari maapae ichi k'ĩruui pada jõma jõipɨ.2 Mãɨ awara mɨa p'usa jĩra p'ap'ãrá tot'á bɨ urua nɨbɨt'a unusima. Mãɨ lawari ãarea
         chi ãnimara p'uedaadat'a bai nɨp'anasidama. Ãchia mãɨ ãnimará mãɨnepa ara ichi jĩra
         juapa oodada sãdoa pia pedeadaé pasima mãɨnepa ichi t'ɨ̃ chi número bɨpidaé pasima.
         Ãchia chi Tachi Ak'õrepa teadat'a arpa juade uru p'anasima. 3 Mãɨ arpa chaautade Moisé chi Tachi Ak'õre pae pari mimiaparí k'arit'a mãɨnepa chi
         Oveja Chak'e k'arit'a k'arimaa p'anasima. Nãɨya k'arisidama:«Tai Chipari, chi Ne Ãarea P'ue Bɨ Tachi Ak'õre, pɨa oo bɨ waibɨa bɨma.Pɨa oo bɨ k'orea ẽpẽerãpa k'awa k'ɨ̃risiadawẽa p'anapatama.Jõmãɨrã Poro Jũra Jɨ̃parí Jɨ̃ bɨ, pɨa oo bɨt'a jĩp'a bɨma mãɨnepa pɨ pedea aba piarã
         bɨma.+4 Tai Chipari, ¿k'aipa pɨ wap'eawẽa bɨwẽma?¿K'aipa pɨ chi atepe bɨade aiwẽma? Pɨt'u chi Tachi Ak'õre paepuru bɨpɨ.Tua ãareaɨrã chedak'ari pɨá pia pedeadaipɨ, pɨa jĩp'a oo bɨt'a unupida pẽra».5 Mãɨya nak'ari mɨa pajãne ak'ɨside chi Tachi Ak'õre tede chi eda p'aru ara ãpia eatɨa
         jira bɨ ewa nɨbɨt'a unusima. 6 Mãɨ tedepa chi Tachi Ak'õrepa ɨt'aripa peedaɨrã siete p'anɨ chesidama. Ne mĩapipataɨrã
         siete p'anɨ uru p'anasima. Lino k'osada neet'á t'ot'oa mãɨnepa achiterrea bɨt'a jɨ̃
         p'anasima. Chi ju k'ait'a nee oodapa p'ãjɨ̃ basima. 7 Mãɨne ẽpẽra jĩra k'ĩmari chok'ae p'anɨnepema abaɨpa chi Tachi Ak'õrepa ɨt'aripa peedaɨrã́
         ãchicha p'arat'u jãjoa bɨ nee ooda teasima. Mãɨ p'arat'ut'a chi Tachi Ak'õre ewaricha
         chok'ae baparí k'ĩruu bɨ k'awapi bɨma.+8 Mãɨne Tachi Ak'õre k'ĩrawãrea bɨdepa mãɨnepa ichi jua chaareadepa ichi tiida nãri
         minachia nɨbeesima. Mãɨpa aba pida mãɨ tede eda p'ue wãnaé pasima aba Tachi Ak'õrepa
         ɨt'aripa peedaɨrã siete p'anɨpa chi minachia mĩapidai pada mãɨ siete p'anɨ jõrunea.
         
            
               	Jõmãɨrã Poro Jũra Jɨ̃parí Jɨ̃ bɨ. Griego pedeade chi eda waapẽarã k'art'ade bɨ bɨma: Ẽpẽerã Tachi Ak'õrenepemarã chipari wa ewaricha bɨ chipari.

               	Mãɨ p'arat'ut'a chi Tachi Ak'õre ewaricha chok'ae baparí k'ĩruu bɨ k'awapi bɨma. Griego pedeade nãɨya bɨ bɨma: Mãɨ p'arat'u jãjoea Tachi Ak'õre k'ĩruu bɨdepa ipiru bɨma.

            

         
      

   
      
         16
Chi k'aadeapema bari k'ak'o siete mĩapii bɨ161 Mãɨne chi abaɨpa chi Tachi Ak'õre te pajãne bɨdepa jĩk'ua pedea bɨt'a mɨa ũrisima.
         Chi Tachi Ak'õrepa ɨt'aripa peedaɨrã siete p'anɨa nãɨya jarasima: «Chi p'arat'u jãjoa
         siete p'anɨne ne eda be weade wãt'ɨ ĩjũanea, Tachi Ak'õre k'ĩruupi bɨdepa nãɨ ĩjũa
         ɨtɨait'a mãɨya unupidai k'orea». 2 Ara mãɨne Tachi Ak'õrepa ɨt'aripa peeda aba wãk'ari maapae chi p'arat'u jãjoa bɨde
         eda bɨt'a ĩjũanea wea peesima. Chi ãnimara mietá bɨ t'ɨ̃ tau bɨɨrɨde wa juade bɨ uru
         be mãɨnepa chi ãnimara jĩra bɨ juapa oodada sãdo minachia k'ɨ̃riapataɨrã, ãchi aida
         mietá miak'ãe jitak'oasidama.3 Mãɨya nak'ari chi abaɨ Tachi Ak'õrepa ɨt'aripa peeda chi p'arat'u jãjoa bɨde uru bada
         p'usadea wea peesima. Mãɨnepa chi p'usa oa pasima. Ẽpẽra peadada oa jĩra beesima.
         Mãɨne chi ne p'usade chok'ae beada ãarea piusidama.4 Mãɨya nak'ari chi abaɨ Tachi Ak'õrepa ɨt'aripa peedapa toedá mãɨnepa chi to ek'aripa
         t'ɨ nɨbɨdea ãarea wea peesima. Mãɨpa ãarea oa pasima. 5 Mãɨne mɨa ũrisima chi Tachi Ak'õrepa ɨt'aripa peedapa, chi pania ãarea ua bɨpa nãɨya
         jara bɨt'a:«¡Pɨt'u chi Tachi Ak'õre piarãpẽapɨ! Pɨ idi bɨma, mãɨnepa naena basima. Pɨ jĩp'a bɨẽra,
         ẽpẽerã ãarea ɨtɨasima.6 Ãchia pɨ ẽpẽerã mãɨnepa chi pɨ pari pedeapataɨrã oa ãripisidama.Mãɨpuru idi pɨa ãchiá oa topimaa bɨma ãchia nemietá oodada jĩra».7 Mãɨne chi mãɨ incienso k'era ɨt'ari bɨ paateapataɨdepa mɨa ũrisima abaɨpa nãɨya jara
         bɨt'a: «Tai Chipari, tai Ak'õre chi ne ãarea p'ue bɨ, pɨa ara pɨ piarãpẽanepa ãarea
         jĩp'a ɨtɨaparima».8 Mãɨya nak'ari abaɨ Tachi Ak'õrepa ɨt'aripa peeda ichi p'arat'u jãjoa bɨde uru bada
         chi ɨmata ɨ̃rɨ wea peesima. Mãɨpa ɨmata ɨbɨa jẽrat'ĩupisima ẽpẽerã paamẽrá. 9 Tachi Ak'õre k'orea k'achia pedeapachidama ãchi pisiapa minachia paa bɨdepa, mãɨ ichiapuru
         minachia mĩapi bɨẽra. Maamina chi nemietá oodai itu bɨdaé pasima, mãɨnepa mi ãpia
         pida Tachi Ak'õret'a chi atepe piipará bɨade adaé pasima.10 Mãɨya nak'ari abaɨ chi Tachi Ak'õrepa ɨt'aripa peedapa chi ichi p'arat'u jãjoa bɨde
         uru bada chi ãnimara suak'a beeparí minachia bɨde ɨ̃rɨ ãarea wea peesima. Ara mãɨne
         chi ãnimarapa chi ichi p'ue bɨ ĩjũa ãarea p'ãriosima. Mãɨne chi p'uapa ãchi k'ĩrame
         k'aasidama. 11 Chi aida p'uapa mãɨnepa chi ãchi mĩanana k'orea, chi Tachi Ak'õre pajãne bɨ k'orea
         k'achia pedeapachidama. Maamina ãchia nemietá oopataɨ itu bɨdaé pasima.12 Mãɨya nak'ari abaɨ chi Tachi Ak'õrepa ɨt'aripa peedapa chi ichi p'arat'u jãjoa bɨde
         uru bada Éup'rate to waibɨade wea peesima. Ara mãɨne to p'oasima chi ɨmata ochiaparieridepema
         poro jũra jɨ̃parí jɨ̃ p'anɨrã k'ĩruune cheutade pia p'asadamẽrá.13 Mãɨnepa mɨa jaore ũpea mietá tobio jĩra bet'a unusima. Abaɨ chi je it'aedepa ochiasima.
         Ya abaɨ ãnimara it'aedepa ochiasima. Mãɨnepa abaɨ ochiasima chi piarã Tachi Ak'õre
         pari pedeapariwẽ it'aedepa.+14 Mãɨrã chi ãnimara mietaarã jaorerãpa ne p'ue oodak'apɨ́ minachia oopachidama. Mãɨnepa
         chi tuachadepemarã poro jũra jɨ̃parí jɨ̃ p'anɨrã́ jarade wãsidama Tachi Chipari ome
         k'ĩruune wãnamẽrá, Tachi Ak'õre chi Ne Ãarea P'ue Bɨpa ɨtɨai ewaride. 15-16 Ãchia chi hebreo pedeade Armagedón apataɨ ĩjũanea chi poro jũra jɨ̃parí jɨ̃ p'anɨrã
         ateewãsidama.«¡Tau pará p'anat'ɨ! Mɨ nechɨaparí jĩra cheipɨ, chi mãɨ abaɨ pida nɨ p'anɨwẽne.- Pia p'ananaipɨ chi mãɨ mɨ nɨ p'anɨrãpa mãɨnepa chi ãchi neet'á oo uru p'anɨrãpa.
         Mãɨya p'ue ãk'adá wãnaiwẽma mãɨnepa k'ĩra p'eradaiwẽma».17 Mãɨya nak'ari chi k'aadea sietedepema Tachi Ak'õrepa ɨt'aripa peedapa ichi p'arat'u
         jãjoa bɨde uru bada ɨt'ɨpa eudá bɨdea wea peesima. Ara mãɨne chi Tachi Ak'õre te suak'a
         beeparí auk'ará bɨdepa jĩk'ua biasima: «Ãarea jõsima». 18 Ara mãɨne pa ɨbɨa wiwirá nɨbeesima, ɨbɨa ɨrrɨa wã nɨbeesima, pa ɨbɨa bae nɨbeesima,
         mãɨnepa iurumia ɨbɨa wãsima. Nãɨya Tachi Ak'õrepa ẽpẽra oo basiedapema ewariaba pida
         mãɨya iurumia ɨbɨa wãk'a pasima. 19 Chi p'uuru waibɨa bɨ bari k'ak'o ũpea ãarea t'odochoapisima. Mãɨnepa jõma nãɨ ĩjũanepema
         p'uuru baewãk'oasidama. Tachi Ak'õrepa Babilonia p'uuru waibɨa bɨdepema k'ɨ̃risiasima,
         mãɨ ɨtɨai k'orea. Ichi k'ĩruupidepa mãɨ p'uuru minachia ɨtɨasima uvaba minachia asia
         bɨ topi bɨ jĩra. 20 Mãɨ iurumianepa chi p'usade ĩjũa ãpia p'ɨrra be mãɨnepa chi eya ãarea wẽpapik'oasima.
         21 Ɨt'aripa k'oe tau p'ẽya waibɨa k'ojada jĩra chi ẽpẽra ɨ̃rɨ bae nɨbeesima. Mãɨ k'oe
         tau k'ojada cien libra wãyá chɨk'ɨa basima.+ Mãɨ k'oe tau k'ojadapa chi ẽpẽerã minachia mĩapiipachi pẽra, Tachi Ak'õre k'orea
         k'achia pedeapachidama.
         
            
               	Chi piarã Tachi Ak'õre pari pedeapariwẽ. Mãɨ chi ãnimara ĩjũanepa chi naa chedapɨ. Apocalipsi 13:11-18.

               	16:15-16 Mateo 24:43-44; Luca 12:39-40; Apocalipsi 3:3.

               	Griego pedeade nãɨya bɨ bɨma: talento aba. K'ãp'ũra pedeade bɨ bɨma cuarenta kilos.

Chi wẽra k'achia bɨ Juanpa ununa171 Chi Tachi Ak'õrepa ɨt'aripa peedaɨrãnepema aba bɨpa chi p'arat'u jãjoa be siete uru
         bada mɨmá chek'ari maapae nãɨya jarasima: «Wãnama. Mɨa unupiipɨ sãmaasã́ Tachi Ak'õrepa
         chi wẽra k'achia bɨt'a ɨtɨait'a. Mãɨ “wẽra chi to minachia berãk'á suak'abari baparipɨ”.
         2 Nãɨ ĩjũanepema poro jũra jɨ̃parí jɨ̃ p'anɨrãpa ichi ome nemietá oopachidama. Mãɨnepa
         mãɨ wẽrapa nemietá oo bɨt'a unu p'anɨ pẽra, ichiaba nãɨ ĩjũanepemarãpa ara mãɨya oopachidama
         ãchi uvabapa piu p'anɨ jĩra».3 Ara mãɨne Tachi Ak'õre Jaoredepa bɨde Tachi Ak'õrepa ɨt'aripa peedapa mɨ ĩjũa pania
         newẽa bɨdea ateesima. Mãma mɨa unusima wẽra ãnimara mietá mãɨnepa p'urea bɨ ɨ̃rɨ suak'abari
         bɨt'a. Chi ãnimara k'ak'uade t'ɨ̃ miak'ãe bɨ basima. Mãɨpa Tachi Ak'õre k'orea k'achia
         pedea basima. Poro siete mãɨnepa k'achu diez uru basima. 4 Mãɨ wẽrapa neet'á chi arena k'ĩra mãɨnepa p'urea bɨt'a jɨ̃ basima. Nee ooda auk'ará
         be, mawara neepɨa be mãɨnepa ne achiterrea be+ jɨ̃ basima. P'arat'u jãjoa bɨ nee ooda ichi juade uru basima. Mãɨ p'arat'u jãjoa
         bɨ nejõma Tachi Ak'õrepa k'ɨ̃riak'aɨ mãɨnepa jõma mãɨ wẽrapa k'ĩra p'era oo bɨpa ipiru
         basima. 5 Ichi tau bɨɨrɨde t'ɨ̃ aba tachia ũrinak'apɨ́ bɨ uru basima. Nãɨya bɨ basima:«Mɨ Babilonia chi p'uuru minachia bɨpɨ. Mɨ wẽrarã k'achiarã naepɨ, mãɨnepa chi ãarea
         nãɨ ĩjũane Tachi Ak'õrepa k'ɨ̃riak'apɨ́ naepɨ».6 Mãɨ ak'ɨside k'awasima mãɨ wẽra ẽpẽerã Tachi Ak'õreneerã oa torudepa piu basit'a,
         chi Jesude ĩjãapataɨrã peadada oapa.Mɨa mãɨ wẽra unuk'ari, waa k'awa k'ɨ̃risiawẽa beesima. 7 Mãɨne Tachi Ak'õrepa ɨt'aripa peedapa mɨá nãɨya idisima: «¿K'ãre k'orea k'awa k'ɨ̃risiawẽa
         bɨma? Mãɨ wẽra k'orea tachia ũrii p'anɨt'a mãɨnepa chi ãnimara mietá bɨ chi mãɨ ɨ̃rɨ
         suak'abari bɨ k'orea mɨa k'awapiipɨ. Ichiaba chi ãnimara poro siete uru bɨ mãɨnepa
         k'achu diez uru bɨ k'orea k'awapiipɨ. 8 Chi pɨa ununa ãnimara mietá bɨ naena chok'ae bada, idiapae newẽma, maamina ewariaba
         chi uria minachia bɨdepa cherude, Cristopa mãɨ ɨtɨaipɨ. Nãɨ ĩjũanepemarãpa mãɨ ãnimara
         unuutade k'awa k'ɨ̃risiadawẽa p'aneenaipɨ. Nãɨ ĩjũa ooi naena ãchi t'ɨ̃ chi ewaricha
         chok'ae p'ananai k'art'ade bɨwẽa basima.9 »Chi pɨa ununa ũrii k'orea ne minachia k'awa bai bɨma. Chi ãnimara poro siete p'anɨ
         mãɨpa jara k'ɨ̃ria p'anɨma chi eya k'ak'o siete. Mãɨ siete eya ɨ̃rɨ chi wẽra nemietá
         bɨ suak'abari bɨma. 10 Ichiaba mãɨ poro siete p'anɨ jara k'ɨ̃ria bɨma poro jũra jɨ̃parí jɨ̃ p'anɨrã k'ak'o
         siete p'anɨ. Mãɨ siete poro jũra jɨ̃parí jɨ̃ p'anɨrãnepema joesoma piusidama. Chi
         mãɨrãnepema abapa ẽpẽerã ichi juade wapida uru bɨma. Mãɨnepa chi abaɨ waidi chewẽa
         bɨma. Maamina ichi cherude poro jũra jɨ̃parí jɨ̃ bɨ beeimina tãaraa baiwẽma. 11 Chi ãnimara mietá bɨ naena bada maamina waa newẽma, mãɨt'u awara poro jũra jɨ̃parí
         jɨ̃ bɨ cheit'a jara k'ɨ̃ria bɨma. Ichi mãɨ siete poro jũra jɨ̃parí jɨ̃ p'anɨrãnepemapɨ.
         Cristopa ichi ewaricha ɨtɨaipɨ.12 »Chi pɨa k'achu diez ununa jara k'ɨ̃ria bɨma poro jũra jɨ̃parí jɨ̃ p'anɨrã diez p'anɨt'a.
         Ãchi waidi poro jũra jɨ̃parí jɨ̃ p'anɨrã padawẽma. Maamina chi ãnimara mietá bɨ poro
         jũra jɨ̃parí jɨ̃ bɨ parude ãchi sida poro jũra jɨ̃parí jɨ̃ p'anɨrã padaipɨ. Maamina
         tãaraanaiwẽma.+13 Mãɨ diez poro jũra jɨ̃parí jɨ̃ p'anɨrãpa abarik'a k'ɨ̃risia p'ananaipɨ. Ãchi tua mãɨnepa
         ãchi jua chaarea bɨt'a chi ãnimara juade bɨdaipɨ. Chi ãnimarapa jararut'a ãchia oodaipɨ.
         14 Mãɨne ãchi Oveja Chak'e ome k'ĩruunaipɨ. Maamina chi Oveja Chak'epa ãchi p'ueipɨ ichi
         jõmãɨrã poro jũra jɨ̃parí jɨ̃ p'anɨrã k'aepẽra chi Atepe Bɨ pẽra, mãɨnepa jõmãɨrã
         chiparirã k'aepẽra chi Atepe Bɨ pẽra. P'uerude chi ichide minachia ĩjãa p'anɨ ichi
         ome p'ananaipɨ. Ãchi t'ɨ̃k'ari maapae jɨrɨ atasima».15 Maapae Tachi Ak'õrepa ɨt'aripa peedapa mɨá nãɨya jarasima: «Wẽra k'achia bɨ suak'abari
         bɨmá pɨa to wawaria unusima. Mãɨ to wawaria p'anɨrãpa jara k'ɨ̃ria bɨma p'uurucha,
         ĩjũacha mãɨnepa pedeacha. 16 Chi pɨa diez k'achu ununapa mãɨnepa chi ãnimara mietá bɨpa mãɨ wẽra k'achia bɨ unuamaanaipɨ.
         Mãɨpuru jõma ichia uru bɨt'a ẽemarinaipɨ. Ãarea ãk'adá bɨdaipɨ. Ãchia ara chi wẽra
         k'ak'ua k'odaipɨ mãɨnepa paa peedaipɨ. 17 Tachi Ak'õrepa mãɨ diez poro jũra jɨ̃parí jɨ̃ p'anɨrã sõne bɨsima ichia k'ɨ̃ria bɨ
         jĩra oodamẽrá. Mãɨ k'orea abarik'a k'ɨ̃risia uru p'ananak'ari ãchi ãnimara mietá bɨ
         juade bɨdaipɨ aba Tachi Ak'õrepa jarada jõma mãɨyarunea. 18 Chi pɨa ununa wẽra k'achia bɨ p'uuru waibɨa bɨ jara k'ɨ̃ria bɨma. Mãɨ p'uurudepema
         poro jũra jɨ̃parí jɨ̃ bɨpa chi waapẽarã tuachadepema poro jũra jɨ̃parí jɨ̃ p'anɨrã
         ichi juade uru bɨma».
         
            
               	Ne achiterrea be. Griego pedeade nãɨya bɨ bɨma: perlas.

               	Tãaraanaiwẽma. Griego pedeade nãɨya bɨ bɨma: Hora abapuru poro jũra jɨ̃parí jɨ̃ p'anɨrã padaipɨ.

Babilonia p'uuru baeda181 Mãɨya nak'ari mɨa Tachi Ak'õrepa ɨt'aripa peeda unusima pajãnepa edá cherut'a. Mãɨ
         chi minachia k'awa bɨ pasima. Ichi achiterreapa nãɨ ĩjũa ãarea jẽrat'ĩusima. 2 Ichia nãɨya jĩk'ua jarasima:«¡Babilonia p'uuru minachia bɨ baesima! ¡Piarã ãarea baesima! Ẽpẽerã newẽma, maawẽapuru
         jaore mietaarã mãma p'anapatama.Jõma jaore mietá be mãma p'anapatama. Jõma ĩpana Tachi Ak'õre k'ĩrari mietá be mãma
         p'anapatama.+3 Mãɨ p'uurudepemarãpa chi minachia k'ĩra p'era oo p'anɨt'a tuachadepemarã́ ara mãɨya
         nemietá oopisidama uvaba topiuta jĩra.Tuachadepema poro jũra jɨ̃parí jɨ̃ p'anɨrãpa ara mãɨya oopachidama wẽra k'achia bɨ
         ome k'ãiuta jĩra.Chi nãɨ ĩjũanepema neet'á atapataɨrã ɨbɨa pasidama mãɨ p'uurudepemarãpa neet'á minachia
         ata k'ɨ̃ria p'anana pẽra».4 Maapae mɨa ũrisima abaɨpa pajãnepa nãɨya jararut'a:«Mɨ ẽpẽerã, Babilonianepema ãyá wãt'ɨ jãɨ p'uurudepemarãpa nemietá oo p'anɨ jĩra oopidaemaapa.Mãɨyara Tachi Ak'õrepa jãɨ p'uuru ɨtɨarude mãra ɨtɨaiwẽma.5 Jãɨ p'uurudepemarãpa minachia nemietá oo p'anɨma. Mawara abaɨ ɨ̃rɨ p'ã nɨbɨ jĩra ãchi
         nemietá waa pajãne barisima.Jõma ãchia nemietá oodada Tachi Ak'õrepa k'ɨ̃risia atuawẽa bɨma.6 Jãɨ p'uuru piawẽa oot'ɨ waapẽarã piawẽa oodada jĩra.Waapẽarã piawẽa oodada jĩra ara mãɨya bari k'ak'o ume piawẽa oot'ɨ.Jãɨ p'uurudepemarãpa waapẽarã piawẽa oodada pẽra, bari k'ak'o ume ɨtɨat'ɨ, uvaba asia
         topiru jĩra.Mãɨpuru ichi bari k'ak'o ume piawẽa oot'ɨ uvaba asia bari k'ak'o ume tearu jĩra.7 Jãɨ p'uuru minachia mĩapit'ɨ mãɨnepa minachia sõk'achia beepit'ɨ,ãchi p'uuru chi minachia bɨade a p'anɨ pẽra mãɨnepa nepia uru p'anɨane a p'anɨ pẽra.Jãɨ p'uurupa nãɨya k'ɨ̃risia bɨma: “Mɨ chi atepe minachia k'awa bɨ wẽra, chi suak'a
         beeparí auk'ará bide suak'abari bɨ jĩra bɨma.Mɨ p'ẽtã́ jĩra bɨwẽma. Mɨ sõk'achia baiwẽma”.8 Mãɨya k'ɨ̃risia bɨ pẽra ewari aba bɨde jãɨ p'uurudepemarã sõk'achiapa jẽanaipɨ, jarrapa
         piawẽa tuananaipɨ mãɨnepa ãarea piudaipɨ.Tachi Ak'õre Chipari jõma p'ue bɨpa ak'ɨrude jãɨ p'uuru paaipɨ».9 Jãɨ p'uuru ome chi tuachadepema poro jũra jɨ̃parí jɨ̃ p'anɨrãpa nemietá oopachidama
         awaraɨrã ome k'ĩranejasia oouta jĩra. Mãɨnepa jãɨ p'uurudepemarãpa nepia minachia
         uru bɨdepema atadada pẽra ɨbɨa p'aneesidama. Mãɨ k'orea jãɨ p'uuru paa nɨbɨ nãri unuutade
         jẽanaipɨ. 10 Wap'ea p'ananaipɨ Tachi Ak'õrepa Babilonia p'uuru ɨtɨada jĩra ãchi sida ɨtɨaipɨ. Mãɨ
         k'orea t'ɨmɨɨpa ak'ɨ p'anɨne nãɨya jaradaipɨ:«¡Miachupuri, miachupuri Babilonia p'uuru minachia bɨ ne wawaria oo bada pẽra!Tachi Ak'õrepa jãɨ p'uuru isapea ɨtɨasima».11 Nãɨ ĩjũanepema ne netopataɨrã mãɨ p'uuru k'orea jẽanaipɨ ãchi neet'á ne netopataɨ
         pada waa chi mãɨa netodai newẽ pẽra. 12 Mãɨ p'uurude ne ãarea netopachidama: nee, nee jĩra be,+ mawara neepɨa be, neet'á neepɨa be, lino p'aru, seda p'aru, p'aru chi molau be, p'aru
         p'urea be, pak'uru p'iumá be, elep'ante k'ida ne ooda, pak'uru neepɨa be ooda, bronce
         ooda, jiorro ooda, mãɨnepa marmol mawara ooda mãɨ netopachidama.+13 Mãɨnepa pak'uru e p'iumá be,+ nejõma p'iumá be, ãp'o k'era, mirra k'era, ne k'era, uvaba, olivo taa, harina chi
         piipará be, trigo, p'ak'a, oveja, mũra mãɨnepa carreta netopachidama. Ẽpẽerã sida
         netopachidama, ãchi chipari pae pari mimiapataɨrã padamẽrá. 14 Jõma mãɨ netopataɨrãpa nãɨya jaradaipɨ: «Nejõma jãɨ p'uurupa k'ɨ̃ria bada waa nea
         beesima. Chi erreara minachia uru bada mãɨnepa nepia k'ede minachia uru bada sida
         ãarea jõsima. Waa mãɨya atadaiwẽma». 15 Piarã mãmá nejõma netode wã p'anana minachia ɨbɨa pasidama. Ãchia wap'ea p'ananaipɨ
         Tachi Ak'õrepa mãɨ p'uuru ɨtɨada jĩra ãchi sida ɨtɨait'a. Mãɨ k'orea t'ɨmɨɨpa ak'ɨ
         p'anɨne nãɨya jẽanaipɨ:16 «¡Miachupuri, miachupuri jãɨ p'uuru minachia bɨ pẽra!Jãɨ p'uuru wẽra lino p'aru chi piipará bɨt'a k'ak'apia bɨ jĩra jɨ̃ basima.P'aru chi molau bɨt'a mãɨnepa p'urea bɨt'a k'ak'apia bɨ jĩra jɨ̃ basima.Nee oodat'a, neet'á neepɨa bɨt'a mãɨnepa mawara neepɨa k'edet'a k'ak'apia bɨ jĩra
         jɨ̃ basima.+17 Maamina jãɨ p'uurudepemarãpa nepia uru p'anana isapea jõsima».Jõma p'ãp'orro chiparirãpa, p'ãp'orrode wãpataɨrãpa, p'ãp'orrode mimiapataɨrãpa mãɨnepa
         p'usade mimiapataɨrã pida t'ɨmɨɨpa ak'ɨ tuananaipɨ. 18 Mãɨ p'uuru paa nɨbɨ nãri unuutade nãɨya jĩk'ua jaradaipɨ: «¿Sãɨ p'uuru jãɨ p'uuru
         bada jĩra bɨma?» 19 Sõp'uapa+ nãɨya jĩk'ua jẽanaipɨ:«¡Miachupuri, miachupuri jãɨ p'uuru minachia bada! Jãɨ p'uuru ne minachia uru bada
         pẽra, chi p'ãp'orro uru be jãma ɨbɨa p'aneesidama.Maamina jãɨ p'uuru isapea ãarea jõsima.20 ¡Jõma pajãne be arapaat'ɨ jãɨ p'uuru jõna pẽra!Ẽpẽerã Tachi Ak'õreneerã, Jesupa peedaɨrã mãɨnepa Tachi Ak'õre pari pedeapataɨrã arapaat'ɨ.Tachi Ak'õrepa jãɨ p'uuru ɨtɨasima, mãra piawẽa ooda pẽra».21 Maapae Tachi Ak'õrepa ɨt'aripa peeda chi atepe bɨpa mawara waibɨa k'ũruma minachia
         bɨt'a atak'ari p'usadea jirat'aasima. Mãɨya oorude nãɨya jarasima:«Mãɨ mawara p'usadea jirat'aada jĩra Babilonia p'uuru minachia bɨ isapea ãarea jõipɨ.
         Mãɨ p'uuru waa ununaiwẽma.22 Mãma arpa, siru mãɨnepa ãnimara k'achu chaa p'anana sida waa ũrinaiwẽma. Ẽpẽerã k'ari
         p'anana sida waa ũrinaiwẽma.Mãma ne oopataɨrã waa ununaiwẽma. K'ũruma pedea waa ũrinaiwẽma.23 Mãma ĩpira urua waa ununaiwẽma. K'ima atautade arapaapataɨ tede waa ne oo p'anɨt'a
         waa ũrinaiwẽma.Chi mãmapema ne netopataɨrã nãɨ ĩjũane minachia ɨbɨarã pasidama.Chi mãmapema jaipanarãpa tuachapemarã ãarea seapachidama.24 Tachi Ak'õre pari pedeapataɨrã peadada k'orea, ẽpẽerã Tachi Ak'õreneerã peadada k'orea
         mãɨnepa ãarea nãɨ ĩjũane peadada k'orea mãɨ p'uuru nepɨra pará beesima».
         
            
               	Griego pedeade chi eda waapẽarã k'art'ade nãɨ sida bɨ bɨma: Ãarea ãnimara Tachi Ak'õre k'ĩrari mietá be mãma p'anapatama.

               	Nee jĩra be. K'ãp'ũra pedeade bɨ bɨma: plata.

               	Elep'ante k'ida. K'ãp'ũra pedeade bɨ bɨma: marfil.

               	Pak'uru e p'iumá be. K'ãp'ũra pedeade bɨ bɨma: canela.

               	Neet'á neepɨa bɨ. K'ãp'ũra pedeade bɨ bɨma: perla.

               	Sõp'uapa. Griego pedeade nãɨya bɨ bɨma: ãchi poro ɨ̃rɨ yooro jora p'osidama.

Pajãne p'anɨrãpa Tachi Ak'õrea pia pedeadada191 Mãɨya nak'ari mɨa pajãne chok'ará nãɨya pedea p'anɨt'a ũrisima.«¡Tachi Ak'õrea pia pedeadai p'anɨma!+ Ichiapuru ẽpẽerã k'aripa bɨma. Ichit'a chi atepe bɨma mãɨnepa chi jua chaarea bɨma.2 Ara ichi piarãpẽanepa ãarea jĩp'a ɨtɨaparima. Wẽra nemietá ooparí pada chi mãɨ t'ɨ̃
         p'oa bada ɨtɨasima, nemietá oo bɨdepa ãarea nãɨ ĩjũanepemarã́ abarik'a nemietá oopida
         pẽra.Tachi Ak'õrepa mãɨ wẽra ɨtɨasima, chi ichi pae pari mimiapataɨrã k'enana k'orea».3 Mãicha nãɨya jĩk'ua jarasidama:«¡Tachi Chiparia pia pedeadai p'anɨma! Jãɨ p'uuru paawãmaa bɨ nãri ewaricha nɨbaipɨ».4 Mãɨne chi veinticuatro chõarã mãɨnepa ẽpẽra jĩra k'ĩmari chok'ae p'anɨ sĩraporode
         bari k'op'aneesidama Tachi Ak'õre k'ɨ̃rianai k'orea. Tachi Ak'õre ichi suak'a beeparí
         auk'ará bɨde suak'abari bɨde ãchia nãɨya pia pedeasidama:«¡Mãɨya beese! ¡Tachi Chiparia pia pedeadai p'anɨma!»5 Mãɨnepa mɨa ũrisima Tachi Ak'õre suak'a beeparí auk'ará bɨdepa abaɨpa nãɨya pedearut'a:«¡Jõma chi Tachi Ak'õre pae pari mimiapataɨrãpa, Tachi Ak'õrea pia pedeat'ɨ!¡Machi, chi Tachi Ak'õre wap'ea berãpa, ichiá pia pedeat'ɨ! ¡Chi atepe berãpa mãɨnepa
         chi k'aepea berã pida pia pedeat'ɨ!»Oveja Chak'e miak'ãipataɨ ewari6 Maapae chok'ará jĩk'ua pedea p'anɨ mɨa ũrisima. Mãɨ to pedea jĩra pũa nɨbɨ jĩra basima
         mãɨnepa pa pedea minachia baeru jĩra basima. Ãchia nãɨya jara tuanasidama:«¡Tachi Chipari pia bɨma!¡Tachi Chipari chi Ne Ãarea P'ue Bɨpɨ! ¡Ichit'a jõmãɨrã Chiparipɨ!7 ¡Arapaadaipɨ! ¡Arapaadaipɨ! Ichit'a chi Atepe bɨade adaipɨ, chi Oveja Chak'e miak'ãipataɨ
         ewari cheda pẽra. Ichi k'ima pai bɨ k'ak'apiasima.8 Tachi Ak'õrepa lino p'aru t'ot'oa ũucho ũuchoa bɨdepa ichi k'ak'apiapisima».(Mãɨ lino p'arupa jara k'ɨ̃ria bɨma chi ẽpẽerã Tachi Ak'õrenerãpa ne jĩp'a oopataɨ).9 Tachi Ak'õrepa ɨt'aripa peedapa mɨá jarasima: «K'art'ade nãɨya bɨse: “¡Oveja Chak'e
         miak'ãipataɨ ewari nek'opataɨmá chi t'ɨ̃naanãɨrã minachia pia p'anɨma!”» Mãɨnepa jarasima:
         «Mãɨ piarã pedea Tachi Ak'õrepa jaradapɨ».10 Ara mãɨne mɨ chi Tachi Ak'õrepa ɨt'aripa peeda jĩru k'ait'a sĩraporode bedabari k'obeesima
         ichiá pia pedeai k'orea. Maamina ichia mɨá jarasima: «Jãɨya oorãse, mãɨpari Tachi
         Ak'õreapuru pia pedease. Mɨ Tachi Ak'õre pae pari mimiaparipɨ, pɨ jĩra mãɨnepa chi
         Jesupa jarateada ĩjãa berã jĩra».Jesupa jarateada Tachi Ak'õre Jaorepa chi ichi pari pedeapataɨrã́ pedeapiparima.+Chi mũra t'ot'oa ɨ̃rɨ cheda11 Mãɨya nak'ari mɨa unusima pajãne eda wãpataɨ ewa nɨbɨ. Mãɨya bɨde mũra t'ot'oa bɨt'a
         chesima. Mãɨ mũra ɨ̃rɨ suak'abari bɨt'a Chi Ichia Jarada Jĩra Abarik'a Oo Bɨade apatama
         mãɨnepa Chi Piarãane apatama. Ichia ẽpẽerã nepɨra jĩp'a ak'ɨparima mãɨnepa jĩp'a oo
         bɨdepa chi nek'ĩramá ome k'ĩruuparima. 12 Ichi tau t'ɨpɨ jĩra urua basima. Poro jũra jɨ̃parí minachia jɨ̃ basima. Ichi porode
         t'ɨ̃ bɨ uru basima maamina abaɨ pida mãɨ t'ɨ̃ k'awaé pasima; ichiapuru mãɨ k'awa basima.
         13 Ichi anamari jɨ̃ bɨ oade bek'eadat'a jɨ̃ basima. Ichi t'ɨ̃ «Tachi Ak'õre Pedeaade»
         apatama.-14 Ichi k'aade chi pajãnepema papaká berã mũra t'ot'oa ɨ̃rɨ cheepɨrɨsidama. Ãchi neet'á
         lino p'aru t'ot'oa jɨ̃ p'anasima. Mi ãpia pida jayoawẽa beasima. 15 Ichi it'aedepa k'ĩruuparí nek'o p'eedea bɨt'a ochiasima, mãɨnepa tuacha p'uei k'orea.
         Sõ chupuriadawẽa ãareaɨrã́ jok'ae oopiipɨ.- Uva pertɨaru jĩra ãchi ɨtɨaipɨ, ichia Tachi Ak'õre chi Ne Ãarea P'ue Bɨpa k'ĩruu
         bɨdepa mãɨya ɨtɨai bɨ pẽra. 16 Ichi anamari jɨ̃ bɨde ichi mak'ara ɨ̃rɨ nãɨ t'ɨ̃ bɨ uru bɨma: «Jõmãɨrã poro jũra jɨ̃parí
         jɨ̃ p'anɨrã k'aepẽra ichit'u chi Atepe Bɨpɨ» ichiaba «Jõmãɨrã chiparirã k'aepẽra ichit'u
         chi Atepe Bɨpɨ».17 Maapae mɨa unusima Tachi Ak'õrepa ɨt'aripa peeda ɨmata ɨ̃rɨ bai nɨbɨt'a. Ichia jõma
         ne mik'ia k'opataɨ ɨt'ɨ wãamaripataɨrã́ nãɨya jĩk'ua jarasima: «Ará posoa chet'ɨ chi
         Tachi Ak'õrepa nek'opataɨ oo bɨmá. 18 Mãma k'odaipɨ poro jũra jɨ̃parí jɨ̃ bɨ piudaadarã, papaká berã chi minachia k'awa
         p'anɨrã piudaadarã, chi jua chaarea berã piudaadarã, mũra k'iuru mãɨnepa chi mũra
         ɨ̃rɨ wãpataɨ piudaadarã. Ãarea ẽpẽerã piudaadarã k'odaipɨ: chi chipari newẽa mimiapataɨrã
         piudaadarã, chi chipari pae pari mimiapataɨrã piudaadarã, chi k'aepe k'ede piudaadarã,
         mãɨnepa chi atepe berã piudaadarã k'odaipɨ».19 Maapae mɨa unusima ãnimara mietá bɨ, nãɨ ĩjũanepema poro jũra jɨ̃parí jɨ̃ p'anɨrã,
         mãɨnepa jõma ãchi papaká berã ará p'anɨt'a. Ará tuanasidama chi mũra ɨ̃rɨ suak'abari
         bɨ ome, mãɨnepa chi ichi ome p'anɨ papaká berã ome k'ĩruunai k'orea. 20 K'ĩruutade chi mũra ɨ̃rɨ suak'abari bɨpa chi ãnimara mietá bɨ mãɨnepa chi Tachi Ak'õre
         pari pedeaparí chi piarãpẽawẽma bɨt'a jitasima. Mãɨ chi piarã Tachi Ak'õre pari pedeapariwẽpa
         chi ãnimara mietá bɨ t'ɨ̃nepa ẽpẽerãpa ne p'ue oodak'apɨ́ waibɨa bet'a oopachima.
         Mãɨya chi ẽpẽerãpa chi ãnimara mietá bɨa itu tauchaapidaadarã ãarea seapachima. Ichiaba
         chi mãɨ ãnimara jĩra bɨ juapa oodada sãdo minachia k'ɨ̃rianaanat'a seapachima. Chi
         mũra ɨ̃rɨ suak'abari bɨpa mãɨ ãnimara mietá bɨ mãɨnepa chi Tachi Ak'õre pari pedeaparí
         chi piarãpẽawẽma bɨt'a chok'ae p'anɨ senia azup're paara t'ɨpɨ urua bɨdea jirat'aasima.
         21 Chi k'ĩruuparí nek'o ichi it'aedepa ochia bɨpa waapẽarã ãarea k'enasima. Maapae jõma
         chi ne mik'ia k'opataɨ ɨt'ɨ wãamaripataɨrã mãɨ k'iuru k'o p'anɨpa jãwaasidama.
         
            
               	Tachi Ak'õrea pia pedeadai p'anɨma. Griego pedeade nãɨya bɨ bɨma: aleluya.

               	Jesupa jarateada Tachi Ak'õre Jaorepa chi ichi pari pedeapataɨrã́ pedeapiparima. Griego pedeade mãɨ tachia pia ũrinawẽma.

               	19:13 Juan 1:1.

               	19:15 Salmo 2:9.

Mil ãyo201 Mãɨya nak'ari mɨa Tachi Ak'õrepa ɨt'aripa peeda aba pajãnepa edá cherut'a unusima.
         Ichia chi uria minachia bɨ eda wãpataɨ ewaparí uru basima. Mãɨnepa k'ãnena minachia
         bɨ ichi juade uru basima. 2 Chi je jitak'ari mil ãyo jɨ̃ nɨbɨsima. Mãɨ je chi chõarãenapema taamapɨ. Tiore mãɨnepa
         Tiore apatama. 3 Tachi Ak'õrepa ɨt'aripa peedapa chi uria minachia bɨde edá jirat'aak'ari jɨ̃a nɨbɨk'ari
         maapae t'ap'asima, mi ãpia pida p'ue ewapiemaapa. Mãɨpa tiorepa tuachapemarã waa seaiwẽma
         aba mil ãyo jõrunea. Mil ãyo pak'ari ichi ẽraipɨ nãɨ ĩjũane tãaraawẽa bamẽrá.4 Maapae mɨa chi suak'a beeparí auk'ará p'anɨ chok'ará unusima. Chi mãɨ ɨ̃rɨ suak'abari
         berã Cristo ome Tachi Ak'õrepa bɨsima chi minachia k'awa p'anɨrãt'a, mãɨrãpa ẽpẽerã
         nepɨra ak'ɨdai k'orea. Mãɨnepa mɨa ẽpẽerã poro t'ɨat'udada jaore unusima. Mãɨya poro
         t'ɨat'usidama Jesupa jarateada ĩjãa p'anɨ k'orea mãɨnepa Tachi Ak'õre pedea jaratea
         p'anɨ k'orea. Ãchia chi ãnimara mietá bɨt'a mãɨnepa chi ichi jĩra bɨ juapa oodada
         sãdo k'ɨ̃rianaé pasima. Ichi tauchaada ãchi tau bɨɨrɨde mãɨnepa juade pida itu bɨpidaé
         pasima. Ãchi chok'ae p'irabaridak'ari mil ãyo Cristo ome poro jũra jɨ̃parí jɨ̃ p'anɨrã
         jĩra p'aneesidama. 5 Mãɨ chok'ae p'irabaridada Tachi Ak'õrepa naa chok'ae p'irabaripida pasima. Waapẽarã
         piudarã chok'ae p'irabaridaé pasima aba mil ãyo jõrunea. 6 Chi Tachi Ak'õrepa naa chok'ae p'irabaripii ẽpẽerã minachia pia p'ananaipɨ. Waa piudaiwẽma,
         mãɨpari Tachi Ak'õre p'aarerã mãɨnepa Cristo p'aarerã p'ananaipɨ.+ Mãɨnepa mil ãyo Cristo ome chi poro jũra jɨ̃parí jɨ̃ p'anɨrã p'ananaipɨ.Tachi Ak'õrepa tiore t'ɨpɨ uruade jirat'aada7 Mil ãyo jõk'ari tiore jɨ̃ bada ẽraipɨ. 8 Mãɨne ichia tuacha ãarea+ seade wãipɨ. Gog tuadepemarã, Magog tuadepemarã sida seaipɨ. Ichia mãɨ tuadepema
         papaká berã p'usa ipu jĩra chok'ará p'anɨt'a ateewãipɨ ẽpẽerã Tachi Ak'õrenepemarã
         ome k'ĩruunamẽrá. 9 Mãɨ tioredé papaká berã nãɨ ĩjũane ãarea wãnaipɨ. Mãɨne ãchia chi ẽpẽerã Tachi Ak'õreneerã
         mãɨnepa chi ichia k'ɨ̃ria bɨ p'uurut'a jũranaipɨ. Maamina Tachi Ak'õrepa pajãnepa
         t'ɨpɨ tau urua peepik'ari, mãɨpa ãchi ãarea k'enaipɨ. 10 Mãɨya nak'ari Tachi Ak'õrepa tiore chi ẽpẽerã sea uru bada azup're t'ɨpɨ urua nɨbɨdea
         jirat'aaipɨ. Naena Tachi Ak'õrepa chi ãnimara mietá bɨ mãɨnepa chi piarã Tachi Ak'õre
         pari pedeapariwẽ mãɨ t'ɨpɨ uruade jirat'aa basima. Mãma tiore ãchi paara ewaricha
         ãst'á mãɨnepa teamasi minachia mĩa p'ananaipɨ.Tachi Ak'õrepa suak'a beeparí waibɨa t'ot'oa bɨdepa ɨtɨaipɨ11 Mãɨya nak'ari mɨa chi suak'a beeparí waibɨa t'ot'oa bɨt'a unusima. Ichiaba chi mãɨne
         suak'abari bɨt'a unusima. Ichi k'ĩrari nãɨ ĩjũa ãarea mãɨnepa pajã sida wẽpasima.
         Abaɨ pida waa ununaé pasima. 12 Ichiaba chi piudaadarã chi atepe berã mãɨnepa chi k'aepea k'ede sida Tachi Ak'õre
         k'ĩrari bai nɨp'anɨt'a mɨa unusima. Mãɨne k'art'a ewak'oasima. Mãɨ k'art'ade jõma
         ẽpẽerãpa ne oodada bɨ nɨbasima. Abaɨ k'art'a sida ewasima. Mãɨne chi ewaricha chok'ae
         p'ananai k'art'ade ẽpẽerã t'ɨ̃ bɨ nɨbasima. Jõma piudaadarã Tachi Ak'õrepa ɨtɨasima
         ãchia oodada jĩra. Ãchia oodada ãarea k'art'ade bɨ nɨbasima. 13 Chi p'usade piudaadarã ãarea Tachi Ak'õre k'ĩrari chesidama. Abaeda chi piudaadarã
         jaore ãarea ãchi p'anapataɨmãɨpa Tachi Ak'õre k'ĩrari chesidama.+ Maapae Tachi Ak'õrepa ãchicha ɨtɨasima ãchia oodada jĩra. 14 Tachi Ak'õrepa chi tachi piudai p'anɨt'a jõpisima t'ɨpɨ uruade bat'a peeru jĩra. Ichiaba
         chi piudaadarã p'anapataɨmá t'ɨpɨ uruade bat'a peesima. Mãɨ uria azup're t'ɨpɨ urua
         nɨbɨmá bari k'ak'o ume piusiade apatama. 15 Chi ẽpẽerã ewaricha chok'ae p'ananai k'art'ade chi t'ɨ̃ bɨwẽa be Tachi Ak'õrepa mãɨrã
         t'ɨpɨ uruade jirat'aasima.
         
            
               	Waa piudaiwẽma. Griego pedeade nãɨya bɨ bɨma: Bari k'ak'o ume piudaiwẽma. Mãɨpa jara bɨma chi Tachi Ak'õre nea t'ɨpɨ uruade minachia mĩanaipɨ. Apocalipsi 20:14.

               	Tuacha ãarea. Griego pedeade nãɨya bɨ bɨma: cuatro ángulos.

               	Piudaadarã jaore ãarea ãchi p'anapataɨmãɨpa. Griego pedeade nãɨya bɨ bɨma: Hades.

Ĩjũa chiwidi mãɨnepa pajã chiwidi211 Mãɨya nak'ari mɨa pajã chiwidi mãɨnepa ĩjũa chiwidi unusima. Mãɨne nãɨ ĩjũa mãɨnepa
         pajã sida neé pasima. Ichiaba p'usa sida neé pasima. 2 Mãɨnepa mɨa unusima Tachi Ak'õre p'uuru, chi Jerusalén chiwidi apataɨ, Tachi Ak'õre
         bɨmãɨpa pajãnepa edá cherut'a.+ Mãɨ p'uuru pia basima wẽra k'ima atarude minachia k'ak'apia bɨ jĩra. 3 Maapae mɨa ũrisima abaɨpa Tachi Ak'õre suak'a beeparí auk'ará bɨmãɨpa nãɨya jĩk'ua
         pedearut'a:+ «¡Ũrit'ɨ! Idi Tachi Ak'õre ẽpẽerã t'ãena bɨma.+ Ichi ãchi ome baipɨ. Mãɨne ãchi ichi ẽpẽerã p'ananaipɨ. Piarã ichit'a ãchi Ak'õre
         paipɨ mãɨnepa ãchi ome baipɨ. 4 Ãchi tauba ichia ãarea p'oapiipɨ. Jõma naena bada jõna pẽra waa piudaiwẽma, waa jẽanaiwẽma,
         waa sõk'achiadaiwẽma mãɨnepa waa sõp'uadaiwẽma».5 Maapae chi suak'a beeparí auk'ará bɨde suak'abari bɨpa nãɨya jarasima: «Mɨa ne ãarea
         chiwidi oo bɨma». Mãɨnepa nãɨya jarasima: «Chi mɨa jaramaa bɨt'a k'art'ade bɨse piarã
         pedea pẽra mãɨnepa mãɨne p'ue ĩjãanai p'anɨ pẽra».6 Ichiaba ichia mɨá nãɨya jarasima: «Mɨa ooi badat'a jõma oosima. Mɨ chi Alp'apɨ mãɨnepa
         chi Omegapɨ.+ Mãɨpa jara bɨma mɨ chi Naapemapɨ mãɨnepa chi K'aadeapemapɨ. Paritua opisia bɨpɨra,
         mɨa pania wea bɨt'a pari topiipɨ. Mãɨ paniapa tachi chok'ae p'anapiparima. 7 Nemietá p'uedaadarãpa jõma mãɨ atadaipɨ warrapa chi ak'õrené atapari jĩra. Mɨ ãchi
         Tachi Ak'õre paipɨ mãɨnepa mɨ warrarã p'ananaipɨ. 8 Maamina chi mɨ ome wãnai k'orea wap'eapataɨrã, chi mɨne ĩjãanak'apɨɨrã, chi mɨa k'ɨ̃riak'at'a
         oopataɨrã, chi mĩa peapataɨrã, chi k'ĩranejasia oopataɨrã, chi ẽpẽra nɨɨpataɨrã, chi
         juapa oodada sãdode ĩjãapataɨrã mãɨnepa chi seajarapataɨrã azup're t'ɨpɨ urua nɨbɨde
         minachia mĩa p'ananaipɨ. Mãɨ chi bari k'ak'o ume piusiade apatama».-Jerusalén chiwidi9 Maapae Tachi Ak'õrepa ɨt'aripa peedaɨrã p'arat'u jãjoa be siete uru p'anananepema
         aba mɨmá chesima. Mãɨ Tachi Ak'õrepa ɨt'aripa peedaɨrãpa ãchi p'arat'u jãjoa bede
         ne siete uru p'ananapa nãɨ ĩjũane be k'aadea minachia mĩapisidama.- Chi mɨmá chedapa nãɨya jarasima: «Wãnama. Mɨa chi Oveja Chak'epa k'ima atait'a unupiipɨ».10 Ara mãɨne Tachi Ak'õre Jaoredepa bɨde ichia mɨ eya minachia ɨt'ɨ bɨmá ateewãsima.
         Mãma unupisima Tachi Ak'õre p'uuru chiwidi Jerusalén apataɨ Tachi Ak'õre bɨmãɨpa pajãnepa
         edá cherut'a. 11 Tachi Ak'õre k'ĩrawãrea achiterrea bɨpa mãɨ p'uuru jẽrat'ĩu basima. Urua basima mawara
         pia bɨ neepɨa bɨ jĩra, jaspe mawara jĩra. Tot'á basima vidrio jĩra. 12 Mãɨ p'uuru ɨt'ɨ mawarapa audu jũk'a basima. Eda wãpataɨ doce p'anasidama. Eda wãpataɨcha
         Tachi Ak'õrepa ɨt'aripa peeda aba basima. Mãɨ awara Israel warrarã doce p'anana t'ɨ̃
         eda wãpataɨcha aba bɨ basima. 13 Chi ɨmata ochiaparieri eda wãpataɨ ũpea p'anasidama, chi ɨmata baeparieri eda wãpataɨ
         ũpea p'anasidama, chi k'ĩrari eda wãpataɨ ũpea p'anasidama, mãɨnepa chi ãpɨte eda
         wãpataɨ ũpea p'anasidama. 14 Mãɨ p'uuru audu jũk'a bɨ doce mawara ɨ̃rɨ basima. Mawaracha chi Oveja Chak'epa doce
         peedaɨrã t'ɨ̃ aba bɨ basima.15 Tachi Ak'õrepa ɨt'aripa peeda mɨ ome pedea badapa ĩjũa chaapataɨ nee ooda uru basima.
         P'uuru, chi eda wãpataɨ, p'uuru audu jũk'a bɨ sida chaai k'orea uru basima. 16 Mãɨ ĩjũa chaapataɨpa Tachi Ak'õrepa ɨt'aripa peedapa p'uuru chaasima. Chi p'uuru chaada
         ãarea abarik'a basima. Chi teesoa, chi jet'ea sida abarik'a basima. Chi chaada 2.200
         kilómetro basima.+ Chi teesoa, chi ɨt'ɨ, chi jet'ea sida ãarea abarik'a basima. 17 Maapae chi p'uuru audu jũk'a bɨ sida chaasima. Chi chaada jua chaama 144 basima.+ Nãɨ ĩjũanepemarãpa chaapata jĩra Tachi Ak'õrepa ɨt'aripa peedapa chaasima.18 Mãɨ p'uuru ãarea nee chi chiarapa ooda pasima. Mãɨ vidrio tot'á bɨ jĩra basima. Chi
         p'uuru audu jũk'a bɨ jaspe mawarapa k'ada pasima. 19 Mãɨ audu jũk'a bɨ doce mawara ɨ̃rɨ basima. Mãɨ mawara ãarea pia beasima.Chi naapema jaspe mawara pasima.Mãɨ ɨ̃ari zap'iro mawara pasima.Mãɨ ɨ̃ari ágata mawara pasima.Mãɨ ɨ̃ari esmeralda mawara pasima.20 Mãɨ ɨ̃ari ónice mawara pasima.Mãɨ ɨ̃ari cornalina mawara pasima.Mãɨ ɨ̃ari crisólito mawara pasima.Mãɨ ɨ̃ari berilo mawara pasima.Mãɨ ɨ̃ari topacio mawara pasima.Mãɨ ɨ̃ari crisopraso mawara pasima.Mãɨ ɨ̃ari jacinto mawara pasima.K'aadea amatista mawara pasima.21 Mãɨ p'uurude eda wãpataɨ doce p'anɨ ne achiterrea be+ ooda pasima. Mãɨ mawara achiterrea be abapuru ooda pasima. Chi o p'uuru esa bɨ nee
         chiarapa ooda pasima. Mãɨ tot'á basima vidrio jĩra.22 Mãɨ p'uurude Tachi Ak'õre te minachia bɨt'a mɨa unué pasima newẽ pẽra. Tachi Chipari,
         chi Ne Ãarea P'ue Bɨ Tachi Ak'õre k'ĩrari mãɨnepa Oveja Chak'e k'ĩrari ẽpẽerãpa pia
         pedeadaipɨ ichi te atepe bɨde oopachida jĩra. 23 Ɨmata mãɨnepa jedek'o newẽa mãɨ p'uuru ɨnaa baparima, Tachi Ak'õre achiterreapa mãɨ
         ɨnaa bapipari pẽra, mãɨnepa chi Oveja Chak'epa jẽrat'ĩu bapipari pẽra. 24 Mãɨ p'uuru ɨnaapa tuacha ɨnaa p'ananaipɨ jõmãɨrã chi ɨnaane nipadamẽrá. Mãɨnepa tuachadepema
         poro jũra jɨ̃parí jɨ̃ p'anɨrãpa nepia uru p'anɨt'a chi p'uurudea ateewãnaipɨ.+25 Mãma waa ewari teamasi nea pai pẽra, mãɨ p'uurude eda wãpataɨ ewaricha ewa nɨbaipɨ.
         26 Ãarea tuachadepemarãpa nepia uru p'anɨt'a mãɨ p'uurudea ateewãnaipɨ.+27 Maamina ãarea chi Tachi Ak'õrepa pia unuk'apɨ́ chi p'uurude eda p'ue ateewãnaiwẽma.
         Chi nemietá oopataɨrã mãɨnepa chi seajarapataɨrã eda wãnaiwẽma. Abapuru chi ewaricha
         chok'ae p'ananai k'art'ade chi t'ɨ̃ bɨ berã mãɨrã p'ue eda wãnaipɨ. Mãɨ k'art'a chi
         Oveja Chak'epa uru bɨma.
         
            
               	Mɨ. Griego pedeade chi eda waapẽarã k'art'ade bɨ bɨma: Mɨ, Juanpa unusima.

               	Tachi Ak'õre suak'a beeparí auk'ará bɨmãɨpa. Griego pedeade chi eda waapẽarã k'art'ade bɨ bɨma: pajãnepa.

               	Tachi Ak'õre. Griego pedeade nãɨya bɨ bɨma: Tachi Ak'õre p'aru te.

               	Griego alfabetode «alfa» chi naapema letrapɨ mãɨnepa «omega» chi k'aadeapema letrapɨ.

               	21:8 Apocalipsi 20:6,14.

               	21:9 Apocalipsi 16.

               	2.200 kilómetro. Griego pedeade nãɨya bɨ bɨma: 12.000 estadia.

               	Jua chaama 144. K'ãp'ũra pedeade bɨ bɨma: 65 metros.

               	Ne achiterrea be. Griego pedeade nãɨya bɨ bɨma: perla.

               	Tuachadepema poro jũra jɨ̃parí jɨ̃ p'anɨrãpa nepia uru p'anɨt'a chi p'uurudea ateewãnaipɨ.
                     Mãɨ pedea ichiaba nãɨya bɨ bɨma: Tuachapema poro jũra jɨ̃parí jɨ̃ p'anɨrã mãɨ p'uurudea wãnaipɨ Tachi Ak'õrea pia pedeadai
                     k'orea.

               	Mãɨ versículo ichiaba nãɨya bɨ bɨma: Tuachapemarã mãɨ p'uurudea wãnaima Tachi Ak'õrea pia pedeadai k'orea.

Chi to tachi chok'ae p'anapii k'orea bɨda221-2 Mãɨya nak'ari Tachi Ak'õrepa ɨt'aripa peedapa to p'ap'ãrá bɨt'a mɨá unupisima. Tot'á
         basima vidrio jĩra. Mãɨ paniapa tachi chok'ae p'anapiparima. Tachi Ak'õre mãɨnepa
         chi Oveja Chak'e suak'a beeparí auk'ará bɨdepa mãɨ to p'uurudepema o jet'ea bɨ esa
         wea bɨma. To ik'idacha pak'uru nejõ tachi chok'ae p'anapiparí basima. Mãɨ pak'uru
         jedek'ocha chaupari pẽra, ãyone bari k'ak'o doce teaparima. Chi k'irú nẽará jĩra bɨma,
         tuachadepemarã k'ak'ua pia p'ananamẽrá. 3 Chi Tachi Ak'õrepa mietá bayade a badat'a chi p'uurude nea baipɨ. Tachi Ak'õre mãɨnepa
         chi Oveja Chak'e suak'a beeparí auk'ará bɨ chi p'uurude baipɨ. Mãma chi Tachi Ak'õre
         pae pari mimiapataɨrãpa ichiá pia pedeadaipɨ. 4 Ichi k'ĩra ununaipɨ mãɨnepa ichi t'ɨ̃ ãchi tau bɨɨrɨde bɨ uru p'ananaipɨ. 5 Mãma waa k'iu baiwẽma. Tachi Ak'õre Chiparipa ɨnaapii bɨ pẽra, ĩpirawẽa mãɨnepa ɨmatawẽa
         ẽpẽerã pia p'ananaipɨ. Ewaricha ãchi ichi ome ará chi poro jũra jɨ̃parí jɨ̃ p'anɨrã
         p'ananaipɨ.Cristo tãaraawẽa bɨde chei k'orea bɨda6 Maapae Tachi Ak'õrepa ɨt'aripa peedapa mɨá jarasima: «Jõma nãɨ pedea piarãpɨ mãɨnepa
         piarã mãɨne p'ue ĩjãanai p'anɨma. Tachi Chiparipa chi ichi pari pedeapataɨrã́ pedeapiparima.
         Ichiapuru ichi ɨt'aripa peeda peesima chi ichi pae pari mimiapataɨrã́ k'awapimẽrá
         tãaraawẽa bɨde k'ãre mãɨyait'a».7 Jesupa jarasima: «¡Ũrit'ɨ, mɨ isapea cheipɨ! Chi nãɨ k'art'ade Tachi Ak'õre pari pedeaparí
         pedea bɨda ĩjãa bɨt'a minachia pia bɨma».8 Mɨ Juanpɨ. Mãɨ ãarea unusima mãɨnepa ũrisima. Mãɨya nak'ari mɨ Tachi Ak'õrepa ɨt'aripa
         peeda jĩru k'ait'a sĩraporode bedabari k'obeesima pia pedeai k'orea. Mãɨya oosima
         ichia jõma mãɨ unupida pẽra. 9 Maamina ichia jarasima: «Jãɨya oorãse, mãɨpari Tachi Ak'õreapuru pia pedease. Mɨ Tachi
         Ak'õre pae pari mimiaparipɨ ara pɨ jĩra, ũpẽarã Tachi Ak'õre pari pedeapataɨrã jĩra,
         mãɨnepa jõma nãɨ k'art'ade jara bɨ ĩjãa be jĩra».10 Mãɨnepa jarasima: «Nãɨ k'art'ade bɨ bɨma Tachi Ak'õre pari pedeaparí pedeat'a. Mãɨ
         mẽra uru barãse tãaraawẽa bɨde ãarea mãɨyai pẽra. 11 Chi nemietá oo bɨt'a itu bɨse ichi waa k'achiade bamẽrá. Chi ne ãareaɨne Tachi Ak'õrepa
         k'ɨ̃riak'apɨ́ oo bɨt'a itu bɨse ichi mãɨne bamẽrá. Maamina chi jĩp'a oo bɨt'a itu
         bɨse ewaricha jĩp'a oo bamẽrá. Mãɨnepa chi Tachi Ak'õre pae pia bɨt'a, ewaricha Tachi
         Ak'õre pae pia bai bɨma.12 »¡Ũrit'ɨ, mɨ isapea cheipɨ! Cherude mɨa jõmãɨrã́ ne teade eneemeeipɨ ãchia oodada
         jĩra. 13 Mɨ chi Alp'apɨ mãɨnepa chi Omegapɨ.+ Mãɨpa jara bɨma mɨ chi Naapemapɨ mãɨnepa chi K'aadeapemapɨ.14 »Minachia pia p'anɨma chi neet'á pia sɨɨ uru bet'a. Ãchi p'uurude eda wãnai p'anɨma
         nejõ tachi chok'ae p'anapiparí jõnai k'orea. 15 Maamina chi nemietá oopataɨrã, chi ẽpẽra nɨɨpataɨrã, chi k'ĩranejasia oopataɨrã, chi
         mĩa peapataɨrã, chi juapa oodada sãdode ĩjãapataɨrã, mãɨnepa seajarapataɨrã ãarea
         awara tuaneenaipɨ.+16 »Mɨ Jesupɨ. Tachi Ak'õrepa ɨt'aripa peeda peesima mãɨ ãarea ũpẽarã becha jaramẽrá.
         Mɨ Davidepa chedapɨ, chi ichidepa t'õnapɨ.- Mɨ chi ãsã parudepema k'ãk'ãi minachia jẽrat'ĩupariade apatama».17 Tachi Ak'õre Jaorepa mãɨnepa chi Oveja Chak'e k'ima atai bɨ pida nãɨya jara p'anɨma:
         «¡Chese!» Chi mãɨ ũri bɨpa jarai bɨma: «¡Chese!» Chi opisia bɨ chei bɨma, chi pania
         tachi chok'ae p'anapiparí tomẽrá. Chi mãɨ pania to k'ɨ̃ria bɨpa pari toi bɨma.18 Chi nãɨ k'art'ade bɨ bɨma Tachi Ak'õre pari pedeaparí pedeat'a. Chi nãɨ k'art'ade
         bɨ bɨ ũri berã́ mɨa jararuma: abaɨpa nãɨ k'art'ade bɨ bɨ k'ĩra awara jaraipɨra, Tachi
         Ak'õrepa chi nãɨ k'art'ade minachia mĩapiyá bɨdapa ara mãɨya minachia mĩapiipɨ. 19 Mãɨnepa abaɨpa chi nãɨ k'art'ade bɨ bɨdepema pedea aba ãyá bɨipɨra, Tachi Ak'õrepa
         ichiá chi nejõ tachi chok'ae p'anapiparidepema itu jõpiiwẽma mãɨnepa Tachi Ak'õre
         p'uurude eda itu wãpiiwẽma. Mãɨ nejõ k'orea, mãɨnepa mãɨ p'uuru k'orea nãɨ k'art'ade
         bɨ bɨma.20 Ãarea nãɨ k'art'ade bɨ bɨt'a Jesupa piarãane a bɨma. Nãɨya jara bɨma: «¡Piarã mɨ isapea
         cheipɨ!»Pia bɨma isapea cheit'a.+ ¡Chese tai Chipari Jesú!21 Mɨa k'ɨ̃ria bɨma Tachi Chipari Jesupa ichi sõpiadepa jõma mãra k'aripa bait'a. Mãɨya
         beese.
         
            
               	Griego alfabetode «alfa» chi naapema letrapɨ mãɨnepa «omega» chi k'aadeapema letrapɨ.

               	Nemietá oopataɨrã. Griego pedeade nãɨya bɨ bɨma: usa.

               	22:16 Isaía 11:1-10.

               	Griego pedeade nãɨya bɨ bɨma: amén.

            

         
      

   